
Эдəн Кензəн товч намтр

Э. Кензə 1917-гч җилин 10-гч сарин 25-нд Зул өдрлə Теке шийани Өндр 
Хаңһан барун ташан Пагльг гидг һазрин яду малчин Эдəн көвүн болҗ заягдҗ. Аав-
ээҗиннь җирһлнь яду түрүтə болад, тер арв күртлəн байн нойн əəлд мал хəрүлҗ 
йовҗ.

1934-гч җилин хаврар нутгин сурһульд орад, моңһл, манҗу үзгин цаһан толһа 
дасч. Тер җилдəн зурһан сард Үрмчд бəəсн моңһл-хасг сурһульд сурад, 1939-гч җилд 
төгсəһəд, сурһульдан үлдн багшлсмн. 1941-гч җилəс авн 1944-гч җилин намр күртл 
Илин дунд сурһульд багшлад, 1945-гч җилд һурвн сардан һурвн əəмгин сурһуль-
эрдмин əңгд болн Илин газетин редакцд көдлв. 1946-гч җилд зурһан сардан Нилх 
гидг һазрт Моңһл баһ сурһульд һардачар көдлəд, 1950-гч җилин намрар Һулз гидг 
балһснд моңһл сурһульд одҗ багшлҗ. Тендəс 1951-гч җилин хаврар Шинҗəнə ардын 
кевллин хорад эклəд көдлсмн. 1962-гч җил күртл нəəрүлн орчулх əңгин һардачар, 
нəəрүлх герин ахлгч редакторар көдлсмн. 1962–1965-гч җилмүдт автономн округин 
партийн комитетин сойлын комиссь учраҗ һарһсн «Намиин үүриин  əмдрл» гидг 
седкүлин моңһл келнə əңгд дааврта редактор болҗ көдлсмн. 1976–1978-гч җилмүдт 
Шинҗəнə ардын кевллин хорад көдлҗ бəəһəд, насна амрлтд һарсмн. 

Э. Кензə баһасн ардын амн зокъялд ик дурта бəəсмн. Хөөннь сурһульд орад, 
үзг бичг таньхларн, эклəд үлгүр, тууҗ болн утх зокъялын үүдəврмүд олар умшдг 
болсмн. Иим теҗəлд күртсн төлəд 1949-гч җилин өмн «Һəргтə Санҗин үлгүр», 
«Хөөч көвүн» мет зокъялмуд бичсмн.

Һурвн əəмгин хүвсхлин цагт «Зун уулын ора зулц», «Байн сəəхн зулц» мет 
келврмүд, тодлврмуд газетд, седкүлд барлҗ бəəсмн. Хөөннь бас келвр, тодлвр, 
поэм, тууҗ болх үүдəврəн тасрлт уга барлад, 1982-гч җилд Шинҗəнə ардын кевллин 
хорад «Зүнһарин хавр», «Нарн алькас һарв» гидг келврмүдин хураңһусан барас 
һарһсн билə. Ода эн шин үүдəвр болх «Өрин өмн» гих романан барт өгчəх юмн.   

Э. Кензə 1963-гч җилд Дундд Улсин зокъялчдын ниигмин гешүн болсмн. 

Негдгч бөлг
Дольгт одснь

Негн

Шар лу җил билгин тооллын1 үвлин дунд сарин шинин долана өдр сөөһин 
дүлəс эклəд аһар теңгр генткн хүвсч, цаста шуурһн дегдəд, теңгр, һазр, уул, көдə 
өөд, урунь йилһрш уга болҗ самргдв. Уулын һурвн сала дүүртл хотлн бүүрлсн 
байн əəлин хот-хорань2 зутрҗ. Зарц малчнрин хар уурцсин буурхаһар цаста шуурһн 
хүүгн орҗ, му, сəн көдц көдрсн улан нүцкн күүкдиг тəкилһн чичрүлв.  

Өр гегəрхин баргт3 цасн татгдҗ, хар салькн чимг цольгн хүүгв. Салаһин сер 
дахулн немрлҗ бəрсн Бардм байна ик цаһан гер дүңгəҗ, барг4 бəəһлин килңгиг 
хəмəрх5 чигн угаһар Бардм байн хорҗңнн унтсар бəəлə. 

Хар-бор гермүдин өрк, үүдəр утан бүргҗ, Бардм байна ик цаһан герин төмр 
цорһар цаһан утан савсн һарв. Тер зуур Бардм байна герин үүднд сəрсн девлтə кесг 
күн ирəд немрлн зогсч, негнь герт орҗ, удл уга һарч ирəд, хошлң деес авч, хотхр 
уру орҗ кесг үкр көтлн авч ирəд, ик цаһан герəс арһмҗ турш холцар денҗгин дор 
орулн, сүкдн дарад унв. Тер үйин нутгин баячуд эн өдриг хар өдрмүдин негн гиҗ 
шалһад, үвлин идшəн һарһдг бəəсн. Үкр алҗ бəəснь Бардм байна зарцнр билə. 
Цуснд будгдсн һармуднь үкрин илҗрң кеврдгт ширлдн шир-шир гиҗ, буурха сəрсн 
девлиннь хаһрхаһарнь киитнə җиврин торһн үзүр моһан келн мет цольгҗ бəəв. 
Тиигəд чигн зогслго ишкрн хүүгҗ, шин, хуучн цасиг шүргн хусад, һазрин өр деер 
этəсн-эрвəсн өвсн шарлҗнтаһинь киискəд бəəв.

– Му йорта киитн болҗ бəəнə. 
–  Эн өдриг шалһҗ авснь!
– Үкрин махнь амттахн болна гидг ю? – гиһəд күүндҗ бəəтл, Төрбат:
– «Хулһнд үкл, мист наадн» гидг эн, – гиһəд, иштə утхан үкрин арсн деер пуд 

гиһəд шивв. Төрбат болвл –  һуч өңгрү наста, теглг нурһта күн. Тер хойр һаран хойр 
сүүдəн дүрəд:

– Зарц күн гидгчн иигҗ үүлəн үздг санҗл, – гиҗ бөгдһлзəд, минчиһəд улаҗ 
одсн хойр һаран бүтүлн үлəҗ бəəһəд, хөөт салан амн өөд хəлəв. Хəлəх дутм нүднднь 
хөөнə хотна захд босхсн оваха харлад үзгдв. Тернь болвл – һошх зарц6 Эрднин гер 
билə. Төрбат тиигəд хəлəҗ бəəтл, наадкснь бас босад хəлəв. Төрбат эврəн эрк уга 
сана алдҗ оркн, халх, хамран улан цуста һарарн илҗ бəəв. Нүр-чирəһинь зүүһəр 
шааҗ бəəсншң чивчңнв.

– Му үүл гидг юмнчн яду күүнə хаҗуд сүүдр метəр дахад йовдг юмн чигн, – 
гиһəд, толһаһан зəəлҗ бəəхд негнь түүнə үгиг залһад:

– Тииглго, му үүл гидгчн келəд ирдг юмн биш, киисч ирəд орадг юмн, – гиҗ 
келəд, доран сууһад: – Хү, сууцхатн, сууцхатн, Көк Чөткр һарч ирəд үзҗ орквл, 
уршг һарһна шү. Му үүл гидгчн аанан маднд киисч ирх юмн, – гиһəд, дор-доран 
йовһн суув. 

Төрбат басл боса кевтəн Эрднин му гериг өр өвдсн седклəр ширтҗ бəəв. 
Тиигҗ бəəхднь баһ көвүдин уульлдсн дун Эрднин герин үзгəс нир-цур гиҗ бəəхшң 

1 Билгин толл – хальмг лит.
2 Хот-хора – хаша-хаац.
3 Баргт – алднд.
4 Барг – цуг.
5 Хəмəрх – керглх, төртəн авх.
6 Һошх зарц – дахуль зарц.

болв. «Көөркүм, харһнх, көлдхин зовлңгиг зергднь үзҗ бəəх биз, – гиҗ бодад, 
кирмг хар сахлта урлнь медг үлү көдлҗ, түүнə нүднд орн деерəн инцглҗ ирглəд 
кевтсн Дорҗин дүр-дүрснь бас үзгдхшң болв. – Эн шуурһнд му гернь яһҗ бəəх 
болв? „Темнə чинəн хаһрхаһар темəнə чинəн салькн орна“ гидг эс билү», – гиҗ 
бодхлань, Эрднин герин һалын көвə күртл цасн көрлҗ орксншң уньн, термнь ширд-
ширд гиһəд ярзаҗ бəəхшң сангдҗ бəəв. Чикнь чис-чис гиһəд одснд Төрбат хар ишкə 
махлаһан барун чикндəн талдулн тəвҗ оркад1, зүн чикəн альхарн дарн илҗ бəəв. 
Толһаһан зəəлҗ: 

– Үнəртəн «мист наадн, хулһнд үкл» гихд «чиигтə толһаг2 өргəд йовхла, чиг-
үзг уга юмн үзгднə» гидг эн, – гиһəд, үгинь залһад, ут цаһан девлтə залу келв. Тернь 
Төрбатын күр дү Пүрвə болна. Тер гер-бүлəрн көлсн зарцд ирсн бəəҗ. 

– Иим му йорта кергиг кен үзлə? Туульч күүнə амнас чигн соңсад уга, күүнə 
төлə күүһəр дольг кенə, алад, сүмсəрнь дольг кенə гисн ямр хорта кергви! – гиһəд, 
үксн үкрин гилиҗ бəəх нүдиг ширтҗ бəəһəд: – Эн үкрин му үүл гивл – хусрҗ 
тарһлснь болна, тиигəд эн өдр алгдҗ, арсан өвчүлҗ бəəх юмн. Зуг Дорҗиг юн гихв? 
Хамрта цар, хазарта мөрн метəр йовҗ бəəсн көвүн эс билү? Эн үкр хусрҗ тарһлсндан 
көтлгдҗ ирəд, сүкгдсн метəр гертнь дуудгдҗ орад, тиим учрлд учрҗ биш ю? – гиҗ 
бəəтл, тус өмннь суусн Өлзəт сахлыннь цасн мөсиг шувтрн хайҗ оркад:

– Түүнд медҗ ядмар юн бəəнə? Һошх зарц Эрдньд үрн болҗ төрснь – му 
үүл, тегəд алгдҗ бəəх юмн. Ямр сəн дурн, му дурн гиҗ бəəх юмб? Гер-бүлəрчн 
көвүнəннь əмн насна дольгт һарһнав би гисн билү, – гив. Бас негнь:

– Сəн дурнасн болтха гиҗ гинə биш ю? Зуг Дорҗ дольг болшгов, үкв чигн 
дольг болшгов гиҗ биш ю, – гив.

– Өлзəт ахин келснь зүүтə, ямр сəн дурн, му дурн гиҗ бəəх билə, цуһар түүнə 
дурн. Əмдəрнь дольгт һарһна гивв чигн – түүнə дурн, алад, сүмсəрнь дольг кенə 
гивв чигн – түүнə дурн, кен биш гих юмб? Һошх зарцин əмн насн гидгчн керг 
деерəн эн үкрин тедүкн юмн, – гиһəд, үкрин толһаг ташч келв.

– Бүсгə3, көвүднь тиим биш биз?
– Үзҗ бəəһəд ямр үг келҗ бəəнəч, Пүрвə мини, – гиһəд, Өлзəт шүрүн харцар 

хəлəв. 
– Мана əмн насн тиим биш биз, – гихлəнь, Пүрвəг шүрүн нег хəлəһəд, Төрбат:
– Пүрвə, чи тиим генн үг бичə кел! Би болвл, көлсн зарц гиһəд дурта болвл – 

бəəһəд, дурн уга болвл – хормаһан саҗад йовҗ одҗ чадну? Чамаг тəвҗ йовулшго, 
гөр тəвəд, бөгсичн таслад авч ирх. Тиим, эсклə цергт көөлһх, эсклə негнднь һошх 
зарцд өгх. Тиигшго гиҗ ю? – гив.

– Тиим, тиим! Та хойрин келсн зүүтə. Бидн үзҗ эс бəəнү, мана нег элгн кесг 
өрк əəлин эр, эм, көгшн, залу бүгд – нəəмн-йисн амн күн үүднднь заргдҗ, малынь 
хəрүлҗ бəəнə. Дал өөрдсн наста аавм темəһинь хəрүлҗ бəəнə, хəрд орсн4 мана көвүд 
үкр, туһлыг хəрүлҗ, һар зуур5 заргдҗ бəəнə, экнр6 мана гертнь заргдҗ бəəнə. Зуг 
һурвн күүнə көлс өгнə, наадксинь үн өртг уга зарҗ бəəнə, тиигəд бас бидн һурвна 
көлсиг бүрн өглго, сар-сарднь өглго, хувцн-хунриг цаг-цагтнь өглго генүлҗ эс 
бəəнү? – гихлəнь, Өлзəт залһад: 

– Чи хəрнь көлс авад заргдҗ бəəнə, би юн гиһəд заргдҗ бəəнə? «Үсн уга хөрн 
холвасг» гидгшң өңгəр заргдҗ эс бəəнү би, – гиһəд инəв.

1 Талдулн тəвҗ оркад – цохдҗ өмсəд.
2 Чиигтə толһа – əмд күүнə тускар тиигҗ келдг.
3 Бүсгə – гергн.
4 Хəрд орх – күүнə һазрт бəəһəд заргдх.
5 Һар зуур – цаг зуур.
6 Экнр – күүкд улс.

– Ачрхҗ эс бəəнү, эн тоотыг асрҗ бəəнəв гиҗ эс бəəнү? – гиҗ бас негнь келəд, 
Төрбатыг ширтҗ бəəв. Төрбат нүр-чирəннь цасиг илҗ арчад:

– Һацата юмн, эн өдр бəəсн, угаһинь, – гиһəд сана алдҗ оркн, үг, дун уга болад 
зогссн кевтəн Эрднин герин үзгүр хəлəҗ бəəв. 

Пүрвə седклдəн: «Күргн ахм бəəсн, угаһинь гиһəд, Һалдна бəəсн, угаһинь 
келҗ эс бəəх ю? Тер бəəсн болвл, Балдн нирв баашлҗ1 чадшго билə. Тер һалзу əмтн 
Һалдна чееҗин эрдмəснь биш, бүдүн сүркə нудрмаснь əəдг санҗ биш ю. Согтуһар 
аашлҗ2 бəəсн цагтнь, ца Һалдн аашна гихлə, нам болад оддг санҗ биш ю, – гиҗ 
бодад, – җигтə юмн, Һалдн яһҗ бəəснь терв? «Зовх ноха зуульч кү дахна» гидгшң, 
зуульч кү дахад ю олҗ авдг юмб?» – гиһəд, Һалдниг седклдəн бурушаҗ бəəһəд:

– Ухата саната юмн гихлə, терчн тиим тенг əмтн санҗ биш ю? Алтн мөңгəн 
ачад зуучлҗ йовсн хəрин нойд дахад ю кедгви? Айна зам зуур харһлдад дахҗ одҗ 
гинү? – гиҗ бəəтл, Төрбат алң болсар харҗ:

– Тер келҗ бəəснчн кемб? Һалдн ю? – гиһəд, киитнəр инəҗ оркн: – Тиим тенг 
əмтн огт биш, яһад зам зуурас зуучлҗ йовсн хəрин нойдыг дахҗ одхви? Тер үгиг 
би огт иткшгов, нег нүднь сохр болв чигн, чееҗнь сарул юмн, – Төрбат келəд зогсч 
бəəтл, Пүрвə түүнə хормаһас угзрн уру татҗ, нүдəрн ик цаһан гер өөд докад:

– Үзшго ю? – гив. Төрбат чочс гиһəд, барун талан хəлəҗ оркн, доран йовһн 
суув. Төрбатын дотркнь моһа үзсн мет ирвəтрəд, өңг зүснь үлү медг хүврəд одв.

– Эн алмсчн һарад ирҗ биш ю? – гиһəд, үкс гиҗ одахн хайсн утхиг авхла, 
утхнь илҗрң арснд наалдад көлдсн бəəҗ. – Па-па, йорта киитн бəəнə! Тарһн аҗрһин 
сəəр, тарһн бухин маңна шуурм киитн гидг эн чигн, – гиһəд, суусн кевтəн барун 
талан хəлəхлə, нүднднь хар цоохр моһа өрвкҗ бəəхшң үзгдв. Тер зуур бөгсəрнь 
худрад, Өлзəт:

– Хү, залу, тер юншң, яһҗ оркхшң, – гиһəд киг-киг инəв. Төрбат бас нег уда 
ардан хəлəҗ оркн:

– Мадниг үкрин кеврдгтəһинь зальгҗ оркхшң бəəнə. 
Тиигтл Пүрвə тендəс: 
– «Цагнь болхла, цасн деер түүмр шатна» гидг. Өцклдүр ора Түвшнə кесн 

урвлһиг3 соңссн уга ю? Түвшниг чөткр гиҗ савадҗ. Түвшн терүг чичн босад: «Чөткр 
гидг – чи! Күүг күүнə дольгт һарһна, сүмсинь дольгт һарһна гиҗ, нүл уга күүг авч 
ирəд алулҗ бəəсн чи алмс чөткр болл уга, би яһад чөткр болх юмб? Күүнə күч-
көлс идҗ, күүнə цус-махар əмдрҗ бəəсн Көк Чөткр гидг – чи, тиигəд үрн-садн уга 
көкəр хатҗ бəəсн Көк Чөткр гидг – чи!» – гиһəд, савадҗ бəəсн саваһинь татҗ авад, 
толһаһарнь гедргəн савадснд Көк Чөткр əəҗ сандрн, əм авр гиһəд, баран өөд зулҗ 
гинə. Эн амр ю? Иим учрл түүнə зүүднд чигн орсн уга болх биз. Тиигəд эн сө Чөткр 
унтҗ уга гинə, өрүни цəəһəн чигн ууҗ уга гинə. Тиигəд Бардм байн орнасн боссн 
кевтəн күрə́д йовҗ гинə. Түвшн тиигҗ зүркнднь төөн, ораднь җиңсрг цутхсншң4 
болһсн санҗ. Тиигəд тер Чөткр Дорҗин сүмсинь дольгт һарһҗ, эн үкрин махиг идх 
гиһəд, авхулад сүкдүлҗ бəəх юмн.

– Тиигəд яһад бурхн теңгрин килңд учрҗ, ора ирəд, һалын көвəд көлчəҗ 
бəəһəд, генткн цусар бөөлҗəд, əмн-шир уга болад унҗ одҗ? Тиигəд дух толһа5, 
хамр, амнас авсн юмн гиһəд яңшч бəəхнь юмби? Юн гидг хорта кергви? – гиһəд, 
Пүрвə үгəн залһад келҗ бəəтл, негнь:

– Тиигəд генткн цусар бөөлҗəд унсинь үзсн күн бəəнү? – гиҗ сурв. 
1 Баашлх – давад бəəх.
2 Аашлх – заңган һарһх.
3 Урвлһн – эсргү керг.
4 Җиңсрг цутхх – зала кех.
5 Дух толһа – толһа.

– Бəəнə! Би бəəнə, би нүдəрн үзсн юмн, – гиһəд, Пүрвəн элəд көвүн Бадм келв. 
Эцкнь Пүрвə уурлад:

– Бичə чальч, – гиһəд, көвүһəн чичəд авх гитл, Төрбат бəрҗ авад: 
– Чи яарлго1, ю кехинь урдар соңсч ав, – гив. Үкр алхд тус болҗ бəəсн Бадм 

көвүн:
– Əдə2, би чальчҗ бəəхшив, үзсəн таанрт келҗ өгсə гиҗ бəəнəв, – гихлə, 

толһаһинь илəд, Төрбат: 
– Кел! Үзсəн тер кевəрнь кел, – гив. Тиигəд Бадм көвүн: 
– Холын баран тасрад, хо бүрүл болҗ бəəсн цаг билə. Бор герт һар теермəр 

талх татҗ3 бəəсн би һалд киидц авхар һархла, Дорҗ хөөнə хашан иргд ирəд буув. 
Шилд бəəсн адунас нааран һарх гиҗ бəəтл, йовад ирҗ йовсн кевнь тер чигн. Терүг 
күрəд ирхинь хəлəҗ бəəсн Көк Чөткр гертəсн һарч ирəд, көөркүлсншң өмнəснь 
тосч одад: – Э-э, көөркү Дорҗм, күрəд ирвч? Адуч одад йовулсн ю? Күрəд ирснчн 
сəн болҗ, герт орад, һалд дулац, – гиһəд, гертəн дахулҗ орад: – Өөд су, – гив. Һошх 
зарцин көвүн Дорҗ болвл, тулһин шиирəс өөд сууҗ үзəд уга юмн. Нохан толһан 
чинəн царган4 чирəд, цаһан ширдг деер яһҗ һарх юмб? Бардм байна амриг сөгдҗ 
сурсна дару чөклəд суух гитл, Көк Чөткр һараснь татҗ босхад: – Ширдг деер һарад 
су, – гив. Алвдн5 авч одад, цаһан ширдг деер суулһад, өмннь ширə тəвҗ, ширə деер 
цə, боорцг, шар тос тəвəд: «Дорҗ минь, цə у, өлсəд, даарад ирсн болхч, ичҗ эмəх 
керг уга», – гиҗ бəəв. Иигҗ гиичлгдхнь бəəтхə, Дорҗ гидг нерəрн дуудулҗ үзəд уга 
боол зарц көвүн икл алң болҗ, эмəхшң бəəв. Тиигхдəн Дорҗ ардг мөрнə нурһнд 
зəəдңнəд авсншң цаһан ширдгиг хəлəҗ, царгта көлəн хəлəҗ, босх гиһəд овхлзҗ 
бəəхшң бəəв. Дорҗин тиигҗ бəəхиг аҗглн хəлəҗ бəəсн Көк Чөткр инəһəд:

– Цə у! Боорцг авч ид, – гиҗ бəəв. 
– Җа, җа, – гиһəд, боорцг авч идн гихлə, цə авад ун гихлə, Дорҗин һарнь əмн 

уга болҗ одсншң бəəв. Төгрг хар нүднь гиллзəд, Көк Чөткриг хəлəв. Барана өмн 
суусн Бардм байниг нег хəлəв. Ширə деерк цə, боорцг, шар тосиг бас нег хəлəв. 
Тиигəд ю кехəн медлго бəəв. Дорҗин тиигəд сандрҗ одсиг аҗглҗ бəəсн Көк Чөткр:

– Дорҗа! – гиҗ инəһəд: – Мана кесн ачиг тусар хəрүлдг өдр чигн ирв. Чи учр 
меддг сəн залу шү, мана үгиг бəг гиҗ үзəд угач. Эн өдр чигн мана үгиг бəг гих угач, 
– гиһəд келҗ бəəтл, Чөткр эминнь үгиг Бардм эрнь өлгҗ авад:

– Мана кесн ачиг тусар хəрүлдг өдр цагчн ирв, сəн күүнə кесн ачиг тусар 
хəрүлсн күүг бурхн теңгр өршəдг юмн. Тиим эс болвл, бурхн теңгр цокдг юмн. 
Чини җил, насн мана көвүнə əмн насна дольгт таарч бəəнə. Ода түүнə дольгтнь одх 
болнач. Мана көвүнə əдəн хəəртə сəн мөринь унҗ, өңгтə сəəхн хувцинь өмсч авад, 
дольгтнь һарад йовнач. Сəн седклəрн җа, болна гиҗ негл амн үгəр хəрү өг, оңдан 
олн тавн үг бичə кел, – гив. 

Дорҗ цаһан ширдг деер сөгдҗ суусн кевтəн цавдҗ6 орксн дормшң7 көшч 
одв. Дольгтнь одх болнач гиснь ямр үг болхиг эс медв чигн, сəн мөринь унад, сəн 
хувцинь өмсəд йовнач гиҗ бəəсинь медəд, зүркнь дол-дол гиһəд, амарнь суһрад 
һарч одн гиҗ бəəв. «Сəн мөр, сəн хувцинь өмсəд, хама одх юмб? – гиһəд бодҗ 
бəəтлнь, генткн Һалдна келсн нег үг сананднь орв. «Байн күн эврəннь əмн насна 
дольг болһад хəəртə сəн мөрəн бəрдглə əдл нойн күн эврəннь əмн насна дольг болһад 

1 Яарлго – адһлго.
2 Əдə – эцк.
3 Талх татҗ  – теермдҗ.
4 Царг – гиигн, арсар эврəн кесн үвлин дулан башмг.
5 Алвдн – күчəр.
6 Цавдҗ – хатаҗ.
7 Дорм – һуйрар кесн күүнə кев.

күүг һəəд һарһад йовулдг керг бас бəəдг санҗ», – гисн билə. Тиим керг санҗ. Намаг 
көвүнəннь əмн насна дольг болһхар авч ирсн санҗ. Сəн седклəрн җа гитхə гиһəд 
гиичлҗ бəəснь эн санҗ», – гиһəд бодҗ бəəтлнь, Көк Чөткр даларнь ташад:

– Мана үгиг бəг гиҗ үзəд уга үннч йовсн сəн залу эс билү чи? Җа, болна гиҗ 
орк, негл амн үг биший, – гиҗ бəəв. Чагчаһарн1 ширə цокад, Бардм байн ууртаһар :

– Шилчн тасрҗ одсн биш, толһаһан өөд өрг, келнчн тасрҗ одсн биш, җа, болна 
гиҗ кел! – гив. Дəкəд альхарн ширə ташад: –  «Элҗгнə чикəр алт кев чигн, элс кев 
чигн əдл» гидгшң бас борлҗ2 медх саната ю? Эцкчн элҗгнə борң3 арһ авад, сəн 
юман үзсн уга шү, – гив. – Чи сəн седклəрн җа, болна гишго болвл, сəн юман үзшго 
болнач, алад сүмсəрчн дольгт һарһнав би, – гиһəд босн, дарад цокҗ бəəтлнь, Дорҗ:

– Үкв чигн дольгт одшгов, – гив.
Тиигəд Бардм байн Көк Чөткр хоюрн хойр бийəснь ташч, чичəд цокҗ бəəхд 

эцҗ турад ядрсн Дорҗ теднə ташлһ, чичлһəс нааран-цааран өмкрн унҗ бəəв. Эрг-
дург ухата бəəхдəн Дорҗ: «Җа гиҗ келдг болвл, келм тасрг, болна гиҗ толһа докдг 
болвл, толһам унг!» – гиҗ таңһрглҗ бəəв.

Эр эм хоюрн үктлəн орлдад, Дорҗин амнас соңсдгнь басл тер үг билə. 
Тиигəд барана өмн кевтсн Балдн нирв4 босч сууһад, əмсхҗ бəəсн күргн ахан 

Бардмиг нег хəлəҗ, сава бəрсн кевтəн харҗ бəəсн эгчəн Көк Чөткриг нег хəлəҗ:
– Хү, шулм, – гиҗ Дорҗиг дуудад, – əмнчн хəəртə ю, уга ю? Хəəртə болвл, тер 

үгəн мини өмн бас нег уда келəд үз, – гиһəд бəрклҗ бəəхд Дорҗ əрə гиҗ толһаһан 
өргəд, хамр, амнаснь һооҗҗ бəəсн цусиг барун һарин альхарн арчҗ:

– Дольг болшгов, үкв чигн дольг болшгов, – гив. Тиигəд Балдн нирвин орс 
һосна тахнь Дорҗин элкнд пид-пид гиҗ тусхд Дорҗин бийнь көдлшго болв, – гиһəд 
Бадм көвүн келҗ бəəтл, негнь:

– Экнь бəəсн уга санҗ ю? – гихлə, Пүрвə шуукрҗ оркн:
– Гертəн хувцинь хатхҗ бəəсн санҗ, – гив.
– Көөркү, өрүн эрт түлəнд одсн кевтəн ирəд уга, – гиҗ келн босад, өмн салан 

амн уру хəлəҗ бəəсн Төрбатд: – Хəəмнь, көөркү Түвшн эгчин аашх дүринь, – гиһəд, 
цасн далад торлзсн батхнын чинəн хар бараг нүд алдлго хəлəҗ бəəв. 

Хойр

Түвшн эгч болвл – һошх зарц болҗ бəəсн Эрднин бүсгə болна. Наснь дөчн тав-
зурһа күрч бəəх күн. Ода көвүн-күүкн долан үртə, ууһн көвүнь Дорҗ, отхн күүкнь 
– сəəхн заңта, зөв тавин нурһта, өңгтə, үүлтə күүкн. Түвшн тиигəд цасн дала дотр 
йовсн нуһснла əдл өвдгцə цаснд өөмəд йовҗ йовхдан көлəн əрə өргəд ээлҗүлҗ5 
бəəхшң билə. Тиигҗ йовхдан гертəн зовҗ кевтсн күнд шархта көвүн Дорҗан бодад, 
адһн бачмдҗ ишкв чигн, көлнь түүнə санаһар боллго, чиргдəд, өвдгəрн нуһрҗл 
йовна. «Көөркү минь, зовҗ бəəх болву? Шүдəн зууһад тесч бəəх болву... Дүүнрнь 
туслҗ бəəх болву... – гиһəд, амндан дүдңнəд6, унад-босад зүткҗл йовна. Тер асхнас 
эклəд Дорҗнь чаңһ өвдв. Өр гегəртл һалыг икəр өрдҗ, Дорҗан төвкнүлхин арһ олҗ 
ядн, герин улсин кеннь чигн нүд харһулҗ кевтсн уга. Өрлə босад хəлəхлə, һазань 
нег шор түлəн үлдсн уга санҗ. Тиигəд Түвшн эгч: «Улан нүцкн нилхсм иим киитнд 

1 Чагча – насван сав.
2 Борлҗ – ичрəн геех.
3 Борң – зүткə.
4 Нирв – хурлын зөөр, өлг-эд, мөңг хадһлач.
5 Ээлҗүдх – селгəлх.
6 Дүдңнх – бийнь бийлəһəн күүндх.



10

һал көц1 уга яһҗ тесхв», – гиҗ бодад, арһ угад сүк, деесəн авад, өрлə эрт түлəнд 
һарсн кевəрн хəрҗ йовснь эн бəəҗ. 

Тиигҗ йовхдан Түвшн көвүнь тиим чиирг, чаңһ бəəсндəн зовлңгин хатуд 
бурцгин чинəн киитн көлсн бөмбрҗ бəəв чигн гең гил уга бəəсиг, инцглҗ йоолл уга 
бəəсиг дотран бахтн бишрҗ бəəв. Түвшн тиигҗ йовад, хойр көл деерəн əрə зогсад: 
– Эн түлəн иим күнд ю, бийм муудҗ йовснь эн ю? – гиҗ, түлəг өөд нег сегсрв. 
Көр цаснд түрəцəһəн булхҗ одсн хойр көлнь бүдүн һуй күртлəн чичрҗ, түлəһəн 
дааҗ ядн, хал-хал гиһəд чичрв. Көлəн өргс гихлə, шааҗ орксн һасн гимəр көдлҗ 
өгхш, үүл маһд алдг ишкəд ундг юмн болвл, үй гешүһəр нуһрад көр цаснд булхулҗ 
оркмар бəəв. Тиигəд Түвшн багла деерəснь кесгинь оркҗ гөңглəд, түргншң йовад 
хəрс гиҗ нег бодв. Тиигс гихлə, седклин харм болһлго бəəнə. Учрнь – үүрч йовсн 
түлəнə аль нег иш ярһаг амр авсн юмн биш. Бүсүцə цаста эрсин ариг мацад, цасиг 
малтҗ, нег-нег ишəр чавчҗ, сүүв-сүүвəр хураҗ баглад, эн күртл үүрч ирсн юмн. Тер 
кевəрн үүрəд хəрс гихлə, чиигтə ярһан күндинь яахв? Тернь баһ гисншң, шуурһн 
генткн-генткн цокад, түлəтəһинь киискҗ оркмар бəəв. Өмнəснь цоксн шир цасн 
нүдəн секҗ хəлəхин арһ өглго, нүр-чирəһəрнь зүүһəр хатхҗ бəəхшң чис-чис гилһҗ, 
девлиннь буурхаһар чив-чив гилһҗ бəəв. Киитн гидгнь махнас яснд ивт цольгҗ, 
чимгинь царцам болад бəəв. Түүнə деернь хоостсн геснь кииһəр дүүрəд, һур-һур 
гиҗ бəəхиг келəд керг уга. 

Юн гивв чигн, эн бүкн Түвшнд үзəд уга шин зовлң биш болхас баахн амрч 
аввс – мартгдҗ одмар юмн. Хамгин кецү зовлңнь Түвшнд – чееҗин зовлң билə. 
Түлəһəн өөд өргəд, нег сегсрҗ əмсхлəд, нүр-чирəднь наалдсн цасн цаңгиг арчхин 
зуур көвүн Дорҗиннь цокулсн йовдл сананднь орад ирв. «Тер Көк Чөткрин үгиг 
иткəд тиигҗ эс гендсн болвл, көвүһəн тиигҗ алулшго эс билү би? Түүнə үгиг яһад 
үнн болһҗ орксмб би?» – гиһəд, урлан тесртлнь зууһад, толһаһан зəəлв.

Өмн өдртнь Түвшниг дуудҗ авад, Көк Чөткр өр өвдсншң болҗ келхдəн: – 
Түвшн-а! Соңссн уга ю? Адунд күн одхар эс бəəнү? Дорҗин девл хувцинь хатхҗ 
халад белдҗ орк, йовсн цагтнь өгүлəд орк, – гиҗ келəд, көл дерəсн ахр-чикр некəн 
өөдс, му, сəн девл хувцна тасрха-бутрхаг хайҗ өгəд: – Ода хəрəд, уяд бə, орадан 
ирхнь керг уга, – гиҗ йовулсн санҗ. Түвшн энүгəн бодад, толһаһан нег чичəд: 
«Үнəртəн хөн гимəр тенг əмтн санҗ би. Эцкиннь тер келсн үгиг яһад мартҗ орксмб?» 
– гиһəд, бийəн гемшəв. Тиигхин зуур сөөднь Дорҗдан зовҗ бəəхднь «түрүн һарсн 
чикнəс хөөн һарсн өвр ахлна» гиҗ келсн үг сананднь орв. Һалдна тиигҗ келснь 
орта санҗ, хөөг номһн гиһəд, чон өр өвдəд эс идснлə əдл. Эн баячуд, нойд угатя, 
яду, номһн, генн əмтиг хөншң əмтн гиһəд, өр өвдəд, идхəн оркшго юмн, хəрнь аль 
номһн, геннинь иднə», – гиҗ санв. Цергт йовхдан Эрднь бас эн үгиг келəд, хөншң 
номһн йовсан гемшəсн санҗ. Түвшн эн күртл бодҗ ирəд, эцкднь керглсн тер арһиг 
көвүнднь бас керглсн санҗ гиһəд, бийəн гемшəһəд, толһаһан зəəлҗ йовв. 

Хөрн, кедү өдр өмн нег ора Эрднь дуудгдҗ Бардм байна ик герт орад, боол 
зарцин кевəн алдлго тулһин хаҗуд чөклҗ суух гитл, Көк Чөткр альвн заңган һарһҗ 
инəһəд: 

– Өөд һарч, ширдг деер су, – гихлəнь, Эрднь чочад, хооран цухрв. – Хү! Мини 
үгиг буру өөлһҗ2 бəəнү! – гиһəд, Көк Чөткр үкс ирəд, һараснь татад, авч одад: – 
Цаһан ширдг деер су! – гиҗ түлкв. Насн турш боол зарцин кевəр йовсн Эрднь 
цаһан ширдг деер һарад яһҗ суухан медлго, буруһим уучлтн3 гисншң харцар Көк 

1 Көц – халун хот.
2 Өөлһх – медх.
3 Уучлх – тəвх.

Чөткриг ширтҗ бəəв. Нохан толһан чинəн царгта көлəн төөрүл деерəс татҗ авад, 
цаһан ширдг деернь хоцрсн мөрəн хəлəһəд: – Уучлтн, уучлтн, – гиһəд өкəҗл бəəв. 

Сүүлəрнь Эрднь арһ уга түлкгдəд бəəҗ, цаһан ширдг деер һарад суув. Суухдан 
зəмлəд суув. Өмннь тəвгдсн ке сəəхн ширəг, терүн деер тəвгдсн дииз тавгта1 тосиг, 
шаазңта сəəхн цəəг хəлəҗ, зүүд зүүдлҗ бəəхшң бəəв. Керг деерəн Эрднь иим зүүд 
чигн зүүдлҗ үзəд уга юмн.

– Эрднь-а! – гиһəд, Көк Чөткр хуурмгар инəмсклн: – Эн өдр чини сəн дуриг 
авхар дуудлавидн, седкл тавар сууһад ууҗ, ид, – гиҗ бəəхднь, хөрн тавн җилин 
урдк нег керг Эрднин сананд торд гиҗ орв. Тернь ямр кергви гивл, иим чигн.

Хөрн тавн эргəн наста бəəсн цагтан Эрднь эцкəсн эр һанц өнчн залу болхас 
ханцн дертə, хорма орта йовсн залу санҗ. Сананд уга бəəтл, нег өдр Бардм гидг 
байн Эрдниг хəəҗ одад, Эрдниг бийинь онцлн: – «Хавсн сеертəн дөң, сер хавсндан 
түшг» гинə. Чи нанд хуура дү бол, би чамд хуура ах болсв, тиигəд хамций! Əəлд 
əрк зөөһəд, бүсгə авч өгсв, гер бүрҗ өгсв, хөөннь өнч салһҗ, мал өгсв, чи нанд 
күчəн өг, – гисн санҗ. Тиигəд Эрднь Бардмин мөрнə сəəрт ирсн юмн санҗ. Эрднь 
өңгрсн цагин теднə кергиг бодҗ, дун уга суув. Терүгəн гүүцдхəр бəəхшң болад, 
өөд хəлəхлə, Бардмин барзһр нүр-чирəд байрин илрл билхҗ одсншң болад, марзаҗ 
бəəв.

– А, Эрднь, – гиһəд, – кесн ачиг тусар хəрүлдг күүг бурхн теңгр өршəдг юмн, 
– гихлəнь, Эрднь седклдəн: «Мини ачиг хəрүлхəр бəəдг чигн», – гиһəд байрлҗ суув. 

– Тиим, тиим, тегəд таниг бурхн теңгр өршəҗ бəəх юмн. «Күлгин сəəниг 
унҗ бəəһəд, күүнə сəəниг ханьлҗ бəəһəд мед» гидг эн, – гиһəд, Бардмиг таалрхн 
хəлəхлəнь, Бардм байрлн: 

– Ха-ха! – гиҗ инəһəд: – Иигҗ келснчн сəн, би ик байрлҗ бəəнəв, ачиг тусар 
хəрүлдг өдр ирв, – гиһəд келҗ бəəхд Эрднь седклдəн: «Тиигснтн сəн, нүл, килнцəн 
гөңглх болнат. Тиигҗ келəд, намаг авч ирсн билə, керг деерəн хуура дү биш, боол 
зарцин кевəр үкр, царшң зарад ирлəт, бүсгə авч өгнə гиһəд, Түвшниг бас боол 
зарцин кевəр зарҗ ирлəт, мадна һарһсн үрн көвүдиг чигн хəрд орсн наснаснь боол 
зарцин кевəр зарад ирлəт, мана нег өрк əəлиг нүл, килнцтəһəр зарад ирлəт», – гиҗ 
бодҗ бəəһəд генткн хəлəхлə, Бардмин өңг дүрнь хулһн гетҗ бəəх мисшң үзгдв. 
Мусг гиҗ инəҗ оркн, хар хурм2 һоснаннь түрəһəс мөңгн бөглəтə ик хар чагчаг авад, 
һарин альхнаннь хотхр дүүртл көк насваг саҗад һарһҗ, дорк урлын накунь дүүрəд 
бомбатл кеҗ, деерəснь келнəннь үзүрəр дарҗ-дарҗ оркн, ардан эргəд, дерин шуһу 
уру палд-палд гиҗ нульмҗ оркад:

– А, Эрднь, ю бодҗ бəəнəч? – гиҗ сурв. Эрднь бодҗ бəəсəн нууҗ нул уга, 
цаһан седклəрн цөминь3 келҗ бəəхд, Бардмин өңг зүснь агчмин зуур хүврəд, олчһр4 
халхнь иҗвлзəд, багзһр сахлнь сөрсəһəд, барвһр хурһднь атхлдад келв: – Хү, Эрднь! 
Юн гиҗ бəəнəч? – гисн үгиг əрə келҗ һарһсншң болад, чичрəд одв. Зулхин нүднь 
йораларн кедү эргҗ одад Эрдньд тусв. Ки һалзу дəврсн юмн метəр генткн киитнəр 
инəҗ оркад бас: – Чамаг иигҗ келх гиҗ огт бодҗ угав. Чи чееҗдəн иим му сана сəкҗ 
бəəсн билү? Би бүсгə авч өгсн уга ю? Чи яһад көвүдтə болсмб? Бүкл гер-бүлəрн ю 
идҗ, ю ууҗ бəəнəч? Цергин алв күлəлго бəəснчн кенə күчмби? Тер гецлиннь кесн 
кергт көтлгдлго бəəснчн кенə күчмби? Эн бүкн мини чамд кесн ач-тус биш ю? Эн 
ач-тусин хəрүд ю кеҗ өглəч?  – гиҗ оркв. 

Эрднь шилнь тасрад одсншң, толһань һудыһад, генткн сана авсншң босад 
һарх гитл, Бардм тендəс: 

1 Дииз тавг – тəрлк.
2 Хурм – арсар кесн.
3 Цөминь – цугинь.
4 Олчһр – дүүрң чирəтə күүнд дурго болад иигҗ келдг.

– Су! – гиҗ хəəкрəд, залһн: – «Кү асрсна толһань цуста, мал асрсна амнь тоста» 
гидг эн, – гиһəд Бардм харахд1 Эрднь нəрн геснь оралдҗ одсншңгар эргҗ сууһад 
уульв. – Чи долан үртə болҗ бəəһəд, мини кесн ач-тусиг медлго йовсн ю? Мини 
баранд багтҗ, нутгин алв күлəлго, дурарн йовҗ бəəхдəн мини ач-тусиг медснго ю? 
– гиһəд келҗ бəəтл, Көк Чөткр бүсгəнь альвн заңган һарһҗ: 

– Ур килңгəн дарҗ, Эрдниг уучлтн. Мана һар дор бəəсн Эрднь биш ю тер, 
заңһсар йовад, заксар кеҗ ирсн Эрднь эс билү? Һал гиҗ хəрҗ үзəд уга, усн гиҗ 
цухрҗ үзəд уга, эзндəн үннч йовсн Эрднь эс билү? Тиигəд теңгр бурхд өршəҗ, үрн-
садта болсан медəд, тиигҗ бəəсн эс билү? Эн өдр мана үгиг яһад бəг гих юмб? Тиим 
эс  ю, Эрднь? – гиҗ инəснд Эрднь:

– Тиим, тиим! – гиһəд, толһа докв. Көк Чөткр гидг хочта бүсгəнь тиим альвн 
арһтаднь бахтҗ бəəсн Бардм:

– А, Эрднь, би чамаг уучлсв, «барс догшн болҗ бамбаһан алшго юмн», би 
уучлсв, зуг чи ачиг медəд, тусар хəрүлх өдр чигн ирв, – гиһəд, Эрдниг ширтҗ бəəв. 
Тиигхднь Эрдньд мисин хумсн дор бəəсн хулһн тедү бəəсншң болв.

– Ода чи нег көвүһəн мини дурнд өг, – гиҗ Бардм байн Эрдньд келснд түүнə 
үгин цаадк учринь өөлһҗ медлго алңтрад, Бардмиг ширтҗ бəəһəд: 

– Эзн минь, ямр үг келҗ бəəнəт? Нег көвүн биш, бүкл гер-бүлəрн тана эрк 
дурнд эс бəəнү, тана заңһсар йовад, заксар кеҗ эс бəəнү бидн. 

Эрднин эн үгиг соңсад, Бардмин нүр-чирə тинис гиһəд: 
– Иигҗ келснчн зүүтə, боол зарц бəəсəн иигҗ медснчн сəн, – гиһəд, бүсгəһəн 

хəлəһəд инəв. Бардм байн залһад, бас барун һарин хумха хурһарн утхад, дорк урлдк 
насван шүлсиг һалын көвə уру хайҗ оркад, үрглҗлн келхдəн:

– Ор һанц əмншң көвүтəг чи сəн меднə, тер көвүнəмм əмн насна дольгт чини 
нег гер-бүлиг цугинь һарһна гихлə, мини дурн билə. Зуг бурхн номд һарсарнь үзвл, 
чини ууһн көвүн Дорҗин җил наснь таарч бəəнə, тиигəд эн өдр чамаг дуудҗ ирүлəд, 
сəн дуричн сурҗ бəəх керг. Дольгт һархдан чини ууһн көвүн мини көвүнə хəəртə 
үздг сəн мөринь унад, өңгтə сəн хувцинь өмсəд дольгт һарч йовх болна, – гиһəд 
келҗ бəəхд Эрднин нүднь ухрхаһасн өсрəд һарч одх бəəхшң бəəв. Эрднин нүднь 
гиллзəд, урлнь чичрҗ:

– Дольгт һарч йовна гинү та? Йовад хама одхв? – гиҗ сурв. Тиигхлəнь Бардмин 
нүдн чигн бүлт өсрн гисн болад одв. Учрнь – Эрдниг тиигҗ тулҗ сурх гиҗ бодсн 
уга санҗ. Хар чагчарн ширə цокад:

– «Му ноха толһаһинь илвл, күүнə толһа өөд һəрəднə» гидг эн! Энүнə келҗ 
бəəх үгнь! Хама оддгинь би чигн медхшив, теңгрт һарч йовв чигн, һазрт орҗ 
йовв чигн – чини тер көвүнə дурн. Мини көвүнə һə садһинь авад, «цаснд мөр уга, 
цааснд нерн уга», нүднд үзгдшго, чикнд соңсгдшгоһар тоньлх болна, – гиҗ бəрклв. 
Тиигхлəнь Эрднин үснь үүрəд, яснь яарад одсншң үг, дунь тасрад сууҗ бəəхдəн: 
«Көөркү минь, цаснд мөр уга, цааснд нерн уга болад, үзгдшго, соңсгдшго одхичн 
яһҗ күлəнə би? Арвн сардан гесндəн өргəд, əңгр шар уурган көкүлəд асрҗ өсксн 
экднь юн гинə би? Хəəртə дүүнртчн юн гинə би?» – гиҗ бодхдан хур, мөндр болһад 
асхрулҗ суув.

– Мана күүнə заңгиг чи сəн меднə, чини батхнын чинəн əмн түүнə һарт эс ю? 
Ууртан базһҗ оркдг юмн болвл, яһдган сəəнəр бодҗ үз! Ю кевв чигн – дурнь, кеннь 
биш гихлə, харчудын эзн амбн2 дүнь эс бəəнү? Шарчудын эзн лам авһнь эс бəəнү? 
Һар доран бəəсн боол зарциг ю кенə гивв чигн – дурнь. Иигҗ бəəснчн үкдг хулһн 
мисин сүүллə ирҗ наадна гидгшң эс ю? «Нар  дахсдын чирə бүлəн, нойн дахсдын 
гесн цадхлң» гинə, у хорма дорнь амрч йовсан медхлə – болна. Эцк, көвүн кедүлн 

1 Харах – уурлҗ келх.
2 Амбн – нойдын зерг.

бəəҗ бəəһəд, цергин алв күлəлго йовҗ бəəсəн медх кергтə, тер му гецлиннь төлə 
чиргдлго бəəсəн медх кергтə, кесн ачинь медх кергтə. Нег көвүн гидг юнви? Сəн 
дурарн җа, болна гиҗ оркх уга ю? – гиҗ Көк Чөткр хаҗуһаснь яңшч бəəхд Эрднь үг, 
дун уга уульҗ суув. Җа гиҗ келдг юмн болвл, келм тасрг гиҗ таңһрглсншң нег амн 
үг чигн уга уульҗ бəəв. Эрдниг җа гиҗ келүлҗ ядсн Бардм ууртан догшн барсин 
кевəр өсрн босч ирəд, Эрднин дəəкрсн күклəснь авч ташад, чичҗ, ишклҗ девсв. 
Эрднин хамр, амнас цусн турглсн болв чигн, ам аңһаҗ, үг келлго бəəв. Көк Чөткр 
харсч авсншң болад:

– Эрднь! Чи бичə тииг, тиигснчн бүр тус уга, толһадан зовлң үзсн деернь гер-
бүлəн, бүсгəһəн, көвүдəн түрəнəч, тедниг уснас салһсн заһсн мет болһҗ оркнач. 
Тер көвүнчн цаснд мөр уга, цааснд нерн уга болад одна гиснчн һазр деер əмд йовх 
юмн. Чини сəн кеснə хəрүд бидн тус кей, шин гер бүрҗ өгий, өнч салһҗ, мал өгий. 
Җа гиҗ орк. Сəн дурарн өгнəв гиҗ орк, тиигəд келҗ орк, түргн келҗ орк, хү, Эрднь! 
Яһв чи? Келнчн тасрҗ одсн ю? – гиҗ бəəхднь Бардм əмсхлҗ босад, һалын чимкүриг 
авад: – Келнчн тасрсн болвл, би кел орулый, өргнчн зуурч одсн болвл, би шүдичн 
заалый! – гиһəд, цокад оркхла, Эрднин духаснь цусн орглн һарад, бийинь улан 
түүмр болһҗ оркв.  

Эрднь генткн уха, сана авад босад ирхлə, цоксн кевтəн бəəсн Бардм келв:
– Маля хату, махн җөөлн санҗ ю? Ода медвү? Медəд уга болвл, бас медүлҗ 

болна, – гив. Эрднь басл үг, дун уга кевтəн зогсв. 
– Ай, Эрднь мини, чи юунд иигҗ бəəнəч! Чини көвүн келəр1 биш, көлəр одх 

болна, иигдг юмн болвл, эврəн цергт туугдсн деернь көвүһəн бас келəр йовулх 
болнач, – гиһəд Көк Чөткр бас яңшв. Эрднин амн генткн неегдсншң болад келв:

– Көвүһəн дольгт өгшгов, намаг ю кенə гивл, кетн, – гив.
Түвшн эн күртл бодҗ ирəд, эврəн эрк уга сана алдҗ оркн, үүрлһəн нег уда 

сегсрəд өөднь һарһҗ, тамтг-тумтг йовв. Тиигҗ йовхдан Түвшн: «Тер Чөткрин 
үгиг иткəд, харңһу бүрүл күртл девл хувцинь хатхна гиһəд сууҗв. Үнəртəн хөншң 
номһн, генн əмтн санҗ би», – гиһəд, бийəн гемшəҗ йовв. 

Тер асхн Түвшн Дорҗиннь девл халад сууҗ бəəтл, генткн үүдн неегдҗ, 
шумрнь унтрад, һалын зальнь хөөмр тал хурлзн делсəд одв. Утцта зүүһəн бəрсн 
кевтəн Түвшн үүдн уру хəлəһəд, чочад одв. Хойр күн үүдəр багтҗ ядсн метəр нег 
күүг өргəд орҗ ирв. Түвшн сандрад:

– Энчн кемб? – гиҗ сурв.
– Кен гинү? Дорҗ биш ю? – гиҗ негнь келв. Тегəд Түвшн: – А, Дəр эк минь! 

– гиһəд, ду тəвəд, көвүнəннь толһаг теврəд авв. – Көөркү минь, яһснчн энви? Хама, 
яһад иим болҗ орксмби? – гиһəд сурснд, негнь:

– Яһсинь бидн үзсн уга, байна хатн келсəр бурхн теңгр килңнҗ, хəрҗ йовхин 
зуур мөрнəсн унсн янзта. Цусн һалзн кевтəн орҗ ирлə, һалын көвəд цусар бөөлҗҗ 
бəəһəд, генткн əмн-шир уга болад унсн кевнь эн. Гертнь түргн күргəд өгцхəтн гилə, 
тиигəд күргҗ ирлəвидн, – гиһəд, өр өвдсн харцар ширтҗ бəəһəд һарч йовхин зуур: 
– Түргн күрəд ир гилə, – гиҗ оркн йовв. Түвшн көвүһəн орнднь кевтүлҗ оркн: – 
Бурхн теңгр килңнҗ гинү? Яһад бурхн теңгр килңнхв? – гиһəд, көвүнəннь нүр-чирə 
болн толһаһинь үзəд: – Цокад алҗ оркҗ биший, а? Дəр эк минь! – гиҗ ду алдад 
уульв. 

Түвшн көвүнəннь хаҗуд сөгдн сууһад, уульсар нег һанз тəмк татхин зуур 
көвүнь сергəд, нүдəн неев. Эн бəəдлиг үзəд, Түвшн нульмсан альхарн арчад:

– Дольгт одшгов гихлəчн иигҗ алҗ биш ю? – гихлəнь, көвүнь толһаһан əрə 
көдлгхшң болҗ докад:

1 Келəр – күүнə келсн үгəр.

– Меемə1! Тиигҗ келсм буру биш эс ю? Эцк, эк, дүүнрəсн салад, цаснд мөр 
уга, цааснд нерн уга яһад одна би? Тиигəд дольгт одшгов, үкв чигн дольгт одшгов 
би гиҗ өрцв, – гиһəд, экəн ширтҗ бəəв. Тиигəд ширтҗ бəəхднь нүднднь хорслын 
заль дөрвкҗ бəəв. 

– Дорҗ-а! Сəн көвүм, санамр бəəһич, кукн, эцкчн əм цүлəд, нег амн үгəр 
дольгт өгшгов гисн билə. Тиигəд нег күүнə төлə цергт көөгдсн юмн. Би чигн негл 
амн үгəр дольгт өгшгов гиһəд дəəлгдəд, өмнəснь гедрг дəəлəд һарч ирүв, – гихлəнь, 
Дорҗин үзхин арһ уга шархдҗ хавдрлсн нүр-чирəднь байрин илрл тодрн инəмсклв.

Экиннь һариг илҗ бəəһəд, Дорҗ кесг тунсншң болҗаһад: 
– Меемə! Көөркү Һалдна келəд бəəснь орта, зүүтə санҗ, эн өдрин керг яг түүнə 

келсəр болв. Түүнə тиигҗ келсиг бурушаҗ бəəсн би үнəртəн хөншң номһн, генн 
əмтн бəəҗв, хөншң номһн əмтн гиһəд өршəсн уга эс ю? Номһн, генн гиһəд, чон хөөг 
өр өвдəд, идхəн тевчəд тəвҗ оркшго, тер мет хар, шар нойд, баячуд мадниг идхəн 
тевчəд тəвҗ оркшго юмн, эн чигн үнн керг. Кезə нег өдр үзнə таанр гиҗ Һалдн эс 
келлү? Нанар харҗ, Һалдн ик юм медсн санҗ, тер яһад тиим болсмб? – гихлəнь, 
Түвшн сана алдҗ оркн:

– Көөркү Һалднчн нəəтг баһ насндан мууг үзҗ, мод дөрəлҗ2 йовад, олн юм 
үзсн юмн. Көөркүм, тиигҗ йовад нег шумран3 алдсн эс ю. 

– «Долан көвүн төрхлə, негнь һəрг болна» гидгшң, Һалдншң хурц көвү һарһсн 
чамас Адучшң тенг əмтн бас һарх юмн чигн, – гиһəд Дорҗ келснд, түүнə үгин 
учринь өөлһҗ медсн Түвшн:

– Чамаг Адуч одад йовулсн ю? Нег амн үгин дока өгсн уга ю? – гихлəнь, 
толһаһан зəəлəд:

– Тер нег амн үгин сург4 чимə өгхнь бəəтхə, ямр учриг бас келсн уга. Түүнə 
келснь – чамаг хəрҗ иртхə, экдəн тус болад, дүүнрəн асртха гиҗ бəəнə. Əдəм көдəдк 
бəəшң деернь му малынь асрҗ бəəнə гилə. 

Түвшн эн күртл бодад, тү гиҗ нег нульмад өөд хəлəхлə, гертəн өөрдəд ирҗ. 
Үзхлə, өмнəснь бичкн көвүн күүкн хойрнь тортг-тортг гиһəд тосад аашна, тегəд:

– Тотш-а! Көөркү минь, арһул йов, цаснд унҗ однач, – гиҗ дуудад, түргн-
түргн алхҗ йовв. Түвшнд тиим чидл күчн яһад орҗ орксмби, чавас! Тотшнь олн 
көвүд дотр төрсн ор һанц күүкн үрнь болна. Түүгəн Түвшн нүднə цецкə мет хəəрлҗ 
асрад, кү кесн юмн. 

Түвшн арвн долатадан Эрдньлə ниилəд, һучн дола күртлəн зурһан көвү һарһҗ. 
Арвн йистəдəн һарһсн ууһн көвүнь Дорҗ ода хөрн тавта. Зурһадгч көвүнь Чолунбат 
һархла, Түвшн басл көвүн чигн гиһəд һундҗ бəəсн болхас көкнднь үсн орлго бəəв. 
Тегəд асрулҗ өгдг əəл олҗ ядад, отхнь эн болг, дəкҗ көвүн үрн бичə һартха гиҗ 
йорлад, неринь Отхн гиҗ тəвсн бəəҗ. Отхна һурвн настад Түвшн бас давхр болсан 
седҗ5 медəд, күүкн үрн һартха гиҗ йорлад, цадхна6 өвртнь шур, тан, йоов хадад, 
гиҗг үсинь күүкн үрншң тəвсн бəəҗ.

Түвшнə күсл эрмшлəр күүкн үрн һарснд Түвшн ик байрлҗ, көкнднь үсн 
орхдан делврəд һооҗҗ бəəв. Əрə-керə үзсн күүкн үрнəмм наснь ут болтха гиҗ 
йорлад, неринь Тогтх гиҗ тəвсн юмн. Хөөннь эрклүлəд Тотш, Тотш гисəр бəəтл, 
нернь Тотш болҗ шиңгрсн санҗ. 

1 Меемə – эк.
2 Мод дөрəлҗ – йовһн.
3 Шумран – нүдəн.
4 Сург – зəңг.
5 Седҗ – олҗ.
6 Цадхна – «цаадкиннь» гисн үг.

Түвшн хойр көл деерəн əрə зогсч, тосад ирсн Тотшиннь толһаһинь илҗ, нус-
нульмсинь арчҗ таалв. Экнь хəəртə күүкəн өкəрлн илҗ бəəхд Чолунбат талднь 
хоцрад1, нүцкн көлəрн һазр девсəд, əрə тесврлҗ бəəсиг Түвшн үзҗ бəəв чигн оварсн2 
уга. 

Кезə хөөннь ахчн яһҗ бəəнə, зовлңнь зогсв гиҗ сурад хəлəснд, Чолунбат 
тиигəд томата күүнə тоод орсншң байрлад:

– Сəəхн унтҗ бəəнə, – гив.
– Көөркү, зовүрнь даргдад одсн биз. 
Тиигтл Тотшнь экиннь хорма татад:
– Меемə, меемə! Чолунбат ахин чикинь үзич, – гиһəд үзүлв. 
– Яһҗ? – гиһəд, Түвшн үзҗ оркн: – А, Дəр эк минь! Көлдҗ биш ю, көлдҗ биш 

ю? Герт бəəҗ бəəһəд, яһад иигҗ көлдəҗ орксмбч? – гиһəд яһлалҗ бəəтл, бичкн 
окнь:

– Меемə! Көлдсн биш, татад тиигҗ орксн юмн, – гив.
– Татад гинү? Ямр эрлгнь татад таслх гисмби? – гиһəд, Чолунбатыг хəлəв.
– Балдн нирв, – гиһəд, Чолунбат уульв.
– Ода энүнə чикиг таслад, дольгт һарһхнь дуту санҗ ю? – гихлəнь, Түвшнə 

нүдн хорслар дүүрв. – Чавас, Һалдн бəəсн болвл, тер тоотд юминь үзүлх билə. 
Негинь девсəд, хавс, хəврһинь күүлəд, зуурм əмтə кеҗ хайсн деернь бас негинь иим 
дүңгə болһҗ оркх билə, – гиһəд, Түвшн хараҗ бəəв. Чолунбат яһад чикəн таслулхд 
шахсмб гихлə, кергин өңгрцнь иим санҗ.

Экнь түлəнд одсна хөөн генткн му герин уньн, терминь ширд-ширд гилгҗ, 
деевр, туурһинь киискəд одх гиҗ бəəсн догшн шуурһн хаһрха-цоорхаһарнь цудхҗ, 
цасн гидгнь һалын көвə күртл күрлҗ бəəлə. Тиигхдəн йисн наста Чолунбатнь өлсх, 
даархин зовлңд чичрҗ бəəв чигн, экиннь закҗ даалһсар бичкн окн дүүһəн аадрулҗ, 
ик ахан сəəхн унтҗ бəəнə гиһəд, санамр бəəсн санҗ. Чолунбат тиигҗ бəəхдəн уульх 
гиҗ бəəсн окн дүүһиннь толһаг илҗ: 

– Чи ухата, уульшгоч, – гиҗ бəəхд окн дүнь боллго ууляд: 
– Талх ас, гесм өлсч бəəнə, – гиҗ бəəв. Чолунбат бичкн дүүһəн эвлҗ, талх уга 

гихлə, бичкн дүнь үкүг зааҗ: – Тенд бəəнə, зүрин арсн түңгрцгт бəəнə, – гив. Тиигəд 
Чолунбат арһ бархдан үкүгин амиг секəд, дотраснь зүрин ишкин арсн түңгрцгиг 
авад, үзич гиҗ, нег сəн ааһ һаршго юмиг үзүлəд: 

– Меемəчн өлн элкəрн йовсн эс билү, харһнад, түрглү унн гиһəд ирх биз. 
Тегəд ирсн цагтан ю идхв? – гихлəнь, бичкн окн дүнь уульхан уурч, нульмсан арчҗ: 

– Цааран тəв, меемəм идтхə, – гив. 
– Чи уульшго ю? – гиҗ Чолунбат сурв. 
– Уульшгов, – гив. 
– Үнəр уульшго ю? 
– Үнəр уульшгов, – гив. Тиигəд уульхар бəəсн бичкн окн дүнь: – Ик ахиг кен 

тиигҗ цоксмб? – гиҗ сурв. 
– Балдн нирв гидг эрлг, – тиигҗ келх гитл, хааһул үүдинь харс-хурс секəд, 

цаста шуурһ татад, Балдн нирв орад ирв. Чолунбат бичкн окн дүүһəн һараснь бəрсн 
кевтəн хөөмрт һарад, орн деер хучата кевтсн ахиннь өмн одҗ зогсад, чонас үргсн 
ишк хурһн метəр чичрлдн, ширтəд хəлəҗ бəəв. Чолунбат бичкн окн дүүһəн: – Бичə 
ə, – гиҗ төвкнүлн, ардан һарһад, бийнь нүдəн алдлго ширтҗ бəəв. 

Тиигхин тенд Чолунбатыг əəлһҗ сүрдүлҗ бəəсн заңшларан алцр-алцр ишкҗ, 
буур мет шүдəн хəврҗ, шилəн шөргəҗ ирəд: – Чикичн чимкəд таслнав, толһаһичн 
шавдад цумлнав! – гиһəд дəврн, барана өмн одҗ, хойр сүвəһəн тулҗ зогсад, чонын 

1 Талднь  хоцрад – хаҗуднь зогсад.
2 Оварсн – оньһсн.

көк нүдəрн тедниг авад идҗ оркм болад хəлəҗ бəəв. Балдн нирв бийнь чигн көвүд 
əəм му дүртə. Шаңхгаснь шана, халх-хачр күртлнь хар хуух ноосн дарсн, оңкр көк 
нүдтə, унҗһр хамрта, дөч эргн наста күн. Сахлтаһасн биш эгчəн дурасн Көк Чөткр 
гимəр юмн. Бийнь гелң самнрта, бас күрəн җиңкн нирв билə. Түүг əмтн Согту 
Балдн, Эргү Балдн гидг.

Балдн тиигҗ аашлсн кевтəн орна өмн ирҗ, орн деер хучата кевтсн Дорҗиг нег 
аҗглн хəлəҗ оркад: 

– Кишго һə, дольгт одх, угаһичн үзсв, – гиҗ, хучаһинь секҗ үзəд, намчлн 
зогсад, урлнь гүвр-гүвр көдлəд, нег юман умшч бəəхшң бəəв. Тиигҗəһəд Чолунбатыг 
мууха гидгəр хəлəҗ: – Хү, чөткр! Экчн хамаран тенҗ одсмб? – гиҗ сурв.

– Түлəнд, – гиҗ Чолунбат негл амн үгəр хəрү өгв. 
– Чөткр гидг юмб? Чи меднү? 
Чолунбат амнасн һарһҗ эс келв чигн, седклдəн: «Чөткр гидг ю? Оңкр көк 

нүдтə, унҗһр дусал хамрта, нүүртəн хар хуух нооста, өмнəснь хəлəв чигн, ардаснь 
хəлəв чигн туң чамла əдл болна», – гиҗ бодв.

Балдн нирв һалын көвəд ирəд: – Хү, чөткр! – гиҗ дуудад: – Дольгт однчи? 
Түргн хəрү өг, – гив. Юн гиҗ хəрү өгхəн медлго Чолунбат сандрҗ бəəхд тер дəкн 
давтн сурв. Тиигəд Чолунбат негл амн үгəр:

– Одшгов, – гив. 
– Юн гинəч? – гиһəд, Балдн нирв ки һалзу дəəрч1 орксншң: – Ха-ха! – гиҗ нег 

инəһəд: – Басл үүлнь хатхҗ бəəх ю? Шулмин баһнь хорта гиһəд, бичкн чөткр əəлго 
келҗ бəəхнь! – гиһəд, барзһр хар саврарн Чолунбатыг базһн авч, барун чикнəснь 
чимкн татхларн, Чолунбатыг чишкүлҗ оркв. Чолунбат əмəн темцҗ бəəһəд2, Балдн 
нирвин барун һарин һуураснь зууһад авсн кевтəн тəвлго бəəв. Балдн нирв йо, йо 
гиһəд йоолҗ бəəхднь, Чолунбатын бор деесн бүснь һазрт моһа мет үзгдв. Тиигəд 
Чолунбат һазрас бор деесн бүсəн Балдн нирвин толһа өөд: – Моһа! – гиҗ бəрклн 
хаяд оркснд Балдн нирв бəрклн чочад, сəриһəд3 одв. Чолунбат чикəн бəрəд уульҗ 
бəəхднь бичкн окн дүнь:

– Ах-а! Геснчн өлсч бəəнү? Бичə ууль. Меемə ирəд, хот кеҗ өгх, – гив. 
Чолунбат бичкн окн дүүһиннь толһаг илҗ:

– Гесм өлсəд уульҗ бəəхшив би, – гив.  
Тиигəд Түвшн көвүнəннь чикинь үзəд, маңнаһинь илəд:
– Чолунбат гих неричн Һалдн гецəчн тəвсн эс билү? Чолуншң бат бол җу 

гиһəд тəвсн эс билү, Һалдн гецəһəн дураһад күн бол җу, – гиһəд, һурвулн гер талан 
одв. 

Һурвн

Ширдг деер кевс олвг4 тəвəд, зəмлн сууһад, мөңгн бөглəтə хар чагчаһан илҗ, 
зүлгҗ, зог болһҗ бəəсн Бардм товч толһаһан зүн талан эргүлҗ, орна өмн суусн эмəн 
Көк Чөткриг хəлəҗ:

– «Үкдг хулһн мисин сүүлд ирҗ наадна» гидгшң, барс метəр күрклҗ йовсн 
Балднд халдад үкснь – əмнəннь һару, – гиһəд, көк шүдəн ирзəлһəд инəв. Ут сурулта 
һанзан хаш зуув чигн, эркə хумха хойрарн арчад көкхəр бəəсн Көк Чөткр киитнəр 
мусг гиҗ инəҗ оркад:

1 Дəəрч – дəврҗ.
2 Темцҗ бəəһəд – харсад.
3 Сəриһəд – сарсаһад.
4 Олвг – девскр.

– Тиигҗ үкдгин үүлнь хатхсн юмн. Эсклə яһад нар үзхəсн цөкрх билə? – гиһəд, 
унҗһр хамрин хойр нүкəрн тəмкин көк саарл утаг мантулҗ оркад бас: – Тер зуур 
тиим үүл яһад киисəд ирхв? Терчн бурхн теңгрин шиидвр шү! Цувад төрсн тер 
дү гецлнь бурхн шаҗиг муурулад, кишгтə əмт дəврсн эс билү? Юн гинə? Нойднь 
алвтан, баячуднь ядучнран идҗ бəəнə гинү? Ламнрнь шевнрəн идҗ бəəнə гинү? 
Яг түүнə кесн, келсн үүлин орар эцкнь Эрднь мууһан үзҗ, ууһн үрнь Дорҗ үксн 
юмн. Мана хүвд эннь му биш, сəн керг. Гевш1 лам тиигҗ келҗ эс ю? Бийиннь биш 
сүмсинь дольгт һарһвл, улм сəн гиһəд, тиимəс Балдн тиигəд əмтə юмна əм таслх 
цер самнран алдад, мана һал һулмтын төлə тиигəд нүл зөрҗ йовх юмн. Бурхн теңгр 
түүг өршəх болтха! Кишгтə əəлд хальдсна шиидврəн үзҗ бəəнə гиһəд, өөр, холын 
əмтн медтхə… – гиһəд яңшч бəəхднь Бардм седклдəн Балдниг магтсиг таарлго:

– Үзəд уга, медəд уга Балдн ю тер? Арвн хар нүүлин алькинь тевчсн Балднви 
тер, – гиҗ суутлнь, Балдн орад ирв. Үзхлə, дүр-дүрснь үзхин арһ уга. Эр эм хоюрн 
чочад зергдəн: – Яһвчи, юн болв? – гилдəд одв. Көк нүднь бүлтрхд күрсн эгчнь 
босад ирв. Балдн нирвин чирəнь төмр көк болад, оңкр нүднь улм цегəһəд, унҗһр 
хамраснь дуслнь һооҗад, акад дүр-дүрстəшң болҗ одсн бəəҗ. Йоолҗ бирчиһəд, зүн 
һарарн барун һарин һууран атхсн бəəв.

– Яһсмби? Ноха зууҗ орксн ю? – гиҗ эгчнь бас сурснд Балдн толһаһан зəəлəд:
– Ноха зууҗ оркв, ноха болхдан хурц шүдтə кичг ноха зууҗ оркв, – гив.
– Мөрн деер йовҗ йовад бас нохад зуулһх юмн ю? Əрк шиңшч йовад тиигсн 

биз, əрк гивл, герт эс билү, – гиҗ бəəв. Балдн нирв һаран боолһҗ бəəһəд:
– Ноха зууж оркв гихлə, үнəр ноха болһҗ бəəнү?
– Тиигəд юунд зуулһҗ авсмбч?
– «Шулмин баһнь хорта» гидгшң тер бичкн чөткрнь зууҗ оркла, – гив.
– Юн гинəч? Түүнд яһад зуулһҗ орскмбч? – гиһəд, Көк Чөткр эгчнь ширтҗ 

бəəв. Балдн тиигəд Дорҗиг одҗ үзəд ирсəн келҗ бəəхд эр эм хоюрн нег зергəр:
– Тиигҗ ю? Лавта үзвч? – гиҗ сурв.
– Үзлəв, кинь тасрад, нүднь аньгдҗ, зуг сүмснь хаһцҗ йовад угашң бəəнə, 

бурхн теңгр түүг күлəлһҗ бəəдгшң, – гиһəд келҗ бəəтл, Көк Чөткр үгинь таслад:
– Номин күчн эс болхв? Гевш лам келхдəн, сүмсинь дольгт һарһвл улм сəн 

гиҗ эс келлү? Тиигəд сүмсинь күлəлһҗ эс бəəх ю? – гив.
– Зуг уршг икшң, – гиҗ Балдн нирв толһаһан өргəд, Бардмиг хəлəв.
– Уршг ик гинү? Ямр уршгв? Яһҗ медвч? – гиҗ Бардм бачмдсн бəəдлəр сурв.
– Уршг икшң гисм болвл, тер барун нүдəн аняд, зүн нүдəн нееһəд үкҗ. Хəлəх 

дутм бу шааҗ бəəхшң седгдв. Эн болвл – уршг икшң гиснə нег му йор. Бичкн чөткрнь 
һарасм зууһад авсн кевтəн зуурлдҗ бəəхд хар цоохр деесн хар цоохр моһашң үзгдəд, 
өсрəд һарч ирүв би. Эн болвл – уршг ик гиснəмм бас нег му йор, – гиһəд, эврəн эрк 
уга сана алдад, үг, дун уга болв. Тиигəд эр эм хойрин өңг зүснь агчмин зуур хүврəд 
одв. Бəəс гиҗ бəəһəд, Балдн нирв бас келв: – Уршг гисм – дольгт сəəнəр йовулҗ 
чадвл, оралң болхнь маһд юмн. Тер бичкн чөткр урд мини бараг үзм цацу, сүр 
сүмсəн алдад зəəлдг билə, эн өдр мини һарин һуур зууһад зуурлдҗ одв. Чөткр экнь 
мини эгчиг дəəрəд, чөткр гиҗ хараҗ, толһаднь сава күргҗ. Эн болвл – хөөннь буг 
болхин му йор мөн.

– Балдн, чи оралң болна, буг болна гиһəд бичə келəд бə! Гевш лам эс бəəнү? 
Номин түүлд күрсн Лоовң лам эс бəəнү? Тедн бурхна номин күчəр сүмсинь дольгт 
йовулҗ чадх, буг чөткр болгсдынь җиңсрг цутхад əрлһҗ чадх. Түүнəс əəһəд кергго. 
Күргн ахичн яһад Бардм гиҗ дууддви? Уул түшг болсн амбн дүнь эс бəəнү? Шарин 
эзн авһ ламнь эс бəəнү? Тер хойрин сүр, күчн бəəҗ бəəтл, кен, ю кеҗ чадх юмб? 

1 Гевш – лам гелңгин номин цол.

Алтн, мөңгн гивл – бəəнə, адрһар дүүрсн адун малнь бəəнə, тиим бəəтл кень сөрү 
босх юмб? Сахлдан бүдрх гиҗ бəəсн Сəнбайршң тоот тедниг демҗəд ю кеҗ чадхв? 
Сава уга1 ноха сард хуцсншң керг эс ю? Балдн! Болх, болшго юмнас бичə сеҗглəд 
əəһəд бə! Бөкин бөк бəəҗ бəəһəд, эн өдр яһҗ одснчн энви? – гиҗ бəəв. Үгиг залһад 
Бардм:

– Балдн! Əмн һол болсн һанц көвүнə əмн насна төлə хулһн алсна тедүкн юм 
кеҗ оркад, яһҗ бəəснчн терв? Нег тер биш, бүкл гер-бүлəрнь дольгт һарһнав гивв 
чигн, мини дурн эс билү? Сəн дурарнь биш, үн-хунынь өгəд, дольгт һарһҗ бас болх 
юмн. Икл болҗ мини малын нег җилин төлин тасрхал биз. Хөн мини миңһн үлү төл 
эс дахулну? Адун мини зу үлү төл эс дахулну? Үкр, темəн малын төлнь эс бəəнү? 
Тиим бəəҗ бəəтл түүнəс əəһəд ю кенəч? Үзхд барсшң бəəҗ бəəһəд туулашң əмтн 
бичə бол, – гиһəд инəхлəнь, Балдна көк нүднь түүнд һал болад одв. Көк Чөткр үкс 
гиҗ дүүһиннь ханцнаснь татад, нам су гих дока өгч оркад:

– Балдна тиигҗ келснь зүүтə, тер əəҗ орксндан тиигҗ келсн биш, мана өлзə 
оршиг бодад келҗ бəəх эс ю? Мини үзхəс дольгинь сəəнəр эс һарһвл болх угашң 
бəəнə. Гевш ламиг залҗ һарһулх кергтə, тер чадх, – гиҗ бəəхднь Бардмин инəднь 
күрч бəəв. Учрнь – тер лам гевш гисн цолыг яһҗ олҗ авсинь барг меддг юмн.

– Гевш ламиг залад кергго, мана күрəһин ламнр залгдҗ ирвл – болад бəəнə, 
– гив. Бардмин тиигҗ келхднь бас нег учр бəəх юмн. Учринь бүсгəнь Көк Чөткр 
чигн меднə. Сүүлəрнь Бардм теднə келсиг күлəһəд, гевш лам болн күрəһин ламнриг 
залҗ, дольг һарһулх болв.

– Көвүнəмм хəəртə үздг сəн мөриг, дурта өмсдг сəн хувцинь бəрх кергтə. Түүг 
гевш лам авх, ахлҗ суусн да ламд нег сəн мөр бəрх кергтə. Лоовң ламд нег мөр бəрх 
кергтə. Бас гескү демч, һунзд2 эдн бəəнə, теднд неҗəһəд мал бəрх кергтə, бас олн 
хуврг, манҗнр бəəнə. Теднə седклиг байрлулх кергтə, – гиһəд келҗ бəəхд Бардмин 
үг, дунь тасрад, хойр һарин альхарн толһаһан илəд сууҗ бəəв. Балдн тиигҗ келсн 
үгиг эгчнь залһад:

– Тииглго яах билə! Бурхн өршəтхə! Дольгнь гедргəн дəврдг буг бичə болтха! 
Һардг һаруһаснь əəһəд кергго. Нег гер-бүлин үн-хуныг өгəд, дольгт һарһтха гивв 
чигн əəшгов. Мини малын нег җилин төлин тасрха тедү эс ю, – гиһəд Көк Чөткр 
келҗ бəəхд Бардм уру хəлəсн кевтəн суув. Балдн нирв аҗглн хəлəҗ бəəһəд:

– Күргн ах, та бəрцин һаруһаснь əəҗəх ю? Əмн һол болсн көвүн гиҗ бəəснтн 
яһла? Бүкл гер-бүлин үн-хунынь өгəд, дольгт һарһна гиҗ эс бəəлү та? 

Балдна үгиг залһад, эгчнь Көк Чөткр бас:
– Һанц көвүнə əмн насна төлəд юуһан хəəрлхв? – гив.
– Бəрцин һаруһаснь бичə əəтн, цаадк учринь бодтн, – гиһəд, Балдн нирв улм 

цаарлулн келв: – Дольгинь һарһулад, өвчтə көвүһəн нааран татҗ авсн – мана нег 
керг, терүгəр дамҗад, му саната күүнə зүркнднь төөн тəвүлхнь – бас нег керг. 
Тиигəд тана нерн, төр улм бадрх болна, – гив. – Тиим биш гиҗ ю? Тиигвл – тиигҗ 
му сангчд кишг төглдр3 əəлд му кеҗ, буру зөрҗ болдго юмн чигн. Му санад, буру 
зөрдг болвл, бурхн теңгрин шиидврт учрдг юмн чигн гиҗ медх болна. 

Сүүлднь Бардм байн ут гидгəр нег сана алдад: – Күр дү минь, чини келсн 
зүүтə, – гиҗ келəд, лам залҗ ирүлхəр күрə́д Балдниг дахулад одв.

Тедн йовсна ард Көк Чөткр зарцнран хормцулад4 белдкл кев. Нəəмн термтə ик 
герин барун бийəрнь көрг бурхн шавшулад, хөөмртнь зул бəрҗ, күрл мөңгн бурх 

1 Сава уга – ик саната.
2 Гескү демч, һунз – бурхн шаҗна керг-үүл күцəдг улс.
3 Кишг төглдр – кишгтə, бүрн-бүтн.
4 Хормцулад – цуглулад.

җигсəв1. Орҗ ирсн зарцнр болн теднə гер-бүлнь намчлад, адгин көрг бурхнас əдс 
авч бəəв. Төрбат, Өлзəт, Пүрвə эдн чигн дуудгдҗ ирəд сууцхав. Ямр учрар дуудгдҗ 
ирсəн зəрмнь эс медв чигн, Төрбат ахта үкр өвчҗ бəəсн зарцнр барг меддг юмн. 
Тиигтл Альмн орҗ ирв. Көк Чөткр һаза йовхин хоорнд түүнəс:

– Ямр учрв? – гиҗ сурв. Бас негнь: – Дорҗ ямр бəəдгҗ? Бурхн теңгр шиидҗ 
оркҗ гинү? Дүр-дүрсинь үзхин арһ уга цусн һалзн болсн орад ирҗ гинү? Цокад, 
цусар бөөлҗүлҗ, əмн-шир уга болһҗ гинə… – гилдəд, шивр-шивр гиҗ бəəв.

Тиигҗ бəəһəд, үүдн уру хəлəчкəд, тагчг болцхав. Орҗ ирснь Көк Чөткр билə. 
Тер əмтиг даралн нег хəлəҗ оркад, Өлзəтин бүсгəһəс: – Хувр-шивр гиһəд ямр үг 
күүндҗ бəəцхəнə? – гиҗ сурв. Түүнəс сурхин учрнь – амнь  сул күн болхас соңсч, 
медсəн келҗ оркна гиҗ бодсн боллта. Тиигəд əмтн Өлзəтин бүсгəг хəлəҗ бəəв. 
Өлзəтин бүсгə хуухан мааҗҗ, бурхн теңгр шиидҗ оркҗ гинə, нүр-чирəһинь үзхин 
арһ уга болһҗ гинə, цусар бөөлҗҗ бəəһəд, əмн-шир уга болҗ гинə гиҗ бəəтлнь, Көк 
Чөткр:

– Хү, чи кениг бурхн теңгр шиидҗ оркҗ гинəч?
– Дорҗиг.
– Бурхн теңгр шиидҗ оркҗ гихлə, чи иткҗ бəəнү?
– Итклго бəəнəв. Нүл уга сəн көвүн билə, яһад шиидҗ оркх юмби?
Көк Чөткр Өлзəтин бүсгəг киитн харцар хəлəҗ, мусг гиҗ дормҗлсн бəəдлəр 

инəҗ:
– Нүл уга сəн көвүн гинчи? Нүл уга чигн болг. Тер нүл уга болв чигн, төрсн 

дүнь – тер гецлин келсн, кесн нүл эс бəəнү? Түүнə нүүлəр шиидгдшго гиҗ ю? 
Эрдниг таанр сəн меднə, хөншң номһн, эзндəн үннч бəəсн күн эс билү? Эн өдр яһад 
эзнəннь үгиг зөрцсмб? Һəргтҗ эс ю? Тиигснь бурхн теңгрин шиидврəр биш гиҗ 
ю? Дорҗиг гивл, хəрəд ирҗ йовхин зуур яһад ухан-санан уга болсмб? Нүр-чирəнь 
яһад күн үзхин арһ уга болсмб? Юунд тиигəд цусар бөөлҗҗ бəəһəд, əмн-шир уга 
болсмб? Тиигснь бурхн теңгрин шиидвр биш гиҗ ю? Түвшн яһад һалзу болсмб? 
Тиигснь бурхн теңгрин шиидвр биш гиҗ ю? – гиһəд яңшч бəəһəд, намчлн зальврад: 
– А, бурхн теңгрм өршəтхə! – гиһəд, суусн əмтиг хəлəҗ: – Таанр өр өвдҗ болшго, 
одҗ седклəн келҗ болшго, һə наалдна, – гиһəд яңшч бəəтл, орн деер унтҗ кевтсн ад 
өвчтə көвүнь чишкҗ бəрклсн кевтəн өндəһəд ирв.

– Яһвч? Юн болв? Бичə ууль, – гиһəд, Көк Чөткр бəрəд төвкнүлхəр бəəхин 
зуур əмтн босад һарв. Ардаснь Көк Чөткр му дууһар: – Зогсцхатн! – гиһəд бəрклҗ 
бəəсиг соңслго одцхав.

Төрбат ик герин үүднəс һарад одхла, Бадм көвүн ду тəвəд бəрклҗ йовҗ. 
Соңсхла, тер əмтнд Дорҗин нас барсн чимəг келҗ йовҗ. Болв Эрднин герин үзг 
хəлəхəс биш одҗ йовх нег чигн күн уга билə. Цуһар гилтə нүдндəн доһлң нульмста 
гер-гериннь үзгүр одҗ йовв. Хəлəҗ зогссн Сəнтүрнə ханцнаснь татад: – Дорҗнь 
сəəхн унтҗ бəəдг чигн гисн эс билү чи? – гиҗ Төрбат сурв. Нульмсан арчн бəəҗ 
Сəнтүрн:

– Тиим, Түвшн эгчм саахнда тиигҗ келсн билə. 
Тиигəд тедн яахан, хамаран одхан медлго бəəхшң, гериннь үзгүр нег-хойр 

алхҗ оркад, дəкəд Эрднин герин үзгүр одв. Тер хоорнд Көк Чөткр һарч ирəд, 
Эрднин герин үзгүр нег хəлəҗ оркад:

– Сана зовҗ, өр өвдҗ болшго, одад седклəн келҗ болшго, бурхн теңгрин 
шиидврəр үксн му үкл, – гиһəд, Альмнд келҗ бəəв.

– Һацата юмн, хамаран одсмб? Ода күртл кеер ю кеҗ йовдв? – гиһəд, Сəнтүрн 
эцкəн угальҗ келҗ бəəтл, аашна гиһəд, Төрбат ирəд бууҗ бəəсн өвгиг хəлəв. 

1 Җигсəх – диг-даратаһар тəвх.

Сəнбайр өвгн мөрнə цулвриг ачнь Бадм көвүнд бəрүлҗ оркад, цаңтсн сахл-нахлан 
чигн шувтрҗ арчлго одҗ йовв. Одҗ йовхдан ик цаһан девлиннь хормад бүдрəд 
одхшң билə. Сəнбайр өвгн тиигəд одҗ йовхд элəд көвүнь Пүрвə гүүсн кевтəн одад:

– Əдə! Аюл зөрəд кергго, одҗ болшго, өр өвдəд, седкл келҗ болшго, бурхн 
теңгрин шиидврəр үксн му үкл гиҗ бəəнə, – гив. Сəнбайр өвгн көвүһəн шүрүтəһəр 
нег хəлəһəд:

– Юн гинə? Бурхн теңгрт ю кеҗ оркҗ, яһад шиидҗ оркх юмб? Үкр мал чигн 
үкснəннь оңһа деер орклдг бəəтл, бидн яһад одҗ эс болдв! – гиҗ келəд, цааран йовв.

– Хү, көгшн, зогс! – гиһəд, Көк Чөткр бөгшн гүүҗ ирəд, өвгнд: – Та эс бəəсн 
болхас Дорҗин үклин ямринь медшгот, бурхн теңгрин шиидврəр үксн му үкл, сана 
зовҗ болшго, өр өвдəд, седклəн келҗ болшго, – гиһəд хөрв.

– Нүл уга, сəн көвүн эс билү? Түүг бурхн теңгр яһад шиидҗ оркхв? Үкр мал 
чигн оңһа деерəн ирəд орклдг бəəтл, бидн үксндəн яһад одҗ эс болдв? – гиһəд йовх 
гитл, Көк Чөткр:

– Хү, көгшн, чи мана цеерлһиг бичə зөрц, зөрцəд эвддг болвл, сəн юман 
үзшгот, бууриннь заңгиг медшго ю? – гив.

– Бидн үкр малас дор биш, би көлсн зарц чигн биш, ямр зарц чигн гив, үксндəн 
одхнь мана йосн, – гиҗ келəд йовхлань, Көк Чөткр:

– Та көлсн зарц биш болв чигн, Эрднь болвл – мана боол зарц, бидн ю кевв 
чигн, мана дурн, мана цеерлһиг бичə эвд, – гив.

– Эрднь ода зарц чигн биш, тер цергин алв хааҗ бəəнə. Эрднин гер-бүл, бүсгə, 
көвүднь уга тана боол биш юмн. Һошх зарцин алв күлəҗ бəəхнь нег Эрднь чигн 
биш эс ю? – гиҗ келəд, шудрн йовад одхлань, Көк Чөткр һазр девсч бəрклəд хоцрв.

Дөрвн

Эрднин герəс əмтнə эмгнҗ1 уульх, уульн бəəҗ төвкнүлх, шуукрҗ сана алдх 
дүүрəн соңсгдна. Барун зүн хойр бийəрнь малчнр болн əəл гер-бүлин əмтн чикгдəд 
сууҗ оркҗ. Дорҗин күүрин толһа талднь Сəнбайр өвгн сууна. Дал күрч йовх күн 
буурл сахлан имрəд, Түвшниг төвкнүлҗ бəəнə.

– Түвшн-а! Учрсн үүлиг юн гихв? Уульв чигн тер, һаслад һазр мааҗв чигн 
тер. Иим учр кенə толһад эс ирнə! Үкснд уульшго кен бəəхв? Ууляд олҗ авсн юн 
бəəхв? «Үкснд уульсн нульмсн – медш угад келсн үгм» гидг үг бəəдг, иньгин седкл 
өвдкəх, өшəтнə бах хаңһахас оңдан юмн уга. Түвшн-а! Бодҗ үзич, кукн! Нульмсан 
бархин ормд нудрман зəңгдич, кукн, – гиһəд, барвһр ик һаран өвртəн дүрəд, һанз 
түңгрцгəн авв. – Арһ чигн уга, зарһ чигн уга, теңгрт келий, хол һазрт келий хату 
биш ю, – гиһəд, һанзин толһаг тəмкин түңгрцгт дүрəд, толһань дүүртл тəмк утхҗ 
авв. Деерəснь эркəһəрн дарҗ оркад, һарарн һалын цог авад тəвв.

– Түвшн эгчə! – гиһəд, Сəнтүрн уульн бəəҗ бичкн күүкинь Тотшиг өвр деернь 
тəвв. – Түвшн эгчə! Тиигəд яһнач! – гиһəд, бийнь бас уульҗ бəəв.

– Түвшн эгчə, – гиһəд, Пүрвəн бүсгə Альмн бичкн күүкн Шурнаһан өвр деернь 
тəвв. Тиигəд Түвшн дөрвн наста хойр бичкн күүкиг барун, зүн өвдг деерəн суулһад, 
негнəннь барун халхас, негнəннь зүн халхас үмсəд:

– Меемəчн ода яһнав? Усн, түлəһим кен өөрдүлҗ өгнə? Өөр, холым кен 
өөрдүлҗ өгнə? Кенз баһ дүүнринь кен ахлна? – гиһəд уульҗ бəəв.

– Түвшн эгчə! Иигсндчн өшəтнə бах ханҗ бəəх юмн.
– Түвшн эгчə! Үзич, герəр дүүрч суусн ядучнр нүр-чирəһəн нульмсарн норһсн 

бəəнə, тедн чигн зовлңгиг хувалцхар аюл, зеткр зөрəд ирсн юмн. Учрхнь маһд му 
үүлиг медҗ бəəһəд гүүлдҗ ирсн юмн. Ода уульхан уурад, нульмсан арчич, – гиһəд, 

1 Эмгнҗ – һашудҗ.

Альмн келҗ бəəв. Икр хурһншң болад, Тотш Шурна хойр бичкн-бичкн һарарн 
барун зүн хойр бийəснь халхарнь бөмбрҗ бəəсн нульмсинь арчҗ бəəв.

Əмтнə хəəр седклин үгмүд Түвшнд нег зүүлин күч орулҗ бəəхшң болҗ бəəв. 
Түвшн уульхан уурад, нульмсан арчҗ, гиҗг үсəн ясч бəəхд əмтн таалрхн хəлəҗ 
бəəв.

– Тиимə! Таанрин келсн зүүтə, уульв чигн тер, дуулв чигн тер, нүдəн аньснд 
юн бəəхв? Тиигəд иньгин седклиг өвдкəх, өшəтнə бахиг хаңһахас оңдан юн чигн 
уга. Эн өдр теңгрнь чигн, һазрнь чигн, харнь чигн, шарнь чигн түүнə һарт бəəнə, 
түүнə үгиг келнə, арһ угад зарһ уга, – гиһəд, Түвшн урлан зууҗ бəəв. Тиигхин тенд 
Сəнбайр өвгн һанзин толһаг царгин толһад гүвҗ оркад, зес толһаһинь зүлгҗ арчад 
бəрсн кевтəн:

– Түвшн-а! Чи бодҗ үз, кукн. Му үүл гидгчн келəд ирдг юмн биш, киисəд 
ирдг юмн. Зуг күүнə санаһар чигн болад бəəдг юмн биш. Йилңһуя1, кү идх эн нутгт 
күүнə бодсар, келсəр болад бəəдг юмн биш, – гиһəд, сана алдв.

– Күүнə генн баргддго юмн чигн. Түүнə үгиг үнн гиһəд, өцклдүр бүрүл күртл 
һалын герлд эс болхлань, шумрин герлд девл хувцинь хатхҗ бəəлəв, түүг хойр күн 
өргəд орҗ ирх күртл сууҗ бəəлəв, – гиһəд асхрулҗ бəəв. Тиигəд хойр нүднəснь 
асхрҗ бəəсн һашун нульмснь тасрад, халх-хачр деернь бөмбрҗ, бас келн бəəв: – 
Бурхн теңгрт буру санҗ, худл келҗ, хулха кеҗ үзəд уга көвүн эс биш ю, хулһнын 
хамрас цус һарһҗ үзəд уга гимəр эс билү? Бурхн теңгр түүг яһад шиидҗ оркхв? 
Хөрн тав күртлəн юмнд харһҗ үзəд уга эс билү? Яһад зам зуур ухан-санаһан алдад, 
мөрнəс унҗ, нүр-чирəһəн, бүкл махмудан күн үзхин арһ уга болһҗ орксмб? – гиһəд 
уульҗ суув. Əмтнə нульмста нүдн нег зергəр Дорҗин күүрт тусв. Дорҗин халх, 
хамр, чикнь борлад, хогзрад, киитнд хəəргдҗ одсиг тедн ил үзҗ бəəв, чикинь дарад 
күмсг күртлнь урһсн үснь сүгсиһəд, хойр нүднь оңкиһəд, кедү чинəн турҗ2 муудснь 
тодхн үзгдҗ бəəв. Нүр-чирəдк шарх, сөрв, гиҗг үснднь шаварсн цусна шавнь кедү 
чинəн цокгдсинь бас медүлҗ бəəв. Тиигəд «хəəмнь, хəəмнь», «көөркү, көөркү», 
«па-па» гилдҗ бəəв.

Дорҗин күүриг хууралхар босцхав. Төрбат некə олңдаһинь тəəлҗ авад 
хəлəхлə, авхин танг уга буурха-шуурха бəəснь əмтиг шимшрүлҗ бəəв. «Цаһан цасн, 
көк мөсн далад яһҗ тесч йовсмб?» – гилдҗ шагшрлдад, толһаһан зəəлв. Əмтн генткн 
үүдн уру хəлəлдв. Орҗ ирсн Улан Нүдн əмтнə киитн өңг, хурц хос3 нүдинь үзəд, 
хальрн уру хəлəһəд оркв. Тер болвл – Маңһс амбна эрлг Тайг Хар гидгин төрсн 
дүнь болна, нүднь җулвһр улан болсинь келсн биш, чоншң шинҗинь келсн үг. Ода 
Бардмин адуна даамл болҗ бəəх юмн. Юн гидгинь соңсад ир гиһəд, Көк Чөткр 
йовулҗ чигн. Тиигəд суухдан Улан Нүдн марзһр цоохр нүр-чирəһəн үмлзүлəд, һазр 
хучлад суув. Күргəд келтхə гисн санаһар негнь:

– Боол зарц гивл, һошхин алв күлəсəр Эрднин бийнь болад бəəх йоста билə. 
Зуг эн өдр Эрднин бийнь чигн боол зарц биш, тер һошхин алв биш, цергин алв кеҗ 
бəəнə. Керг тиим бəəтл бүсгə, көвүднь яһад бас боол зарц болхв? Яһад иигҗ алгдхв? 
Эрднь һошхин алв кесн кевтəн бəəв чигн, бүсгə, көвүднь дурарн əмəн теҗəҗ эс 
болну? Дольг болх, эс болхнь – түүнə дурн эс билү? Судр номд чигн сəн дурарн 
болтха гиҗ биш ю? – гиҗ келн йовҗ толһаһинь боосн цуста альчуриг авад, Сəнбайр 
өвгнд өгв. Тер хəлəҗ үзснə дару Түвшнд өгəд:

– Күүнə цусн гидг юмн хəрү авлго урсч оддг юмн биш, хадһлҗ орк, – гиһəд 
закв. Түвшн авад, цуста бор альчур деер һашудлын нульмсан асхрулн бəəҗ:

1 Йилңһуя – нег үлү.
2 Турх – эцх, хатх.
3 Хос – хойр.

– Көөркү минь, шинкн хөрн тав орад, əəл гертəн эзн болҗ бəəлə. Эн өдр 
чамасн иигҗ салад хоцрхв гиҗ кен бодсн билə? Көөркү минь, чамаһан арвн сардан 
гесндəн теехдəн кедү чинəн зовлң үзсн билəв, – гиһəд уульҗ бəəхднь Сəнбайр өвгнə 
сананднь иим нег керг орв. Тернь хөрн тавн җилин өмнк керг чигн.

Зуна нег өдр бəрклсн мууха ду һарчахиг соңсад, аанан Түвшниг зоваҗ эс бəəнү 
гиһəд, Сəнбайр өсрн босад һарч. Тер үйд Сəнбайр дөчəд наста цагнь санҗ. Үүднəс 
һарсн кевтəн гүүһəд күрхлə, бор герин үүднд Көк Чөткр Түвшнə хойр үснəснь 
бəрəд, нүдн, нүр уга савадҗасн бəəҗ. 

– Хү, Кишгтə, яһҗ бəəснчн энви? – гиһəд, бəрəд авхлань, үсинь татад, үмтəҗəҗ.
– Энүг асрснас ноха асрсм деер санҗ. Энүһəс ноха сəн, сөөд хө манна, эн 

болвл – будана барулын тедү юмн, – гиҗ. Тиигəд Сəнбайрин өңг зүснь хүврəд: 
– Ямр учрас иигҗ келнəч, уйн күүг юунд иигтлнь цокнач, көөркү биш ю? – 

гихлəнь, Көк Чөткр:
– Өрүн йовад ода ирснь эн. Ик гесəн нарнд шарад, кеер унтҗ, өдр өңгрəснь 

эн, – гиһəд, Түвшнə нүдəр хурһарн хучлҗ.
– Кеер унтҗ кевтсинь үзвч? Түвшн һанцарн йовсн уга шү! Хамт йовсн 

бүсгəнрəс суршго ю? – гиһəд, Түвшнə үүрч ирсн сумлата1 арһсиг үзүлəд: – Түүг 
нег-негəр түүһəд дүүргнə гидг амр ю? Энүг үүрəд, теңгрин халунд бүүрə һазрас авч 
ирнə гихнь амр ю? Тер гестə эс ю? Будана барул гиҗ үздг болвл, хəрүлҗ оркшго 
ю? – гихлə, Көк Чөткр:

– Мөрн, мөңгəн зарад, зарсн əмтн тиимəс эн чигн мини боол зарц, цокад алҗ 
оркв чигн – мини дурн, ю кевв чигн – мини дурн, – гиһəд һалзурсн метəр хəəкрҗ 
бəəв. 

Сəнбайр өвгн эн күртл бодад, сана алдҗ оркн:
– Боол зарц болад байна үүднд заргдҗ бəəсн күүкд күн давхр болад, үр һарһҗ 

асрад, өскəд кү кенə гидгчн келəд баргдшго зовлңта юмн, – гиһəд, толһаһан зəəлəд, 
үг, дун уга болв.

Тиигхин тенд Тайг Харин дү Улан Нүдн əмтнə хорслта киитн харцд болн 
үгд тесч ядад, уру хəлəсн кевтəн үг, дун уга һарад йовв. Һарч йовсна хөөннь өкəҗ 
нег хəлəһəд, Сəнтүрн: – Нүр уга ноха, – гиһəд нульмҗ оркад, хараҗ бəəв. Тиигəд 
Түвшниг хəлəсн кевтəн асхрулҗ бəəсн Сəнтүрнə сананд бас иим нег керг орв. Тернь 
басл хөрн тавн җил өмн, тер үйд болсн керг чигн. Оңданар келвл, Дорҗнь һарад, 
тавн сар болх гиҗ бəəҗ. Шин суух гиҗ бəəсн нилхдəн көкəн көкүлəд, унтхлань, бор 
герин барун иргд тəвҗ оркад, Түвшн бийнь уснд одҗ. Тер зуур бор герин зүн бийд 
ааһ, шаазң уһаҗ бəəсн Сəнтүрн чишксн көвүнə дууг соңсч чочад, һал деер шавата2 
əркин хəəснə өмнəһүр өкəһəд хəлəхлə, Көк Чөткр өмннь йовһн сууҗ оркн, нег юм 
кеҗ бəəхнь үзгдҗ. Уралан одад хəлəхлə, һарарнь зүүһəр шааҗ хатхад, чишкүлҗ 
бəəсн бəəҗ. Тиигəд Сəнтүрн: – Хү, яһҗ бəəнəт? – гиһəд, күрч одад, һазрас Дорҗиг 
шүүрн авсн кевтəн зүн бийд һарад одхла, ардаснь Көк Чөткр көк нүдəрн чонын 
харцар хəлəһəд, Сəнтүрниг авад идҗ оркм бəəҗ. Тиигхдəн Көк Чөткр Бардмд мордҗ 
ирəд, зурһан-долан җилин нүр үзҗ бəəв чигн, уульх, мəəлх юмна ду соңсч үзəд уга, 
хусрң кевтəн бəəсн. Һаньдг гидг хоч нертə билə. Тиим биш гихлə, төркндəн нег 
төрəд ирсн юмн чигн гидг шивр үг чигн бəəдг. Көк Чөткрин тускар зарцнрин амнд 
иим үг чигн бəəдг: һарнь чиг һаршго хату гихлə, амнь өлзə уга хату юмн, амнь хату 
гихлə, зүркнь чолунас чигн хату юмн гидг. Тиигəд Чөткр, Көк Чөткр гидг хоч нертə 
болҗ.

1 Сумлата – сав дотр бəəсн.
2 Шавата – тəвсн, бəəх.

– Му муудан гидг эн, авад хол зəəл! Нүдндм үзгдшго һазрт зəəлүл, – гихлəнь, 
Сəнтүрн көвүг теврсн кевтəн авад холҗҗ.

Сəнтүрн тиигхдəн арвн тавн наста, гиҗг үсинь тəвсн окн бəəҗ. Тиигəд гертəн 
Дорҗиг асрдг бəəҗ. Тиигхдəн Дорҗиг асрулҗ өгдг əəл хəəһəд олҗ эс чадхла, 
Сəнтүрнə эцк-экнь өр өвдəд, манад бəəтхə гисн санҗ. Сəнтүрн эн күртл бодҗ ирəд:

– Көөркү Дорҗ минь! Төрлцсн эгчəншң намаг элгсч, олсн, түүсн амтта юман 
өргəд авч ирҗ өгдг билə, – гиһəд уульҗ бəəв. Тер зуур əмтн нег зерг:

– А, Дəр эк минь! – гиһəд, Дорҗин күүриг əмтн шинҗлн үзхлə, зүн хəврһднь 
ааһин амна чинəн һазр көкрҗ одсн бəəҗ.

– Девсəд күүчҗ оркҗ биш ю?
– Тиигəд алсн санҗ биш ю?
– Керг иим ил бəəтл, яһад бурхн теңгрин шиидврəр үксн му үкл гиҗ келдв? 

Күүнə нүд, күүнə чик, күүнə амиг яһҗ бүтүлҗ чадхв? – гив. Тиигəд əмтн хорсл 
өшрлəн дарҗ ядн, деер, дор дууһар шууглдҗ бəəв. Кемб негнь: – Көөркү Эрднь ах 
үнəртəн генн əмтн бəəҗ, – гихлəнь, бас негнь: – Үзҗ бəəһəд, энүнə һарт яһад орсн 
санҗви? – гив. Теднə үгиг соңсч бəəсн Сəнбайр өвгн:

– Чи хойр ямр үг келҗ бəəнə, түүнə һарт чи хойр орсн уга ю? Энд суусн бидн 
орсн уга ю? Бидн цуһар түүнə һарт орсн юмн. Мадниг тордан1 торһҗ авад, аралҗн 
метəр шимҗ бəəх юмн. Ода бидн цуһар түүнə татсн торднь унсн бəəнə. Эрдниг 
гивл – тер һошх зарцин кевəр унсн юмн. Чи тоот көлсн зарцин кевəр унсн юмн. 
Би болвл, чи тоотыг дахад, торднь бас унсн бəəнəв, – гив. Тер зуур Сəнбайр өвгнə 
сананд Эрднь яһад торднь унснь бодгдв.

Эрднь хөрн зурһан-долан наста цагтан бий һанц залу болад, ханцн дертə, 
хорма орта йовсн залу санҗ. Тиигхд байн нойн йовсн Бардм Эрдниг хөншң генн, 
хөөрмгшң əмтəхн күн гиҗ соңсад, нег өдр көлсн зарц бəəсн Сəнбайриг дахулад, 
Эрдниг хəəһəд одҗ. Эрдньлə күүрсхин зуур терүг үнəр генн, номһн болад зархд сəн 
гиҗ медəд, түүнд:

– Э-э, Эрднь! «Сер хавсндан түшг, хавсн сеердəн дөң» гиснлə əдл бидн хойр ах 
дү болҗ, чи нанд дү бол, би чамд ах болсв, чи нанд күчəн өг, би чамд гер бүрҗ, герг 
авч өгсв, хөөннь өнч салһҗ, мал өгсв, – гиҗ. Тиигəд Эрднь түүг үнншəд дахҗ ирсн 
деернь Сəнбайр чигн үнн болһҗ бодсн бəəҗ. Тиигəд Бардмин мөрнə сəəрд ирсн 
юмн чигн. Хөөннь Бардмин торд орсан медҗ гетлхəн бодҗ бəəтл, əəлд əрк зөөлһəд, 
Түвшниг авч өгəд, хойраһинь боол зарц кеҗ авч. Дарунь сумна зəңг2 болсна хөвəр 
Эрдниг һошх кеҗ авч, көвүднь өссн цагт бас зарц кеҗ зарв. Сəнбайр өвгн эн күртл 
бодҗ ирəд: «Тиимəс Көк Чөткр омгшад, мана йозурин зарц мөн, ю кевв чигн – мана 
дурн, алв чигн – мана дурн гиҗ яңшч бəəх биз», – гиҗ бодад, толһаһан зəəлəд суув.

– Һошх зарснь – нег Бардм зəңг биш, һошх болад заргдҗ бəəхнь – нег Эрднь 
чигн биш. Һошх болгсд һошхин алвиг гүүцгдхəс биш, түүнə бүсгə, көвүднь боол 
биш шү! Эрднь негт һошхас һарад, ода цергин алв хааҗ бəəнə, бүсгə, көвүднь 
эврəннь дурар əмнə арһ кех кергтə, – гиһəд негнь келҗ бəəв.

– Бидн болвл, алвн һошх биш, көлснə зарц юмн. Ода көлсəн некх кергтə, əəх 
юн бəəнə? Яамнас3 əəдг толһа уга, ялас əəдг мал уга, өгшго болвл, негəрн болхм, – 
гиһəд, негнь келҗ бəəтл, түүнə үгиг Сəнбайр өвгн таслад: 

– Тиим биш, керг-үүл гидгчн келсншң амрхн болдм биш, чи һошх биш болв 
чигн, ода торднь орҗ одсн бəəнəч. «Хашң мөрнд маля олн, яду күүнд нойн олн» 
гиһəд юунд келсмб? Уршгас əəдго кен бəəхв? Ял уга гисəрчн яамн тəвҗ оркну? 
Бидн цуһар толһата, толһа авдг үүлəс яһад əəшго юмб? – гив.

1 Тордан – гөлмдəн.
2 Сумна зəңг – селəнə ахлач.
3  Яамнас – нойдас.

– Бардмин ямриг цуһар меднəвидн. Көк Чөткр одахн бууриннь заңгиг чи эс 
меднү гиҗ бəəлə. Керг деерəн бидн сəн меднə, мана сумна зəңг, күнд, хавң, бошх1 
зерг олн нойд цуһар түүнəс əəдг юмн, цуһар түүг зөрцҗ чадшго юмн. Тиигхин 
учринь чигн бидн меднə, дүнь Маңһс гидг хочта үкрдə амбна2 түшлһнь болна. 
Авһнь Мус хочта да лам бəəнə. Бух хойр бөөскиннь күчнд орклдгла əдл, эн Бардм 
тиим хойр ик түшлһтəдəн иигəд һалзурҗ бəəх юмн.

– Аавин келсн зүүтə, – гиһəд, негнь залһад: – Мана сумна ик, баһ олн нойд 
цуһар Бардмас əəдг бəəхд, Бардм болвл – хəрнь, Көк Чөткр гидг бүсгəһəсн əəнə, 
түүнə амнь аңһс гисəр болна. Ода мана əмн түүнə һарт бəəнə, тер ода ик хорслта 
бəəдг болх, сəн юман үзшго гиҗ бəəлə, – гиһəд əəмрҗ3 бəəхəн ил һарһад келҗ 
бəəв. Тиигəд əəмрҗ бəəх күн һанц тер бишшң билə. Сəнбайр өвгн əмтиг аҗглҗ нег 
хəлəһəд:

– Чини тер келсн үгиг мөн гиҗ чигн болна, биш гиҗ чигн болна. Учрнь – 
керг-үүл гидгчн хойр талта юмн. Бардм сумна зəңг, күндиг күртл əəлһдг болв чигн, 
бүсгəһəсн əəдглə əдл, Көк Чөткрнь Бардмиг əəлһдг болв чигн, хəрнь маднас хордг 
юмн. Маднас хордго болвл, биднд көлс, күмс өгшго юмн. Тиигхин учрнь – түүнə 
кедү миңһн шиир мал, хойр миңһн баргин4 бод малнь цуһар мана һарт бəəнə. Кемр 
бидн цуһар нег аюһар мал хəрүлшго гивл, түүнд ямр арһ бəəнə? – гив.

– Мис хулһнын дəəсн, зуг хулһн түүнд амрхн идгдəд бəəшго, түүнд бийəн 
харсч хамһалдг арһнь бəəнə. Чон – үкрин дəəсн, үкриг идҗ оркна, зуг үкр чонас 
бийəн харсч хамһалдг арһта, эн таларн хулһнас деер юмн. Чоныг үзхин тедүд 
үкрмүд орклдн аарглҗ, уйн, му өвдл-сүвдлəн дундан авад, ид күчтəнь чоныг дəврəд 
мөргдг юмн. Тиигəд чоныг əəлһҗ көөдг юмн. Адунас йилһвртə, ухата-саната, келтə-
амта күн төрлктн болҗ бəəһəд, бийəн харсад хамһалҗ чадшго юмн ю? Үкрин чинəн 
болҗ бас чадшго ю? Эн өдр бидн үкрин чинəн болҗ чадсн бəəнə. Үкр оңһа деерəн 
орклдгшң бидн энд цуглрад орклҗ бəəнə, энчн мана бийəн харсч хамһалх нег арһ 
болна. Тиим биш ю? – гиҗ келəд, Сəнбайр өвгн олнас сурв. Үгəн залһад: – Би теднə 
зəрм үгиг соңсч зөвшəрлго бəəнəв, түүнə учриг дор келнəв, эн өдр би эс тиигвү? Үкр 
оңһа деерəн орклдг бəəтл, бидн яһад үксндəн одҗ болдго юмби гиһəд ирсн би, мини 
ардас таанр ирсн, мадниг тиигəд хөрҗ чадшго, эн мана бийəн харсад хамһалсн керг 
биш гиҗ ю! Көк Чөткр угас5 нанас хорна. Учрнь юмб? Мини ик царгас хорна гиҗ 
ю? Мини келнəс хорҗ бəəх ю? Тиим биш, мана элгн əəлин көвүн, бер, күүкн, күргн, 
ачнр цуһар нег мини ам хəлəҗ бəəнə, мини үгиг биш гихнь уга, цуһар хоорндан 
аюта, нег-негəн харсч хамһална. Эн болвл  – мана нег элгн əəлин бүлкмдл6 болна. 
Тиигəд тер мана бүлкмдлəс хорҗ бəəх юмн. Нег нанас хорҗ бəəх керг биш, – гив. 
Үгəн залһад, иим нег үлгүр келҗ өгв: – Эрт цагт нег өвгн долан көвүтə санҗ. Долан 
көвүнь долан хуцын толһашң болад, эв-аю уга санҗ. Тиигəд өмн-өмннь бусдын 
басмҗд7 учрад бəəҗ. Нег өдр тер өвгн көвүдəн дуудҗ авад, күн бүрт неҗəһəд сава 
бəрүлəд, хуһлтха гиҗ гинə. Долан көвүнь тус бүр пүрс-пүрс гилгəд хуһлҗ оркҗ 
гинə. Тегəд өвгиг дөөглəд инəлдҗ гинə. Өвгн тер доран долан саваг негдүлəд баглҗ 
оркад, хуһлҗ үз гиһəд, ууһн көвүнəсн даралн отхн көвүн күртлəн өгхлə, бүр хуһлҗ 
чадҗ уга гинə. Тиигəд өвгн келҗ гинə: «Ода медвү? Таанр тус-тустан йоввл, бусдт 
басмҗлгддг юмн. Нег багла болҗ йоввл, бусдт хуһлгдшго шү», – гиһəд сурһҗ гинə. 
Тиигəд долан көвүнь бүлкмдəд, бусдт басмҗлгддго болҗ гинə.

1 Күнд, хавң, бошх – ямта улс.
2 Үкрдə амбн – ямта күн.
3 Əəмрҗ – əəҗ.
4 Баргин – шаху.
5 Угас – экнəс авн.
6 Бүлкмдл – ни-негн.
7 Бусдын басмҗд – талын əмтнə даҗрлһнд.

Тавн

Хая-хая сана алдҗ, бəəн-бəəн нульмсан арчҗ, нүд чирмлго барун ирг уру 
хəлəҗ суусн Түвшн шанаһан тулҗ, тер һарин тохаһан сөгдҗ суусн зүн көлин өвдг 
деерəн тəвҗ, барун көл деерəн сууна. Суусн кевтəн һалын деегүр, зулын герлд цəəҗ 
үзгдсн барун иргдк дерсиг хəлəнə. Тер түшүлҗ тəвсн дерснə цань Дорҗиннь ясн 
бəəлə. Көвүнəннь күүриг Түвшн тиигəд манҗ суухдан, ю чигн эс аңхрхшң билə. 
Баран деер үүсəтə1 зулыг хəлəхлə, зулын бамбрнь харлад, зальнь моһан келншң 
шовлзҗ, генткн барундан делсч, генткн зүүндəн делсч бəəв. «Салькнд тиигҗ бəəх 
ю, шовлзад бəəдгнь юнви? „Зул бөкхиннь өмн бадрна“ гидг эс билү, тоснь чилəд 
бөкх гиҗ бəəх ю»? –  гиҗ бодад: – Күүрнь болв чигн эн нег сөөдəн гегə үзҗ бəəтхə, 
 – гиһəд, зулын цөгцд тос немс гиһəд босв. Босад одхин зуур һалын көвəн хөөт бийд 
зерглдəд унтҗ кевтсн күүкн көвүн хойриннь хучаһинь ясч оркад, цаарлад, баранд 
күрв. Баран деерəс ногтлад2, зусар нааҗ орксн көк алг китд шаазңгиг авв. Өөрнь 
бəəсн царцмл шар тоснас модн хашгар утхҗ авад, күрл цөгцин амна ирмəгəр тос 
немв. Тоснь хəəлхин тедүд зулын бадрҗ шовлзхнь зогсв, болв зулын зальнь басл 
барун зүн хойр талан делсч бəəв. Тиигəд Түвшн генткн сана авч, арһинь олсншң 
босад, барун талднь бурхна ховдыг тəвҗ халхлад, зүн бийднь тоста шаазңгиг тəвв. 
Тиигҗ оркад Түвшн ардан эргҗ хəлəхлə, дерснə үзгт герл эс тусчахиг үзəд, ховдыг 
хооран түлкв. Түвшн генткн нег юм бодсншң болад, үкс гиҗ ховдын амиг секв. 
Дотраснь хуучрад шарлҗ одсн хадгт оралһата нег юм авв. Хадгин оралһиг секəд, 
эркə хурһна чинəн нег цутхмл күрл бурхиг авад, зулын ард тəвв. Тернь Түвшнə тəкҗ 
ирсн бурхнь, арвн кедү җил өмн намрин нег өдр Түвшн арһс түүҗ йовад кеерəс олҗ 
авсн санҗ. Гертəн авч ирəд, бурхн болһҗ тəкҗ шүтəд, җил бүрин Зул өдр, Цаһан Сар, 
Мəəдр делгх өдрмүдт илдкҗ тəвəд, əəлəс ирҗ, сурҗ ирсн шар тосарн зул бəрəд, күсх 
бүкнəн түүнд даалһад мөргдг бəəҗ. Нег өдр Һалднь үзəд: – Меемə, – гиҗ инəһəд, 
– бийдəн эзн болҗ чадлго бəəҗ, əəлин ацанас кеер унҗ хоцрсн юмиг тəкҗ шүтəд 
ю кенəч? Зеврəд болҗ биш ю? Сорҗ ламшң нег ламин дүр биз, – гихлəнь, көвүһəн 
тиигҗ келдг гиһəд, бурушан керлдсн санҗ. Түвшн эн күртл бодҗ ирəд: «Үнəртəн 
тиим ю? Яһад кеер кевтсмби? Шүтҗ тəкснə хəрүд ямр тус болсмб? Тус уга юмн 
биш ю? Сорҗ да ламшң нег ламин дүр болвл, түүг шүтҗ тəкəд ю кехв? Сүмсинь 
дольгт һарһв чигн болад бəəнə гисн эс билү? Əмд күүнə нүдиг сохлҗ бəəсн лам 
эс билү? Үнəр нег му нүүлтнə дүр болхнь маһд, энүг шүтҗ тəкəд ю кехв? » – гиҗ 
бодад, үүдн уру шивхəр барун һартан авад даладхин зуур Түвшн бийнь сулрад одв. 
Тиигхдəн Түвшн һалын көвəд унтҗ кевтсн хəəртə нилх көвүдəн үзəд тиигсн санҗ. 
Күрл бурхиг угин кевəрнь тəвҗ оркад, хойр һаран намчлн зальврв.

«Юунд тиигсм энви? Əмнь хəəртə күүкəн яһад эс боднав? – гиһəд, бийəн 
гемшəв. Шилəвр авч унтрхдан күрсн һалыг хучлад, киидц немҗ зерглв. Тиигəд 
барун ирг уру хəлəҗ суухдан Түвшн халхан дахад бөмбрҗ бəəсн нульмсан девлиннь 
зүн ханцар арчҗ: – Үкл гидгчн иимл юмн чигн, агчмин зуур цаснд мөр уга, цааснд 
нерн уга болҗ оддг юмн чигн. Өцклдүр ора девл хувцинь хатхҗ суухдан эн сө 
күүринь манҗ сууна гихиг йир яһҗ бодх билə? Өңгрсн сө хаҗуднь суухдан үкнə 
гиҗ кен бодсмб? Тиим күнд бəəв чигн, седклин үгəн күүндҗ бəəсн эс билү? Түлə 
үүрəд ирхдəн сəəхн унтҗ бəəдг чигн гиһəд, хот кеҗ өгхəр гүүҗ йовсн эс билү би? 
Ода иигəд күүринь манҗ суунав, маңһдур сө күүрнь чигн бəəшго болна, кеер цаһан 
цасн деер дөрвн манин дунд күрч одх болна… Иигəд агчмин зуур үзгдшго болна, – 
гиһəд бодх дутм, нульмсндан күч күрч ядхшң бəəв. – Яахв? „Төрснəс үкнə, хураснас 

1 Үүсəтə – өргсн.
2 Ногтлад – деесəр торһад.

баргдна“ гидг эн, будань баргдад1, өдрнь дүүрсн болхла, ямр арһ бəəхв? Ширəн эзн 
лам чигн үкнə, ширдгин эзн нойн чигн үкнə, далн настань чигн үкнə, долан настань 
чигн үкнə, үкл гидг юмнас гетлдг күн хама бəəхв? – гиҗ бодв. – Зуг Дорҗин үклнь 
тиим үкл биш, будань баргдад, өдрнь дүүрəд үксн үкл огт биш, зуурдын үкл, нүл, 
килнцтəһəр үксн үкл, – гиҗ бас бодв. – Һалдна тиигҗ келснь үнəртəн орта чигн, 
нойднь алвтнран, баячуднь ядучнран идхд күрсн бəəнə. Дорҗиг идснь тер биш ю, 
эцкинь идснь тер биш ю?» – гиҗ бəəв. Тиигҗ сууҗаһад Түвшн чочад, үүдн уру 
хəлəв. Үүдəр əрə багтад Сəнбайр өвгн орҗ ирв. Ик турта, том бийтə өвгн орҗ ирсн 
кевтəн үг, дун угаһар һалын барун көвəд ирҗ сууһад, киидцн һалын цогиг өмнəн 
тееҗ авад, һариннь альхна ариг ээҗ суув. Түвшн угас түүг күндлҗ бəəдг. «Бардмин 
тенд таниг дуудҗ одад, юн гив гисв, – гиҗ бодад, үгəн урлын үзүрəс əрə мөч хəрүлҗ 
авад: – Тер тоотын амнас ямр сəн үг һарх билə», – гиҗ бодад, дун уга суув. Өвгнə 
маңнань атыҗ, буурл күмсгнь зəңгдрҗ, бəəн-бəəн сана алдҗ, тəмкин көк саарл утаг 
бүргүлн сууна. Тиигҗ суухдан өргнəннь буурл сахлыг шувтрн илҗ, соңсад ирсн 
үгнь чееҗднь төөнрҗ бəəлə. Һанзин толһаг тулһин чолунд гүвҗ оркад:

– Түвшн-а! Мини соңсч ирəд чамд келс гиҗ бəəх үгиг чи барг медҗ бəəх биз. 
«Темəч күн бууриннь заңгиг меднə» гидгшң, тер тоотын юн гисиг медҗ бəəхч, юн 
гивв чигн һартнь хөрн тавн-зурһан җилин өдр, сариг өңгрүлсн эс билү чи? Тер 
тоотын амнас эн өдр чигн эн туст ямр сəн үг һарх билə? – гиһəд, соңсад ирсн үгəн 
Түвшнд келҗ чадлго, кесг болтл үг, дун уга сууҗ бəəтл, Түвшн:

– Одҗ кел, келəд түүг үгəрн болһ, энд ирҗ мөргəд, бурхн теңгрəс өршəл 
һуутха, көвүнəннь сүмсиг сəн дурарн дольгт һарһултха гиҗ шаардсн биз, – гив.

– Чи бодыч, би юн гиҗ хəрү өгх зөвтəв? Нег болвл – җа, түүг үгдəн орулс гиҗ 
таалрхдад һарч ирсн болхв, нег болвл – тиигҗ чадшгов, үкл, зовлң дарсн көөркү 
əмтнд дольг-мольгин тускар үг келҗ чадшгов гиҗ келəд, һəəлгдн һарч ирсн болхв 
би? Мини ямриг чи сəн эс меднч? Теднə һарт хөрн тавн-зурһан җилд хамдан заргдҗ, 
зовлңган хувалцҗ ирсн эс билү бидн? Эврəннь үрн-садншң үзҗ бəəһəд, чини биш 
гисиг, чини көвүнə биш гисиг, Эрднин биш гисиг би яһад мөн гинə? Зүркн холвата, 
киисн келкəтə бəəҗ бəəһəд, таанриг зовадг тиим күн огт бишв, таанрин шаардлһиг 
күргəд келҗ орксв, зуг түүг үгəрн болһҗ чадшгов. Мини үгəр болхас давҗ орксн 
бəəнə гиһəд һарч ирв би, – гив. Кесгтəн тунҗ бəəһəд, өвгн үгəн залһад: – А, Түвшн, чи 
бодҗ үз! Тер тоотын үгиг соңсвл, тер Дорҗин сүмсиг сəн седклəрн дольгт һарһхиг 
зөвшəртхə, бурхн теңгр өршəнə, тиигəд бидн чигн уучлна, Эрдниг цергəснь халад2 
хəрүлҗ ирүлнə, көвүдин күч-көлсиг өгнəвидн, бийинь дурарн бəəлһнəвидн гинə. 
Үүнднь юн гиһəд хəрү өгхəн бодҗ үз, кукн! 

Түвшн кесг удтл тунҗаһад:
– «Элҗгн туруһарн таньгдна, күн келсн, кесəрн таньгдна» гинə. Бардмин тер 

үгиг яһҗ иткдв? Кезəнə Эрдниг тиигҗ келəд авч ирсн эс билү? Нанд əрк зөөлһхдəн: 
– Эрднь болвл – дүм болна. Гер бүрҗ өгнəв, хөөннь өнч салһҗ, мал өгнəв, – гисн 
билə. Тиигəд бидниг тордан орулҗ авсн эс билү? Өцклдүр намаг меклəд, Дорҗин 
девл хувцинь хатхҗ белн кеһəд орк, адунд йовх тер күүһəр өгүлəд орк гисн эс билү? 
Адучиг чигн тиигəд меклҗ йовулсн биз. Ах-дүүдəн нег амн үг келҗ уга биш ю? 
– гив. – Эрдниг цергəс халҗ ирүлҗ өгсв гиҗ бəəснь мана төлə биш, эврəннь төлə 
келҗ бəəх юмн, хөншң тиим нег боол зарцан алсндан хармсч бəəх юмн. Көвүдиннь 
көлсиг өгнəв гиснь – көвүдинь хамтнь холвҗ авад, күч-көлсинь шимəд иднəв гиснь 
тер, – гихлəнь, Сəнбайр өвгн түүнə үгиг толһа докҗ зөвшəрəд:

1 Будань баргдад – идх-уухнь чилəд.
2 Халад – сулдхад.

– Чини келсн зүүтə, түүнə тер үгиг яһҗ иткхв, – гиһəд келҗ бəəтл, үүдн 
секгдҗ, һалын утан хөөмр өөд делсəд, Сəнбайр өвгн барун хасвчур хоорлс гиһəд 
одв. Түвшнə үг тасрад, үүдн уру хəлəхлə, цаста шуурһ хүүгүлəд, хойр хуврг күн 
орҗ ирв. Өмннь орҗ ирснь – эндк ик күрəн Лоовң лам болв. Хуучрсн күрң өңгтə 
сагсг үч өмсч, деернь торһн күрм1 давхрлҗ. Хуучрҗ өңгəн алдсн тоорцг деерəн 
ямр нег арсн чиквч зүүҗ. Өмн хормадан бүдрн гисн дүр һарһад, хулхач күүнə 
янзар хултхлзҗ, хулхач нохан шинҗəр зелтхлзҗ, ямр нег му үнрəс җигшхшң барун 
һарин ханцарн хамр, аман бүтүлҗ, үрчһр нүр-чирəһəн үрчһлзүлҗ, илгн урлнь үмр-
чүмр гисншң болв. Тиигəд орсн кевтəн Сəнбайр өвгнə деед бийд һарад суух гиһəд 
доран хəлəҗ оркн зогсв. Девсх нег юмн уга ю гисншң Түвшниг нег хəлəһəд, дəкн 
Сəнбайр өвгиг нег хəлəв. Түвшн гивл – эс үзсншң уру хəлəсн кевтəн һазр хучлҗ 
суув. Сəнбайр гивл – үг, дун угаһар һаран һалд ээсн кевтəн суув. Тиигəд Лоовң лам 
арһ ядсн бəəдлəр доран суув. Дееркн өргəд орҗ ирн, хар эркəн кедү хуһслҗ, барун 
һарин һууртан өлгҗ оркад, бүстəн дүүҗлсн тəмкин даальңгас хамрин насван ман2 
көкүриг һарһҗ авад, Түвшнд седкл келхəр:

– Гем уга үлдснəннь əмиг бурхн теңгрəс һууҗ мед! Бурхн теңгр өршəдг юмн, – 
гиҗ һар насван көкүриг суңһҗ: – Түвшн! – гиҗ дуудв. Түвшн уру хəлəҗ суусн кевтəн 
дүлə күншң, эс соңсч бəəхшң һазр эрəлсн кевтəн суув. – Түвшн! – гиҗ дəкн дуудҗ 
оркад, Лоовң лам му чирəлн насван көкүр бəрсн тер һаран əрə татҗ авв. Нүднəннь 
булңгар хəлəҗ бəəсн Сəнбайр өвгн седклдəн: «Эрҗ ирсн хоринь тавта уулһла, Түвшн 
чадла», – гиҗ бодв. Келəд, үгдəн орулснчн альви гисншң Сəнбайр өвгиг нег хəлəҗ, 
үзвч гисншң зерглҗ суусн Гилг демчиг нег хəлəҗ оркн, шур нүдтə мөңгн бөглəһəрнь 
унтг3 талх көк тəмкиг утхҗ авад, эркə, хумха хурһна чимкүр дүүртлнь авад, хамрин 
хойр нүкəр сорад-сорад, дусл хамраснь өсртл кедү-яду нəəтхҗ, өсрəд һарсн көк хаг 
болн цəəрн һарсн нульмсиг ханцарн арчҗ оркад, Түвшниг бурушасн харцар харҗ: 
– Бурхн бум нүдтə, теңгр түмн нүдтə юмн, тиигҗ болшго, тиигсəр сəн юман үзшго 
болна, – гив. Түүнə үгиг немəд, Гилг демч:

– Сəн седкл үүскҗ, өршəл һуухла, бурхн теңгр өршəх болна. Буйн-кишг 
бүрлдсн əəлд му сансан, буру зөрсн йовдлан гемшəҗ, үксн тер көвүнəмм сүмсинь 
сəəни орнд күргтн гиҗ келəд мөргх кергтə… – гиҗ бəəтл, Түвшн генткн толһаһан 
өргҗ, Лоовң ламиг хəлəв. Нульмста нүр-чирəднь хорслын һал дүрлзхшң, һалта 
нүднь Лоовң ламд җид болад хатхгдсншң болв.

– Юн гинəт? Терчн ямр өршəл, ямр сəəни орнв? Эн үгəн нанд бичə келтн! 
Кү алад, нүл кеснь би биш, сүмсинь дольгт һарһна гиһəд мини көвүг алулсн таанр 
эс ю? «Амн үгд үнн герч, арин сүүдрт нарн герч» гинə, та иткшго болвл, мини 
көвүн Дорҗин күүриг үзтн! Девсəд, хəврһ хавсинь күүлҗ оркҗ эс ю? Ааһин амна 
чинəн хар көкрəд одснь тер кевтəн бəəһə, – гиһəд, барун ирг уру дерснə ца бəəсн 
көвүнəннь яс уру заав. Залһад бас: – Үзлго, медлго үг келəд бəəдг болвл, арвн хар 
нүүлин тевчлəн алдх болнат, лам хуврг күн тиигəд яһҗ болх юмб? – гиһəд, ширтəд 
хəлəхднь, Лоовң ламин аньһр нүднь бүлт өсрхдəн шахҗ, йораларн кедү эргəд одв. 
Тиигəд ода яһий гисншң Гилг демчиг хəлəҗ, эврə чикндəн эс итксншң: – Та соңсву? 
– гиҗ сурв. Учрнь – Түвшниг тиигҗ келх гиҗ огт бодсн уга санҗ. Əəҗ сандрн: – 
Бум нүдтə бурхн минь, түмн нүдтə теңгр минь, йилһн сойрх, эн чөткр бүсгə иим үг 
келх гиҗ бодсн угав би, бурхн өршəлтə деед йозуртн əəл яһад тиигх билə? – гиһəд 
намчлн, нүдəн аняд зальврҗ бəəв.

1 Күрм – куртк.
2 Ман – чолуна зүүл.
3 Унтг – үүрмг.

Зурһан

Налаһад цəəҗ бəəсн ик хөөнə хотна захар энд-тенд əдл биш бор гермүд үзгднə. 
Цаңтҗ шуукрлдад цувлдҗ ирсн үкрин сүргнь хөөнə хашан һазаһур төгəлн дулан 
җөөлн кевтр хəəҗ шахлцн түлклднə. 

Əмтнə чимг царцам эн өдрин киитн шуурһн өр цəəхин баргт һалвлҗ эклсн 
кевəрн цастн шуурһлҗ, теңгр самурад, деер, дорнь альв? Һазр, теңгрнь альв? Бүр 
нүд нееҗ үзҗ йилһхин арһ уга. Үүднəс толһаһан булталһад оркхла, күүнə толһаг 
таслад одм, күн, малыг киискəд одм бəəв. Наста əмтнə келсəр үзвл, иим кецү 
шуурһн болсинь үзəд уга санҗ.

Бардм байнахн яг эн өдриг олҗ йилһсншң идшəн һарһҗ, цə, боорцг, цав хот 
белдəд, гүрм-дорм кехəр көл болҗ бəəв. Көк Чөткриг гивл – шур, сувсар бийəн 
чимҗ бəəв. Тер зуур Эрднин герəс ик цаһан девлтə Сəнбайр өвгн һарч ирв. Нег 
сумл киидц күргҗ өгəд ирҗ йовснь тер чигн. Сəнбайр өвгн Бардмин герин тус ирəд, 
доран зогсад, девлиннь ханцарн шуурһ тосн өмн үзг хəлəһəд, көшч одсншң зогсв. 
Үзхлə – теңгрин шавшлһнас һарч ирсншң олн мөртə күн шарглдад ирҗ йовна. Гүрм 
келгҗ, дольг һарһулна гиҗ лам, хуврг залсар көл болҗ бəəснь эн санҗ. Буурл, саарл 
мөртə, арзһр-хорзһр юман ачсн, сахл, күмсгнь мөстсн, шар улань эс йилһрм ламнр 
ирəд шагшлдн бууҗ бəəв. Зəрмнь буусн кевтəн бийəн гүвəд, арвн термтə ик цаһан 
герүр одҗ йовв. Зəрмнь ачад ирсн цаң, кеңкрг, бүрə бүшкүр, ном, судр зерг юман 
буулһҗ бəəв. 

Зогссн кевтəн хəлəҗ бəəсн Сəнбайр өвгнə инəднь чигн күрнə, уурнь чигн 
күрнə. Тер:

– Кемр нег яду күн залвл, өөрнь бəəв чигн, өдр чилгр болв чигн иигҗ ирнə гиҗ 
ю? Икл болҗ яду-зүдү гелң гецл хойрин негнь ирхнь маһд, зуг байн əəл одҗ залхин 
тедүд шуурһта, цаста бəəв чигн нүүһəд ирв. Эд, мөңгн эс күртвчн, идҗ цадад хəрдг 
эс ю? Па-па, «нүдн улан, мөңгн цаһан» гидг эн чигн, – гиһəд, һазрт нег нульмв. 

Мөрəрн моднас өңгрҗ ирəд, ик герин үүднд буусн Бардм байн мөрəн көтлҗ 
оркад, бийнь хойр сүвəһəн тулҗ оркн, нааран-цааран алцр-алцр ишкҗ, мусг-мусг 
инəҗ, мини хар мөрн ямр санҗ гиҗ инəһəд Гилг демчд:

– Тана хар мөрнəс хоцрдг болвл, мөрн гиҗ уншгов гиҗ бəəсн үүлн бортн 
яһсмб? Хурдн харин көлин шавднь даргдад хоцрсн биз? – гиһəд, Гилг демчиг 
даларнь ташад инəв. Нимгн чирəнь улаһад одсн Гилг демч мусг-мусг инəҗ:

– Тиим, тана хурдн хар турута, җивртə санҗ, – гив. Тиигəд негнь Бардм байниг 
көөрүлҗ бəəхд, бас негнь мөринь магтад, бас негнь немəд бүсгəһинь магтҗ бəəв. 
Тиигəд Бардм байна седклиг хаңһаҗ, бəрц үлүцр олхиг бодсн ламнр җиңнм киитн 
шуурһнд əрə тесч кесг зогсв. 

Бардм ик герин үүдиг дееркн өргҗ секснд ахлад орснь Лоовң лам болв. Тер 
орсн кевтəн шавшсн көрг бурхна өмн одҗ сууһад:

– Бурхн теңгр өршəтн! – гив. Бардм байн һар делгн күндлəд:
– Мана эн күрəһин олн хувргин дотр əмд бурхншң эркм дееднь, Лоовң лам, 

та болна, – гиҗ суутл, мөрнə түвргн1 соңсгдад, ирҗ бууснь Сорҗ да лам болв. Тер 
зуур үүдн деер секгдəд, Сорҗ да лам гевш лам хойр герт орв. Зерглүлҗ тəвсн дорм 
гимəр суусн хувргуд зергдəн босад, тедниг өөд һарһв. Хамгин деед бийд кевс олвг 
деер хойр күүнə бəəр эзлн сууснь Сорҗ да лам болв. Ораҗ орксн шавр бурхншң 
бийнь бүдүн, толһань бичкн билə. Түүни дару сууснь гевш лам болв. Кеер үзсн күн 
əəм дүр-дүрстə, мөрнə кетш баасна чинəн монцхр улан хамрта юмн. 

1 Түвргн – туруна ə.

Тиигтл юмна түрүнд Бардм байна хатн шар-шүр, гилң-далң гилгəд сиик 
саңхан санҗһлзулҗ, тоһрун күзүһəн суңһҗ, хойр ламас əдс күртв. Əдс күртхин зуур 
намчлсн хойр һариннь завсрар монцхр улан хамринь шаһаҗ, мусг инəсншң болв. 
Сорҗ да лам əдс өгсн хар болр эркəн кедү хуһслҗ, барун һарин һууртан өлгəд, 
бүстк тəмкин даальңгас насван ман көкүрəн авад, герин эзнə менд сурв. Дарунь 
эркə хумха хойрин чимкүр дүүртл авсн унтг көк насваг хойр хамриннь нүкəр кедү-
яду сорҗ-сорҗ оркад, бичкн хамран бүлт өсртл кедү-яду нəəтхҗ авв. Хамрнь гивл 
– хойр халхиннь дунд хавчгдсн юмншң билə.

Амр-мендəн хəрүлцн сурлцсна дару Сорҗ да лам зүн талан эргҗ, күзүһəн 
суңһад, орн деер хучата кевтсн ад өвчтə ач көвүһəн хəлəҗ:

– Ямр бəəнə? – гиҗ орна көл тус зогссн Көк Чөткрəс сурв. 
– Басл кевəрн, аашлҗ бəрхнь эрк беркин янзарн, «эркд берк иҗл, беркд бер 

ад» гидгшң му əмтнə һашун ду соңсад, тиигəдл бəəх юмн.
– «Моһан цусн теңгрт, мууһин үг сəəнд» гидг. Хəмə уга1, дольгинь һарһҗ, 

буг-садһинь тоньлһҗ болх юмн, бурхна номин күчəр цугинь кеҗ болх юмн, сана 
зовад кергго. 

Түүнə үгиг залһад, монцхр улан хамрта, оңкр нүдтə тер лам:
– Сана амр бəəтн, бурхна номин күчəр дольгинь һарһҗ, буг чөткриг əрлһҗ, ад 

өвчинь эдгəҗ, кевинь бəəдлднь тохрулҗ болх юмн, – гиһəд, Көк Чөткриг ширтəд 
мусг-мусг инəҗ бəəв. – Деедин орнас иштə төрсн сəн үрн чигн. «Сəəнд му харш, 
бурхнд чөткр харш» гинə, гем уга, бурхнь аврч авна, – гив.

Тиигəд барана өмнəс барун хасвч күртл даралн чиклдəд суусн лам хувргиг 
зəəлүлҗ эклв. Көл барана өмн суусн Көк Чөткр зерглҗ суусн ачнь Осрас шимлдн:

– Тетə, тер суусн ирг маңната, эмəл хамрта кен гидг гелңгв? – гиҗ нег сурв. 
– Тетə, тер суусн багцхр сахлтачн кен гидг ламв? Ямаран дүр уга əмтн! – гиҗ хойр 
сурв. – Тетə, эднчн харһнҗ одсн юмншң хамрад бəəдгнь юмби? – гиһəд шиг-шиг 
инəв. 

Цəəлҗ бəəсн лам, хувргуд нег зерг чочад, өндр орн өөд хəлəлдв. Му зүүднəсн 
чочад, аднь көдлсн көвүн бəрклн чишкəд, сарвлзн өндəһəд ирв. Үкс теврəд авсн 
экдəн күч өгл уга, һарарн лам, хувргуд уру зааҗ:

– Тер йовна! Тер йовна! Мөн, мөн! – гиҗ һарарн Лоовң ламиг зааҗ: – Толһа 
деернь һарад одв! – гихлə, олн хуврг нег зерг Лоовң ламин толһаг ширтв. Эцк эк 
хойрнь бəрҗ авад:

– Əəдг юмн уга! Лам геңгə2 бəəнə, гевш геңгə бəəнə, олн хуврг бəəнə, чини 
əмн насна дольгиг һарһхар бəəнə, тер буг чөткрин цугинь көөх гиҗ бəəнə, – гиһəд 
төвкнүлхəр оралдҗ бəəсн Көк Чөткр дораһур бас көвүһəн чимкəд нам бə, нам бə 
гиҗ дока өгч бəəв. Тиигх дутм һалзурад, экəн түлкҗ, эцкиннь өвр уру дүлəд одв. 
Эцкнь теврҗ авад, төвкнүлҗ бəəхд:

– Яһлав, яһлав, орад ирҗ оркла, намаг авад йовхар бəəнə! – гиһəд, һарарн: – 
Тер! Тер! – гиҗ, шавшч бəəсн көрг бурхиг нег-негəр зааҗ бəəв. – Тер! Тер! – гиҗ 
олн хувргиг нег-негəр зааҗ бəəв. – Тер! Тер! – гиҗ Лоовң лам, гевш лам, да ламиг 
зааҗ бəəв. Тиигəд əəмрҗ суусн олн хувргин өңгнь хүврҗ одв. Нег-негəн ода яһий 
гилдсншң овхс-овхс гиҗ сууцхав. 

Гевш ламиг гивл, əəдг юмн уга гиҗ олн хувргиг гемшəсн харцар ширвҗ нег 
хəлəһəд, өкс босв3. Өвчтнə толһаһинь илҗ, һаринь бəрҗ, өрчинь секəд, зүркəрнь 
үлəһəд тəрндхəр орлдҗ бəəв. Тер зуур олн хуврг нег зерг чочад, тар-тур гиһəд, 

1 Хəмə уга – төр уга.
2 Геңгə – ламнриг күндлəд, неринь келлго «геңгə» гиҗ келдг.
3 Өкс босх – өкəс гиһəд босх.

герин деевр деегүр юмн гүүлдсн дүүрəн һарв. «А, бурхн мини!» – гилдəд намчлад 
бəəтл, дор бийд суусн гецлмүдин негнь:

– Мис гүүҗ йовна, – гив. Гелңгүдин негнь:
– Юн гинəч? Бичə чальча, – гиһəд, намчлад зальврҗ бəəсн да лам болн Лоовң 

ламиг зааҗ: – Медвү кен бəəхинь, – гив. Хувргудын зəрмнь номин хуудсиг бəрсн 
кевтəн көшч одсншң бəəв, зəрмнь герин деевр өөд хəлəсн кевтəн бəəв. Үлəҗ тəрндхəр 
бəəсн гевш лам яахан мартҗ орксншң сулхн кедү үлəһəд зогсв. Лам, хувргуд нег 
зуур намдс гиһəд, ном гүрмəн умшч, амнь гүвр-гүвр гиҗ бəəв чигн, дотран: «Юн 
бəрц бəрх болв? Мал таслад бəрх болву? Эд, мөңг бəрх болву? Гевш лам хəəртə 
үздг сəн мөринь авхнь маһд, да лам бас нег сəн мөринь авхнь маһд, Лоовң лам ю 
авх болв? Нанд юн күртх болв? «Ичхнь идхəс хоосн» гидгшң, ичҗ эмəлго өгсинь 
булалдҗ үзсв», – гиһəд, тус бүр бодҗ бəəв. 

Тер зуур Төрбат орҗ ирснд Бардм:
– Гер деегүр гүүлдсн юмб? Үзвчи? – гиҗ сурснд Төрбат бодс гиҗ авад:
– Үзлəв, – гиһəд, хувргудыг нег хəлəһəд: – Акад, соньн юмн, – гихлəнь, 

хувргуд нег зергəр Төрбатыг хəлəв. Төрбат үгəн залһад: – Нег акад юмн үзгдв, 
барвисн сагсһр хар əмтн өрк деер һарад, му ду һарч оркн, үзгдшго болв. Би əəһəд, 
зүркм хаһрхдан шахв! А, бурхн мини өршəтхə! – гиһəд, Төрбат зальврн бəəҗ дотран 
инəднь күрəд, əрə тесч бəəв. Тиигхдəн Төрбат: «Буг чөткр гидг юмн иигəдл һарх 
юмн санҗ шү. Нохад көөгдəд һарсн мис чигн эднд буг чөткр болҗ, əмнднь күрдг 
болна», – гиҗ бодв.

Төрбатыг дуудҗ авад, Сорҗ да лам:
– Лав үзвч? Хамаран хандад одсмб? – гиҗ сурв. 
Төрбат өкəһəд чикнднь:
– Лав үзлəв, хар кевнг көдрҗ авсншң билə, тер мөншң билə, – гихлəнь:
– Тер мөншң билə  гинү чи? Тер… – гиһəд гекхлəнь, Төрбат:
– Дорҗ мөншң билə, хамаран одснь медгдсн уга, – гив. Тиигəд Сорҗ да лам:
– А, бурхн минь! – гиҗ намчлн, үг, дун уга болв. Зүрк алдҗ əəсн олн хувргудын 

чигн əмсхлнь тəвгдəд, ном судриг болс-бүтсəрнь гүүлгҗ умшч, цаң, кеңкргəн 
ниргүлəд, нир-цур болһҗ бəəв. Тер зуур ад өвчтə көвүн чикшҗ бəрклсн кевтəн 
өндəһəд ирв. Эцк-экнь үкс одад бəрəд автл, орн деерəсн өсрəд, хойр ламин толһа 
деегүр һəрəдəд, цань унҗ одв. Əəҗ сандрсн лам, хувргуд бəəр-бəəрндəн гедргəн, 
түрглү унад одцхав. Ад өвчтə көвүһəн эцк эк хойрнь бəрҗ авад, ташч чичəд засч 
бəəхд судр номнь цацгдҗ, дормнь һалын көвəд унҗ бутрсн бəəв. Гедргəн сарвасн 
гевш лам өндəһəд, түрглү кевтсн Сорҗ да ламиг татҗ өндəлһв. Тиигҗ Төрбатын 
сананас һаршго тиим нег инəдтə керг үүсв.

Долан 

«Теңгрнь өр цəəхəн мартҗ орксн юмн ю? Иим ут сө гиҗ бəəдг ю?» – гиһəд, 
Түвшн киитнд кевтҗ ядн, нааран-цааран көлврҗ, ардан эргəд, көвүн күүкн 
хойриннь хучаһинь ясв. Барун ташаһарн эргҗ кевтəд, зүн иргд тəвсн уста суулһасн 
һарсн таш-таш дүүрəг чиңнҗ бəəтл, барун иргд тор-тор гиһəд хулһн юм кемлҗ 
бəəх аньр-чимəн һарч бəəв. Тиигəд Түвшниг бүр унтулшго бəəв. Тернь баһ гисншң 
дееврин хаһрха цоорхаһар оһтрһу целмəҗ, одн мөчд көөлдҗ йовхшң, герлтəнь герл 
муутаһан бəрəд идх гисншң үзгдҗ бəəв. Тиигəд Түвшн арһ бархдан толһаһан бүркҗ 
авад кевтв. Бас болсн уга. Сананднь өңгрсн кергүд бодгдҗ, бодх дутм Түвшнə чееҗ 
зовлңгар дүүрч, хурц хумсар мааҗҗ бəəхшң хорсч, бəəн-бəəн сана алдҗ, дəкн-дəкн 
нүдəн арчҗ бəəв.

«Бəг цааран, зовлң тоочад1 олҗ авдг юн бəəхви? Чееҗиннь мах идхəс оңдан, 
ууляд нүднə нульмсан бархас оңдан юн бəəхви? «Зовлң бодад бəəхлə, чееҗин барул, 
зовлһ чанад бəəхлə, түлəнə барул» гидгин тедү юмн. Уульҗ һаслад, үксəн əмдрүлҗ 
авсн үлгүр хама бəəхв? Бəг цааран, – гиһəд, – бийəн чаңһа, – гиҗ бодв. Зуг боллго, 
бас ууһн көвүн Дорҗнь уур цокур цокҗ бəəсн2, эрин теңд3 күрсн Һалднь орһҗ тенҗ 
йовсн, Адуч көвүнь тенҗ йовсн, эцкнь цергин алв хааҗ одсн… – Зерг бодлһнд баахн 
даргдҗ кевтəв. Яахв, бəг цааран, ода бəəсн көвүн-күүкн зурһананнь əмд-мендинь 
бодсв, олн көвүд дотр төрсн хəəртə күүкнəннь мендиг бурхнас һуусв», – гиҗ бодв. 

Иигəд үкснəннь зовлңгиг бодлго оркад үзхлə, əмдиннь зовлң чееҗднь цутхгдн 
ирнə. Юмна түрүнд Һалднь бодгдв. «Көөркү минь, яһҗ йовх болв? Даарх, өлсхин 
зовлң үзҗ йовх биз? Үзəд уга һазрт, таньдго нутгт сарвс гиснəс чочад, сертəснəс 
үргҗ йовх биз. Тиигҗ йовхдан ахиннь алгдсн му чимəг соңссн болву? Балдн нирв 
ахта арвад күн бəрхəр хəəҗ йовхиг соңссн болву? Бəргдəд одх уга биз? 

Кедүн өдр өмн Өлзəтин бүсгə ирҗ, Түвшнд келхдəн:
– Һалдниг бəрҗ ир гиһəд, Сорҗ да лам арвад кү дахулад, Балдн нирвиг йовулҗ 

гинə. Бəрəд ирдг болвл, алтн мөңгəр шаңнна, зерг-десинь девшүлнə, Балдниг җиңкн 
демч тəвнə гиҗ гинə. Һалдниг болвл, бурхн шаҗниг терслсн, буйн-кишг зузан деед 
йозуртн байн нойдыг муучлн дəəрсн4, бурхна нүдиг сохлсн ялта гиһəд, ясинь цəəтл 
цокад, күзүнднь дөң зүүһəд, көлднь һав зүүһəд, хурлын ик хəəснд ус зөөлһнə гиҗ 
гинə. Көөркү тер гецлчн юунд тиигсмб? – гисн билə. 

Түвшн эн күртл бодҗ ирəд: «Җигтə юмн, Һалдн тиигмəр биш эс билү… – 
Тиигхин тенд көвүнь Дорҗнь келҗ бəəсн үг сананднь орв. «Урд һарсн чикнəс сүүлд 
һарсн өвр гинə, насарн нанас кедү насн баһ болв чигн, үүднəс һарч олн юм үзсн 
болхас нанас хар уга деер». Түүнə тиигəд келҗ бəəсн үгиг цагтан бурушаҗ бəəсн 
билəв, эн өдр түүнə тиигҗ келснь орта, зүүтə санҗ. Тиимл керг чигн. Хөөг номһн, 
генн əмтн гиһəд чон өршəдго чигн биш ю? Боол зарциг хөншң номһн, генн гиһəд 
өршəҗ оркдг йовдл бəəдго чигн биш ю? Өршəдг болвл, Эрдниг өршəмəр эс билү? 
Наснаннь ик хаһсиг5 байна үүднд боол зарц болҗ, өгхлəнь идҗ, цокхлань күлəҗ 
бəəсн эс билү? Заңһсарнь йовад, заксарнь кеҗ бəəсн эс билү? Хөрн нəəмн җилин 
турш өдр, сө уга заргдҗ өңгрсн эс билү? – гиһəд Түвшн бодҗ бəəв. Тиимə! Тер 
тоот чонын зүрктə əмтн болхас өршəнə гидгиг медшго юмн. Меддг болвл, Дорҗим 
өршəх эс билү? Хəрд орсн наснасн эцклəһəн əдл боол зарц болҗ заргдад эс ирлү? 
Тиигҗ əмн насан хəəрллго заргдад бəəтлнь, бас адунас авч ирəд алулҗ биш ю? – 
Түвшн эн күртл бодҗ ирəд: – Һалднм тиигҗ келснь орта, зүүтə санҗ. Көөркүм, хар 
баһасн авн хəргс ламин харал соңсч, хал үзҗ йовсан барлго, бөгсəн таслулҗ, нүдəн 
сохлулҗ. Көөркү Һалдна багш ламнь: «Сəəнд му күн дурго, сарул сөөд хулхач 
дурго», – гиҗ келдг билə. Үнəртəн тиим санҗ. Һалдн тиигҗ му үзснə учрнь юнви? 

Һалдн бөк, күдр болсн деерəн бас үннч, төв күн, кенə толһа деер өвсн бəəнə 
гихлə, түүнə толһа деер өвсн бəəнə гидг күн. Заргдҗ гүүдго күн. «Мод бəрснд ноха 
дурго» гидгшң нойд, баячуд түүнднь дурго санҗ. Ардыг деермдəд мал хурасн, 
хулхан үкрəр идш идҗ, худл үгəр нутг хутхсн, аля-шаляг, хар, шар зорһтнрин6 делкə 
болсиг юн гиҗ», – гиҗ Түвшн бодҗ бəəһəд, сө дунд өңгрхин баргт унтад одсн санҗ.

Түвшн унтхин зуур Һалднь зүүднднь орад, дəкн серəд бодлһнднь Һалдна му 
заяни учрл залһлдн орв.

1 Тоочад – келəд.
2 Уур цокур цокҗ бəəсн – цокулҗ йовсн.
3 Теңд – зергд.
4 Дəəрсн – эсргүцсн.
5 Ик хаһсиг – ик зууһинь.
6 Зорһтнр – күч үзүлəд зардг улс.



32

Тернь кедүн җил өмн, үвлин һурвн йиснə1 киитн нег өдр билə. Түвшн гертəн 
ирəд, өлгəтə бəəсн хө мөстə көвүһəн көкүлəд сууҗ бəəв. Тер зуур Сəнтүрн орҗ 
ирəд, хаҗуднь сууҗ келв:

– Эгчə! Гецлчн күрəһəс орһад зулҗ ирҗл, – гив. Чочад хəлəсн Түвшн:
– Орһад зулҗ ирҗ гинү чи? Орһҗ зулдг юн болсмб түүнд? – гиһəд Сəнтүрниг 

хəлəв. Сəнтүрн уру хəлəҗ оркад:
– Учр йовдлынь соңссн угав, одад үзхлə, тегəд меднəч, – гив.
– Танад бəəнү?
– Манад шин ирв, кеер хонад ирҗ. Амн, хамр, чикнь киитнд баахн хəəргдəд 

одҗ, һалас зəəц суулһҗ оркла, хəəргдсн һазртнь цас бəрүлҗ оркла.
– Кеер хонад көлдҗ биш ю? Орһҗ зулдгнь юн билə! – гиһəд, өңгнь хүврəд 

одсн Түвшн босад һарх гитлнь:
– Түвшн эгчə! Тиигҗ бичə гемшə, тиигҗ бичə буруша, – гив. Түвшн һарч 

гүүсн чигəрн Төрбатынд күрəд одхла, һазаһан цас күрздҗ бəəсн Төрбат инəмсклн:
– Танад кел күргҗ орксн ю? Бичə келтхə гиҗ заксн Һалдна үгиг зөрцсн санҗ 

шү.
– Иим киитнд орһҗ зулад ю кедгви? Кеер көөлдəд үкҗ одсн болхла яахв? – 

гиһəд Түвшн келҗ бəəхд:
– Көлдəд чигн юмн болҗ уга, баахн хəəргдəд одҗ. Цас бəрүлҗ орклав. 

Көлдлһинь татад авч оркх, тернь чигн уршг биш. Уршгнь гивл – бөгснь шархдад, 
нүднь му болҗ.

– Бөгснь яһсмби?
– Чон татҗ оркҗ! – гихлəнь, Түвшн:
– А, Дəр эк минь! Чон татҗ гинү чи? – гиҗ бəрклəд одсн кевтəн герин үүдн 

уру алхҗ одад, ардан эргҗ: – Үнəр келҗ бəəнү чи? Əмд күүнə бөгсиг татдг чон гиҗ 
бəəнү? 

– Бəəх юмн чигн, бəəхдəн нег шар чон чигн, шар чон көк чонас кецү санҗ.
– А, Дəр эк минь! – гиһəд, Түвшн үүдн уру орв.
– Əəҗ чочх керг уга гиҗ эс бəəнү, – гиһəд Төрбат келҗ бəəсн үгиг дуту зуурм 

соңсад, герт орв. Барун иргд кевтсн көвүнəннь дүр-дүрсиг үзəд, Түвшн:
– А, Дəр эк минь! – гиһəд бəрклəд одв. – Көлдҗ биш ю, көлдҗ биш ю! – гисəр 

көвүнəннь өмн одҗ сууһад: – Нүднчн яһсмб? Юунд иигəд бооҗ авсмб? Бас көлдсн 
ю? – гихлəнь, Һалдн инəһəд:

– Əəҗ, чочдг керг уга, нег толһад нег нүдн күрнə, – гив. 
Түвшн уульңнад:
– Чавас, чавас, иим киитнд орһҗ зулад ю кех гилəч? Иим киитнд көлдəд үкҗ 

одхлачн яахв? Ямр үүл хатхад орһҗ зулсмбч? – гиҗ бəəтл, Һалдн арһул чикрҗ 
сууһад:

– Ямр үүл хатхсиг хөөннь медхч, эн йиртмҗд бөгстə, толһатаһан бəəҗ болшго 
болсиг чигн хөөннь медхч, тер бурхн дотрчн буг бас бəəдг санҗ, хөөннь медхч, – 
гиһəд, керг-учрин өңгрциг медүлх, – гиһəд Һалдн келҗ бəəтл, Түвшн эврəн эрк уга 
сана алдҗ оркн:

– Иим əмтн болмаршң билəч, чини ормд Дорҗан гецлд өгсн болвл, сəн болдг 
санҗ, – гихлəнь, Һалдн киитнəр инəҗ оркад:

– Меемə! Чи мартҗ орксн ю? Тер үйд намаг ямр бəəдлд күрə́д күргҗ, гецл 
болһҗ өгсмб? Би ямр бəəдлд гецл болхиг күлəсмб? Дорҗиг яһад күргҗ гецлд өгсн 
угав? – гиһəд сурснд Түвшнə сананд тер үйин кергүд эклəд орв.

1 Һурвн йиснə – намрин нарн эргдг өдрəс эклəд йисн өдрəр йисн девсң тоолгдна. 
Һурвдгч йиснə өдрмүд хамгин киитн болна.

Һалдниг арвн наста цагтнь күрə́д күргҗ, гецлд өгсн тер үйд Бардм байнд 
һошх зарц бəəсн Эрднь негт тавн көвүтə болҗ орксн бəəлə. Ууһн көвүнь Дорҗ 
арвн хойр наста, тавдгч көвүнь дөрвн наста санҗ. Тер үйд шаҗна йосар болвл, 
тавн көвүтə Эрднь эрк биш хойр көвүһəн күрə́д гецлд өгх дарата юмн бəəҗ. Зуг 
Эрднь нег көвүһəн чигн гецлд өгч чадлго бəəв. Учрнь – хəрд орсн Дорҗ Һалдн 
хойринь эзн байн Бардм боолчлҗ авад, мал хəрүлһҗ бəəсн юмн. Шин хəрд орад, 
һар зуур заргдҗ бəəсн Адучиг бас Бардм йовуллго бəəв. Тиигəд Эрднь күрəн гескү, 
демч, дамл, нирв эднə хашлһнд учрҗ бəəсн юмн. Тедн Эрдниг хəəҗ одад: «Тавн 
көвүтə бəəҗ бəəһəд һурвинь гецлд эс өгв чигн, хойринь яһад эс күргҗ өгнəч? Адг 
гихдəн негинь яһад эс өгнəч? Бурхн шаҗн чамд керг уга гивл, түүгəн кел! Кергтə 
гивл, түүгəн кел», – гиһəд, Эрдниг учр-зүүһинь соңслго бəəҗ яллад цокхдан күрч. 
Учр иим болснд Бардм Көк Чөткр хойр нег көвүһинь өршəҗ, Һалдниг күргҗ гецлд 
өг гиҗ. Һалдниг күргҗ гецлд өг гисн учр болвл, тер Дорҗшң номһн биш, күзүнь 
бүдүн болад бөк билə. Тиигəд Һалдниг күргҗ гецлд өг гиҗ. Һалдн арвн наста бəəв 
чигн, арвн хойр наста бəəсн Дорҗас хара уга күдр бəəсн юмн. Үзсн күн ууһн көвүнь 
Һалдн гимəр билə. Маңһдур күргҗ өгнə гиҗ бəəтл, Һалдн гертəсн орһҗ одв. Өөд 
уру чимəлхлə1, чиг чимəн уга, мөр сург уга2 одсншң бəəҗ. Эрднь хойр өдр сурглн 
хəəһəд олҗ чадсн уга. Һурвдгч өдртнь наһцхднь одхла, Һалдн тенд одсн бəəҗ. 
Тиигəд тендəс авч аашхин зуур Һалдн бас алдрн зулв. Эрднь көөһəд бəрҗ чадсн 
уга. Бəрв чигн күч күрч чадшгоһан медəд, тендəс хəрҗ ирəд, арһ уга болад, зурһан 
наста Цогтан күргҗ гецлд өгх болв. Тиигəд уульҗ бəəсн Цогтан хəлəҗ бəəһəд, 
экнь: – Эзн байн хатн хойрт одад, өршəл һууһад, Адучиг сурҗ үзич, – гихлə, Эрднь 
толһаһан зəəлəд:

– Дорҗ Адуч хойриг тер өгшго, тиигҗ бичə ам аңһа, – гилə. 
– Гескү, демчд одҗ нег җил күлəхинь һууҗ үзич, – гихлə, Эрднь бас толһаһан 

зəəлəд:
– Тиигҗ тус уга, – гилə. Тедн тиигҗ бəəхд Һалдн һаза ирəд чиңнҗ бəəҗ. Генткн 

Һалдн орҗ ирəд, уульҗ бəəсн Цогтын нульмсинь арчҗ:
– Бичə ууль, би күрəд гецл болҗ одна, – гилə. Эцк эк хойрнь итксн уга бəəдлəр:
– Чи ямр үг келҗ бəəнəч? – гихлə, Һалдн:
– Намаг күргҗ гецл болһтн, – гилə.
– Үнəр келҗ бəəнү? – гихлə, Һалдн:
– Үнəр келҗ бəəнəв, – гилə.
– Күрəһəс орһад зулх уга ю? – гихлə, Һалдн:
– Зулх угав, – гилə.
Түвшн эн күртл бодҗ ирəд, сана алдҗ оркн:
– Тиимə! Чамаг арһ уга бəəдлд күргҗ, гецл болһсн юмн, чи чигн арһ уга бəəдлд 

одҗ гецл болсн юмн, – гиһəд, Һалдниг көөркүлсн бəəдлəр толһаһинь илҗ бəəв.
– Меемə! – гиһəд, Һалдн келв: – Намаг һарһҗ йовулхдан татҗ үмсəд, ном 

эрдмиг сəн сурч, хөөннь сəн лам бол гисн эс билү чи! Чини тер үгиг чееҗдəн товчлад, 
өдр, сө уга, нөр, хот уга чирмəн сурч, эврəннь багшас, һаза бас оңдан багшиг эврəн 
хəəҗ олад умшч, бичхиг сурад, орчулхиг сурад, бас моңһл номиг чигн сурҗ медсн 
би. Зуг сəн лам болҗ чадсн угав. Сəн лам болна гихнь – ном эрдм биш, алтн, мөңгн, 
аду мал санҗ, – гиһəд келҗ бəəхин зуур көдлхдəн ярвшад, нүр-чирəһəн атылһад 
бəəв.

– Али, бөгсичн үзсв, – гиһəд, Һалдна һараснь татад үзх гитл:
– Меемə! Үзхнь керг уга, – гиҗ бəəв.

1 Өөд уру чимəхлə – энд-тенд соңсхла.
2 Мөр сург уга – зəңг-зə уга.

– Юуһинь нуунач, «өвчн далд болв чигн, үкл ил» гидг юмн,  – гиһəд, Төрбат 
һараснь татҗ бəəв. Түвшн үзҗ оркн: – А, Дəр эк минь! – гиһəд, ду тəвəд оркв.

Үнəртəн күн үзхин арһ уга дүңгин болһҗ орксн санҗ.
– Чон татсн гинү? – гиһəд, Түвшнə хойр нүднəснь нульмсн хур мөндр болад 

бəəв.
– Чон яһад иигҗ татх билə, күн иигҗ орксн юмн, – гиҗ Төрбат келхлə, Түвшн:
– Күн гинү?
– Сорҗ да лам иигҗ оркҗ, Борлдан гецлин ховар иигҗ оркҗ, бөгснь чигн 

арһта билə. Нүдинь му кеҗ, – гихлə, Түвшн:
– Нүдинь яһҗ оркҗ?
– Цокад сохлҗ орксн янзта. Яһсинь бийнь бас меддго чигн, – гив. Тиигəд 

Һалдн кергин өңгрүлтиг келҗ өгв. 
Түвшн эн күртл бодҗ ирəд: – Чонын амнд бидн эврəн күргҗ өгсн санҗ, – 

гиһəд, дееврин хаһрхаһар оһтрһун барзалдсн оддыг ширтҗ бəəв.

Нəəмн

Бор герин зүн бийд йовһн сууһад, ааһ шаазң уһаҗ бəəсн Сəнтүрн хойр өвдгəн 
түшч өндəтл, нүднь эрəлзн, герин дотркнь шарңхутад одв. Тиигəд кесг удсна хөөн 
ааҗмар өндəҗ босад: «Яһҗ бəəхнь энви? Толһам эргҗ бəəх ю?» – гиҗ бодад, бийəн 
аҗглҗ бəəв. Генткн үзсн күн Сəнтүрн гиҗ таньшго дүңгин болҗ одсн бəəв. Хойр 
нүднь җирмəһəд, хойр шанань хавчгдсншң, өңг зүснь семəһəд, эцҗ түрсн бəəв. 
Керг деерəн Сəнтүрнə ацань күндрсн юмн. Урд һурвн күүнə кеҗ бəəсн Бардмин 
герин ахуг ода Сəнтүрн һанцарн гилтə кеҗ бəəх юмн. Дүүһиннь бүсгə хамт заргдҗ 
бəəв чигн, Түвшншң күнд халта бүкниг бий деерəн авад, Сəнтүрниг гөңглҗ чадшго 
юмн. Учрнь – Альмн тиигхдəн əрə даам гестə давхр билə.

«Мухлад уульдг чөлəн уга» гидгшң альхна эрə үзгдм цагт босад ора сө хəрҗ, 
нөөртəн орх күртлəн нег өдрин ахуг Сəнтүрн боса кевтəн, йова кевтəн, кесн кевтəн 
өңгрəҗ бəəсн юмн. Тиигҗ зүдрҗ йовхдан Сəнтүрн бас чееҗин зовлңта болдмн. 
Əмсхл авч, гиҗг үсəн хооран илхин зуур сана алдҗ: «Көөркү Түвшн эгчм яһҗ бəəх 
болв? Түрүнкнь баһ гисншң деернь бас зовлң немгдсиг яахв? Əмдиннь зовлң үкснəс 
кецү болҗ бəəх биз? Һалдна тускар тарҗ йовх ховр-шивр үгиг Өлзəтин тер бүсгə 
соңсад күргҗ келсн биз.

Сорҗ да ламиг хараҗ гинə, хар, шар нойд негдəд, харц ардыг əмдəр идҗ бəəнə 
гиҗ келҗ гинə. Тиигəд Һалдниг бəрүлҗ ирхəр кү йовулҗ гинə гиһəд, Бардм байна 
герт болсн үг күүриг Сəнтүрн дуту зуурм олҗ соңсад: «Үнəр əмдəр идҗ эс бəəнү, 
эн нег əəл күүг идҗ эс бəəнү? Көвүһəн дольгт өгсн уга гиһəд, эцкинь цергт бəрҗ 
йовулв, дольгт сəн дурарн одсн уга гиһəд, Дорҗинь цокҗ алв, экинь буг, чөткр 
гиҗ һəəд һарһв. Эннь идҗ бəəх йовдл биш гиҗ ю? Көлс-күчинь идсəр барлго, 
мах-цусинь идҗ эс бəəнү? Һалдниг бəрəд, бурхна нүд сохлв гиҗ гөр нааҗ, нүдинь 
сохлҗ, бөгсинь салвчҗ тəвв. Үнндəн тер Оср гелңгиг тукрад, бəрмл бурхна нүдиг 
сохлулҗ оркад, Һалдниг гөрт унһасн санҗ биш ю», – гиһəд, хорслар амн дотран 
шагшрҗ бəəв.

Тиигəд ик герин үүдəр домбта цə өргəд орҗ ирхдəн Сəнтүрин махмуднь 
ирвəтрсн болад зекүрəд одв. Учрнь – баран орн хойрин шуһу тус авһ эгч1 ач гелң 
хойр бас ивр-шивр күүндҗ, хоңшар аман ниилүлсн бəəҗ. Сəнтүрн седклдəн: «Эн 
хойр хоңшаран ниилүлəд ода бас юуһан күүндҗ бəəх юмби? Юн гивв чигн сəн юмн 
уга. Һалдниг бəрҗ ирснə тускар күүндҗ бəəх ю?» – гиҗ бодв. Көк Чөткр Сəнтүрниг 
нег хəлəҗ оркад:

1 Авһ эгч – һаһа.

– Келəд бə, мана эврə күн, – гиһəд, Оср гелңгүр харв. Тиигхдəн Көк Чөткр 
Сəнтүрниг соңстха, күргҗ келтхə гисншң урлан үрчилһəд:

– Тиигҗ ю? Мана күргн ах бийəрн одад буулҗ1 ю? – гиҗ үг һарһн сурв.
– Тиим, күүнə үкл гидг амр ю? Манҗ бошхин бийнь одад, зəңгд буулҗ гинə. 

Му хурмш махла, му сур бүс, тайг зерг юмнь мөсн деер хоцрҗ гинə. Тиигəд уснд 
орҗ үксн гиһəд буулҗ одҗ. Ахиннь му чимəг соңсад, хойр өдрин чөлə сурсн санҗ, 
– гиһəд келҗ бəəтл, Көк Чөткр үгинь таслҗ авад:

– Зəңг юн гиҗ?
– Бурхн теңгрин шиидврт учрсн əəлинхн болхас сəн юман үзшго, тиим учрлар 

болдг юмн, хавртан яснь олдсн цагтнь ном буйинь келгҗ орк гинə. Нернь кен билə 
гиһəд, үксдин даңсд2 буулһулҗ гинə… 

Тиигəд күүндҗ бəəхднь Сəнтүрнин махмуднь менрəд одсншң болв. Сəнтүрниг 
аҗглҗ нег хəлəһəд, Көк Чөткр келв:

– Мана күргн ах бас нег кергəн аль өдр зəңгинд одҗ бууллт кех болв, – гихлəнь, 
Оср гелң алң болсар:

– Тернь ямр бууллтв?
– Тавдгч көвүнь Хөөч теднə хө хəрүлҗ эс бəəнү? – гихлəнь, Оср гелң:
– Э-э! – гиһəд келв: – Муңханд хө хəрүлҗ бəəсинь үзсн эс билү би, тер яһад 

менд хоцрх юмб? Хадас киисч үксн эс болхла, цасна нурлтд үкнə тер.
– Хү, гелң! Мана Балднас чимəн-томан бəəнү? Оодн3 мет һазр нүклəд орҗ 

одв чигн, җивртə болад, теңгрт һарч одв чигн, олад бəрҗ тушанав, тиигҗ эс чадвл, 
Балдн нерəн алдад, эрглт уга однав, – гиһəд таңһрглҗ гинə, үнн ю? Яһҗ бəəснь 
терв? – гиҗ сурв.

– Үнн! Тиигҗ таңһрглхдан бурхна өмн таңһрглҗ, бийдəн иткəд тиигҗ келсн 
боллта! 

– Бийдəн юунднь иткхв? Терчн эн күр д нертə бөк эс ю? Балдниг һартан 
бəршго гиҗ бəəсн эс билү?

– Үкрдə амбна тамһта бичг авад йовҗ, тиигəд келсн болхнь маһд юмн.
– Бəрəд ирдг болвл, түүг яһдгҗ?
– Яснь цəəтл цокад, күзүнднь дөң зүүһəд, нег насарнь күрəһин замин һал 

түлүлнə гиҗ гинə. Балдниг җиңкн нирв бəəснəснь җиңкн демч болһад девшүлнə, 
бас алтн мөңгəр шаңнна гиҗ гинə. Əмнднь хор күргҗ болшго, əмдəрнь бəрҗ иртхə 
гиҗ гинə.

– Мана дү амбн түүгəр ю кес гиҗ бəəх юмб? Манҗшң арһ уга бошхас Һалдншң 
харц бөк деер гиҗ гинү? Тиигҗ келснь үнн гиҗ ю? Чи соңссн ю? – гиҗ Көк Чөткр 
сурв.

– Тиигҗ гинү? Би соңссн угав, – гиҗ Оср гелң келəд, түүнə холын соңсвртнь 
соньхрҗ бəəв. 

Теднə үгиг эн күртл соңсч ирəд, Сəнтүрн эврəн эркəр сана алдҗ оркн, үкс 
босад һарч йовтл, Көк Чөткр дуудҗ авад: – Цаадк экднь соңсхҗ болшго, уршг 
һарһна, – гив. Тер өдр нарн архлгдҗ одсншң, Сəнтүрнə адһҗ, һарч, орхнь олрҗ, 
һарч, одхин зуур цаснд хучгдсн һол уру хəлəҗ: – Ямр саалт учрҗ йовхнь энви? 
Ирҗ оркмар болҗ эс бəəнү? – гиһəд, Төрбатын ирх бараг хəлəҗ бəəв. Седклдəн: 
«Эн үгин үнн, худлыг тер йилһҗ ирмəр билə, Һалдниг бəрҗ ирсн болвл, му чимəн 
яһҗ даргдх билə, – гиҗ бодв. – Соньн юмн, Цогт тиигəд уснд орҗ үкх гиҗ ю? Наснь 
арвн нəəм-йис күрсн, сəн, мууг йилһҗ медх  ухата, саната көвүн эс билү? Ахнрнь 

1 Буулх – дораһур зəңглх.
2 Үксин даңсд – үксн улсин нерд бичгддг дегтрт.
3 Оодн – гөрəснə  бəəдлтə бичкн зерлг аң.

Дорҗ, Һалдншң эс болв чигн, ахнь Адучас деер ухата эс билү? Яһад тиигҗ үкхв? 
Экдəн сана зовхго гиҗ ю? Маңҗихн гидг əəл хатуч деерəн зарцнртан халта гидгəс 
биш, Бардминшң хар зорһтн биш билə. Зарцнртан цадхҗ хот өгдгө, əмсхл авдг зав 
өгдго əəл. Манҗ бийнь насван шааран хайлго, һурв дəкҗ татна гидг эс билү? Буйн 
гидг бүсгəнь болвл, Көк Чөткрин дү күүкнь мөн болв чигн, тиим му сана, мууха 
йовдлго эс билү. Барг ахиннь учрл, гер-бүлиннь зовлңд теслго тиигсн болву?» – 
гиһəд чигн бодна. 

Сəнтүрн тер нег өдриг чидл-чимгəн шавхҗ барад əрə һархла, хавсн сар зүн 
уулын толһаһас əрвн деер һарад, эң уга ик далад айнчлсн оңһц гимəр харгдв. 
Сəнтүрн гүүнəр сана алдҗ: – Хөрнə сар əрвн деер һарсн бəəҗ, – гиҗ шимлдн алхҗ 
йовв. Кедү алхҗ одад, генткн сана авсншң доран зогсад, ардан эргҗ, Эрднин герин 
үзг хəлəҗ зогсв. «Көөркү минь, ода күртл сууһа кевтəн чигн, һалын көвəд һанцарн 
нүднə нульмсан барҗ суух биз, – гиҗ бодв. Туурһин хаһрхаһар улаҗ бəəсн һалыг 
ширтҗ, толһаһан зəəлəд: – Түрүнкнь баһ гисншң, Цогт бас тиигəд үксн гиҗ ю», – 
гиһəд бодад зогсч бəəхднь, хөөтин киитн салькн халхинь хусад бəəв. – А, чавас! 
– гиһəд, теңгр өөд хəлəхлə, зə уга одд җирлзҗ, энд-тендəс негнь унад одхнь үзгдв. 
Һазрт нульмҗ: – Көк Чөткрин одн унтха! – гиһəд амн дотран шимлдв. Сəнтүрн 
Бардмин хөөнə хаша уру хəлəхлə, хаша дүүрң хөд налаһад цəəҗ бəəнə. Хөөнə хашан 
һазаһур энд-тенд тонталдҗ кевтсн үкр мал чигн дур таварн кевлһəн кевəд кевтнə. 
Тиигəд Сəнтүрн седклдəн: «Бидн эн малас дор болх юмн ю? Малыг бас күн дурарн 
цокад алҗ оркшго эс ю? Бидн эн байнас ю авч орксндан иигҗ даргдҗ бəргдҗ йовна? 
Алҗ оркв чигн – мини дурн гиҗ эс бəəнү?» – гиҗ бодв. Сəнтүрн тендəс Эрднин герт 
одҗ йовла, тер сө Түвшнд одад, юн гиҗ келхəн бодл угаһар йовад, герин өөр күрəд, 
генткн сана авсншң доран зогсв. «Одад ю кенəв? Иим сөөһəр ямр учрта ирвч гиҗ 
сурхлань, юн гинə би? Көк Чөткрин тендəс соңссан тер кевəрнь келҗ өгнү би? Тер 
үгин үнн, худлынь йилһҗ авлго бəəҗ яһҗ келхв? Көк Чөткр ямр учртаһар нанас 
нууҗ нөл уга келҗ бəəх юмб? Тиигəд бас бичə кел гидгнь юунви?» –  гиҗ бодад, 
тендəс эргəд, гер талан йовв.

Тер зуур Төрбат гертəн ирҗ орксн бəəҗ. Унтрх гиҗ бəəсн киидцин һалыг ясч 
түлəд, хəəстə көциг нерəд халулҗ бəəтл, Сəнтүрн орад ирв.

– Күрəд ирвч? Юунд саалтад йовсмб? – гиҗ Сəнтүрн сурв. Төрбат модн 
шанһар көц хутхҗ бəəһəд:

 – Хəрнь, чи яһад саалтад ирсмб? – гиҗ хəрү сурв.
– Би ю? Мини саалтад ирснд ямр учр бəəхв? – гиһəд, Төрбатыг ширтҗ бəəв. – 

Өөр, холын худл, үннəс юн бəəнə? 
– Чи ямр үг соңсад ирсмб? Көк Чөткрин чикнь соңсч оркдг эс билү?
– Хү, Цогтын тускар ямр үг бəəнə? – гиҗ ханцнаснь татад сурв.  
– Көк Чөткрин амнас соңсвч? Тиим үг бəəнү? Мини соңссиг чи чигн соңссн 

биз, Көк Чөткр нууҗ нөл уга келвү?
– Осрта хоюрн күүндҗ бəəтлнь барг тиимшң үг олҗ соңслав. Намаг орад 

одхла, сандрад, дəкн: – Келəд бə, мана эврə күн, – гив. Дəкəд нанд: – Экднь келҗ 
болшго, уршг татна, – гив. Хульгн1 хортаһинь үзич…

– Үнн, худлынь йилһҗ авлго бəəҗ Түвшнд соңсхҗ болшго гиҗ мана эцк келв, 
– гиһəд Төрбат келтл, Сəнтүрн:

– Харһлдвч?
– Харһлдлав. Бийəн эмчд үзүлнə гих шалтгар күрə́д одад, Чүрмлə харһлдад 

ирҗ.
– Оңдан ямр үг бəəнə?

1 Хульгн – мектə.

– Уснд орад үкҗ гиснь худл, үксн болвл, цокҗ алад, уснд хайсн болхнь маһд. 
Манҗиг гивл Бардмшң биш, алад оркҗ чадшго, Цогт чигн тиим хөншң номһн, генн 
əмтн биш, орһад зулҗ одсн болхнь маһд, Һалднла кел авлцҗ бəəһəд зулсн болхнь 
маһд. Һалднас чимəн-томан бəəдг ю? Бəрҗ ирхəр йовсн Балднас чимəн бəəдг ю?

– Балдн хəрҗ ирҗ гинə, орнасн босшго дүңгин болад ирҗ гинə, гегəн цаһан 
өдрəр эрм цаһан көдəд Һалднла учрад бəрҗ эс чадсндан хорсад, хар əрк ууһад 
цоорад үкн гиҗ гинə.

– Тиигҗ ю! Балдн һанцарн йовсн ю?
– Арвн кедүлн йовҗ, тиигəд бəрҗ эс чадсндан Һалдна тускар иим үг тараҗ, 

Һалдн гидгчн  – кецү чөткр бəəҗ, бəрəд автл нүднд үзгдшго болҗ одла гилдҗ бəəнə, 
– гиһəд Төрбат инəв.

Тедн тиигəд күүндсəр бəəҗ, Эрднь яһад Манҗин һарт орҗ одсн санҗви гидг 
сург һарһҗ.

– Ямр үг келҗ бəəнəч, – гиһəд, Сəнтүрниг сеҗглсн харцар нег хəлəһəд, Төрбат: 
– Үкəд баргддго нег һунн царин өриг мартҗ орксн ю? Кесг җил өмн нутгин һаруһин 
таварас Эрдньд нег бүрү тəвҗ. Нег бүрү тавар тəвхин учрнь – белдчкхнь бəəшго 
болв чигн, бедрдгнь бəəнə, бийнь һошх зарцин алв кеҗ бəəв чигн, кедү көвүнь хəрд 
орсн бəəнə гиҗ тəвсн юмн чигн. Эрднин өгдг тер бүрүһин негнднь бичүлҗ авсн 
бəəҗ, тиигəд Манҗ бошхд нег бүрүһин өртə болҗ оркҗ. Манҗ бошх санатаһар 
нег җил неклго өңгрүлҗ оркад, хөөтн хавртнь негдгч уда некҗ ирхдəн: – Нег җил 
өңгрəд, бүрү бəəснəсн һунн цар болҗ оркла. Һунн цариг мөн ода өг, – гиҗ, Эрдниг 
бахлурдн хашч1 бəəһəд, хаһс өрүнд2 нег бүрү авад йовҗ. Нег җил өңгрснə хөөн 
Манҗ бошх хойрдгч уда некҗ ирхдəн: – Үлдсн нег бүрүд нег насн немгдəд бас 
һунн цар болҗ оркла. Һунн цариг мөн ода өг, – гиҗ Эрдниг бахлурдн хашч бəəһəд, 
Көк Чөткрин зөвшəлəр бедин хора цокулхар Эрдниг нег көвүтəһинь авад йовҗ. 
Манҗ бошх һурвдгч уда ирхдəн керм3 цокад: – Нег бүрүһин өртə бəəсн билəч, үлдҗ 
хоцрсн нег бүрүд нег насн немгдəд, бас һунн цар болҗ оркла. Һунн царим мөн ода 
өг, – гиһəд, Эрдниг бахлурдн хашч бəəһəд, хө хəрүлһхəр Цогтынь авад йовсн санҗ. 

Сəнтүрн соңсад, толһаһан зəəлҗ бəəв.

Йисн

Харңһу бүрүл болҗ бəəх үйд эҗго уулын гүн сала дотр Бардмин темəч 
Сəнбайр өвгн нег темəн зольв хəəҗ өөрдəд ирҗ йовла. Өөрдв чигн адһҗ яарлго, 
мөрнə алхлһар йовла. Учрнь – мөрнə чикнə хулхас көлс һарһдго, унсн мөрəн тиигҗ 
хəəрлдг күн. Мөрнь генткн өмнəсн үргхдəн санамр йовсн өвгиг киискн гив. Эмəлин 
бүүргт əрə торч: – Эзəн бармр! – гиҗ ам алдҗ, лавлс гиҗ сууһад, мөрнə җолаг угзрн 
татҗ, шив гиҗ һуйдад хатрулв. Тиигəд хатрҗ йовтл мөрнь бас үргəд, хойр чикəн 
сертəлһн, хурд гиһəд, барун бийин кец өөд хəлəв. Өвгн седклдəн: «Учр уга үргсн 
биш, чон үзəд үргснь маһд. Гөрəснəс иигҗ үргмəр биш эс билү, – гиҗ мөрн деерəсн 
өкəҗ хəлəв. Асх чолу шарҗңнулад, нег юмна гүүҗ йовсн барань барг-бүрг үзгдв. 
– Чон санҗ, мини хəəҗ йовсн тер зольвиг энд ирҗ идҗ орксн болх ю? Ода Маңһс 
амбна шарлһнд учрх болв би, – гиҗ бодв. Хəəҗ йовсн тер зольвнь Бардмин дү амбна 
нег атн темəн билə, шидр нег күн бошхин зерг булалдад татсн юмн чигн. Сəнбайр 
өвгн уралан одад лавлҗ хəлəхлə, нег чон биш, олн чоншң болҗ медгдв. – Күрглҗ 
йовх чон болхий?» – гиҗ бодв. Мөрнь бас үргəд, дəвҗ цокв чигн, көлəн хадад, 
уралан ишклго хойр чикəн сертəлһн хуурһслҗ бəəв. 

1 Хашч – шахҗ.
2 Хаһс өрүнд – өрүни өрəлд.
3 Керм – эрс.

– Эзəн бармр, энд ирəд, чонын зем болсн санҗ биш ю? Бийəн чонд идүлсəр 
барлго, намаг бас Маңһст идүлдг болву? – гиһəд, мөрн деерəсн бууһад, цулвраснь 
көтлəд, түлкц1 эрг хадын йоралд күрəд одхла, нег юмн кевтхнь үзгдв. Лавлад үзхлə, 
күншң. «Ямр му үүлəр энд ирəд чонын зем болсн күнви? Некə олңда2 шалврта юмн 
санҗ. Тиигəд доран сууҗ, өрчднь чикəн тəвəд чиңнҗ үзхлə, əмсхлтə бəəв. Татад, 
толһаһинь өвдг деерəн авад, нүр-чирəһинь илҗ үзəд:

– Хү, энчн Хөөч ю? Мөн санҗ! Хөөчə! Хөөчə! – гиҗ дуудҗ ядн, эврəн эрк уга 
сана алдв. Ардан эргҗ, өндр хад өөд хəлəв. – Юн учрар энд ирҗ чонд ээргдсмби? 
Чонас хөрглҗ3, хад давшад һульдрсн санҗ биш ю? Əрвго саалтсн болвл, кецү болдг 
санҗ, – гиһəд, Хөөчин нүр-чирəг илҗ арчад, дүүрч авад йовв. – Нег чонын амнас 
зулҗ йовхин зуур бас нег кү иддг чон санҗ шү, – гиҗ Хөөчин эзн Муңха бошхиг 
хараҗ бурашасар Хөөчиг дүүрəд, баһ көвүн Дорҗинд авад ирв. 

Сəнбайр өвгн халун зутң цутхад уулһҗ бəəһəд: – Хөөчə, Хөөчə! – гиһəд, 
толһаһинь илəд, өвдг деерəн авад дуудҗ бəəв. – Əрə мөчтə нанла учрсиг үзич, əмд 
йовх хүв заята көвүн санҗ. Муңхан əəл һəəһү əəл гихлə, Бардминас хоцршго əəл 
санҗ биш ю?

Хөөчин нүднə бүрквчнь медг үлү неегдхин тедүд: – Хөөчə, Хөөчə! – гиһəд 
дуудҗ бəəв. Нүдəн неев чигн, ухань балрха бəəсн болхас нүднь кулыҗ, урлнь медг 
үлү көдлҗ бəəһəд, генткн: «Алв! Алв!» – гиҗ бəркрəд, дəкн əмн-шир уга болҗ одв. 
Тиигəд кесг болсна хөөн Хөөч хойрдгч уда нүдəн неев.

–  Хөөчə! Хөөчə! – гиһəд дуудҗ бəəсн Сəнбайр өвгиг таньҗ оркн:
– Аава! – гиһəд өндəһəд, өвгиг теврҗ, нульмс цальгрулн бəəҗ: – Аава! Аава, 

та намаг аврсн ю? Ода күргəд орктн, – гив.
– Хама күргəд орк гинəч? – гихлə, Хөөч:
– Гертм күргəд орктн, – гив.
Тиигəд герткс цуһар эврəн эрк угаһар сана алдв.
– Экдəн күрəд одс гиҗ эс бəəхв? – гиһəд, Дорҗин бүсгə нүдндəн нульмс авв.
– Хөөчə! Ик ахиннь заксн чимəг соңссн ю? – гихлəнь, Хөөч толһа докв. – 

Эцкəн цергт көөгдсиг соңссн ю? – гихлəнь, Хөөч бас толһа докв. – Экчн ода хойр 
бичкнтəһəн гертəн бəəнə. Чамаг күрəд оддг юмн болвл, Көк Чөткр үзшго гиҗ ю? 
Муңха хəəһəд одшго гиҗ ю? Тиигвл Манҗин һарт бас орҗ одх болнач, – гихлəнь, 
Хөөч үг, дун уга болад, уульҗ бəəв.

Кедү уульв чигн, ямр арһ бəəхв, тиигəд Дорҗинд кесг өдр өңгрəв. Нег өдр 
хөөнə хашан ээврт сууһад Хөөчин девлиг хатхҗ бəəсн Дорҗин бүсгə өмннь суусн 
Хөөчиг хəлəҗ:

– Ямр əəл санҗв? Бəəхтə байн əəл болхас махнь эс күртв чигн, шөлнь күртҗ 
бəəсн биз, юн гивв чигн бүсгəнь һə уга биз, көвүдтə бүсгə эс ю?  – гихлə, Хөөч:

– Ямр үг келҗ бəəнəт, эгч, – гиһəд, Хөөч үг, дун уга болад одв. Төгрг хар 
нүднəснь бөмбрҗ бəəсн нульмсинь үзəд, Дорҗин бүсгə сана зовад:

– Хөөчə! Бичə ууль! – гиһəд, нульмсинь альхарн арчв. 
– Шөлнь эс күртв чигн, хəмə уга билə. Нохан киртə үзəд, хар талх, хар ус 

уулһад бəəсн болвл, би бас орһшго эс билү? Намаг тер əəл ноханнь чинəн бас үзснго 
эс ю?

– Ноханнь чинəн бас үзснго гинү? Тиигвл яһҗ тенд бəəҗ болхв? – гиҗ Дорҗин 
бүсгəн дү алң болҗ сурв.

– Идштнь хот кеҗ өгхəс биш, нохаг хəрнь цокшго шү, хот будана үлдлиг 
нохад өгхəс биш, нанд өгдго юмн. Нохаснь кү зууҗ оркв чигн, цокшго, күүһəр чигн 

1 Түлкц – өөрдəд күрсн.
2 Некə олңда – арсар кесн.
3 Чонас хөрглҗ – чонла харһшгоһар.

цокулшго. Нохаһас би дор юмн. Би теднə эрк көвүдин өмн мисин хумсн дор бəəсн 
хулһнла əдл бəəдг. Ора харһнҗ өлсəд ирхлə, нег ааһ халун ус бас уулһшго юмн. 
Эрк-берк көвүднь мөрн болад, нааран-цааран җоралҗ ирəд, намаг ишклнə, нохашң 
дəврəд зууна, мис болад, толһа өөд һəрəднə, ногтлад унҗ авад, че, чу гиһəд, нүдн, 
нүр уга савадна, эмнгиг сурһна гиһəд хойр чиким мошкна, турмдна гиһəд урлым 
чимкҗ татна, – гиһəд келҗ бəəтл, соңсад бəəҗ эс чадсн тер көвүн:

– Чини күчн күршго ю? Сарвалһад, көлврүлəд оркҗ болшго ю? – гихлəнь, 
Хөөч толһаһан зəəлəд:

– Тиигҗ болшго, эрк-берк көвүдиннь негинь уулюлҗ оркдг болвл, толһад 
сава тас гиҗ тустл, һосна тах пад гиҗ тусдг.

– Па-па, юн гидг му əəл санҗв? Бичə тиигҗ генүл гиһəд бас негнь келсн уга 
ю?

– Кен тиигҗ келх юмб?
– Экнь тиигҗ эс келв чигн, эцкнь келшго ю?
– Эцкнь Муңха байн эс ю? Чи түүг үзсн ю? Көк нүдтə, һорзһр өндр күн эс ю? 

Би түүнə нүднəс əəдг юмн, би нүдəн аняд кевтв чигн, түүнə нүднь көкрəд үзгдхшң 
болад бəəнə. Тер өдр намаг идхəр дахҗ йовсн чонын нүднлə туң əдлхн. Ора хөөг 
хашад орулҗ бəəхдм юмни түрүнд түүнə нүднь акад үзгдəд, хуухин үсм ширвтрəд, 
махмудм ирвəтрəд сандрҗ однав. Хөөг тоолад орулҗ бəəхдəн эс гиҗ зүслəд орулҗ 
бəəхдəн намаг хəлəхнь, яг тер чоншң билə. «Иим-тиим хөөнə көлнь яһад доһлсмб? 
Иим-тиим хөөнə хамраснь яһад нусн һооҗсмб? Ю кеҗ орксмбч?» – гиһəд хараҗл 
бəəдг, хəрү нег амн ки һардг болвл, тайгнь толһадм таш гидг. Нүдндəн доһлң 
нульмста орҗ ирəд, хотан уухин зуур бүсгəнь нүдəрн авч идм болад, түргн худрҗ 
авад, ус авч ир, көц цок гидг. Бүсгəһиннь нүдн Муңханла иҗл көк нүдн эс болв 
чигн, санань Муңханла иҗл хар юмн. Үг уга һазрас үг һарһад, уршг үүскəд, хорта 
келəр хараҗ, нааран-цааран өңгрхин зуур толһаһарм цокдг, цокхдан, токугарн 
цокдг, хату ярһа модн һолта токугнь мини толһад таш гиҗ тусдг.

Тиигхдəн тер тоотын нүднəс зəəц йовсм, өлсч харһнв чигн, кеер цасн немнəтə 
уулд йовсм җирһлшң седгддг. Тиигəд үвлин өдр агчмин зуур өңгрҗ одсншң бəəдг, 
– гиһəд келҗ бəəтлнь Дорҗин бүсгəн дү көвүн үгинь таслад: 

– Тиим болхла, орһад зуллго яһҗ бəəхв? Эрткн яһад орһҗ одсн угач? – гиһəд 
Хөөчиг ширтҗ бəəв.

Хөөч үгəн залһад:
– Энчн мини үзсн зовлңгин наадк захнь, би эн зовлңд тесч ядад орһҗ зулсн 

керг биш. Əмнд күрəд, əмд йовҗ болшго болхла, тиигəд иигҗ түүнə һарт үкснəс 
йовҗ үксм деер гиҗ бодад, орһад зулсн юмн. Орһхасм кесг өдр урд намаг моһа 
үзсншң үздг болв. Цокад алҗ орквн чигн – мана дурн гилдҗ бəəв. Яһад би теднд 
һə болсиг би бүр медлго бəəлəв. Му юмн яһҗ даргдх билə? Гертəн болсн кергиг 
цугинь кеерəс соңсч орклав, нег хөөч залу келҗ өгсн юмн. Тиигəд бийин зовлңгас 
чееҗин зовлң кецү болҗ бəəв. 

Үг уга һазрас үг һарһад, уршг уга һазрас уршг һарһад, Муңха нег ора нүдн, нүр 
уга малядҗ девсəд һарһв. Нег цагт сергəд, толһаһан өргҗ өндəс гихлə, хав харңһу 
тамд кевтсн бəəҗв. Ямр һазрт авч ирҗ хайсн болна гиҗ аҗглхла, күрс-күрс гиһəд 
мөрдин өвс идҗ бəəсн аньр-чимəн һарв. Мөрнə хашад авч ирҗ хайсн санҗ гиһəд 
хəлəхлə, мөрдин нүднь шумршң үзгдв. Босн гихлə, махмудм билцрəд, ясм күүлҗ 
одсншң босч боллго бəəв. «Цокад алҗ оркв чигн – мини дурн, һəəд һарсн тоот 
гиһəд девсч эс бəəлү? Тиигəд зуурм алад, энд авч ирҗ хайсн юмн чигн, иигҗ үкснəс 
эндəс зəəлҗ одад, кеер үксм деер эс ю», – гиҗ шүдəн күүртл зууһад, боссн кевтəн 
əрə гиҗ мөрнə хашан амнд һархла, Муңхан ик цаһан гер өмнм уулын орад күрм 

өндр болҗ үзгдв. «Цокад алҗ оркв чигн – мини дурн!» – гиһəд Муңхан хəəкрсн дун 
чикндм цуурдҗ бəəв. Тендəс тамтрад, хөөнə хашан амнд күрəд ирхлə, хөд таварн 
хашадан налаһад кевтсн бəəҗ. Хаша деегүр өңгəҗ хəлəһəд: «Җа, би йовдг болна, 
эзнчн намаг чоншң идҗ оркхд күрв, тиигəд арһ угад йовҗ бəəнəв», – гиҗ келəд, 
хашад хавчулсн тайган авад, хөөт үзг хадад йовлав. Йовҗ бəəһəд гүүҗ үзүв, гүүҗ 
йовад, бүдрəд унув. Босад, ардан чиңнхлə, Муңхан му дун һарч бəəхшң, зулҗ одҗ, 
зулҗ одҗ гиһəд бəрклҗ бəəхшң болв. Тиигəд əм темцн гүүсн кевтəн шар көтл деер 
һарад ирүв. Тендəс йовсн кевтəн өр цəəтл йовад, маңһдуртнь нарн уулын толһад 
келвəҗ бəəтл наһцхиннь үвлзңд күрəд ирүв.

Хөөч өвдгцə цаснд булхҗ, ярһа тайгин дөңгəр хойр көлəн əрə чирҗ йовла. 
Өдр, сө һурвн цагт келн деерəн юм тəвсн уга болхас хачрнь татгдхшң билə. «Үклин 
аюлас гетлв би, ода Муңхан му дун соңсгдшго болҗ, му мууха дүр-дүрснь үзгдшго 
болҗ», – гиҗ бодм цацу эрчмнь сулрад, цуцрҗ одсн деесншң болҗ одв.

Генткн сана авсншң болҗ, уулын ца одх гиҗ бəəсн нариг хəлəҗ оркн, цааран 
алхв. Кедү алхҗ одад, нег зогсна, зогсх бүр цас авч үмкнə. Хойр бийин эрс һаңһн1 
хаднь шиңгх нарни герлд күрң улан өңгəр туялҗ2 бəəв. Эндкин ар өлкинь3 эн Хөөч 
сəн меддг юмн. Энд нег үвл үвлзҗ, Бардмин нег хора4 хө хəрүлəд өңгрҗ бəəхдəн, 
арвн наста бəəсн Хөөч экəн дахад хө хəрүлҗ, ахан Цогтыг дахад наадҗ йовсн юмн. 

Терүгəн эргцүлн бодад: – Көөркү меемəм! – гиһəд, экəн яһҗ бəəхинь бодад 
уульҗ йовв. Генткн чочад, ардан хəлəхлə, нег арһмҗин зəəтə һазрт җигтə нег 
юмн зогсч. Үзхин тедүд ноха болһҗ, Муңхан көк ноха дахҗ ю гиҗ бодад, Хөөчин 
махмуднь ирвəтрəд одв. Дəкн хəлəхлə, юн чигн үзгдсн уга. Өдрин гегəтəд тер хадд 
күрəд авс гиһəд, түргн-түргн алхҗ йовв. Бас нег уда сард гисн чимəн һарад, ардан 
хəлəхлə, одак җигтə əмтн аман ик гидгəр аңһаҗ, шүдəн ярзалһн, му ду һарч, гиинҗ, 
доран кевтəд, өмн хойр көлəн җииҗ, деернь хоңшаран тəвəд, нүд чирмлго Хөөчиг 
хəлəҗ бəəв. Тиигхин зуур Хөөчин сананд чон гидг үг орв. Тиигəд Хөөчин махмуднь 
унтрад одсншң болв. «Чон ю! Нег чонын амнас гетлҗ ирəд, бас нег чонын амнд орх 
болву би, – гиҗ бодв. – Чон гидгнь иим юмн санҗ ю? Чон хө иднə гиҗ бəəхəс биш, 
кү иднə гиҗ бəəснго эс билү, энчн намаг идх гиҗ эс бəəнү? – гиҗ бас бодв. – Тиим 
болхнь маһд, күн күүһəн идҗ бəəхлə, чоннь кү идхнь маһдта юмн. Яах билə, чонд 
идүлдг хүв заян чигн биш ю?» – гиһəд, ширтəд хəлəҗ бəəв. Хөөч тайган оркад:

– Иддг болвл, идх уга ю? Муңхад идүлснəс чамд идүлсм сəн, зовур уга үкнə, 
дуту алад, мөрнə хашад хайҗ орксншң болшго! Али, нааран ир», – гиһəд одҗ 
йовхднь чон хəрнь босад цааран гүүв. – Хү, зулад ю кенəч, би гидгчн һəəд һарсн 
əмтн, идх дурта болвл, идҗ ав, – гиҗ йовв. Тер зуур Хөөчин сананд Һалдна келҗ 
бəəсн үг орв. Һалдн иигҗ келсн санҗ. «Хөн гидг мал генн мал болснас əəҗ сандрад, 
чонд дун уга  идгдҗ одна. Яман болвл – хөншң биш, негт болвл, гер хораһан темцəд 
зулна, негт болвл, хадд һарч зулна. Яман керсү болна, бəрклəд, мəəлəд гүүнə». 

– Яманшң болх кергтə чигн, – гиһəд, ардк эрс хадыг хəлəхлə, эрс һаңһ5 хад 
сүндрлҗ6 бəəв. – Энчн дəврхлə, цухрад зулдг, цухрад йовхла, дəврəд ирдг əмтн 
санҗ биш ю, – гиһəд, тайган оркад дəврснд чон сүүлəн хавчад зулҗ одв. Одад зогссн 
һазртан цас тееҗ, кевтəд көлврв. 

1 Һаңһн – сəəхн, өндр.
2 Туяалҗ – гегəрҗ.
3 Өлкн – уулын хорма дахсн һазр.
4 Хора – сүрг.
5 Һаңһ – өндр.
6 Сүндрлҗ – дүңгəҗ.

Иигəд Хөөч ардан эргҗ йовсн уга, тайган даладҗ авад, хəврһлн йовҗ, чон 
чигн дəврҗ ядн, ардаснь дахҗ йовв. Тиигəд нег һанз тəмк татхин дунд эрс хадын 
түлкц үзүрт күрəд одв. Хадд əврн һарад, нег тегтрт зогсад уру хəлəхлə, чоннь 
ардаснь гиинəд һарч аашхшң билə. Тендəн уульҗ гиинəд, хань хамһтнан дуудҗ 
бəəхшң билə. Тиигəд удсн уга чонмуд бас гииньлдсн, кемклдсн аньр-чимəтəһəр хад 
өөд һарч аашхнь зүрк ишкрүлм билə. Шумршң хос нүдднь көкрəд ирцхəв. Хөөч 
овалҗ авсн чолуһарн цокҗ бəəһəд, көл алдрн һульдрсн санҗ. Хөөч эн күртл келəд 
ирхлəнь, Дорҗин бүсгə болн түүнə дү нег зергəр:

– Аав əрə мөч ирəд аврҗ авсн санҗ, – гилдəд одв.

Арвн

Сəнтүрн ик модн суулһар ус дамҗҗ ирəд, бор герт орулҗ бəəтл, Көк Чөткрин 
дун һарв. Сəнтүрн: – Җа! – гиһəд, ик герт үүд алхҗ орад зогссн кевтəн орна өмн 
бийəн чимҗ бəəсн Көк Чөткриг хəлəҗ зогсхдан нүр-чирəһəн илҗ арчад, гиҗг үсəн 
ясн бəəҗ: «Эн Көк авһан кинь көдлсн санҗ шү, күрəдк гевш ламдан одхар гертəн 
көл болҗ, бийəн засч1 бəəхнь эн чигн. Баһ хатнлаһан бийəн дүңцүлəд иигəд чимҗ 
бəəхнь эн биз, «дөнн мөрн дөрхлəрн, җора сурна, дөч күрсн бүсгə дөрхлəрн, бер 
болна» гидг эн чигн. Хатсн хар борц гимəр авһ эгчин үрчһр чирəнь яһад дүүрң 
һарсн хөрн тавта берлə теңцх билə, бəг цааран», – гиҗ бодад һарх гитл:

– Хү, авһ эгч, зогс! Үзич, би ямр дүңгин болҗ? – гиһəд һош-һош инəв. Сəнтүрн 
инəд алдҗ оркн:

– Җигтə сəəхн болҗт, мөртə күн бууһад хəлəм, йовһн күн сууһад хəлəм болҗт! 
– гив.

– Тиим болҗ ю? Баһ хатнас ямр болҗ би? – гиһəд бас таш-таш инəв.
– Наадн биш, җигтə сəəхн болҗт! Баһ хатнас хоцршго дүңгин болҗт, – гихлəнь, 

Көк Чөткр урлан өртəлһəд:
– Баһ хатн гидгчн юнви? Мана дү амбнл сəн үзсн төлə əмтнд сəəхн болҗ үзгдх 

биз! Баһ хатн гидгчн тиим берк юмн чигн ю? Меклə күзүтə, иргин сүүлтə юмн эс ю? 
Мана дү амбндл нарн дагни болҗ орксн биз. 

– Таниг мөртə күн бууһад хəлəм, йовһн күн сууһад хəлəм, нарн дагни гимəр 
болҗт гиҗ эс бəəнү би? Җора мөрнə һаңхлһар сиик, санҗлһ, шур, сувснтн шар-
шур гиһəд одхин тедүд күрəһин гелңгүд дүрглдн һарч ирəд һəəхм болҗ, гевш лам 
бахтад хəлəх болм болҗ, – гиҗ Сəнтүрн магтхд Көк Чөткр таш-таш инəһəд:

– Чи дими күн биш санҗ, мини дотр эрəг медҗ орксн санҗч, – гихд Сəнтүрн 
инəһəд:

– «Темəч бууриннь заңгиг меднə» гинə, би тана заңгиг яһад эс медхв? Тана 
һар дор наснаннь хаһсиг өңгрəсн эс билү би? Эн сө нүд харһуллго эс хонҗт ю? 
Өрүни цəəһəн чигн ууҗ угат ю? Күрə́д одна гиһəд тиигтл киирксн санҗт. 

– Тииглго яах билə, нег ирəд одтха гиһəд кесг уда келүлҗ. Намаг өдрин күсл, 
сөөһин зүүдн болһҗ бəəх янзта. Эн өдр геңгəд одх завар түүнд үзгдəд ирс гиҗ бодсн 
би, – гиһəд келҗ бəəтл, Сəнтүрн үгинь таслад:

– Гевш лам хонуллго тəвх уга биз! Маңһдур хəрҗ ирҗ чадхт, тоогдад, өнҗəд, 
кииһитн дардг эм нəəрүлһҗ авад эс ирнтə?

– Хү, хəрҗ ирлго! Өнҗəд оркдг болвл – мана байн уурлна. Тер чигн көгшрсəн 
медшго. «Бух көгшрв чигн, хамрнь көгшрдго» гидгшң санань көгшрго юмн, – 
гиһəд шиг-шиг инəҗ бəəтл, Бардм, Балдн, амбна Тайг Хар һурвулн дахлдн орад 

1 Засч – сəəхрүлҗ.

ирв. Бардм йовсн кевтəн баран орн хойрин шуһу тус ирҗ,  сүвəһəн тулҗ зогсад, 
бүсгəһəн үзəд маасхлзҗ, үнгнə арсн чиквч махлаһан авад, орн деерəн тəвҗ оркад, 
бүсгəһəн ширтҗ:

– Эн өдр геңгə өргəдəн уга гинə, күрəн лам хуврг Ноост зəңгинд һал тəəхəр 
одҗ гинə, – гиһəд келҗ бəəтл, Тайг Хар немəд:

– Гевш лам чигн йовҗ гилə, – гихд Көк Чөткрин маңнань буугдад, үг, дунь 
ширгəд одсншң болв. Улан хальң бəəсн Бардм бүсгəнь яһҗ одсиг оварсн уга, барун 
талан эргҗ инəһəд, Балдн нирвин дор бийд бомбаҗ суусн Тайг Хард шоглад:

– Үзич! Мини хатн ямр чигн? Нарн дагни гимəр чигн ю? – гиһəд, магтҗ 
инəһəд, өврəсн мөңгн амта хар чагчаһан авад доран суув. Хойр күүнə бəəр эзлм 
болад бомбаҗ суусн Тайг Хар юн гихəн медҗ ядсншң болҗ, олчһр нүүрəн хойр 
альхарн илҗ, оочан татад инəв:

– «Адг һəрг авһаһан магтна» гидг эн, – гиһəд, ха-ха гиҗ инəв. Эн үг Бардмин 
дəəртнь давс кеһəд орксншң болад одв. Арвн хурһан үмгчкəд, уралн хооран 
сууҗаһад:

– Би ор уга, зү уга тиигҗ магтсн угав. Чи үзшго ю? Нарн дагни гимəр биш ю? 
Тоһрун күзүтə, тоһс бийтə эс ю?

Тайг Хар дорк урлыннь накаг бомбатл насван тəвҗ авад, чирд-чирд гиҗ 
нульмад:

– Тана келҗ бəəсн хатдын дотр мана амбна баһ хатн чигн бəəх биз, дүүрң сар 
гимəр баһ хатар харҗ ю кехв? – гиҗ Көк Чөткриг нег хəлəҗ, дор дууһар: – Хатсн 
борц гимəр эс ю? Тиим бəəтл тиигҗ магтснтн ор уга, зү уга эс ю? – гиһəд киг-
киг инəв. Тайг Хар үгəн залһад: – Бергн-а! Тиигҗ келв гиһəд бичə уурлтн! Киидəн 
магтсн күн гесндəн гегтə болдг юмн. Манҗ бошхин Буйниг иим сəəхн, тиим сəəхн 
гиһəд магтҗ бəəсн эс билү? Тиигҗ бəəһəд Буйниг үгдəн орулад, баһ бүсгə кеҗ авсн 
уга ю?

Тайг Харин эн үг Көк Чөткрин ки деернь ки цокад орксншң болв. 
– Автха, нег бүсгə биш, хойр бүсгə чигн авад бəг, Манҗин авсншң тиим өнчн 

тенүл олн бəəх биш ю? Чадвл – арвн тав күрəд уга күүк чигн авад бəг, ю кевв 
чигн дурарн болад бəг, кен биш гинə! – гиһəд, Көк Чөткр чееҗ дүүрсн кииһəн нег 
дор һарһҗ авсншң болв. Тиигəд чигн барлго, үгəн залһад: – «Һурвн хуцын толһа 
нег хəəснд багтдго» гидгшң, та һурвн хамт суухларн, əркəр эк татад, көзрəр цүүгə 
кеһəд, чи, би гиһəд төгскдг юмн. Эн өдр тиигхəр бəəнү? – гив. Тиигхлəнь Бардм 
ха-ха гиҗ инəһəд:

– Ямр чиг! Соңсву? Һурвн хуцын толһа гиҗ эс бəəнү? Иимднь би түүг мергн 
хатн гиҗ бəəсм тер, өңгнь сəəхн болв чигн, ухань тату болвл, яах юмн? Хамгин 
сəəхнь – ухан сəəтə болвл, болх юмн. Мини эн хатн өңгрсн кергүдиг зүүһин хуһрха, 
утцна тасрха күртл тоочн келəд бəəдг юмн, – гиһəд үг, дун уга уру хəлəҗ суусн 
бүсгəһəн хəлəҗ инəв.   

Күр д йовх гиһəд бийəн тольдҗ чимəд, көл болҗ бəəсн Көк Чөткр үг, дун уга 
уру хəлəҗ суухнь деврх гиҗ бəəсн үсн деер киитн ус кеһəд орксншң болҗ одсн 
билə. 

Үкс гиҗ һанзин түңгрцгəн авад, ут сурулта һанзин толһаг төөрүлин ирмəгт 
гүвҗ, үмсинь унһаҗ арчад, тəмкин түңгрцгт дүрв. Толһань дүүртл көк тəмк утхҗ 
авад, деерəснь эркə хурһарн дарҗ бəəв. Зүн талан эргəд, көл барана өмн көрг болад 
зогсч бəəсн берəн нег хəлəҗ: – Али, йовад ас, – гиҗ һал уру заав. Үсəн сулхн тəвəд 
гүрсн бернь үкс гиҗ төмр чимкүриг авад, һалас улан цог авч өгхин зуур ширмн 
төөрүлин захд унһаҗ оркхла, нимгн чирəнь улаһад одв. Көк Чөткр му чирəлн:

– Юмн дəврҗ орксн ю? – гиһəд, һалын цогиг авад, һанзин толһад тəвв. Угнь 
өвснə толһадк намрһшң əрə торҗ бəəсн берин нүднəс нульмсн мелд гиҗ һарад:

– Юн дəврҗ оркҗ? – гиҗ келəд, шурд һарад одв. 
– Хəлə, эн шивгчнə келҗ бəəх үгнь! – гиһəд Көк Чөткр харатл, өмнəснь:
– Юн гинə, шивгчн гинү? Шивгчн гиһəд авч өгсн ю? Шивгчн биш би, эркəр 

өссн байн əəлин үрн би, – гиһəд келҗ оркв. 
Эн бериг гивл – арвн долан настаднь ад өвчтə көвүндəн авч өгсн бəəҗ, 

тиигхдəн көвүнь арвн дөрвн наста бəəҗ. Бер болад, нег җилин нүүриг шин үзҗ 
бəəдг чигн. Нег җилин дотр хойр уда төркндəн зулҗ одҗ, сүүлин нег уда зулҗ одад, 
шидр күргүлҗ ирсн бəəҗ.

Сəнтүрн бор герəс цə, боорцг күргҗ одад, хоор хəлəһəд уульҗ кевтсн бериг 
татҗ:

– Җирһл-а! Кукн, босч цəəһəн у! Гесəн өлскҗ, бийəн зоваснь керг уга, – гиҗ 
кедү дəкн дуудҗ татснд буру хəлəҗ кевтсн бер босч ирəд, Сəнтүрнə хаҗуд сууҗ, 
«эгчə» гиһəд келс гисн үгəн келҗ чадлго, нүднь нульмсар дүүрч, кесг тунҗаһад:

– Нег өдрин өңгрцнь нанд җил, сарин өңгрцшң цухлта болҗ бəəнə, иигҗ əмд 
йовҗ ямр нар үзхв би, – гив. Сəнтүрн нульмсинь альхарн арчҗ:

– Бичə тиигҗ келич, кукн, наснчн баһл, кукн, хөөт өдрин кергиг иим-тиим 
гиҗ келхин арһ уга юмн. Өвчнь эдгəд, бийнь өсч төлҗəд, чини седклд таарсн залу 
болад одхнь чигн маһд. Түүнə эсргү болхнь чигн маһд, хадм экиг гивл, наарта-
цаарта бəəдг хал уга хадм эк гидгчн цөөкн харһдг юмн, – гиһəд келҗ бəəхд тер бер 
нульмсан арчн бəəҗ:

– Түүгəн та сəн меднə, эр мини гиһəд терүнтə яһҗ суухв би, хаҗуднь яһҗ 
кевтхв би, – гиһəд уульв.

– Тегəд яһнач, кукн, эцк-экчн медəд мордулҗ өгсн болхла, ямр арһ бəəнə, 
«күүкн өгсндəн, чолун туссндан» гидг юмн. Өдр, хонгин өңгрцəр иҗлдəд, сəн 
болад одхч. 

Җирһл ардан эргн, оран зааҗ, зүн һарин ханцарн хамр, аман бүтүлҗ авад, 
барун һарарн бүтəсн кевсиг татҗ, сагсг дотрта торһн көнҗлиг секəд:

– Эгч, та үзит, му үнртнь толһа эргм. Сө алдлго услад, кевтхин арһ уга болһҗ 
оркна, мини эцк-эк намаг иим нег шеерң əмтнд мордулҗ өгч, – гиһəд, үгəн цаарлулн 
келҗ чадлго бəəв.

– Яһнач, заянчн тер болхла, ямр арһ бəəнə? Сəн болад одх, эм-доминь бел кеҗ 
эс бəəнү.

– Мини эцк эк хойр намаг яһтха гиҗ бəəснь терв? Хойр саам күргҗ ирв. 
«Төркндəн буг болс гиҗ ирв чи? „Чолун туссн һазртан, күүкн өгсн һазртан“ гидг 
юмн, иргəрнь өргүлҗ хайхас биш, үүдəрнь һардго юмн, кишгтнь күртəд, киринь 
идəд бə! Йос алдҗ болшго», – гиһəд, һəəлəд көөҗ күргсн юмн. Тиигхдəн тедн авсн 
мөрн, мөңгнəсн əəҗ бəəх ю? Байн нойн əəл болхаснь əəҗ бəəх ю? Ямр учрта тиигҗ 
бəəхинь би сəн медлго бəəнəв, тиигəд намаг иргəрнь өргүлəд һарч хуурхд күргҗ 
бəəнə. Эцк-эк тиигҗ бəəхлə, нанд ямр арһ бəəнə, мууһар əмдрхəс үкснь деер янзта. 
Күүкн үрн болҗ төрсн му үүлм тер биз, – гиһəд, бер нульмсндан күч күрч ядад 
уульҗ бəəв.

– Бичə тиигҗ келич, кукн, баһ күмн заянасн цөкрдг юмн биш, чамла иҗл 
зовлңгин далад көвҗ йовх бер, күүкн гидг олн бəəх юмн, зуг цуһар əмнəсн үүдсн 
уга, əмд йовҗ йовцхана, зəрмнь зовлңгиг диилəд, җирһл үзҗ бəəнə. Чини ода үзҗ 
бəəсн зовлң түүнд харҗ юн чигн биш. Сəн болтха, сəн болтха гиҗ бодхас биш, 
үрəн му болтха, мууха болтха гиҗ боддг эцк-эк гиҗ бəəх ю? Тиигҗ яһҗ бодхв? 
Бəəхтə байн əəл, махнь эс күртв чигн, шөлнь күртнə гиһəд, чамаг мордулҗ өгсн 
биз? Ода теднд ямр арһ бəəнə, зулад ирлə гиһəд, гертəн бəəлһҗ чадшго шү, йос 

дахад йовһрна1 гинə, чамаг күргҗ өгхəс оңдан арһ уга. Чи мордҗ ирсн əəлəн сəн 
медҗ бəəнəч, хадм эцк эк хойрчн Бардм болн Чөткр гих хойр нериг амрхн зүүсн 
юмн биш, юн гивв чигн мини үгиг биш гиҗ болшго гиҗ бəəх əмтн мөн. Тиигəд 
чини эцк эднəс əəх учр чигн бəəх юмн. Күргнчн ад өвчтə болв чигн, наснь баһ, 
орндан алдҗ оркдг гемнь уурад, ад өвчнь эдгəд, сəн болад чигн одх. 

– Хадм экин халтань чигн арһта2 билə. «Барс догшн болҗ бамбаһан идшго» 
гинə, тер идəд оркшго юмн. Зуг авсн күргнə тииминь яахв? Нег сө хамдан хонхнь 
нег там болҗ бəəнə. Түүг би наснь баһ гиҗ бəəх уга… 

Тер зуур керүл-цүүгəнə аньр-чимəн ик герəс һарад, теднə үгиг таслн зогсав. 
Җирһл нульмсан арчн бəəҗ: 

– Цаадкстн ноолдҗ бəəх янзта. 
– Тарһн һаха! Хулхач ноха! Һурвн хуцын толһа, – гиҗ бəəлдҗ. 
Сəнтүрн һарч гүүсн кевтəн бор герин үүднд ирəд чиңнхлə: «Тарһн һаха, сə 

кесиг меддго тарһн һаха!» – гиҗ Балдн нирв хəəкрҗ бəəв. Тегəд Сəнтүрн седклдəн: 
«Тер ямр сə кеҗ өгсмб? Сүмсəрнь дольг кетхə гиһəд, Дорҗиг алҗ өгсəн келҗ эс 
бəəх ю?» – гиҗ бəəтлнь, Бардмин дун һарад: «Чи, ноха, кенə күчəр һалзурҗ бəəнəч? 
Мини буданд һалзурҗ эс бəəнч? Мини күчнд һалзурҗ эс бəəнч?» – гиһəд хараҗ 
бəəв. Сəнтүрн седклдəн: „Нохасин ноолдан ясн деер“ гидг, күргн ах күр дү хойр 
көзрин нүд булалдад ноолдҗ бəəдг чигн», – гиҗ бəəтл, Җирһл ирəд, Сəнтүрнд дор 
дууһар:

– Ноха, һаха болхан эврəн келҗ эс бəəнү? Тиимə! Нүүртəн ноосн угаһас биш 
ноха чигн мөн, һаха чигн мөн. Дорҗиг адын дольгт һарһад девсч алснь тер гелң 
биш ю? Тер шеерңгин əмн насна төлə алҗ биш ю, юн гидг хорта кергви! – гихлəнь, 
Сəнтүрн алң болсар хəлəҗ:

– Чи бəəсн биш, нүдəрн үзсн биш, яһад иигҗ келнəч, – гихлə, тер бер мусг гиҗ 
инəһəд:

– Му юмн яһҗ даргдх билə, булҗ оркв чигн бултаһад бəəдг биш ю, дарв чигн 
дардаһад бəəдг биш ю? Төркндəн бəəхдəн зах-зухинь соңслав, энд ирəд, Бадм 
көвүнəс тер кевəрнь соңслав, тер көвүн нүдəрн үзҗ биш ю, – гихлəнь, Сəнтүрн 
чочад:

– Ю яһлав, Җирһл минь, Бадм көвүн келв гиһəд оңдан күүнд бичə ам аңһаһич, 
соңсч оркдг болвл, эн эрлгүд түүг ална, тер көвүн əмндəн эзн боллго чамд келҗ 
оркҗ биш ю? 

– Намаг иткəд келсн болхла, би яһад күүнд Бадм тиигҗ келв гиҗ келх билə, 
тандл келҗ бəəх үг. Алад, сүмсəрнь дольгинь һарһв чигн, аднь тер кевтəн бəəнə 
эс ю? Хəрнь улм гүүдҗ, сө алдлго орндан шееҗл бəəнə, зəрмдəн ду тəвҗ бəрклəд: 
«Дорҗ ирв, авад йовхар бəəнə!» – гиһəд соньн җигтə бəрклнə.

Пид-пуд, таш-туш гиҗ ик герт хойр ноха ноолдҗ бəəхшң бəəснəсн хойр бух 
мөрглдҗ бəəхшң болв. Көк Чөткр му ду һарч: «Алҗ оркв, алҗ оркв, бошх, наадк 
гелңгəн татҗ ав!» – гиһəд бəрклхиг соңсад, Сəнтүрн һарх гитл Җирһл үкс гиҗ 
һараснь бəрҗ авад:

– Эгчə, та яһв гиҗ бəəнə, тер һахасин көлд орад, үкс гиҗ бəəнт? Əмнə һару 
биш ю? – гив.

– Орлго, үүднə заагар шаһаһад үзсв, – гив. Тер зуур Көк Чөткрин дун хойрдгч 
уда бас җигтə му һархин тедүд Сəнтүрн гүүҗ одв. Сəнтүрн үүднд күрəд, орлго 
чиңнҗ зогсв. Ишкə үүднə заагар шаһаҗ хəлəв. Бардмиг бүсгəнь бəрəд, орна өмн 

1 Йовһрна – йовһн болҗ одна.
2 Халтань чигн арһта – хадм эк бердəн кедү догшн болв чигн, тусан күргдг, нөкд 

болдг.

суулһҗ бəəнə. Балдниг Тайг Хар бəрəд, барун бийд суулһҗ бəəнə. Мөрглдəд көшсн 
тарһн бух метəр əмсхлҗ бəəсн Бардм барун нүдəн дарад, орклад йоолҗ бəəнə. Балдн 
хамрасн һооҗсн цусан арчҗ бəəнə.

– Заңһсарчн йовҗ, заксарчн кеҗ, гелң самнрин арвн хар нүүлин тевчлəн алдҗ, 
нүүлин тамд унҗ йовнав. Мини тиим сəəниг медсн угач, нүүртəн ноосн угаһас биш, 
ноха санҗч, ноха болхдан хулхач ноха санҗч. Кү иддг һалзу ноха санҗч! 

Тайг Хар сүвəһəн тулҗ зогсад:
– Хү, Балдн, чи аман тат! Яһад күрəһин җиңкн нирв болсмби? Ямр рид-

сидтəдəн1 болсмбч, кенə күчəр һалзурҗ орклҗ йовнач? Түүнə күчн биш ю? – гиҗ 
Бардмиг һарарн заав. Бардмин барун нүднь үзгдшго болад, хар көкрҗ одсн бəəҗ. 
Сəнтүрн үзəд, седклдəн: «Нүүлтин нүдəр гидг эн! Тавта кеҗ, Балднас оңдан кен 
иигҗ чадхв», – гиҗ бодҗ бəəв. Тайг Хар үгəн залһад: – Нег мөрнə толһадк хойр 
чикн мет ах дү хойр эс билт. Төрсн ахан иим дүңгин цокгдсинь соңсвл, амбн нойн 
яһҗ бəəҗ чадхв? Арсичн əмдəр өвчҗ, шар усичн уулһх! 

Бардм орклн йоолҗ бəəһəд:
– Нүдм сохрҗ, сохрҗ, – гиҗ бəəв. Тиигəд Балдна ур омгнь доран даргдн, үг, 

дун уга болв. Көк Чөткр альвн заңган һарһҗ:
– Һурвн цөгц əрк уухларн, йос алдҗ, ах экəн мартҗ, үкдг, əмдрдгəн медшго 

дүңгин болҗ оркдг əмтнч, буруһан таньҗ, күргн ахасн буруһан эрҗ, уучлл һу, 
амбна бошхас уучлл һу, – гиҗ келв. Тиигəд Көк Чөткр авдрасн нег лоңх2 сəн əрк 
авад кехдəн Балднд өгəд, күргн ахасн буру эрүлҗ, уучлл һуулһв. Тайг Харин үгəс 
Балдн əəҗ орксн болхас күргн ахдан əрк бəрəд, хадг тəвəд келв:

– Əркин анд болҗ уучлтн! Заңһсартн йовҗ бəəсв, заксартн кеҗ бəəсв, усна 
гүр болҗ бəəсв, күчр кергттн дөң болҗ бəəсв, уучлтн. У хормадан багтасн кевтəн 
бəəлһтн, – гиһəд һууҗ бəəв.

Тиигəд керүл-цүүгəн хуршң өңгрəд, əрк ууҗ суув. Балдна дор бийд хойр 
күүнə бəəр эзлм болҗ суусн Тайг Хар:

– Җа, ода «нумин сум шавас һарх йосн уга, нойна элч зуурас хəрх йосн уга» 
гидг. Амбн нойна тушал билə – хар мөрəн өгтхə, хатм хүрм хотарт3 унҗ бəəтхə 
гилə, – гиһəд, нəрн геснь оралдад одсншң болад, нүдəн дарҗ авсн кевтəн эвклдҗ 
одсн Бардмиг нег хəлəҗ, дəкн Көк Чөткриг хəлəв. Эн завиг алдҗ болшго гиҗ бодсн 
боллта Көк Чөткр бүр байрлҗ орксншң инəмсклҗ:

– Нег мөрнə толһадк хойр чикн мет ах дү хойр бəəҗ бəəһəд, һазакнь ноосн, 
дотркнь баасн нег мөрн юунв? Мөрн бəəтхə, мана амбн дү маднд үрəн асрулҗ өгсн 
эс бəəнү? Тиим бəəтл бидн юуһан хармнхв? Хар мөрн бəəтхə, улан зүркəн хармнад 
яахв? – гиҗ бəəв. Тайг Хар мусг гиҗ инəҗ:

– Ах нүдн зовлңгар бəəхəс, бергн тиигҗ келлə, «үгин батнь – җа, уян батнь 
– төөмдə» гинə. «Җа» гисн үгдəн күрəд, хар мөриг эн өдр нанд көтлгҗ өгтн, авад 
одхла, баһ хатн үзəд байрлҗ бəəтхə, – гив.

Көк Чөткр инəһəд:
– «Җа» гихлə, «бəг» гишго, хар мөриг бидн эврəн йосар, йөрəлтəһəр күргҗ 

өгий, баһ хатнд унулый, – гив. Тиигəд Бардм зүн нүдəрн бүсгəһəн шүрүн нег хəлəсн 
болв чигн, үг келҗ чадсн уга.

1 Рид-сидтəдəн – илвтəдəн.
2 Лоңх – шил сав.
3 Хотарт – нəəрт.

Хойрдгч бөлг

Цүллһн
Негн

Үвлин дунд сарин нег сө, өр гегəрхин баргт, үзг-үзгин өндр-өндр уулмуд 
мөңгн герлəр цəəлзҗ, хəлəх дутм гилвкҗ, ора деегүрнь үзгдҗ бəəсн теңгр целмг 
көкрəд эрəтрҗ бəəв. Одн мөчд чигн эн сөөг үдшəн өңгрəһəд көл таслҗ бəəхшң билə. 
Эн сөөһин киитиг гивл, əмсхл авч болшго гимəр хөөтин җивр салькн нүр-чирəг 
хусч, зүүһəр хатхҗ бəəхшң билə. Хөн мал хотндан налаһад цаһаҗ, энд-тенд тонтаҗ 
кевтсн үкр мал кевлһəн кевҗ, сур-сур гилдхəс оңдан ямр чигн аньр-чимəн уга дүң 
дүлə. Хəңк-җиңк гиһəд, Бардмин герт гүрм-дорм кеҗ бəəсн хувргин дун тасрад, буг 
чөткрəн əрлһсн болад кевтцхəҗ. 

Хөөнə хашан зүн бийд холцр əрə үзгдҗ бəəсн гер болвл – көлсн зарц Төрбатын 
гер билə. Төрбатын герин өркнь бүтəлһтə, үүдəрнь һалын герл үзгдəд, күн һарсншң 
болв.

– Өр гегəрх гиҗ бəəнə, – гисн Сəнтүрнə дун һарв. 
– Цаадк гүрмчдин өргнь зуурад одҗ биш ю? – гиҗ Альмн гертəс келтл:
– Буг чөткриг əрлһҗл оркснь тер, – гиҗ Түвшн хаҗуһаснь келҗ инəв. Эн 

сө салхин йослл кеҗ, Түвшниг хойр бичкнтəһинь дуудад цəəлүлҗ бəəсн юмн. 
Бардминас холцр гиһəд, Төрбатын герт гиичлүлҗ, теднə гериг бүтəһəд, һалын 
герл һаршго, дүң болһҗ орксн бəəв. Сəнтүрн үкс гиҗ Түвшнə теврҗ йовсн бичкн 
күүкинь авад:

– Тогтха! Хавртан ирəд, нилх дүүһəн тевр җу, – гиҗ үмсч бəəв. Сəнтүрнə 
тиигҗ келснə учриг медҗ бəəсн Түвшн:

– Үклиг менд амулң өңгрəҗ, шар нарна герлиг үздг болвл, амҗҗ1 ирəд, 
киисинь керчҗ, һазр эк болнав. Кинь цөглрəд, кииснь хатад бооҗсн цагтнь Тогтхнь 
ирəд, дүүһəн теврнə шү! Давхр болсичн эндр шин соңсч бəəнəв, Альмниг гивл, 
амндан күрсн гестə, – гиһəд үг, дун уга болв. 

– Түвшн эгчə, – гиһəд Сəнтүрн Альмн хойр нег амар келсншң: – Маднд бичə 
сана зович, – гилдв. Түвшнə тиигəд сана зовҗ йовснь – учр уга биш. Сəнтүрн 
Төрбатд мордҗ көвүн, күүкн олниг һарһв чигн, зогссн уга, гүүҗ йовсн нег көвүнь 
уснд унҗ үксн юмн. Тиигəд Түвшн Чолунбатан асрулҗ өгхəр теднд нерəдн өгсн 
бəəҗ.

Тедн Төрбатынас һарад, Эрднин тал одҗ йовхин зуур теңгр өөд хəлəхлə, зə 
завср уга одд гүүлдҗ ирəд, менд йовтн, тенсиг теңгр теткгдг юмн гилдҗ бəəхшң, 
зуурнь кевтҗ бəəсн үкр мал түргн-түргн бослцҗ шуукрлдад, толһаһан зəəлəд, бичə 
йов гихшң бəəв. Төрбатын кичг ноха салҗ ядсншң Чолунбатын өөд өсрҗ, гиинҗ, 
өмннь кевтн көлврҗ, бичə йовад одыч гиһəд һууҗ бəəхшң бəəв. Чолунбатын һараснь 
татҗ авад, Альмн үмсч, толһаһинь илҗ:

– Хөөннь бөдүн залу болсн цагтчн Шурнаһан чамд мордулҗ өгəд, күрг кеҗ 
өгнəв, – гихлəнь, Түвшн инəһəд:

– Хү, ю келҗ бəəнəч, Чолубатчн Сəнтүрнə көвүн эс ю? – гихлəнь, Альмн 
инəһəд:

– «Наһцхан авхла, наснь ут болна» гидг эс билү? – гив. Чолунбат тиигхдəн 
бүтн царг өмсгтə, бор тоорг девлтə, тиим киитнəс хорһдшго дүңгəҗ2 йовла. Түүнə 

1 Амҗҗ – цаглань.
2 Хорһдшго дүңгəҗ – эс хорһдх бəəдлтəһəр дүңгəһəд.

тер хувцн-хунринь Альмн авч ирҗ өмсксн юмн. Чолунбатас нег насн ах бəəсн 
көвүн Бадминнь девл хувциг тəəлҗ өмсксн бəəҗ. Чолунбатыг ухата, сəн көвүн 
болна гиһəд, Альмн угас сəн үздг билə.

– Һалдн гецəһəн дураҗ сəн залу бол җу, дава деер бөк алддго, дав деер үг 
алддго тиим сəн залу бол җу! – гиһəд, Чолунбатын халхаснь үмсв. Тиигəд Түвшнə 
седкл көдлхдəн хос нүднəснь халун нульмсн хур мөндршң асхрв. Седклднь Сəнтүрн 
Альмн хойр нег экин омас цувад төрсн дүүнршң дота сангдҗ. Элкнь дуларад, 
хөөтин җивр салькна ямриг чигн эс медхшң бəəв. Эн сө Түвшн бүтн бор тоорг девл 
өмсч бəəх юмн. Тер девлинь Сəнтүрн өмскҗ. Өмскхдəн Сəнтүрнə келснь:

– Түвшн эгчə! Тер тоот чамаг буг чөткр гиҗ бəəхд, бидн чамаг хамгин сəн күн 
гиҗ хəəрлҗ бəəх юмн. Тер тоот чамаг көлдҗ үктхə гиһəд, цаһан цасн, көк мөсн уулд 
цүлəд йовулҗ бəəхд, бидн эврəн даарв, дутв чигн, тадниг дулахн бəəлһий гиҗ бəəх 
юмн. Тер тоот чамаг харһнҗ үктхə гиһəд, идх күмс угаһар уулд цүлəд көөҗ бəəхд, 
бидн эврəн өлсв чигн, тадниг цадхлң бəəлһий гиҗ бəəх юмн. Мана эцк маднд: 
«Үкр мал иҗлəн харсч хамһалдг болхла, бидн яһад эс чадхв? Эн өдр Эрднинксин 
толһад учрсн му үүл маңһдур өдр мана толһад учршго гиҗ ю? Нөкəдүр өдр бас кен 
негнəннь толһад учршго гиҗ ю? Эн өдр Эрднинксиг идсн чон дарук өдр мадниг 
идшго гиҗ ю», – гиҗ келсн юмн. 

Сəнбайр өвгнə эн үгəр əəл хамт бəəсн ядучнр зовлңгинь хувалцҗ бəəсн төлəд 
Түвшн тиигəд үклин һазрт цүлгдҗ бəəх биш, хəрнь тəəвң1 һазрт одҗ бəəхшң сангдв. 
Тиигəд Түвшн:

– Би ода җирһлңгин һазрт одҗ бəəнəв. Ээм бүтн хувцта болҗ, гесндəн күмстə 
болҗ йовхиг тер Көк Чөткр соңсад боогдҗ үктхə, дунь чикнд бичə соңсгдтха, – гив.

– Тер өдр би эн үгиг соңсад, тавн ухам тарад сандрҗ одсан юн гихв, – гиҗ 
Альмн келв. 

– Чи кенəс соңссмби? – гиҗ Түвшн сурв.
– Тер өдр би Бардмин бор герт бəəтл, Көк Чөткрин таш-таш инəсн дууг соңсч, 

алң болад, нүднь сохрад зовад үкх гиҗ бəəсн алмс яһад инəҗ бəəхв гиһəд, чикəн 
тəвəд соңсхла, таниг көвүдтəһинь нүднəсн тоньлһад, хадын үвлзңд цүлҗ нүүлһəд, 
гевш лам ирҗ, гүрм кеҗ, һə көөх болв гиһəд күүндҗ бəəв. Түүг соңсад, би тер доран 
менрн көшч одлав. Һар, көлм бүр əмн уга болҗ одв. Асхн хəрҗ ирəд, одакд эн му 
чимəг келхлə, тер дуту-дунду сонсч авадл, тачкнтл инəхинь үзич! Тегəд би уурлад:

– Көк Чөткр байрлад инəҗ бəəтл, чи бас байрлад инəнү? – гихлə, тер:
– Сəн керг болҗ, – гиһəд бас инəв.
– Улан махн нилх көвүдтəһəн хадын үвлзңд одвл, көлдҗ, харһнҗ эс үкв чигн, 

чонын үр болсн тер һазрт чонд идгдх биш ю? – гихлə, тер бас инəһəд:
– Көк Чөткрин байрлснь түүнə му санана байрлл юмн. Биднə байрлхнь болвл, 

сəн санана байрлл юмн, – гив. 
– Чини ямр сəн сананви? Ав əдлхн санан, харһнҗ, көлдҗ үктхə, чонд идгдəд 

тоньлтха гисн сана биш ю? – гиһəд түүнлə керлдсн билəв. Үнəр генн санҗв. Тиигəд 
тер сүүлднь намаг эвлəд: 

– Чи буру бичə бод, энчн аавин келҗ бəəх үг юмн. Аав маднас түрүлҗ соңсад, 
сахлан имрҗ бодсар инəмсклн: «Бодхд бас сəн керг болҗ, күн чонд орад, көдəһин 
чоныг арһлҗ болх юмн. Түвшниг бидн көвүдтəһинь дулалад, күмсинь селəд күргҗ 
оркий, уулын гүүнд нег үвл болв чигн эн һəəдүдəс амр бəəтхə, бидн ардаснь одад, 
үзəд эс бəəнү», – гихлə, тиигəд би нульмсан арчад, түүг дахн инəсн шү, –  Альмн 
тиигҗ келҗ йовтл, хойр өдр өмн бас Альмна келсн тууҗ сананднь орад, Түвшн: 
«Айндан нүүлтин нүдəр аюл орна гидг тер», – гиҗ дотран бодад инəмсклв.

1 Тəəвң – тагчг, нам, төвшүн.

Хойр өдр өмн нарн сууһад, ора болҗ орксн цаг билə. Күр дү Балднар цокулад, 
барун нүдəн сохлулҗ, барана өмн бəрклҗ кевтсн Бардм эрүл нүдəрн бүсгəһəн авч 
идм алдад хараҗ суухдан арвн хурһнь үмглдҗ, аран шүднь тачкнҗ уурлад: «Сəн, 
сəн гихлə, мини толһа деер һарад бəəвч. Чамд ямр санан орсмб? Гевш ламлаһан 
кииһəн негдкҗ, киисəн холвҗ авад, яһс гиҗ бəəнəч? Намаг көл уга йовһн, нүдн 
угаһас сохр болһх гиҗ бəəнү чи?» – гиҗ бодад, өсрн босч, орн деер хоор хəлəҗ 
кевтсн бүсгəһəн татҗ унһаһад, хойр үснəснь бəрҗ чирəд, пид-пид гиһəд девсч, түш-
түш гиһəд чичҗ оркв.

«Алҗ оркв! Алҗ оркв!» – гисн дун җигтə һарч, əəл əмтн, зарцнр, малчнр 
соңсад, өр өвдх биш, хəрнь седклнь амрч бəəсн болхас кен чигн харсхар одсн уга. 
Альмн ик герин үүднд одҗ чиңнəд, үүдəр шаһаҗ үзəд седклдəн: «Теңгрин шиидвр 
гидг эн, нег-негнəннь нүдиг сохлҗ бəəнə», – гиһəд, инəдəн əрə бəрҗ бəəхд, Көк 
Чөткр һəəһəснь алдрҗ зулсн кевтəн бор герт одҗ. Тиигтл Чолунбат келснь:

– Бардмин барун нүдн, Чөткрин зүн нүдн сохрхдан күрəд наалдҗ одсн болвл, 
теднчн иҗл болҗ биш ю, нег-негəн үзлго мөрглдҗ бəəх биз, теңгр тиигҗ шиидсн 
болвл, сəн кеҗ, – гиҗ инəв.

– Тиимə! Сəн болҗ, – гиһəд, Альмн чигн инəв.
– Чолунбат-а! – гиһəд, Альмн толһаһинь илҗ: – Эҗго уулд цүлгдҗ одна гиһəд 

əəшго ю? – гиҗ сурснд Чолунбат: 
– Əəшгов, хəрнь байрлҗ бəəнəв. Би ода цаснд көлдшго, киитнд дааршго, тер 

мет чонас чигн əəшго, харһнҗ чигн үкшго болсн шү.
– Яһад тиим сүркə баатр болҗ орксмбч? – гиҗ Альмн сурснд Чолунбат:
– Би ода царг өөмсгтə, дулан девлтə болсн бəəнə, үзич. Уулд одад, хавх тəвəд, 

аң бəрнəв, мең хаяд, үнгн, чон бəрнəв. Мини чикнəс татх Балдн нирв үзгдшго болв, 
малядад цокдг Ада чигн үзгдшго болв, буг чөткр гиҗ хараһад цокдг Көк Чөткр чигн 
үзгдшго болв. Уулд би эрк, таварн йовхв, – гиһəд келҗ бəəтл, Түвшн сана алдҗ 
оркн, көвүнəннь толһаг илəд:

– Э-э, көөркү минь, мадниг харсн хамһалҗ, өлскҗ, даарулшгон төлə эврəн 
идхəн хасад, өмсхəн нимглəд туслсн Сəнбайр аав болн сəн седклтə ах, эгчнриннь 
ачиг мартхм биш, – гиһəд Түвшн келҗ йовтл, хойр цар көтлсн нег күн өмннь йовҗ.

– Өлзəт ах, та ю? – гиһəд Сəнтүрн сурв. – Ачхар бəəнү? Баахн эрт эс ю? – 
гихлəнь, Өлзəт:

– Эрт биш, тер тоотын дунь тасрад, өргнь зуурад одсн эн завд гетлəд одснь 
сəн, тер тоот бəрц, олз авхин төлə сананднь орсн бүкнəн кенə, – гиҗ йовв. 

– Гериг цуцад ачхар эвтəлҗ оркҗ биш ю? – гиҗ Альмн келв. Үзхлə, Эрднин 
гер үзгдшго болсн бəəв. Тиигхин тенд Сəнтүрниг дуудҗ авад, хойр сул авдриг 
үзүлəд, Төрбат келв:

– Хойр бичкниг юмар ораһад тер авдр дотр неҗəдəр суулһҗ орктн, – гив. 
Сəнтүрн инəһəд:

– Тиигҗ яһҗ болх юмб? Көлнь унтрад үкшго ю?
– Киитн ямр бəəхиг медшго бəəнү? Чикиг таслад одм эс бəəнү? Тиигшго 

болвл, зуур көлдҗ одна, көлнь унтрад одшгоһар суулһҗ орк.
– Хойраннь көлиг му, сəн некə, күрсəр ораһад суулһцхатн, – гиҗ Өлзəт немҗ 

келв.
– Төрбат ах-а! Би иим царг өөмсгтə, девл хувцта болҗ орксн бəəхəс көлдшгов, 

аца тууһад, йовһар йовнав, – гиҗ Чолунбат келснд Төрбат:
– Тиигҗ болшго, цасн зузан, йовҗ чадшгоч, – гиҗ келв.
– Хү, Чолунбат авдр дотр орад сууҗ ав, эсклə цаачн чамаг үзхлəрн, дольг кенə 

гиһəд бəрҗ авна, – гихлəнь, Чолунбат үг, дун уга болв. Төрбат Өлзəт хойр аца ачад 
болҗ бəəтл, Пүрвə гүүҗ ирəд:

– Сəн керг болҗ, сəн керг болҗ, – гихлəнь, Өлзəт инəһəд:
– Сəн керг болҗ эс бəəнү? Ачад болла бидн.
– Тиим үг биш, үкəд хонҗ, Бардм толһаһинь теврəд уульҗ бəəнə, – гихлəнь, 

Өлзəт алң болад:
– Үкəд хонҗ гинү?
– Тиимə! Үкəд хонҗ. 
– Тер нүднь ик яарта гиҗ бəəцхəлə, бурхн теңгрин шиидвр гидг тер, – гиҗ 

келтл, Пүрвə:
– Үкəд хонҗ гихлə, ямр юмнь үкəд хонҗ болһсмбт?
– Көк Чөткр толһаһинь теврəд уульҗ бəəнə гиҗ эс бəəнчи? 
– Биш! Хəəртə хар мөрнь үкəд хонҗ.
– О, тиим ю? Бүсгəнь үкəд хонсн болвл, Бардм хəрнь тиигҗ уульшго, хəрнь 

баһ бүсгə авдг нөкцл болла гиһəд байрлх биз, – гиҗ Өлзəт келв.
– Хар мөрнь хашадан үкəд хонснь сəн керг болв. Бардм һашудн уульҗ бəəһəд:  

«Буг чөткр əрлһхин ормд мини əмнлə əдл хəəртə мөриг алҗ оркла. Би йовһн хоцрв 
чигн арһта билə, дү амбн соңсад, ю кех юмнви? Баһ хатн соңсад, юн гих юмнви?» – 
гиһəд, лам хувргиг хараҗ бəəнə, – гиһəд, Пүрвə инəҗ бəəв.

– «Бурхн гидг бум нүдтə, теңгр гидг түмн нүдтə» гидг юмн, тедниг шиидхəс 
биш, нүл уга Эрдниг яһад шиидх юмб? Кү алад, темə шулҗ бəəсн тер тоотыгл 
шиидх зөвтə, – гиһəд, Өлзəт келҗ бəəв. Түвшн таалрхҗ, толһа докад:

– Тиимə! Бурхн теңгр тер тоотыг тиигҗ шиидхнь зүүтə! Эсклə Бардмин нүднд 
кен һар күрəд тиим дүңгин болһх юмб? Көк Чөткрин нүднд кен һар күрəд тиим 
дүңгин болһх юмб? Əмн болсн хар мөринь кен хорлҗ алх юмб? – гиҗ бəəтл, Пүрвə:

– Цаатн нег юмн гүүҗ аашна, – гиһəд хəлəҗ бəəв.
– Гилг демч эс ю?
– Тершң.
– Юн гиһəд аашхнь энви? – гилдҗ бəəтл, Гилг демч күрч ирəд, Төрбатд:
– Нүүлһəд һардг цагнь болад уга гинə, зогсаҗ бəəтхə гинə, – гиснд Төрбат 

уурлад:
– Кенə тушал зəрлгиг күлəхв? Өрүн эрт нүүлһҗ йовул гиҗ Бардм келсн юмн, 

бидн Бардмин үгəр геринь цуцад ачҗ болла, иим киитнд яһҗ күлəлһхв? – гиҗ бəəтл, 
Пүрвə залһад:

– Буг чөткр əрлһнə гиһəд, Бардмин əмн болсн хəəртə мөринь əрлһҗ оркҗ. 
Амбн соңсхларн юн гих? Баһ хатнь соңсхларн, юн гих, юн гиһəд бар цаг, туула 
цаг гисн болад йовхв? – гиҗ келəд, хоч-ха гиҗ ацата цармудан тууһад, əəлин захар 
һарч йовтл, цаң, кеңкрг, бүрə бүшкүрин дун генткн хəңк-җиңк болв. Таң-туң гисн 
бууһин дун дара-дараһар һарв. Кец деер босхсн өвсн өвлə шатад, теңгр өөд һал, 
утан цоонглн һарв. Царин тендк авдрас толһаһан һарһад хəлəҗ йовсн хойр бичкнь 
инəлдəд:

– Мадниг иигҗ үдшəн һарһҗ бəəх юмн чигн, – гилдҗ бəəв.

Хойр

Хадын иргəр йовхин зуур суулһдк уснд сүкəҗ сүндрлсн Улан хадын сүүдриг 
үзəд, Түвшн эврəн эрк уга доран зогсв. Суулһта усиг һазрт тəвəд зогссн кевтəн 
орань оһтрһуг тулҗ бəəхшң бəəсн өндр сүрлг хадыг бишрн хəлəҗ бəəв. Ораднь 
нарн туссн бəəхəс цастань цəəлзҗ, цасн угань күрңтрҗ, улм сүрлг сəəхн үзгднə. 
Тер зуур харцхас үргҗ хорһгдсн нег сүрг какльг хадын йоралас бутрн һарч, менд 
һарсндан байрлцхаҗ, җог, җог гиһəд гүүлдв. Түвшн түүг үзəд: – Э-э, чавас, – гиҗ 

келəд, Улан хадын ора өөд хархла, тернь яг теднə сүрлг ик авргч  мет сүкəҗ бəəв. 
Түвшн барун талагшан эргəд хəлəхлə, хойр бичкнь цасн далад өөмəд аашч. Түвшн 
доран сууҗ, хойр һаран делгҗ: – Көөркс мини, – гиһəд таалҗ бəəв. Дегдəхə метəр 
күрəд ирсн бичкн күүкəн теврҗ авад, даарад чис уласн хамр, аминь илҗ арчад, 
үмсч бəəв. Чолунбатыг гивл – төгрг хар нүднь бүлтхлзəд, Улан хадын өөд хəлəҗ, 
кө хар күмсгнь сертхлзəд, соньрхн шинҗҗ бəəхшң зогсв. Дүрд нисəд эргəд буусн 
көглҗрһнə сүргиг нег һəəхəд, хад деер шоваҗ сууһад ду һарч бəəсн какльгиг ширтəд 
бəəв. Тиигтл кесг шаазһа нег керəг сүрглн дəврхиг үзəд:

– Меемə, меемə, үзич, тер шаазһас махинь буласн керəг сүрглн көөһəд əмдүлҗ 
йовна, – гив. Түвшн толһа докад:

– «Цувҗ йовсн барсас цуглрҗ ниссн шаазһа деер» гидг тер, – гиһəд, учринь 
улм цаарлулн бодҗ бəəхшң бəəв.

– Меемə, көглҗрһн яһад дүрд нисəд, холд одлго дəкəд доран буудв?
– Эргəд нисч йовсн элə шовунас болһаһад эргҗ эс бəəх ю?
– Какльгар харҗ, көглҗрһн ик генн түнг əмтн санҗ.
– Яһад? – гиҗ экнь соньрхн сурснд Чолунбат келв:
– Дəəсəн үзхлə, какльг амҗн хадын йоралд орхарнь үзвл, яманшң керсү шовун 

чигн. Элəг эндү үзəд, дəəсəн болһҗ, əəҗ сандрн бутрсарнь үзвл, көглҗрһн гидгчн 
генн, түнг əмтн санҗ, тиим эс ю? – гиҗ экəн хəлəҗ бəəв. 

Хойр бийдк сер деер энд-тенд бомбалдад, иигəн-тиигəн алцр-алцр ишкҗəсн 
тасиг хəлəҗ бəəһəд, Чолунбат экиннь һарас татҗ:

– Меемə! Меемə, тер ямр шовунви?
– Йол тас гидг, тер махчн шовуд юмн.
– Тиигвл терчн Бардмшң алач, махч юмн ю?
– Тиим чигн, шуңха1 алач, махч биш, тас шовун гидгчн əмтə юмна əм таслдго, 

зөвкн үксн əмтнə мах идхəс биш, əмд юмиг алад иддго юмн.
– Тиигвл эн өдр бидн əмтə юмна əм тасллго, тевчлтə йол тас шовунд чоныг 

алҗ, цав өргсн бəəнə шү. Хөөннь нег өдр Бардм, Көк Чөткр, Балдниг алҗ өгəд, цав 
идүлнə, – гиһəд, Чолунбат инəв. Тер зуур бичкн дүнь һараснь татад:

– Какльг бəрҗ өг, – гиһəд, урлан җимилһн һуув. Чолунбат доран йовһн сууҗ, 
бичкн дүүһиннь толһаг илҗ, һарарн зааҗ, хадд күзүһəн суңһад, ду һарч бəəсн 
какльгиг үзүлəд:

– Какльг, какльг, кеерин шовун, күүнд иҗлдхлəрн, сəн шовун, би урх татад, 
чамд бəрҗ өгнəв, – гиҗ бəəв.

– Урх бəəнү?
– Урх уга.
– Тегəд яһҗ бəрхв? – гиһəд, бичкн дүнь уульх гиҗ бəəхд Чолунбат:
– Бичə ууль, урх олдх. Төрбат ахчн урх ясад, авч ирҗ өгнəв гисн билə.
Хойр бичкнь тиигəд күүндҗ бəəхд Түвшн зогссн кевтəн Улан хадыг һəəхҗ 

бəəһəд, сананднь өмн асхн Сəнбайр өвгн энд Улан хадыг хəлəҗ зогссн бəəдл орв. 
Тиигəд Түвшн көвүнəннь һараснь татад:

– Чи келич! Эн Улан хадыг юунд оршаҗ болмар чигн? – гихлə, Чолунбатын 
төгрг нүднь дүрвлзəд2, юн гиҗ хəрү өгхəн бодҗ бəəһəд, генткн:

– Э-э! Ава3, ава! Эн Улан хад ю? Сəнбайр аавшң эс ю? Өцклдүр ора энд зогсч 
бəəхдəн яг эн Улан хад гимəр билə. Энд хар ишкə кевнгəн көдрəд зогсч эс бəəлү! – 
гихлəнь, Түвшн таалрхҗ толһа докад:

1 Шуңха – ховдг.
2 Дүрвлзəд – гилвлзəд.
3 Ава – күндлһнə йосар эк күүг нерəдлһн.

– Олҗ келвч! Яһад гивл, эн Улан хад үвлин тачкнм киитнд, зуна шатм халунд, 
шүрүн боран, догшн шуурһнд чигн авгдшго, нурад уншго, кевин бəəдлəн алдшго 
юмн. Аавчн бас тиим эс ю? Нойд, баячудын цааҗ, цеерллəс əəшго шү. «Үкр мал 
чигн оңһа деерəн орклдг бəəтл, бидн яһад үксндəн одҗ эс болдв», – гиҗ келсн чигн 
шү. Аавас оңдан кен тиигҗ келҗ чадхв? Бидн аавин ач-тусар нег сөөг менд амулң 
өңгрүлв, чонд идгдхнь бəəтхə, чонын арсинь өвчəд, кеер шаазһад зем болһсн бидн, 
– гиҗ бəəтл, Чолунбат Улан хадын ораг һарарн зааҗ келв:

– Үзич! Ораднь күкл үсншң көкрҗ бəəснь юнви? – гиҗ сурснд:
– Һурвн көкин хойрнь арц эс ю? Чамд күкл үсншң үзгдҗ бəəнү? Зуг аавин 

күклнь буурл эс ю? – гиһəд инəв. 
– Ава, ава, үзич, орадк тер хавтхань күүнə нүршң эс ю? Баг-багар харлҗ бəəсн 

харһа, тəвлһнь аавин күмсгшң эс ю? Буурл-саарлар үзгдҗ бəəсн эмглҗнь аавин 
буурл сахлшң эс ю? 

– Тиимə! Аавчн туң эн Улан хадла əдл юмн. Аавчн ода күрəд ирхнь маһд.
– Ава, ава! Аав күрч ирəд, мана менд хонсиг болн чоныг цокҗ алсиг үзхлəрн, 

яһҗ байрлх болв, байрлхдан ю кех болв?
– Чолунбат-а! Чи келич! Бидн яһад менд хонсмб? 
– Төрбат ах чонд хавх тəвҗ эс өгсн болхла, бидн чонд идгддг эс билү? Түңг 

шарлҗар бəрсн мана гериг мааҗад, гиинлдəд орад ирм эс болву?
– Тиим, Төрбат ахинчн тəвсн хавхд торад эс одсн болхла, кецү болх билə. Зуг 

Сəнбайр аав, Ром ах болн гецəчн ирəд эн өвсн гер бəрҗ эс өгсн болхла, бидн көлдəд 
бас үкҗ одх юмн. Теднə ач-тусиг мартхмн биш.

– Ава! Бидн Улан хадын орад һарад, аавин бараг хəлəй!
– Аавчн эн өдр ирҗ чадшго, – гиһəд, ардан эргəд өвсн гер талан хəлəтл, 

Чолунбат көк кичгтəһəн дахлдн хад өөд гүүлдəд одв. Тер зуур бичкн күүкнь:
– Ава, ава, бидн чигн һарч одад, аавин бараг хəлəй. 
Түвшн инəһəд:
– Чи эврəн һарч чадшгоч. Би чамаг авад һарч бас чадшгов.
– Яһад чадшгоч? Үүрч авад һарч чаднач.
– Би бүсгə күн болхас Хəəрхн хадын орад һарх йосн уга юмн, – гихлə, бичкн 

күүкнь толһаһаснь ора күртлнь нег хəлəһəд:
– Бүсгə күн гинү чи? Деесн бүстə эс ю чи, бүстə көлтə эс бəəнү чи, – гихлəнь, 

Түвшн инəһəд:
– Хəəрхнə орад һарч болшго юмн, һархла, нүл болна, – гив.
– Терчн ямр үгв? – гиһəд, бичкн күүкн экəн хəлəҗ бəəв. Тиигəд Түвшн Улан 

хадын ора деер һарч болшго, һархла, нүл болна гиснəннь учриг эс келхин арһ уга 
болв. 

– Эртни цагт нег бадрч лам ирəд, эн Улан хадыг шинҗлн келхдəн, деед теңгрəс 
бурхн бууҗ ирəд, эн хадын ора деерəс делкə йиртмҗиг бүрткн хəлəҗ, тиигəд ораднь 
бүсгə күн һарч болшго гисн санҗ, тендк арциг һар күрəд хуһлҗ болшго гисн санҗ, 
– гихлəнь, бичкн күүкнь бас:

– Бадрч лам гинү? Терчн ямр ламви? Балдншң лам ю? – гиһəд сурхла, Түвшн 
юн гихəн медлго инəҗ, түүг аадрулад:

– Тер, тер, – гиҗ Улан хадын ораг заав. 
– Бичкн ахм тер һарч одҗ, – гив.
Орань цеңкр көк оһтрһуд тулсншң харгдҗ бəəсн Улан хадын ораднь һарч 

зогссн Чолунбат керəн чинəн үзгдҗ бəəв. Түвшн седклдəн таалрхҗ:  «Көөркү 
минь, өдр сө хойрхн цагт хүврəд иим цова серглң1 болҗ орксн ю? Тер тоотын зес 

1 Цова серглң – серглң-дерглң.

хоңшарас, төмр хумснас гетлв, тииглго яахв? Тер чөткр эм һар зуур зарҗ, һанзин 
толһаһар цокҗ, Балдн гидг балдр1 чикнəснь чимкҗ, шавдҗ нааддг эс билү?» – гиҗ 
бодҗ бəəтл, Чолунбатын дун хадын дүүрəн болад, хəңк-җиңк һарв.

– Аав аашна!
– Аав гинү? Аав аашх ю? – гиһəд, Түвшн үкс гиҗ күүкəн теврҗ авад, хаҗудк 

нег довң деер һарад уру хəлəв.
Чолунбатын дун бас нег уда хадын дүүрəнлə хəңк-җиңк болв. 
– Юн гинə, аашна гинү? – гиһəд, аавин ирх үзг уру хəлəҗ, күзүһəн суңһад, 

седклдəн:  «Икл эрт мордҗ шү, эсклə яһад иим эрт күрəд ирх юмб? Сана зовад, 
сууҗ чадлго мордсн биз, көөркүс Сəнтүрн Альмн хойр ууляд хоцрсн эс билү?» – 
гиҗ бодв. 

– Ах-а! – гиһəд, бичкн күүкнь дуудв. Түвшн ардан эргҗ хəлəхлə, Чолунбат 
Улан хадын ораһас бууҗ ирсн кевтəн көк кичглəһəн урлдад одҗ йовв. Гүүҗ йовад, 
тер: – Аав аашна, аав аашна! – гиһəд хəəкрҗ йовв. Түвшн нүд алдлго хəлəҗ бəəтл, 
көтл дорас үнгнə арсн чиквч махлата толһа шовлзад һарад ирв.

– Аав чигн, аав мөн чигн, – гиһəд, Түвшн нүдəн арчн хəлəҗ, көөрклүлҗ бишрн 
шагшрч бəəв. – Али, йовий, – гиҗ бичкн күүкəн һазрт буулһҗ тəвх гитл:

– Хү, ава, эндəн зогсад, аавиг хəлəй, – гив. Тиигəд Түвшн бəəс гиһəд бəəн нег 
уда хəлəхлə, аавин унсн кер мөрнь буурлтҗ, бийиннь сахл, үснь цаңтсн болҗ үзгдв. 

– Көөркү, көөркү, иим киитнд яһад ирсмб, шамдҗ одад, һал түлҗ, цə чанҗ, 
аавдан халун цə уулһий, – гиҗ келн, хойр суулһ ус дамнҗ, бичкн күүкəн һараснь 
көтлҗ авад, герүрн йовв. 

Түвшн герин үүднд күрч одад, ардан эргҗ, ааван бас нег уда хəлəхлə, 
Чолунбатыг һараснь шүүрч авад, хойр халхаснь үмсч бəəхшң билə. Чолунбат 
болвл: «Аава, эс бəəнү2», – гиһəд, өңгрсн сөөһин тууҗан келҗ бəəхшң билə. Түвшнə 
нүднəснь хəəрин нульмсн хур мөндр болҗ бəəв. Бичкн күүкнь үзəд, алң болсар:

– Хү, ава! Юн гиһəд уульҗ бəəнəч? – гиһəд хəлəҗ бəəв. Түвшн инəһəд:
– Байрлсндан уульҗ бəəнəв, – гив.

Һурвн

Түвшн хойр суулһ усан герт орулҗ, сандрн, цə чанхар оралдв. Чолунбат ааван 
көтлəд ирхин зуур Түвшн бичкн күүкəн теврсн кевтəн һарч тосад, өкəҗ йослад, амр 
хонсинь сурв. Өвгн таалрсн харцар хəлəҗ:

– Хонва! Таанр менд амулң, сəн хонву? – гиҗ хəрү менд сурад, арднь бас: – 
Таанр энд көл болад, чон алад байрта бəəхд, бидн тенд таанриг яһҗ бəəх болв гиҗ 
саначрхад өр цəəлһсн юмн. Таанр, хəрнь, седкл амр унтҗ бəəхд, бидн тенд кевтəд, 
босад, өр цəəхиг əрə тесврлн, нег сөөг өңгрүлв. Төрбат һарад, орад, гүүдглəд өр 
цəəлһв. Сəнтүрн һалан түлҗ сууһад хонв, Пүрвə Альмн хойр əəлин хоорнд гүүлдəд 
өр цəəлһв. Бадм көвүм йовхиг сəкəд суув. Бадм бəəн-бəəн нанд:

– Аава! Та сана амр йовад бə, Бардм таниг угалад сурвл, өгдг хəрүһəн белдсн 
би, – гилə.

– Юн гиҗ хəрүлнəч? – гихлə, тер:
– Амбна зольв хəəнəв гиһəд, сөөһəр йовла гинəв, – гив. Иигəд тедн таанрин 

мендиг үзəд ир гиһəд, намаг хар өрлə мордулсн шү, – гиһəд өвгн таш-таш инəв.
Теднə тиим бəəдлиг соңсад, Түвшн седкл көдллго яһҗ бəəхв? Көөркс мини, 

төрлцсншң зовҗ бəəх чигн гиһəд, нульмсндан күч күрч ядад, асхрулад бəəв. Бичкн 

1 Балдр – хоч нерн.
2 Эс бəəнү – «иим болв» гисн үг.

күүкинь Сəнбайр өвгн теврəд үмсч бəəхд, бичкн күүкнь өвгнə хурнястлсн нүр-
чирəһинь илҗ:

– Аава! Чи даарву? – гиҗ сурв. Өвгн инəһəд:
– Даарснгов гихлə, чи иткнү? – гив. Бичкн күүкн инəһəд, толһаһан зəəлəд:
– Даарвч! Даарч көлдəд, нүр-чирəчн иигҗ одҗ биш ю? – гиһəд, хурнясинь 

илəд бəəв. Тиигəд өвгн ха-ха гиҗ инəһəд:
– Сө чонмуд ирхлə, чи əəвү? Əəһəд уульву? – гиҗ сурв. Бичкн күүкн бодс гиҗ 

авад:
– Əəснгов гихлə, чи иткнү? – гиҗ сурхлань, өвгн бас ха-ха гиҗ инəв.
– Би иткснгов, – гихлəнь, бичкн күүкн:
– Чочҗ серəд, əəҗ уульв би. Бичə ə, авачн эн эс бəəнү би гихлəнь, əəшго болсн 

би, му утхиг ахшң җиң-җиң гилгҗ цокв би, – гиһəд инəв. Толһаһинь илəд, өвгн:
– Чонмудыг хəрнь чи əəлһҗ орксн санҗ шү, – гихлə, бичкн күүкн һаран саҗад:
– Тиим биш, – гив. – Чи хад деер делгҗ тəвсн чонын арсиг үзвү? 
– Үзлəв, кеер шаазһа тоңшч бəəх күүринь бас үзлəв. Кен цокад алсмб? Чи 

цокад алсн ю? – гиҗ сурв.
– Биш, экм цокад алв, хавхин деер өсрҗ бəəтл, экм агсрһар11 цокад алв, – гив. 
– Чоныг кен өвчсмб? Чолунбат ю?
– Уга, авам өвчсн юмн, – гив. Тер үгəн залһад: – Аава, экм тер арсиг идəлəд, 

чамд үч кеҗ өгнəв гиҗ бəəнə, – гихлəнь, өвгн бичкнə толһаг илəд, инəһəд келв:
– Э-э, көөркүм, иньгин седклиг байрлулад, өшəтə седклиг шарклулҗ, таанрм 

менд бəəҗ, толһа өндəһəд йовв, аавчн амрад сууна шү. Таанрм көлдҗ гемтлго, 
чонд идгдлгоһар менд бəəснь мөн чигн Бардм байна барчдыг күндрүлҗ, Балдн мет 
хəргсчүдин хоорнднь күрсн керг болна. Һəəлгдсн таанр хəрнь гедргəн теднə зүркнд 
һасн болад шаагдсн керг болна.

– Аав, та күр д одву? Одак амбнь ирҗ ю?
– Би күр д одсн угав. Бардмин үгиг яһҗ иткхв? Өрүн келсəн асхнднь мартдг, 

асхн келсəн өрүнднь күртəдг зольг эс ю? Өцклдүр би эндəс йовсн кевтəн ора 
Төрбатынд одад сурхла, Бардм гертəн согту бəəнə гилə. «Одхв, бəəхв? Одхла, юн 
гих болв? Үдин хөөн күр д одсн амбн ирлə, амбна зəрлгиг соңсцхатн гисəн мартҗ 
орксн болхнь маһд, эн өдр хама одвч гиһəд сурхнь маһд», – гиҗ бодад, сүүлəрнь 
одса гиҗ бодад одхла, Бардм тиим согту чигн биш санҗ, зүн нүдəрн намаг шаһаҗ 
хəлəһəд, мини келсн бүкниг тоочад үзҗ21 бəəхшң, аран шүдəн тачкнулҗ, арвн 
хурһан үмгҗ бəəв. Би һалын көвəд сууһад көлчəҗ бəəхдəн: «Моһаг һурв керчв чигн, 
гүргүлин3 чинəн кенə, ода чигн чамд авгдад одшго биз», – гиҗ бодлав. Мини бодҗ 
бəəсəр, эн хамаран одсмб гиҗ сурв. Тиигҗ сурсинь дөөглн инəҗ оркн:

– Та юн гиҗ зəрлг болсн билə? Мартҗ орксн ю? – гихлə, тер:
– Би юн гиҗ зəрлг болсмб? – гиһəд, өрəсн нүдəрн авч идм болад хəлəҗ бəəв.
– Амбн ирҗ зəрлг келх, күр д одҗ соңсцхатн гисн эс билү та?
– Би тиигҗ келсн ю? Яһад тиигҗ келх юмб? 
– Эзн танд яһҗ гөр тəвхв? Үүнəс хооран тана келсн үгиг юн гихв? Җа гиһəд 

йовий гихлə – нег зовлң, эс гихлə – бас нег зовлң, үнəртəн мист наадн, хулһнд 
үкл гимəр эс ю? – гихлəнь, Бардмин үг, дунь ширгəд, зүн нүднь чигн аньгдсншң 
болад одв. Тиигхин тенд Көк Чөткрнь зүн нүдəн илҗ дарад, барун нүдəрн Бардмиг 
һоочлсншң4 нег хəлəһəд, нанас:

1 Агсрһ  – кеер йовхларн түшдг утвр модн.
2 Тоочад үзҗ – келəд чигн, үзəд чигн.
3 Гүргүлин – гүрвлгин.
4 Һоочлх – му нүдəр хəлəх.

– Күр д күрəд ирсн ю? – гиҗ сурад, ширтн гетҗ бəəв. Түүг халун чолу 
долалһхар бəəхиг медəд, би хəрүднь:

– Уга! Күрəһин захас буцв би. Күрəһин захд нег гелң харһлдад, Бардм чигн 
ирсн уга, амбн чигн ирсн уга, Сорҗ лам одахн мордад йовсн гихлə, буцад ирлəв 
гихлə, Көк Чөткрин өргн чигн зуурад одв, – гиһəд инəв. 

Барһвр ик һаран өвртəн дүрҗ, һанз түңгрцгəн авхин зуур өвгн дими Чөткр 
гиҗ хоч нер олсн уга санҗл гиҗ, мусг-мусг гиһəд җиимлцҗ1 келхдəн: – Эзндəн 
үннч бəəҗч, одҗ туслна гиһəд, чөткрмүдин ардас одҗ угач, тиигснчн сəн, эзнəннь 
таалрхлыг олҗ, бурхн теңгрин өршəлд күртҗ, ачур үрнəннь сəəг үзх болнач! 
Чөткрмүдт тус күргнə гиҗ болшго, өр өвдҗ болшго, – гиҗ бəəтл, үгинь таслад би:

– Чөткр чигн болг, күн чигн болг, нанд одҗ туслдг арһ хама бəəхв? Кедү өдрəс 
нааран амбна тер атн зовлң болҗ бəəнə нанд. Чөткрмүд гивл, күүнə тоод орад уга 
тер көвүнь, көкəн көкҗ бəəсн тер күүкнь яһад чөткр болх юмб? Тиигəд үкдг юмн 
болвл, нүл килнц болшго ю? Түвшниг гивл – арвн йистəдəн ирəд, дөчн тав күртлəн 
хөрн кедү җил тана һар дор заргдҗ, өгхлəтн – идҗ, цокхлатн – күлəҗ йовдг хөншң 
номһн əмтн гиҗ эс бəəлү таанр гихлəм, Көк Чөткрин өңг зүснь хүврəд, моһа болад 
одв, – гиһəд, өвгн келҗ суутлнь, Чолунбат:

– Аава! Аава, эс бəəнү, – гиһəд, өвгнə үгинь таслад, нег юман келтл, Түвшн 
инəһəд:

– Хү, көвүн, зогс! Аавчн цə уутха, – гихлəнь, өвгн шаазңта цəəг авад, тəвҗ 
оркн:

– Келəд бə, чикм сул бəəхəс соңсад суй, – гиһəд инəв.
– Төрбат ахинм тəвсн хавхд торсн тер чон бəəх, уга ю? Нүднь туң һал цеңкр 

юмн санҗ, шүднь чигн ярзһр цаһан юмн санҗ, сеерəн дахад орһсн хар көк делтə юмн 
чигн, сертхр чиктə, модн сүүлтə юмн чигн. Догшрҗ арзаһад хавхтаһан өсрхлəрн, 
мини толһаг авад одм болв. Тасрх гиҗ бəəсн көлдəн татгдн, хавх деер гедргəн 
сарваһад одхла, тиигəд би əрə мөч менд хоцрлав. Эс бəəнү аава, сө би генткн чочад 
серхлə, иргд уйсн көк кичг хавшад хуцҗ бəəҗ. Юн болв гиҗ өндəһəд чиңнхлə, нег 
юмн иргəр гүүҗ, ирг малтхшң болв. Тиигҗ бəəҗəһəд, герин ээм өөд өсрхшң аньр-
чимəн һарч бəəв. Тегəд би: «Аав, аав!» – гиһəд бачмдн дуудв, – гиҗ бəəтл, Түвшнə 
чирə медг үлү улаҗ, Чолунбатын үгиг таслад, Түвшн келв:

– Бүрүл болх гиҗ бəəхд би эрт өркəн бүтəҗ, үүдəн таг хааҗ оркад, һалын тулһ 
дүүргн түлҗ, һалын көвəһəр сунад унтҗ кевтсн көвүн күүкн хойран девл хувцарнь 
хучҗ оркад, һанцарн һалын көвəд сууҗ бəəлəв. Шар киидцин һалын илчнд2 гер 
дотр дуң дулахн бəəлə. Һалын көвəд көвүн күүкн хойрм сүрклн унтҗ бəəхд иргдк 
көк кичг нөөрмүлн хуцад унтҗ бəəлə. Тиигҗ суухдм му йор дуудҗ бəəхшң, шар 
шовуна у-у, таш-таш гих дуунас оңдан ямр чигн аньр-чимəн уга дүң-дүлə билə. 
Тиигҗ суухдан би һазр хучлҗ, үксн Дорҗин төлə биш, көлəр йовсн Һалднаннь төлə 
сана зовҗ суулав. Һалдн тиим амрхн бəргдəд одшго биз, Һалдна туст сана зовснь 
керг уга гисн тана үг сананд орв. Тиим амрхн бəргдəд одшго гиҗ бодхлам, санандм 
иим нег керг бас орв, – гив. Кедүн җил өмн Эрднь герəрн Бардмин нег хотн хөөг 
авад, эн Хад үвлзңд үвлзҗ бəəхдəн өдртнь нег көвүһəн дахулҗ Эрднь бийнь хəрүлҗ 
бəəлə, сөөднь Түвшн нег көвүһəн дахулҗ мандг бəəҗ. 

– Нег сө Һалдн һанцарн хө манҗ бəəлə. Һалдн хувц-хунран хатхулҗ, кир-
нуһдан уһалһҗ авхар ирсн юмн. Чолун хашан ирмəг деер тайган бəрсн кевтəн 
зогсч бəəсн Һалдн генткн хөн үргм цацу хашан хөөт захд хаша өөд һархар өсрҗ 
бəəсн чоныг дəврн, тайгарн сарвлзулҗ орксн билə. Дөрвн эрин күчтə, дөчн эрин 

1 Җиимлцҗ – инəмсклҗ.
2 Илчнд – дуланд.

зөргтə гиһəд Чүрм гецл келсн эс билү? Тиим бəəҗ бəəһəд бəргдəд одшго биз гиҗ 
санамрҗн кецəлдҗ, толһа тəвм цацу дуг унтад одсн санҗв. Генткн чочад серхлə: 
«Ава, ава!» – гиһəд Чолунбат дуудҗ, иргдк көк кичгнь һаңшн хуцҗ бəəҗ. «Юнви?» 
– гиһəд өндəһəд ирхлə: – «Чон, чон!» – гиһəд, Чолунбат əəҗ сандрсн бəəҗ. Тиигхин 
зуур санандм тана закҗ келсн үг орв. «Əəҗ сандрҗ болшго, əəҗ сандрхнь – хамгин 
аюлта юмн. Хөн мал əəҗ, сандрн үргəд, чонд тарагддг юмн», – гиҗ бодад, үкс 
көвүнəннь һариг бəрəд: – Чолунбат-а, өцклдүр аавчн йовхдан юн гиҗ заксн билə? 
Əəҗ сандрҗ болшго гисн эс билү? Бичə ə, бичə сандр, – гиһəд, һартнь мухр сүк, му 
хадур бəрүлҗ өгəд: – Тасрлт угаһар җиң-җиң гилгҗ цок, – гиҗ келəд, бийм һалан 
ясч, түлəнлə оралдлав. Җин-җиң гисн төмрин дун болн көк кичгин хуцлһнд күүкм 
чочҗ серəд, ду тəвн уульв. 

– Тогтха! Бичə ууль, əəдг юмн уга, авачн эн эс бəəнү, – гиҗ толһаһинь илҗ, 
һартнь му киир утх өгəд: – Ахтаһан əдл цокад бə, – гилəв. Би эврəн агсрһар герин 
иргиг дотраснь күрс-күрс гиҗ цокҗ бəəлəв. Тиигəд төмрин дун, юм цоксн дун, 
нохан хуцлһн болн əмтнə дун ниилəд һарсн дуунд əəмрəд, иргəр гүүлдҗ, ирг малтҗ, 
герин ээм өөд өсрҗ, гииндлҗ, кемклдҗ бəəсн чон генткн тагчг болад одв.

– Тоньлсн янзта, аньр-чимəн болад эс одву, – гиҗ Чолунбат келəд, мухр сүк, 
му хадуран барун ирг уру хайҗ оркн, көлсəн арчсар суув. Тиигəд көвүһəн зөргчүлəд:

– Һалдн ахчн иигҗ келсн эс билү? Яһад чонд амрхн идгддгви? Учрнь – хөн мал 
зүрк алдҗ, əəҗ сандрад үзг-чиг уга зулдг юмн, тиигəд чонд килврхн1 идгдҗ оддг. 
Темəн чигн килврхн идгдҗ оддг, учрнь – темəн үкршң керсү биш, чоныг аюлта 
дəəсн гиҗ медлго, хəрнь соньрхн одад үнркҗ, хамран авхулҗ идгддг юмн… – гиһəд 
келҗ бəəтлм, чонмуд дəкн уульлдн гиинлдəд ирсншң болв. Чолунбат сандрад: 

– Ода яһий, ава? – гиһəд, нүднь бүлтхлзв. 
– Бичə əəҗ сандр, əəҗ сандрснь – хамгин аюлта юмн, – гилəв. 
Тиигəд Чолунбат бийəн тогтнулҗ, иргд хайсн сүк болн хадуран авад цокв, би 

агсрһар күрс-күрс гиҗ ирг цокад, көк кичг терм өөд өсрн хуцв. Тиигəд удсн уга, 
генткн бас тагчг болад одв. Чолунбат:

– Ава, ава! Чонмуд тоньлҗ кевтə, – гив. Би көлсəн арчҗ, нег əмсхл авад:
– Ода лав тоньлсн янзта, – гихд Чолунбат:
– Хəрнь тиим янзта.
– Зуг ямр шилтəнəс тоньлсмб? – гихлəм, Чолунбат:
– Төрбат ахин тəвсн хавхд негнь торсн болхнь маһд, – гив. Би түүнə үгиг зүүтə 

гиҗ толһа докув. 
Өңгрсн сөөһин кергиг эн күртл келҗ бəəтл, Сəнбайр өвгн:
– Таанр бийəн хамһалҗ чаддг санҗ. Ода аавнь хəрəд, таанрт чон цокдг юм авч 

ирҗ өгий! Олнцр хавх авч ирəд, тосхҗ өгий, – гив.

Дөрвн

Чолун хашаһур одҗ йовхдан Түвшн һарин хурһан дарҗ тоолад: «Энд нүүҗ 
ирəд негт нəəм хонҗ орксн санҗ бидн. Өдр хонг гидгчн иим түргн юмн чигн, яһад 
медгдлго өдр өңгрҗ бəəхви? Һөвьд2 бəəхд нег өдриг өңгрүлхнь нег җилин там 
болҗ эс бəəлү? Боолын эзнə төмр хумснас гетлҗ, эҗго уулд эрк дурарн бəəсндəн 
тиим ю?» – гиҗ амндан күүрнҗ3, Улан хадын орад туссн нарна герлиг ширтҗ 
зогсв. Көвүн күүкн хойрнь чолун хашан дотрас чолун деер күзүһəн суңһад шагшч 

1 Килврхн – амрар.
2 Һовьд – тегш һазрт.
3 Амндан күүрңҗ – бурҗ.

бəəсн какльгиг нүд чирмлго хəлəҗ бəəлə. Көк кичгнь хойр чикəн сертəлһҗ, сүүлəн 
шарвадҗ гиинəд, намаг тəвəд оркич гиһəд, Чолунбатас һууҗ бəəхшң бəəлə.

Түвшн түргн-түргн алхад, чолун хашад одҗ, тер өдр аав болн Чүрмин ховхлҗ 
орксн хөөнə шар киидциг овалхар эклв. Тиигхдəн амн дотран: «Па-па, иим ик 
ховхлҗ1 орксн санҗви, нег хашан киидцин хаһсинь ховхлҗ биш ю, көөркс…» – 
гиһəд Чүрм болн далн наста Сəнбайр аавиг бишрн бахтҗ бəəв. Тиигхин зуур 
сананднь Сəнбайр өвгнə келсн үг орв. Түвшниг нүүлһх тер асхн Сəнбайр өвгн:

– Чонд идүлҗ болшго, киитнд көлдəҗ болшго, харһнулҗ болшго, бийсмдн 
дутв чигн, тедниг менд амулң бəəлһх кергтə, тиим эс болвл, Эрднинхниг дарҗ 
авгсарл дарунь биднүр дəврх юмн. Бардмд дарулгдхм биш. Яду боолмуд бидн 
бүлкмдəд, негəн чигн дарулхм биш, – гиҗ. Түвшн чолун хаша дотр көк кичгəн 
шавдад һаңнюлҗ бəəсн Чолунбатд:

– Хү, түүг тиигҗ генүлҗ болшго, ноха гисн чигн биднлə хүв заяһан негдсн эс 
бəəнү? Тер сөөһин аньр-чимəг маднд медүлҗ, маднд баран болҗ эс бəəнү? – гихлə, 
Чолунбатын чирəнь улаһад одв. Тиигəд көк кичгин толһаһинь илəд тəвҗ оркм цацу 
Түвшнə хормад ирҗ шурһад, гиинəд бəəв. 

Чолун хашан үүднд тəвсн бухин чинəн бүдүн хар чолуг Түвшн ширтн харҗ 
бəəтл, көвүнь:

– Ава, тер өдр Төрбат ахм Чүрм гецл хойр эн чолуг түлкəд көдлгҗ чадсн уга 
билə. Түүг Һалдн гецлм һанцарн өргҗ ирҗ гиҗ эс бəəнү? – гив. 

– Тиимə, Һалдн гецəчн – күчн чадвр хойр төгс бүрдсн күн шү.
– Һалдн тиим сəн чигн, тиим бəəтл Сорҗ лам яһад му үзҗ, тиим сəəхн нүдинь 

сохлсмб?
– Түүнə учриг келвл, чи сəн медҗ чадшгонь маһд. Һалдн гецəчн күрə дотран 

олнас даву күч шүрвстə, олнас даву номта, йос учриг сəн меддг төлəд Сорҗ да 
ламин йос биш му кергүдиг сөргəд, мухрдулад бəəхлə, түүнд өшрəд, худл гөр нааҗ. 
Күрəһин бəрмл бурхиг эврəн күүһəр хатхад сохлулҗ оркад, Һалдниг сохлв гиҗ 
дарулҗ цокад хараҗ, нүдинь сохлн шиидсн шү. Тиигəд Һалдн гецəчн орһад тенҗ 
йовсн юмн.

– Тиигвл күрəһин ламнр цуһар Һалдн гецəг мини цокну?
– Уга, багш лам, Лимб эмч эдн гецəһичн магтҗ эс бəəнү, Чүрм гецəчн бас лам 

эс ю? Угатя, яду əəлин ламнр цуһар сəн əмтн. Һанц Сорҗ да лам, Балдн нирвшң 
баячуд, нойдын зольгуд2 му əмтн юмн.

Тиигхин зуур Чолунбат Улан хадын орад һарч одад, хуцҗ бəəсн көк кичгиг 
зааһад:

– Ава, ава! Күүнə бара үзсн янзта, эсклə тиигҗ хуцмар биш эс билү? Аав аашна 
ю? – гив. Түвшн чигн үг келлго хуцҗ бəəсн көк кичгиг хəлəҗ бəəһəд:

– Җигтə юмн, өцклдүр аав ирсн эс билү? Ода кеннь бачм кергəр ирҗ йовхв, 
– гиһəд бодҗ бəəхин зуур Чолунбат хурдлсн кевтəн Улан хад өөд əврəд һарч йовв. 
Түвшн күүкəн теврҗ авад, чолун хашан өмнк чолун деер һарад, сала уру хəлəв. 
«Сəн күн болвл, ямр нег чимə күргəд ирҗ йовхнь маһд, му үүл гидг юмн нег учрсн 
əəлдəн эргəд бəəнə гидг эс билү? Му күн болх ю?» – гиһəд бас бодхд оошк, зүркнь 
амарнь һарн алдад, бий махмуднь заратрад бəəв.

– Аава, аава! – гиһəд, Чолунбат көк кичгтəһəн орлдад бууһад ирхин зуур 
Түвшн тендəс йовсн кевтəн герин үүднд ирəд, гедргəн нег хəлəхлə, денҗңгин3 
ирмəг дорас үнгнə арсн чиквч махлата толһа һарад ирв.

1 Ховхлҗ – малтад һарһсн.
2 Зольгуд – дорацулад келсн үг.
3 Денҗңгин – өөдм һазрин.

– Аав, аав! – гиһəд бичкн күүкнь дəвҗ бəəхд, Түвшн һалан ясч амҗл угаһар 
одад, Сəнбайр аавин амринь сурҗ буулһад, мөринь уйв. Аавин нүр-чирəнь барвасн 
болад, герт орҗ, һалын көвəд ирҗ сууһад, һаран көлчəҗ бəəхин зуур Түвшн аҗглн 
хəлəҗ, цə чанхар орлдҗ бəəв. 

– Иим киитнд эртлн мордҗт, – гиҗ келəд, аав юн гихиг күлəҗ бəəв. Аав һаран 
көлчəҗ:

– Нег зольв хəлəһəд мордлав.
– Тертн юн зольвви?
– Иҗл буру нег атн темəн.
– Хамаһас ирсн атнви?
– Амбна атн билə. Хамаһас авсинь медхин арһ уга. Күүкн, чини цə күлəһəд 

суушгов, урдар тер зольвиг олҗ авсв, тегəд седкл амр сууҗ цəəһичн уусв, – гиһəд 
босв. Аавиг мордулҗ оркад, ардаснь Түвшн хəлəҗ зогсхдан: «Җигтə юмн, иигмəр 
биш эс билү, хəəсн зольвнь амбна болв чигн, тиигмəр биш эс билү? Шидр күүнəс 
авсн болвл, эҗго эн уулд ю кеҗ ирх юмнви?» – гиҗ бодҗ ядад, Чолунбатыг дуудҗ:

– Тосад одхлачн, аавчн юн гисмб? – гиһəд сурв. 
– Юн чигн гисн уга. Ямр чигн үг келсн уга, – гив.
– Бодҗ үз.
– Э-э, ава, ава! Хөөч ирвү гиҗ сурв.
«Хөөч ирвү» гисн эн үгнь Түвшниг чочалһад оркв. Чолунбат экиннь хүврəд 

одсн өңг зүсиг аҗглн хəлəҗ, алң болад зогсв. 
Түвшн дəкҗ үг келлго, гертəн орҗ йовхдан: «Хөөч хəрҗ ирвү гиҗ сурв гинү? 

Хөөчд нег учрл болсн гиҗ ю, орһад зулҗ одҗ гиҗ соңсад ирсн болхнь маһд. Орһад 
зулҗ одсн болвл, күрəд ирҗ оркмар эс билү? Энд цүлгдҗ ирсиг эс соңссн учрас 
тенд одву? Тенд одхлань, Көк Чөткр бəрүлҗ оркву? – гиҗ бас бодв. – Тиигсн юмн 
болвл, аав соңсмар эс билү? Муңхан əəл гидг – зарсн күүндəн халта, геснь цадтл 
хот бас өгдго хатуч əəл гидг эс билү, көвүм тиигəд тесврлҗ чадлго орһҗ зулсн 
болву, көөркү», – гиһəд элдвəр бодсар бəəснднь нүднəснь нульмсн дусч бəəв.

Тиигəд нег цə чанхин дүң болҗ бəəтл, көк кичгин хуцснь соңсгдв, ода кен 
аашх юмби гиһəд чиңнҗ бəəтл, Чолунбатын дун һарад, аав аашна гисн үг соңсгдв.

– А, көөркү, хəəҗ йовсн тер зольван олҗ авад аашх биз, – гиҗ байрлад, бичкн 
күүкəн теврҗ авад һарв. Түвшн нульмсан арчн одҗ йовхд Чолунбат уулас һульдрсн 
чолуншң бууҗ, аавин өмнəс одҗ:

– Олад ирҗ! Хөөчиг олад ирҗ! – гиһəд, ардан хəəкрəд, чимə күргҗ бəəв. Өвгн 
инəһəд:

– Хөөчиг олад ирҗ гинү чи? Хөөчиг хəəҗ йовсиг яһҗ медсмби? – гиҗ сурхла, 
Чолунбат:

– Хөөч хəрҗ ирвү гиҗ сурсн эс билү та? – гиһəд инəв. Өвгн инəсəр Чолунбатын 
толһаг илҗ:

– Мини келсн тер үгəр би ямр зольв хəəҗ йовсиг медҗ орксн санҗч, – гихлəнь, 
Чолунбат:

– Би биш, авам медҗ оркв, – гив. Хөөч экиннь өмнəс гүүҗ күрсн кевтəн теврəд 
уульв. Эк көвүн хойр тиигəд теврлдн уульлдҗ бəəхд өвгн маасхлзад, сахлан шувтрҗ 
бəəв. Түвшн нульмсан арчҗ инəһəд:

– Аава! Та минь темəн зольв биш, күн зольв хəəҗ йовсн санҗ, – гихлəнь, өвгн 
инəһəд:

– Эн зольвичн өцклдүр ора бултулҗ орксн һазрас алдҗ оркад сандрҗ, эн сөөг 
боса кевтəн, йовсн кевтəн өңгрүлсн юмн, – гив. 

Эн кергин өңгрлтнь иим санҗ. Нарн сүүрлх гиҗ бəəтл, Хөөчиг хəəҗ ирсн 
Муңхаһас нууҗ, овалһата өвснд бултулҗ орксн санҗ. Муңха йовсна хөөн Хөөчиг 
авхар одхла, бултулҗ орксн бəəрндəн уга болхла, сандрн, эклəд хəəсн санҗ.

– Бултулсн һазраснь юунд һарч зулсмбч? – гиһəд Түвшн сурхла:
– Дорҗин бүсгəн дү көвүн гүүҗ ирəд, Муңха уршг тəвҗ бəəнə, чамаг авлго 

йовшгов гинə. Тиигəд би тендəс һарч зулв, – гив.

Тавн

Өндр Хəəрхнə зүн җиврин хар уулын өлкн холас хархд терлгин балвлҗата 
хормашң харгддг билə. Түүнə барунаснь зүүнд күрəд һарсн нег нəрн керц хаалһ 
бəəдг, эн хаалһар үвлзңгин малчнр нааран-цааран йовхас биш, оңдан йовуд əмтн 
эн далн дава давҗ, найн сала һатлна гиһəд йовдго бəəсн. Зуг тачкнм киитн болҗ, 
нульмсн һазрт унлго көрч бəəсн эн өдр нег өвəрц йовһн күн сер хамриг давҗ ирəд, 
тер керц хаалһар алхҗ йовв. Барун һартан бəрсн ут тайган хол-хол тəвəд, тулҗ йовв. 
Нурһндан үүрч йовсн үүрлһнь икл күнд юмншң йовн-йовн өөднь сегсрҗ йовв. Икл 
некə цаһан девлтə, девлин хойр хормаг өөднь татад, бүстəн хавчулҗ орксн билə. 
Бас нег даальң үүрлг деерəн алс оркҗ тəвсншң билə. 

«Кенви? Ямр өвəрц том күнви!» – гиһəд, нег мөртə күн хамрас хəлəҗ бəəв. 
Хамр деер зогссн тер күн болвл – Чүрм гецл билə. Эн өдр Түвшниг үзхəр одҗ йовад, 
Бардм байна темəн сүргин хар буурас яһҗ менд өңгрхəн бодад зогсч бəəх дүрнь тер 
чигн. 

– А, соньн юмн, үүрлһ үүрч, уул кедҗ йовхнь кенви? Түвшн ава́д күмс күргҗ 
ирмəр учр бəəвл, би яһад медх угав? Нанар эс күргүлдви? Тиим эс болвл, тегəд 
кемб тер? Ирҗ йовх бəəдлəрнь үзхлə, му күн биш, – гиҗ амндан дүдңнəд, цааран 
Модтын салан өөд баралв. – А, җигтə юмн, эн өвгн хама одсн юмб? – гиһəд, хар 
буурин дарңх болх темəч өвгн Сəнбайриг баралн зогсв. Тиигхдəн хуучрҗ халцхарсн 
тоорцгиннь чиквчиг дарн дарад, чис-чис хатхлҗ бəəх чикəн дулалхар оралдв. Дəкəд 
хооран эргəд өндр деерəс одак йовһн күүг харад үзв. Үзҗ бəəтл өөрдəд, өөрхн нег 
керцəр оцаһад1 һарад одтл, нүднднь бүлəкн үзгдəд одв.

– Хү, энчн Һалдн мөн кевтə! Хасг махлань юн билə, хасг күн болх ю? Энд хасг 
күүни ирх учр уга эс ю… – гиһəд харҗ бəəтл, тер йовһн күн чигн сер деерк мөртə 
күүг үзəд, үүрлһəн һазрт тəвəд, көлсəн арчад харҗ зогсв. Тиигхдəн тер:

– Иим киитнд ю кеҗ зогсх күнви? Намаг бəрхəр хəəҗ йовсн күн болвл, тиигҗ 
йовшго билə. Сəнбайр аав темə хəлəҗ зогсх ю? Тер болвл, үнгнə арсн чивкч махлата 
эс билү? Багш ламин үүлн бор мөр унҗ эс ю? А, көөркү, Чүрм чигн, энд ю кеҗ 
зогсснь энви? А, көөркү, мини экиг үзхəр ирсн болхнь маһд. Тиигəд энд ю кеҗ 
зогсх юмб? Бардмин хар буурас əəһəд ю? О, тиим болхнь маһд, кецү догшн буур 
гидг эс билү? Өңгрсн җил нег кү алҗ оркҗ гисн эс билү? «Мал эзəн эс дурахла, 
толһаһан зальгна» гидг эн чигн. 

Иигəд Һалдн шинҗлсəр бəəҗ, Чүрмиг таняд, седклнь көвклзəд: – Чүрмə! – 
гиҗ сүркə ик дууһар дуудад оркхла, хадын дүүрəн болад, күңк-цəңк ниргҗ одв. 
Тиигтл цегəн делтə үүлн бор мөрəр деерəс Чүрм чигн шудрмглҗ бууҗ ирəд, менд-
сенд гиҗ амҗлго теврлдəд одв. Һалднар хархла, Чүрм баһ цогцта болхас өрчднь 
наалдҗ одсн кевтəн салҗ ядн зуурлдн бəəцхəв. 

Чүрм нульмсан арчн бəəҗ Һалдниг аҗглн хəлəҗ зогсхин зуур Һалдн үг, дун 
угаһар нег чолун деер одҗ сууһад:

1 Оцаһад – өндəһəд.

– Чүрмə! Нульмсан унһахин ормд нудрман зəңгдснчн деер биш ю? Уульҗ 
унҗад ю олҗ авх юмб? Иньгин седкл өвдкəх, өшəтнə бах хаңһахас оңдан юн бəəнə? 
– гихлəнь, Чүрм алң болад хəлəҗ бəəһəд:

– Һалдн-а! Чи багш ламиннь яһҗ өөд болсиг соңсснго биз, – гихлəнь, Һалдн 
мусг инəҗ оркн:

– Яһад эс соңсх юмб? Му чимəн яһҗ даргдх юмб?
– Тиим ю, тиигвл ахиннь учрлыг соңссн уга биз чи, – гиҗ сурв. Һалдн толһаһан 

зəəлҗ:
– Энд болсн кергин цугинь соңсч бəəлəв.
– Хойр дүүһиннь учрлыг соңссн ю? – гихлə, Һалдн толһа докҗ:
– Керг деерəн Манҗин кесн бууллтшң биш, Цогт ар белд одад, көлсəр бəəҗ 

бəəнə, Хөөч болвл, экиннь өөр бəəҗ бəəнə, – гив.
– А, тиим ю? Эцкиннь учрлыг бас соңссн ю?
– Соңслав. Терчн хөншң номһн əмтн юмн. Юн гивл, түүг күлəхəс оңдан арһ 

уга күн, – гиһəд, Чүрмиг хəлəҗ бəəв. Чүрм түүнə үгиг соңсад, ик алң болҗ, Һалдниг 
ораһаснь көлин тавг күртлнь нег аҗглн хəлəҗ бəəхдəн седклдəн: «Энчн юн гидг 
хату чолун зүрктə əмтн болҗ орксмб? Хəəртə үзəд күндлҗ бəəсн багш ламин үклд 
яһад һашудшго юмби? Төрлцсн ахиннь үклд яһад һашудшго юмби? Яһад иигҗ 
хүврсн юмнви? Нүднəсн нульмс һарһлго яһҗ бəəҗ чадхв?» – гиҗ бодв.

– Һалдн-а! Чини тускар амбна зарлсн зар зəрлгиг соңссн ю?
– Намаг бəрҗ күлəд күргҗ өгдг чидлтəнь бəəнү? Тиигҗ чаддг күн бəəвл, тиим 

ик алтн мөңгнə шаңнлтыг яһад олҗ эс авдви? 
– Чи яһад соңсад медəд бəəсмб?
– Ю келсинь, яһҗ кесинь цугинь меднəв. Алтн шаңнлтас нань бас намаг бəрҗ 

өгсн күүнд – лам болвл – гескү демчин зергм олһҗ, хар күн болвл – зəңгин зергм 
олһна гиҗ биш ю? Тиигəд бас намаг əмдəр бəрх кергтə, намаг алҗ орквл, шаңнлт 
бəəтхə, толһаһинь чавчна гиҗ биш ю? Һахан чикн Манҗин зун бошхас Һалдншң 
нег чонта болҗ оркснь деер гиҗ келҗ эс ю?

– А, медүв, тегəд чи гегəн цаһан өдрəр əəмшг уга ил һарч йовх юмн ю? Амбна 
Тайг Харшң махла авад ир гихлə, толһа авад ирдг чоннь болх саната ю? Хəрнь 
тиимшң тиим олн хəəртə улсан алдҗ бəəтл, һашудҗ зовдго чолун зүрктə болҗ 
оркҗч биш ю? 

Чүрмин үг соңсч бəəһəд, Һалдн инəмсклв. Түүг үзəд, Чүрм:
– Хең, инəҗ бəəхинь, үзич! – гиһəд, йовһн сууһад, һазр харв.
– Чиниһəр болвл, ууляд, һашудад кевтв, сəн болну? Мини һашудл кезəнə 

хорсл болҗ хүврсн юмн. Кү идх чоныг алх болад чонас үлү хəəр уга болҗ, чолунас 
хату зүрктə болвл, тиигəд өшə хорслан авч чадна…

Һалдн иигҗ келхлə, Чүрм үг, дун уга һазр хучлсар сана алдн суув. «Седклднь 
кир уга болвл, сетртнь бузр уга» гинə, хойр залу седклин үгəн күүндсəр сумлта 
һуйриг өргҗ мөрндəн ачхин зуур Чүрм:

– Йо, энчн иим күнд бəəҗ, кедү пуд һуйрви? Ар белəс яһҗ үүрəд ирсмбч? Иим 
күнд юмиг үүрəд, өр цəəтл йовад ирсн ю? – гиһəд, толһаһан зəəлəд, бишрҗ бəəв. 
Хойр залу мөрəн көтлəд, сер хамр өөд керчəд һарч йовв. 

– Ар белин нутг ямр чигн? Тендкин бəəдл улм күнд, кецү гиҗ эс бəəнү, һазр-
усан алдад болҗ гинү? Ода хоосн хонхдан күрсн бəəнə гинү? – гиһəд Чүрм сурхла:

– Тиимə! Бəəдлнь нең күнд. Тендк һазр-усиг амбна Тайг Хар авад болҗ, эс 
авсан тендкин байн һазрин эзнд хулдад өңгрүлҗ оркҗ, тиигəд тендкин нутг əм 
зуухин1 арһ уга болҗ. Даҗрлл, мөлҗлл күндрхлə, хорсл тедү дүңгин делгү болдг 

1 Əм зуухин – бийəн теҗəх.

юмн чигн. Ар белин нутг – эр, эм, көгшн, залу цуһар гилтə Тайг Хариг хорсч харадг 
чигн, Маңһс амбнд улм хорслта чигн. Тиигəд Ар белин нутг бослһ кехəр бəəнə. 

– Терчн ямр үгви? Бослһ кехнь яах юмб? – гиһəд, Чүрм чочҗ сурв.
– Бослһ кенə гиснь – эсргүцҗ цокна гисн үг.
– Кениг эсргүцҗ цокх юмб?
– Маңһсиг цокҗ алх.
– Нам бəəһич! „Үкдг хулһн мисин сүүлд ирҗ наадна” гидгшң үкдг үүлнь 

хатхҗ бəəх ю?
– Тиим биш, өргн нутгиг хулһнд оршаҗ болшго, өргн нутг босч ирвл, амбн 

хəрнь хулһншң болҗ одх. Дотр һазр болҗ бəəх тəрəчнр, ард түмнə хүвсхлт бослһнь 
нойд, баячудын сүмсинь зəəлүлҗ гинə…

Тедн күүндсн кевтəн сер хамр деер һарад ирв. Чүрм генткн сана авн, Һалдна 
ханцнаснь татҗ:

– Хү, Һалдн, цаадк Модтын салад Бардмин хар буур бəəнə. Өңгрҗ ядад хамр 
деер зогсч бəəсн учрм тер билə, – гихлəнь, Һалдн инəһəд:

– Терчн юнви? Мал бəəтхə, Бардмин бийəснь əəмəр юмн уга. Теднəс əəх дутм 
терчн улм һалзурх юмн. Тер буур Сəнбайр аавас яһад тиигтлəн əəдгви? Бараһинь 
үзхлəрн, баас алдтлан əəнə гинə, дууһинь соңсхларн, доран шеес алдна гинə, – гиһəд 
келҗ йовв. Тедн йовсн кевтəн сер хамр деернь һарад ирхлə, Цалһарин шар модар 
дүүрəд, темəн сүрг шарлҗ бəəв.

– Сүргин захар хурһчлҗ йовсн хар бууриг үзвү? – гиҗ һарарн торм темəнə 
бөрв хазад гүүҗ йовсн ик бууриг зааҗ үзүлв. Тиигтл тенд ик хар буур толһаһан 
өргҗ, барун хамрин сер деер зогсад хəлəҗ бəəсн тедниг үзҗ оркн, темəнə сүргин 
захд тəвҗ ирəд, алцаҗ зогсв. Шилəн шөргəҗ, сүүлəн шавдҗ, җииг-җууг гиҗ шүдəн 
хəврҗ, толһадан көөс цацҗ, пид-пид гиҗ һазр девсч икл сүр үзүлҗ бəəхшң бəəв.

– Сүрдəд одмар юмн уга! Хоосн сүрнь тедү юмн, – гихлəнь, Чүрм:
– Ямр үг келҗ бəəнəч? Эртин заңган орк, оңдан һазрар өңгрҗ одый, – гихлəнь, 

Һалдн һаран саҗад:
– Чүрм, юн гиҗ бəəснчн энви? Хальдҗ болдг, эс болдгинь үзҗ бə! Али, тер 

мөрəн нааран өг, – гихлə:
– Ю, яһлав, тиигҗ болшго, нам бə, – гив. Һалдн үкс одад, эмəл деерəс сумлта 

һуйриг авад, һазрт тəвҗ оркад мордх гитл, Чүрм:
– Үкдг үүлчн хатхҗ бəəнү? – гиһəд, мөрнə цулвриг тəвҗ өглго бəəв. 
– Чүрмə! Бодҗ үз, цокад əəлһҗ болдг буурас иигтлəн əəхлə, цокад əəлһҗ 

болшго тер амбниг яһҗ цокна бидн? Күн бүр чамла əдл иим əəмтхə болдг болвл, яах 
болх? Чон үзəд əəҗ сандрдг хөн малын тедү эс болну бидн? – гиһəд инəв. Сүүлəрнь 
Һалдн: – Али, тəвҗ орк, одад əəлһəд үзсв, болш угад күрвл, һарад ирсв, – гихлəнь, 
тегəд цулвринь өгəд, агсрһинь авч өгв.

Һалдн агсрһ тайган өргəд одҗ йовхд ик хар буурнь күзүһəн суңһҗ, толһаһан 
гүүдглзҗ авад, темəн сүүриг нег эргҗ ээрəд оркв. Тиигəд алцан зогсч, шүдəн сүркə 
гидгəр хəврҗ, цаһан көөс цацад, пид-пид гиһəд һазр девсч бəəһəд, түш гиҗ унҗ 
көлврв. Тиигхин тендəс Чүрм хəəкрн:

– Яһлав, Һалдн, нааран һарч зул, – гиҗ бəəв. Хар буур цаһан дуд болҗ босхин 
тедүд Һалдн күрəд, таш-таш гиҗ кедү-яду цокад оркхла, ик хар буур босн зулв. 

– Па-па! – гиһəд, Чүрм толһаһан зəəлəд: – Хар буур кецү гихлə, энчн хар 
буурас даву əмтн бəəҗ биш ю! – гиһəд, амн дотран шагшрад бахтҗ бəəв. 

Зурһан

Түвшнə нөр алдрад, һалын көвəд цуцлан яссар бодлһ бодн сууҗ, сө дунд  
өңгрсиг бас медсн уга. Өркин хаһрхаһар оһтрһуг хархла, энд-тенд кедү одд гиллзхəс 
оңдан юмн уга, аһар теңгр харңһутрҗ үзгднə. «А, энчн өрин өмнк харңһу болҗ бəəдг 
чигн...» – гиҗ амндан келəд, барун бийəр унтсн Һалдн Чүрм хойриг үкс хəлəҗ, 
көдрсн девлинь ясч оркад, хөөмрт кевтсн Хөөч Чолунбат хойрин хучаһинь бас ясв. 
Сүүлднь бичкн күүкəн илҗ көөркүлəд, дəкн бүгдəһинь нег эргүлҗ үзəд: «Көөрксм 
унтад автха, һөвьд бəəхдəн уульҗ зулдгнь – зулад, заргдҗ цокулхнь – цокулад, амр 
уга эс билү? Кедүкн хонг болв чигн, аглһ ууҗм уулын чөлəтə аһарт хантлан əмсхəд 
унтҗ автха…» – гиҗ шимлдəд, күүкəн теврəд кецəв. Кецəлсн кевтəн нөөрмүлҗ 
бəəһəд унтад одв. Кесгəс хоор хар  дарн зүүдлҗ, Сорҗ да лам Маңһс амбн хойр 
негдəд, Һалднынь некүлҗ көөһəд бəрҗ авсн чигн болна, Һалдн гедргəн дəврəд, 
Балдн нирвинь цокҗ унһаһад, девсч оркад, Маңһс амбна толһаг монцг кеҗ чирəд 
довтлсн чигн болна… А, Һалдна келсн Ар белин əəлин бослһ гидгчн иимл сүртə 
юмн санҗ шү…. «Хү, одак маниг чилəсн Бардм, Көк Чөткр яһв? Зулҗ одв!» – гиҗ 
бəрклн серəд босхла, зүүдн санҗ. 

– Йо, йо, толһам, – гиһəд, үсəн ясад, босч һаза һарв.
Өр өмнəс маңхаһад, герл уулын толһад тусч бəəв. Түвшн герин ард һарад, 

бийəн суллҗ, хəрүдтəн чолун хашан немрт өвс, ус өгсн Чүрмин мөриг үзхəр одхла, 
мөрнь уяндан уга болв. Сандрн: – Хү, Һалдн! Хү, Чүрмə! Мөр! Мөр! – гиһəд бəрклн, 
гер талан гүүтл, дунь һарч өгшго, көлнь көдлҗ өгшгошң билə. Бүдрн түгчəд мөлкх 
бəəдлəр əрə герт орҗ: – Чүрм, Чүрм! Мөричн… – гиһəд самурдв.

Чүрм чочн босад: – Мөрн гинү? Мөрн яһв?
– Мөричн авч одҗ!
– Кен авч одсмб?
– Хулха, хулха! 
– Энд хулха хамаһас ирхв, – гиҗ келəд, Чүрм хаҗудан оварсн чигн угаһар 

һарад үзхлə, үнəртəн мөрнь үзгдшго болҗ. Одад аҗглҗ нег шинҗлəд үзхлə, уяринь 
тəəлəд авсн шинҗтə. 

– Чон биш ю? Чон! – гиһəд, Түвшн нааран-цааран өңглзн гүүдглзхин зуур 
Чүрм:

– Биш, тəəлҗ авад одҗ, – гиҗ келəд, герин иргд тəвсн эмəлəн үзхəр одхла, 
эмəлнь бəəрндəн уга болв. Тиигəд Чүрм ик болхар1 инəһəд: – Һалдн, цаачн Һалдн 
бəəнү? – гиһəд, герт орад үзхлə, тер кезəнə босад йовсн бəəҗ. Иигəд Түвшн Чүрм 
хойр кесгтəн сандрлдҗ зогсад, өркəн секҗ, һалан түлҗ оркхин зуур көвүд чигн 
серв. 

Чүрм адһс гиҗ хувцлад, деес авн һарх гитл, Түвшн: 
– Хү, Чүрм, ода хама однач? – гиҗ дуудн зогсв.
– Һалдна ардас однав.
– Түүг хамаһас олнач? Нам бə, цəəһəн ууҗ ав.
– Асхн бидн хойр эрт түлəнд одхар күүндсн юмн. Намаг серүллго йовҗ одсинь 

үзич! Акад заңта күн эн.
Тиигтл Чолунбат хувцлҗ һарад, көк кичгəн дуудхла, кичгнь бас уга болҗ. 
– Кичгм бас Һалдн гецəһим дахад одҗ биш ю, би бас однав, – гиһəд, му сүкəн 

хəəхлə, сүкнь бас уга болв.

1 Ик болхар – тачкнҗ.

Эн үйд Һалдн негтə1 дорд салан амнд заг, тескнəн2 өткнд күрəд, мөр н суҗгтк 
килһн3 цаһан өвснд идүлн тушч оркад, загин бүдүниг булһчад4 хураҗ бəəв. Дахҗ 
ирсн көк кичгнь өөд уру гүүҗ, какльг, туула көөҗ бəəһəд, генткн нег бор толһа деер 
һарад, хавшн хуцҗ бəəв. «Үүнлə юн учрсмб?» – гиһəд, Һалдн хəлəһəд зогсч бəəтл, 
көк кичг улм шүрүлкҗ дəврəд, дəкн хооран цухрн, һаңшч бəəв. Һалдн түлəһəн 
оркад: «Чон дəврҗ бəəх ю, мөрим меңнəд ирҗ йовх ю?» – гиҗ бодад үзхəр одв. 
Һалдн өөрдəд одхла, көк кичг гүүҗ ирəд, Һалдна хормад зуурлдн, гиинн хуцв. Бор 
толһа деер һарад хəлəхлə, ца ташуднь нег күн кевтсн бəəҗ.

– Хү, энчн юн үкдлви? Холын эҗго уулд яһад кү авч ирҗ тəвдви? – гиҗ 
алңтрад, өөрдҗ одв. Үзхлə, шар хурмш махлата, арсн олңда шалврта, ик хар царгта 
кевəрн бүклəрн кевтсн бəəҗ. Арһул одад, хурмш махлаһинь чимкəд татҗ үзм цацу 
Һалдна нүднь бүлтрн алдад, доран менрҗ одв. 

– Адуч-а! Адуч-а! – гиһəд, эңкрəснь5 татн дуудҗ, чирəһинь илəд үзхлə, 
махмуднь хав халун, суг əмсхлтə бəəв чигн, нүднь аньлдад, əмн-шир уга бəəҗ. – А, 
теңгр минь, энчн халун киҗг хальдаҗ авад ирсн санҗ биш ю. Тиигəд көөгдҗ, энд 
ирəд унсн санҗ! Ода яһдви, теңгр… Эзнəннь толһа зальгад ирлго, эврəннь толһа 
зальгхар ирҗ биш ю! Ода чамаг көдə эргҗ үкүлəд, яһс … – гиһəд, түлəһəн өргəд, 
мөрндəн көндлң тохҗ көтлəд буцв.

Маңһдуртнь Адуч күн болхасн һарад бəəв. Түүнлə зергцəд бичкн күүкнь бас 
цог болтл халад кевтв. Чүрм сандрн күрəһəс эм залхар мордв, Түвшн һарад, орад, 
сууҗ чадлго үүлрксəр, хавтха чолу өргҗ ирəд, герт, һаза арц умлн, саң тəвҗ зальврв. 

– А, миңһн нүдтə деедсм, хəəртə һанц күүким аврҗ хəəрлтн! – гиҗ намчлн 
зальврхин хоорнд əрə əмтə кевтсн Адучан һəəлн хараҗ: – «Долан көвүнə негнь 
һəргтə болдг» гидгшң, эн муңхгин тулмиг үзич, нохаснь болад үннчəр заргдҗ 
бəəсн тер һазртан үкл угаһар Бардмин адуна даамл Улан Нүднə əəлин халун киҗгиг 
хальдаҗ авад ирсиг үзич! Көдə тенднь хайлго авад ирдгчн юнви? Эврəннь толһаһан 
зальгсн деернь хəəртə кичгинм толһа зальгдг болла, – гиһəд, Һалдниг бурушан 
гемшəҗ бəəв. Үгəн залһад бас Һалднд зуг келхдəн:  – Энүг малас цаар муңхг əмтн 
болхиг эс медх биш чи? Ахинь дольгт һарһхар  цокад алҗ бəəхиг үзҗ бəəһəд, үг, 
дун уга, чимə өгх чигн угаһар гесн цадснь ору болад йовҗ одсиг эс медх биш чи?..

– Ава, мини буру болв. Түүнə өвчн күнд болн кецү хальдвртаг үзəд медлəв би. 
Зуг нег экəс цувад төрлцсн ясн, махн бəəхлə, яһҗ хəрхв! Һəəвһə болад одх, – гиҗ 
келн бəəһəд, Адучиг ширтəд үзхлə, кезəнə нигт көшəд киитрсн бəəҗ. Тиигəд көдрсн 
көдцинь арһул өөд татад, нүүринь бүтəв. 

Тиигтл көк кичгнь көтл өөд хуцв. Һалдн босад һарч үзхлə, Чүрмнь унн киисн 
алдад довтлҗ аашч. Тосад зогсч бəəтл, довтлн ирəд, мөрнəсн лош гиҗ бууһад, 
əмсхлнь давхцн бəəҗ:

– Адуч ямр бəəнə? Күүкн һəəвһə ю? 
– Адуч негт мөрəн көөһəд йовв, күүкнə халунь өрггдҗ бəəнə, – гиҗ келəд, хар 

хулһн болҗ көлрəд, түгшч бəəсн мөринь үзҗ: – Юунд иигтлəн түрглəд, мөр зовавч? 
Чүрм чолун деер бəндңнлҗ6 сууһад, баахн зуур əмсхлəн дарҗ авад келхдəн:
– Адучин авч ирсн аюл баһ гисншң ардасчн бас аюл ирҗ йовна.
– Юн аюлви? Балдн некəд ирҗ йовну? Оңдан ямр керг үүссмби?

1 Негтə – болҗ одсн йовдл медүлҗəх үг.
2 Заг, тескн – модна зүүл.
3 Килһн – килһсн мет нəрхн.
4 Булһчад – уңгарнь таслад.
5 Эңкрəснь – өрчəснь.
6 Бəндңнлҗ – сандл деер суух мет.

– Би хар бүрүлəр күрəһин захар орҗ йовтл, Легдн өмнəсм һарч ирəд, дуудн 
зогсв. Ямр кергчн бəəнə гиһəд, җолаһан татад зогсхла, тер: – Шамдн одад, Һалднд 
чимə өг! Түүнə экнь тенд одсиг да лам соңсч оркҗ. Тиигəд Балдн нирвəр ахлулад, 
арвн-хөрн күүг бу өгч зевсглүлəд, əмдəр бəрҗ ир гиһəд тушаҗ бəəнə, – гив. Тегəд 
би доран гедргəн буцад, сө дүлн довтлсн кевəрн ирсм эн.

– Ава! – гиһəд, Һалдн экəн дуудад хəлəхлə, күүкəн теврəдл нег юман дүдңсəр 
сууҗ. Керг-учриг дəкн нег давтн келəд, экдəн медүлҗ, арһ уха суртл, Чүрм 
хаҗуһаснь:

– Яах билə, Адучин күүриг энднь оркад, хадын аһуд бултх юмн, – гив. Түвшн 
толһаһан зəəлəд:

– Тиигҗ болшго, тиигҗ болшго, бичкнəн аһуд көлдəҗ алну би? Тиигҗ болшго.
– Тиигвл, Чүрм, Хөөч, Чолунбатыг авад, би аһуд однав, – гиҗ Һалдн келхлə, 

Чүрм:
– Юн гинə? Чамаг гетлхин төлə арһ бодҗ бəəхлə, чи юн гиһəд баатршад 

бəəнəч?
– Хəрнь тиигҗ аюл зөрҗ болшго, чини бөк чидл иим цагт теднə негл сумна 

һару юмн. 
– Тиигəд яһий, ава? – гиһəд, Чүрм сандрн шамдулҗ бəəв. Сүүлднь Түвшн 

келв:
– Эн Адучин ясиг барун хасвчд тəвəд, Һалдна цаһан девлəр хучҗ бүтəһəд өг. 

Та хойр Хөөч Чолунбат хойриг авад, аһуд һартн, би күүкəн өврлəд кевтнəв. Ирəд 
бəəвл, арһ бəəнə. Нанд бичə тачатн, шамдн йовцхатн! Көк кичгиг бас авад йов! 
Балдн ахта ярһчд тоньлтл, аньр-чимə һарһлго бəəцхəтн. 

– Эн бас зүүтə арһ санҗ. Али, йовий, шамд, – гиһəд Һалдн келтл, Чүрм алһцад1:
– Ава, чи… – гиһəд һудыв. 
– Чүрмə! Чи бодад үзшго ю, бидн бүгдəрн аһуд одҗ аввл, тер тоот мордад 

олҗ одхнь лавта керг. Эс тиигвл, тедн эндəс буцшго шү. Тер цагт бидн бүгдəрн үкх 
болна, – гив. 

Иигəд Түвшн күүкнəннь толһад сууҗ, далврар буслсн ус цутхад, зальврн 
суув. Ярһчд күрəд ирмəр цаг болв, ирсн уга, нарн сууһад, сө болв, бас ирсн уга. Эн 
хоорнд Түвшнə сананд өңгрснə ик олн учр йовдл бодгдад, нүднднь җирлзəд өңгрв. 
«Тер зольгуд ирхəн уурв гиҗ ю? Уга, тедн Һалдниг бəрҗ алхас наар хорнь ширгшго 
юмн. Сорҗ лам, түүнə ач Бардм байн, Маңһс амбн эднə седклнь үкшго юмн. Сорҗ 
Маңһс хойр хулхан идш идсиг Һалдн илчлсн эс билү, Сорҗ кү хорлҗ алад, өңглг 
бүсгəһинь эзлн суусиг Һалдн илчлсн эс билү, əмтнд əдс өгч бəəсн түүнə «мотрнь» 
күүнə цусар будгдсн эс ю?.. Түүнə кесн арвн хар нүүлиг мана Һалдн күр д бəəхдəн 
бүгдинь үзҗ медсн эс билү… Иим бəəтл тедн Һалдниг эн йиртмҗəс тоньлһхас наар 
зогсшго». 

Түвшн иигəд бодлһин далад шумбҗ2 суутл, генткн мөрдин түвргəн һарад, 
ярһчд ирəд бəəв. Түвшн күүкəн өвр деерəн авад, далврар ус цутхн, көдллго суув. 
Үүдиг хамхн делв түлкəд түрүлн орҗ ирснь – Балдн балдр билə. Ардаснь хульгн һə 
Гилг орад ирв. 

– Хү, өлгчн! Һалдн ирвү? – гиһəд, һар бууһар Түвшниг чичəд оркв. Түвшн 
толһаһан эргүлəд, барун хасвчиг заам цацу, Балдн чочн, хооран цухрад, ик цаһан 
девлəр бүтəсн Адучин ясна үзгүр һар бууһан тосхад авв. Тиигтл Гилг хүүглн 
шарвадад:

1 Алһцад – алңтрад.
2 Шумбҗ – авлгдад.

– Мөн санҗ, тер мөн санҗ, цаһан девлнь мөн эс ю, – гив. Балдн үкс гиһəд одтл, 
Гилг бас шарвадн: – Болһатн! Мек һарһад кевтҗ бəəхнь маһд, – гихлə, Балдн чочн, 
цухрс гиһəд, һар бууһан сумлн тосхҗ бəəһəд: 

– Хү, Һалдн! Бос нааран! – гиһəд хəəкрв. Кедү дəкн дуудад бас эс көдлхлə, 
Түвшнəс: – Энчн əмд ю, үксн ю? – гиҗ оркв. Түвшн толһа докҗ, үкв гисн дока өгв. 

– Яһад үксмби?
– Халун киҗг…
– А! Халун киҗгəр гинү? – гиһəд хоор цухрад одхла, ардкснь үүдəр чиклдн 

һарцхав. Тер зуур Түвшн бурхн теңгр дуудҗ, яһла халган дуудад уульхин хамт: – 
Бурхн богдын аврлар менд йовсн көвүм хар мөртə, харал йорта Улан Нүднə əəлд 
дүүһəн үзхəр одад, киҗг хальдаҗ ирҗ! Эврəн тендəн үклго, хəрнь энд ирҗ, эн бичкн 
хəəртə күүким бас авад йовх болҗ бəəнə, – гиһəд экр татн уульҗ, үсəн үмтəһəд 
бəрклв.

– Үнəр, үнəр, Улан Нүднəхн халун киҗг авад чилҗ эс бəəнү? А, бурхн өршəтхə! 
– гиһəд, Гилг хамгин түрүнд һар саҗҗ, Балдна ханцнаснь татад, цухрн һарад одв. 
Ардаснь Балдн һар бууһан Түвшнүр заңһад: 

– Бугмуд, үкəд тоньлцхатн! Энчн һалзурҗ одҗ, – гиҗ келəд, бөгсəрн цухрн, 
һарсн чигəрн зəəлцхəв.

Долан

Һалдн нег сер деер һарч ирəд, үүрсн түлəһəн тəвҗ, көлсəн арчад, Улан хадын 
ора өөд хəлəв. Цаһан кевгəн оркад, көквтр торһн лавшган немсг көдрҗ, ирү сəəхн 
хавриг угтҗ бəəхшң үзгдв. 

– А, сүрлг сəəхн Улан хада! Кедү миңһн җилин үвл, хавриг өңгрəһəд, то уга 
олн цаста салькн шуурһиг дааҗ һарла! – гиһəд, Улан хадыг нүд алдлго хəлəҗ бəəв. 
Тиигхин тенд какльгин сүрг шагшлдҗ, көглҗрһин сүрг Улан хадд бууҗ бəəв. 

– Э-э, көөркс, хаврин дулан орхла, шовудын бийнь байсн девлдҗ бəəхинь 
үзич, аюл һамшгт1 эн нег үвлиг өңгрүлхдəн кедү ханьмудан алдсн болх, көөркс! 
Бидн чигн нег өркəс һурвн үрəн алдад, хавриг угтҗ эс бəəнү? Көөркү бичкн дү 
күүкм… – гиһəд, Һалдна хамрнь гиңшүрəд2 одв.

Тиигтл Чолунбат көк кичгтəһəн гүүлдҗ ирəд, Һалдна хаҗуд зогсад:
– Гецə! Гецə! Үзич, Улан хадын хаҗу хəврһнь ямр сəəхн көкрҗ бəəхви! Тенд 

көглҗрһнə өндгн бəəнə, һарч авхин арһ уга эрс санҗ.
– Тиим, Улан хад шовудын авргч болсан барлго, бас мадна халхвч болҗ эс 

бəəнү… – гиһəд, Чолунбатын толһаг илҗ бəəһəд сурв: – Чолунбат-а, энд дурарн 
бəəхд сəəхн һазр санҗ биш ю? 

– Диваҗин3 орн гидг иим ю?  Авам келҗ эс бəəнү, һөвьд бəəсəр харҗ, цас үмкв 
чигн, эннь диваҗиншң һазр гиҗ келҗ эс бəəнү? Үнəр тиим шү. Авам дəкҗ Бардмин 
үүднд заргдҗ, Көк Чөткрт харагдшго болла, Балдн һаха согтҗ авад, мини чикиг 
таслшго болла. Сорҗ лам чамаг халун киҗгəр үкв гиһəд дəкҗ хəəшго болла. 

Һалдн түлəһəн үүрəд хəрҗ йовхин зуур һазр харад, бодлһта йовла. «Тер авам 
юн гидг чаңһ яста, хату зөргтə күнви! Көөркү, һурвн үрəн алдад, əмднь бутрад, эрнь 
цергт бəргдəд, бийнь тиим ик күнд зовлң үзҗ бəəтл, бас авгдшго бəəнə, һалзурҗ 
одна гиһəд бодсм бас буру болв. Көк Чөткрт заргдҗ харасинь дааһад, өгсинь идəд, 
хөншң йовдг арһ уга экнр», – гиҗ бодхла, тиим биш санҗ шү. Савадхла, саваһинь 

1 Һамшгт – əəмшгтə, зовлңта.
2 Гиңшүрəд – чиигтəрəд.
3 Диваҗин – шар шаҗна номд бурхна орн.

татҗ авад, Көк Чөткриг бийинь савадх гиҗ кен бодла? «Ядуһин ясн хату» гидг 
эн санҗ. Мини эцк бас номһн гимəр күн биш санҗ, күн гидгчн цагин бəəдл дахад 
хүврдг санҗ шү. Дорҗан дольгт өгшго гиһəд эсргүцсн эс болхла, цергт бəргдшго 
билə. Соңсхла, цергəс орһад бəргдҗ, цокгдсн бəəх чимəтə. Иим сүркə мурл эрдньшң 
эк-эцктə бəəҗ бəəһəд, ода би юундан һундхви? Яду хоосн гиҗ һундх билү...». Һалдн 
түлəһəн һаза тəвҗ оркад, герт орв. Түвшн көвүдтəн цə кеҗ өгəд суухин хоорнд 
бодлһшрҗ бəəһəд:

– Һалдн-а! Одак көгшнə чимəн ямр чинəн болх болв? Орһснь үнн ю, эсклə 
үксн юмн ю? – гив. 

– Хəрнь би бас түүг бодҗ бəəнəв. Шийани1 эргəнəр ода чимə, сург олад ирс 
гиҗ бəəнəв. Чадвл – күүһəр дамҗҗ халуһар авад ирс гиҗ бəəнəв. 

– Сургинь олад ирв чигн болна. Чадвл – үзəд ирв чигн болна. Зуг халад авч 
ирхиг ода деерəн бодҗ тус уга. Яһад гихлə, Бардм түүг цергт бəрүлҗ оркад гемшəҗ 
эс бəəнү? Хөншң номһн заргддг күүһəн алдад хармсч эс бəəнү? Хəрəд ирвл, бас 
дəкəд авч одҗ зарх. Тиигшго гихин арһ уга, теднə эрк күчн басл һалзу кевəрн эс ю? 
Түргн одад, түргн хəрҗ ир.

Хаврин сөөг эк көвүн хойр замин күмс кеһəд, өр цəəлһв. Теңгрин зүн эргин 
одд цөөкрҗ, өр маңхаҗ бəəхд Һалдн замдан орв. Һалдн йовсн кевтəн нарн уулын 
толһад шин һарч бəəтл амһан шар көтлиг давад, цааран тоңһаҗ2 оркв. Һалдн йовад, 
шар көтлин хөөт ирмəгт күрəд, зүн һарин арарнь дөш болсн маңнаннь көлсиг арчҗ, 
теңгрин тулар мет уняртн көкрҗ бəəсн уулмудын көрəн шүдн мет ора деегүрнь 
давулн хəлəһəд, ууҗм сəəхн көдəг баралн хəлəхлəнь, ханьнь Турсна герин багц 
модн үзгдҗ бəəхшң бодгдв. «Маңһдур үдд күрглго яһад чигн күрч однав, – гиһəд, 
цааранднь алхлн орв. Һалдна тиигҗ төсвлн йовснь ор уга биш. Түрүн нег уда 
Турсна гертəс хойр пуд цаһан һуйр үүрч авад йовсн кевтəн нег сө, өрəл өдр йовад, 
өмн белд гертəн хəрəд ирҗ орксн билə. Тиигəд Һалдниг Йовһн Мергн гиҗ магтҗ 
бəəсн юмн. Һалдн маңһдуртнь үдин өмн Турснад күрəд одхла, һазаһан наадҗ йовсн 
бичкн көвүнь үзəд:

– Һалдн ахм ирв, – гиҗ хəəкрҗ эцк-экдəн чимə өгч оркн, гүүҗ ирəд Һалднд 
тевргдн, бичкн һарарн халхинь илҗ бəəв. Тиигтл Турсн болн Турсна бүсгə гүүлдн 
ирəд, Һалднла уулзв. Һалдн төрлцснəннь герт одсншң амрв. Турсн Һалдн хойриг 
ардаснь хəлəхлə – əдл баргин гимəр, зуг өмнəснь үзсн күн тиигəд негнь уйһр күн, 
негнь моңһл күн гиҗ йилһх юмн. Учрнь – Турсн өңг дүрсəрн Һалднас бүр оңдан, 
өндр киир хамрта, оңкр гүн нүдтə, утулң мөрн чирəтə хар күн билə. Насарнь келвл, 
Турсн кедүн ах билə. Мендлцснə дару Турсн:

– Яһв чи, ямр зовлң учрад, нааран йовлго бəəсмбч? – гиһəд соңссан келҗ бəəв. 
Үгинь залһад, Һалдн:

– Тиигҗ соңсснчн ор уга биш, – гиһəд, өңгрсн нег үвлиг яһҗ өңгрүлсəн тоочн 
келҗ өгв. 

– Кедүкн сарин дотр тиигəд һурвн сəəхн үрəн алдсн ю? Экчн сəн бəəнү? 
Басл эҗго уулд бəəнү? – гиһəд толһаһан зəəлəд шагшрҗ бəəв. Түвшнə үүл-йовдл, 
үг яраг3 соңсад, тедн: «Юн гидг сəн ээҗв! Чи тиим ээҗəс төрсн санҗ», – гилдəд, 
Һалдниг ширтҗ, моңһлын хар, шар феодалын4 нүүлт хорта йовдлыг соңсад, аран 
шүднь зууньрад бəəв. Һалдн тендəн хонҗ өнҗəд бəəв. Маңһдуртнь Турсна ахуд дем 
тус болхар нег кедм өргəд һарв. Турсн болвл – əмндəн зөв һазр-уста, уна көлгтə, 

1 Шийани – района.
2 Тоңһаҗ – хотхрт орад үзгддгəн уурх.
3 Үг яраг – үг-күүринь.
4 Хар, шар феодалын – харчуд заагт чигн, шар шаҗна керг-үүл күцəдг улсин заагт 

чигн эзркг əмтн бəəдгинь медүлҗəх үг.

гер-хората, зөв тавин əмдрлəр бəəсн тəрəч күн болна. Эн Турснла Һалдн хань болсн 
учрнь иим чигн. Кесг җил өмн хаврин нег өдр Һалдн энүгəр өңгрхдəн унд уухар 
ирхлəнь, түүнə көвүнь моһад хазгдад сандрҗ бəəсн санҗ. Тиигəд Һалдн түүнə хориг 
шимҗ һарһад, эмнəд эдгəҗ өгсн нег кергəс Һалдниг ачлад, таньл болсн бəəҗ.

Үд күртл хоюрн бух1 чавчҗ, модна сүүдрт амрлт кеҗ, седклин үгəн күүндҗ 
суув. Тиигхин зуур Турсна хош əəлин нег көвүн гүүҗ ирв. Тер келв:

– Турсн ах, танд мөртə хойр церг күлəтə нег йовһн кү тууҗ ирв. Туугдҗ ирснь 
бас цергин хувцта күн, – гихд Һалдн Турсн хойр хəрлцн хəлəлцҗ:

– Туугдҗ йовснь орһҗ зулад зуурас бəргдсн күн биз, – гилдəд: – Ямр дүртə 
күнви? – гиһəд, тер көвүнəс сурв.

– Цуһар хальмг улс, – гив.
Тиигхлəнь Турсна одахн келҗ суусн үг сананднь орв. «Эцкичн зуурас бəрҗ 

одад көдлҗ чадшго болтлнь цокҗ гинə, зуг эцкчн толһаһан өндəлһəд: „Бөгс авхнь 
бəəтхə, толһа авхас əəдг əмн олдсн уга“, – гисн санҗ». Эн үг тер кевтəн Һалдна 
сананд орв. Тиигəд тедн алхлн гүүлдҗ йовхин зуур бас: «Орһҗ йовад бəргдсн 
болх ю? Тиигвл, ода түүнд толһа одх2 ял шиидх, эн уда кецү болна», – гиһəд бодҗ 
йовцхала. Гүүлдсəр хоран үүднд күрəд одхла, өмнəснь Турсна бүсгə һарч ирəд келв: 

– Үг яран өңг зүсəрнь үзвл, тууҗ ирсн хойр церг – моңһл улс. Туугдҗ ирсн тер 
церг күүг гивл – ик нəрн хар сахлта, нүр-чирəһəрнь үзхлə, тəв өңгрсн, ик маңната, 
хар өңгтə күн. Тууҗ ирсн хойр цергин негнь цергин баһ нойн, Пəəҗң гиһəд дуудҗ 
бəəнə. Унд уухар ирлəвидн гинə. 

Тиигəд мөн чигн гисн докаһар Һалдн Турсниг нег хəлəв. Һалдн тер доран 
будана герт орад, уйһр күүнə кевəр хувцлҗ авв. Урлдан хар сахл нааҗ, нүдндəн хар 
шил зүүҗ авад, ямр нег байн мəəмəчнə3 дүрəр Турсна дотр герин үүдиг татад орхин 
тедүд чочад одсншң эцкəн хəлəҗ зогсв. Барган медүлəд оркх болву гиһəд, Турсн 
үкс босч:

– Байн ах-а! Өөд һартн, – гиҗ хөөмрт залв. Церг күүһүр одад, китд келəр: – 
Нойн, сəн ю? – гиҗ мендинь сурв. Турсн тиигəд Һалдниг өөд һарһҗ суулһад, цергт: 
– Эн күн болвл – байн мəəмəчн мөн, та таньх биз, тана Моңһл нутг дотр мəəмə кеҗ 
бəəсн күн, тана нойд, сəəдиг цугинь меднə, – гиҗ бəəтл, Һалдн уйһр келəр күлəтə 
күүг зааҗ:

– Моңһл күн ю? Эн ялтнан хамаһас хама күргҗ йовхви? – гихлə, Турсн 
хаҗуһаснь:

– Эн күн, – гиҗ деед бийднь зəмлҗ суусн цоохр күүг зааҗ: – Пəəҗң нойн, 
орһҗ зулсн цергəн һатлһ деерəс бəрҗ авад хəрҗ йовдг санҗ.

– Орһсн ялтнь ямр күн чигн? – гиҗ сурхла, цоохр нойн:
– Моңһл күн.
Һалдн хавтхасн янҗур тəмк авад, цоохр нойнд күндлн бəрҗ, серңкə цəкəд 

татулв. Тиигəд «байн мəəмəчн»: – Җа, Пəəҗң нойн, дурн таварн сууҗ амрад, унд 
уутн, эн халунд күлəтə йовһн кү тууһад йовна гидгтн үнəртəн цухлта керг, – гиҗ 
уйһр келəр урсм сəəхн келҗ бəəв. Цоохр Пəəҗңгин өмн ширə тəвҗ, дастархн делгҗ 
бəəхин зуур цоохр Пəəҗң Һалдниг ширтн хəлəҗ, хаҗудк цергтəн моңһлар:

– Эн күүг хама ямр һазрт би нег үзсншң болад бəəнə, – гихлəнь, тернь бууһан 
өвр деерəн тəвсн кевəрн: «Нег нүднь му кевтə…» – гитл, цоохр Пəəҗң нүдəн чирмҗ, 
бичə тиигҗ кел гиҗ дока өгв. Теднə үгиг Һалдн эс аңхарсн кевəр суув. Турсн цə 
кеҗ, нан4 тəвəд, дарунь хойр дииз хуурсн ноһа тəвв. Тедн цə ууҗ бəəтл, Турсн нег 
лоңх əрк авад ирв. 

1 Бух – канав.
2 Толһа одх – үкдгин.
3 Мəəмəчн – хулд кедг күн.
4 Нан – уйһр өдмг.

Цоохр Пəəҗң əрк үзəд, цə уухан мартҗ орксншң болв. Түрүлəд нег цөгциг 
Һалдн эврəн нег кииһəр ууҗ оркад, толһаһан зəəлəд:

– Па-па, юн гидг күчтə əркв! – гиһəд, цоохр Пəəҗңгин җилвиг татҗ бəəв. 
Тиигəд цоохр Пəəҗң дараһар кесг цөгц ууһад оркхла, умснь халад, цоохр чирəһəснь 
көлсн чиихлтəд ирв. Цоохр Пəəҗң киртə бор альчурар толһаннь көлс арчн бəəҗ, 
барун бийдəн эргəд, дахуль цергиннь чикнд: –Түүнд унд, хот өгүлхм, – гив.

Тиигəд Пəəҗң нойн чикрҗ сууһад:
– Түүнд нег унд, хот өгəд оркцхатн, – гиһəд, ялтнан заав. 
– Нойн, та тиим өршəңгү седклтə чигн, – гиһəд, «байн мəəмəчн» келхлə, 

Пəəҗң таатахнар1 мусг гиҗ инəһəд:
– Тер чигн хаана алв хааҗ бəəсн церг күн юмн.
– Хəəмнь көөркү! «Кишгəн келəрн түлкҗ» гидгшң орһҗ зулад ю кедгви? Идҗ 

бəəснь – шаңгин шаг уга цаһан һуйр, өсмч бəəснь – шаңгин бор хувцн… – гиҗ 
бəəтл, цоохр Пəəҗң үгинь таслад:

– Тана уйһр күн цергин алв хаашго учрас церг күүнə үзҗ бəəх зовлңгиг 
медшго, – гив.

– Мана уйһр күн цергин алв эс хаав чигн, цергин күмс болн төрин эрк  бəргчдин 
күмсиг өгч бəəнə, тəрə тəрҗ, күмс тушахнь цергин алв күлəснəс улм кецү, улм күнд 
эс ю? Цергин алв хаахнь кедү чинəн сəнви, идх, уух, өмсх, зүүхнь цуһар шаңгин 
чигн, сар бүр бас цальң өгдг чигн, ардк ах, дүнь алв кедго чигн. Цергин һазртан 
дурн таварн бəəдг чигн, һазаран һарад йовхларн, гиичлгддг чигн, иим нег му орһдл 
бəрəд одхларн, шаңгин хəəр авдг чигн, – гиһəд келҗ бəəтл, цоохр Пəəҗң ха-ха гиҗ 
тесвр алдн инəһəд:

– Айа! Ямр үг келҗ бəəнəт, мəəмəчн байн мини! Мана Моңһл нутг дотр мəəмə 
кеҗ йовхдан цергт туугдҗ бəəсн кергиг яһад медсн угат? Цергин һазр гидгчн тиим 
диваҗин орншң болвл, мана нутгин нойд, сəəд яду тоотыг йовулна гиҗ ю? Эврəннь 
көвүд, ачнранл йовулх эс билү? – гихлəнь, «байн мəəмəчн» соньрхҗ:

– Тиим ю? Тиим болвл, та бас яду күн биз? – гив.
– Тииглго, байн күн болсн болвл, би яһад цергин алв күлəх юмб? Би цергин 

алв күлəсəр негт арвн тавн җил болҗ бəəнə, тиигəд баһ-саһ китд кел сурҗ, цергин 
баһ нойна зергд күртҗ бəəх юмн, – гив.

– Тер ялтн чигн яду күн биз, зуг яһад цергин алв күлəҗ ядн орһҗ бəəх юмби?
– Тер байн күн болвл эс гиҗ байн нойна төрл-саднь болвл, адг гихдəн нойдын 

келсəр йовсн болвл, иигҗ əмдин зовлң үзнə гих ю? Түрүн нег уда орһҗ зулад зуурас 
бəргдҗ, бөгсəн таслулад, толһаһан менд авч хоцрсн билə. Эн уда бəргдҗ одхдан 
яахнь ил бəəх керг, керг ямр болхиг түүнə бийнь чигн тод медҗ бəəх юмн, – гиһəд, 
түүнə тиигəд орһад зулҗ бəəхин учриг китд келəр «байн мəəмəчд» келҗ бəəв. 
Тиигхдəн цоохр Пəəҗң əркд бүр халҗ орксн билə.

– Та медҗ бəəһəд, түүг яһҗ күргҗ өгх юмб? Нүл килнц болшго ю? Хөөт 
төрлдəн эн нүл килнцəрн арвн нəəмн тамин адгтнь уншго ю? – гихлəнь, цоохр 
Пəəҗң:

– «Хаана алвн2 хату, хашин экн бүтү» гидг мана Моңһлд нег зүүтə үг бəəдг.
– Хашин экн бүтү гивв чигн, экəрн йовад һарх замта гидг, хаана алвн хату 

гивв чигн, арһ угань олад чадхла, амр гидг. Арһинь олад, түүнə əмиг авртн, тер чигн 
уух зөвтə усан уутха, үзх зөвтə наран үзтхə эс ю? Юн гивв чигн тана моңһл улан 
залатнрин негнь санҗ биш ю, ки негн, кииснь холвата нег иҗл ядучнр санҗ биш 
ю? Та бəəтхə, хəрəс мини седкл зовад тесвр алдхд күрч эс бəəнү? Би болвл – уйһр 

1 Таатахнар – таастаһар.
2 Алвн – закан.

күн, тиигəд бас мөңгн цаһан, нүдн улан гиҗ йовсн мəəмəчн күн, – гиһəд келҗ бəəхд 
цоохр Пəəҗң үг, дун уга сууҗ бəəһəд:

– Чини келсəр болҗ, түүг үклəс гетлүлҗ тəвхин төлə би толһаһан өгх болна. 
Та мини толһан хунд1 күч күрнү?

– Ха-ха! Ямр үг келҗ бəəснчн энви? Толһачн кедү дүңгин хунта юмб? Тиигхд 
күрвл, түүг тəвҗ йовулад, ормднь чамаг күлəд күргҗ өгх юмн ю, – гив. Тиигəд 
цоохр Пəəҗң үгдəн бəргдəд, хуухан мааҗҗ бəəв. 

– Наадн үг, бичə му сантн, – гиҗ келəд, «байн мəəмəчн» хавтхасн нег багла 
мөңг һарһад, ширə деер тəвв. Цоохр Пəəҗң үзəд:

– Тиигвл, би бас толһаһан ширə деер тəвх юмн ю? Эн керг медгддг болвл, 
мини толһа өсрх юмн, тиигҗ чадшгов, – гиһəд босх гитл, Турсн тендəс нег баглата 
мөңг һарһад тəвв. Тиигəд цоохр Пəəҗң ирзəҗ инəһəд:

– Эн кергиг теңгр медтхə, һазр медтхə, оңдан юмн бичə медтхə, – гиҗ келəд, 
мөңгиг авад йовв.

Хойр церг йовсна дару Турсн орҗ ирəд, Эрднин күлəг тəəлв.
– Кукн, би яһҗ бəəнə, зүүд зүүдлҗ бəəнү? – гиһəд, нүр-чирəһəн илҗ бəəв. Тер 

зуур Һалдн орад ирхлəнь, Эрднь үзҗ оркн:
– А, көөркүм, – гиһəд, Һалдниг теврəд үмсч бəəв. Һалдн эцкəн суулһад:
– Тер залуһин нернь Турсн, мини хань анд болна, эн өдр түүнə кесн туслмҗар 

тер хойрин һарас гетлгҗ авсн юмн. Таниг тер хойрин һарас гетлгҗ авхин төлə хань 
Турсн нег сəн мөрнəннь мөңгиг теднд татлһ өгв, – гихлəнь, Эрднь: 

– Тиим ю? – гиһəд, Һалдниг нег хəлəһəд, Турсниг нег хəлəһəд, бир-бир уульв.

Нəəмн

Сүүдр һатцдан тусх гиҗ бəəхд Модта салан экнə Мушкин хавчгт һурвн мөртə 
күн нəрн җим хаалһар цувад орҗ йовла. Өмннь йовсн хəңкһр2 халтр мөртə харвцр 
хар күн болвл, тус сумна арвн хойр бошхин негнь – Манҗ болна. Əмтн түүг Хаһрха 
Чикн Манҗ гидг. Хаһрхаһарнь хурһн багтмар юмн. Кезəнə халтр мөрнь үрə цагтан 
хазад тиигҗ орксн юмн гиҗ келдг. Хаһрха Чикн Манҗ эн өдр Бардм болн күргн 
дүнь Муңха хойрта хамт шилд одҗ, адуһан үзхəр мордҗ. Хуучрҗ өңг алдсн цəəвр 
моңһл лавшган өмсəд, увш самнрин улан бүсиг бүслҗ оркҗ, хуучрҗ кевəн алдсн 
ишкə хар махлаг өмн күрəһинь буулһад, нүүртəн нарвч кеҗ оркҗ. Хуучрад илгн 
болсн цəəвр гөлмəн3 сард-сард дəвəд, чееҗəрн күчлҗ йовхшң йовҗ йовхдан арднь 
йовсн баздан үг ярьҗ йовла. Барун һарин хумха хурһарн дор урлдк насван авад хайҗ 
ядн ишкə махланнь завсрт тəвхлəнь, арднь йовсн базнь мусг-мусг инəҗ, седклдəн: 
«Юн гидг хатуч байнви? Иигҗ йовхинь үзсн күн энүг мана сумна хойрдгч ик байн 
гихлə, иткнə гиҗ ю? Элңкə ишкə махлань бийəснь кедү дү гихв? Тер гөлмнь эцкəснь 
хоцрсн зөөрин негнь биз», – гиһəд шагшрҗ йовла. Хаһрха Чикн Манҗиг тиигəд 
һоочлҗ йовсн күн – базнь Бардм билə. Ик геснь эмəлин бүүрг деер теңнгдҗ, улан 
кер мөрнə нурһнь хотс-хотс гиҗ йовла. Тиигəд түүнə тер дүр-дүрсинь үзəд, күргн 
дүнь Муңха мусг-мусг инəҗ йовла. Седклдəн: «Мана эгч тиигəд яс идсн яманшң 
эццн болсн юмн», – гиһəд бодв. Муңхан бийнь – Бүрлдə байна дү, эн сумна һурвдгч 
ик байнь болна. Үзхд Манҗас һəəхмшг болв чигн, керг деерəн чиг һарһшго хатуч, 
өлзə уга байн күн. Зүн талан ташалдҗ сууһад:

– Ай, баз ах, эгч дү һурвна цусн махна келкə бəəтл, бидн һурвн яһад хоорндан 
туста, демтə йовҗ эс болдв! Чи тер дү амбндан келич! Төрлцсн ахнь болхас чини 
үгиг һазрт хайшго юмн.

1 Хунд – үнд.
2 Хəңкһр – эццн.
3 Гөлмəн – эмəлин тохман.

– Манҗшң арвн хойр бошхас Һалдншң нег эр деер гиҗ гинə, намаг тиигəд 
Эрднин эргү гецлəс дор үзҗ бəəнү? Яһад тиигҗ басч үздви? Хормаһаснь бəрəд 
дахсн негнь биш ю би, түүнд ямр му кеҗ би? Мана тер күргн дү күүкиг авхднь, күч 
һарһсн эс билү би. Хүрм кехднь нег мөрн селвгəн көтлəд одсн эс билү би, – гиһəд 
келҗ йовтл, ик хар эмəлин бүүргт əрə багтад сууҗ йовсн Бардм зүрин шиир иштə 
маляг сүвəдəн тулҗ, чирд-чирд нульмҗ оркад:

– Ай, Манҗа! Ямр үг келҗ йовснчн энви? Саңнадчн саарл ортл, сананчн 
күцəд уга ю? Өтлҗ көгшртлəн уханчн күцəд уга ю? Ботхн хəəртə тер күргн дүүһəн 
яһад тиигҗ һундасмби? Ас гисн хөрн тавн ирг хөөһинь мə гиһəд өгч оркшго ю? 
Хөрн тавн ирг хөн гидг чамд юнви? Нег җилə төлин үчүкн кесг эс билү? «Пуни1 
чинəн һаруһас əəһəд, ценə2 чинəн һаруд унҗ» гидг тер. Дүүһинчн нерн цергт һарһсн 
улсин нер даңсд яһад бичгдсмби? Хөрн тавн иргин һаруһаснь əəһəд, дүүһиннь төлə 
цергт тер күчн күргəн цүлəд эс йовулв чи? Ода хөрн тавн ирг хөөнə һаруһас əəһəд, 
көгшн бийəрн даңс герин үүднд бошх зарцин алв кеҗ эс бəəнү чи, тер төлəдəн ода 
тер күчн күргəн зорһдад3, даңс герин үүднд зарц болһҗ эс бəəнү чи? Тиигəд алтн 
болсн нүүрəн барҗ эс бəəнү чи? – гив. – Өнчн бий һанц залуг гер бүрҗ, күүкəн 
өгнəв гиһəд, күчн күргəн кеҗ авснчн дүүһинчн төлə һурвн җил цергин алв хааһад 
ирлə, ирхдəн нег һар дуту земдг болад ирлə. Терчн баһ гиһəд, ода эврəннь төлə даңс 
герин үүднд зарц болһҗ бəəнəч. Терчн баһ гиһəд, авһ гецлиннь һанц мөринь татад 
аввч… – гив. – Мана тер күүкн юн гиҗ бəəхви? Буйн чи хойрин үгəр тер күүкнд 
одх гиҗ заңнҗ бəəнə гинү? Чини нүр мааҗад тиигҗ келснь үнн ю? Юн гинə, келсн 
үгдəн бəргдəд, кесн үүлдəн көтлгдəд үкх гиҗ бəəдг юмн болвл, үн-хун уга кеерəс 
булаҗ ирсн тер бүсгəһəн өгəд бə гиҗ гинү? Терчн юн гидг хорта элмрви? Тиигəд 
күүкнəннь төлə түүгəн өгсв гиҗ бəəнү, – гиһəд шоглсн авцтаһар хордхад келснд 
Хаһрха Чикн Манҗин өрчһр нүр-чирəнь үүмлцəд, өргнəннь буурл сахл чичрəд одв:

– Тана хоч нерн кен болхиг би сəн меднə, эн өдр нанд тиигҗ омг, бардман 
үзүлхнь керг уга. «Эврəннь толһадк өвсиг үзлго, күүнə толһа деерк өвсиг олҗ үзнə» 
гидг эн чигн. Эрдниг юн гиһəд авч ирсинь, ода юн гиһəд йовулсинь нутг цуһар 
меднə, – гиһəд инəхлəнь, Бардмин көөшг нүр-чирəнь əвд4 дүр һарад одв.

– Нутг цуһар меддг төлəд тиигəд сə кеснə хəрүд му кесн болхас бурхн теңгрин 
килңд учрсн əəлинхн гиҗ бəəнə. Чи тиигəд негинь алад, уснд тəвəд тоньлһҗ биш 
ю, негинь Муңха цокҗ алад зəəлүлҗ биш ю? – гихлəнь, чочад, Муңхан цекр5 нүднь 
гиллзəд одсншң болв. 

– Хү, күргн ах! Юн гиҗ бəəснтн энви? Уснд орад үксн Цогтнь чигн орһад, мөр 
ул уга болҗ одсн Хөөчнь чигн əмд йовна гинə, Ар белд көлс кеҗ йовна гинə, халун 
киҗг өвчəр үклə гисн Һалдн чигн əмд йовна гинə, – гиһəд келҗ бəəтл, Бардм түүг 
дөөглсн бəəдлəр ха-ха гиҗ инəһəд:

– Сəəхн күргн дү мини, тер тоотыг зүүдндəн үзсн юмн ю чи? Соңссн юмн 
болвл, кенəс соңсвч? Үкəд яснь чигн цəəсн əмтиг əмд йовдгҗ гихлə иткҗ оркдг 
тиим генн əмтн билү чи? – гихлə, Манҗ Муңха хойрин дунь ширгəд одсншң болв. 

– Ай, баз ахм, келəд бəəдг юмн болвл, чамд келдг үгм олн бəəнə, юн гихв? 
Байн, нойн тоотын эн нүүриг барад, тиим күүнə дүр уга юмиг яһад баһ бүсгəһəн 
кеҗ булаҗ авсн юмнви та? Ишкə махлаһар цокҗ орквл, унҗ одмар юмн гинə, үнн 
ю? Бүсгə, көвүдиннь нүүриг үзҗ бəəһəд, тиим əмтиг яһҗ өврлҗ унтсмбч? Мана 
күргн дү Буйн хорсад, чамаг келҗ гинə. Биш ю, үнн ю? – гиҗ сурад: – Нүүртəн 

1 Пуни – деншг.
2 Ценə –  үнəрн деншгəс баһ мөңгн.
3 Зорһдад – күч үзүлəд.
4 Əвд – акад.
5 Цекр – шар.

ноосн уга, толһадан өвр уга бишəс көгшн тек гимəр му əмтн санҗ биш ю чи гиҗ 
гинү? Үнн ю? Ач күүкнчн бас тиигҗ келҗ биш ю, үнн ю? Нанас хойр дү бəəсн 
бүүр деер хоцрсн өнчн кичгшң юмиг булаҗ ирəд, яһҗ бəəснь терви? Түүг яһҗ аав 
гинəв гиҗ гинү, үнн ю? Тиигҗ келсн болвл, терчн чөткр күүкн санҗ биш ю, иим 
үгмүд олн нутгин дотр делгү тарҗ одсн бəəнə. «Нег үкрин өвр цокхла, миңһн үкрин 
өвр шарклна» гидглə əдл нег чамаг тиигҗ келҗ бəəхд бидн ичҗ бəəнə, – Хаһрха 
Чикн Манҗин күрəһиннь судцн1 малян ишин чинəн болад һолиҗ, хорслан чееҗдəн 
багтаҗ ядн, келс гисн үгəн урлын үзүрəс эргүлəд авч бəəв. Тиигəд Манҗ дотран: 
«Чи ах дү хойр ямр сəəхн юмн билə, эгч дү хойриг бер бергн хойр болһад авсн эс 
ю? Амбн дүүчн келсн үгдəн күрлго деернь тиим нег бүсгə авсн эс бəəнү? Көк Чөткр 
Кишгт эс болвл, чи али кезəнə бас баһ бүсгə авдг эс билү? Əəҗ йовад һал һулмт уга 
болхдан күрч эс бəəнү чи?» – гиһəд бодҗ бəəсəрн чееҗəн уудхҗ бəəхшң бəəв.

– Деерəс зəрлг ирҗ гинə, соңсву? – гиҗ Хаһрха Чикн Манҗас сурв.
– Деерəс гинү? Хамаһас ирҗ, ямр учрта, ямр зəрлг чигн? Хама ирҗ?
– Деерəс гихлə өөлһшго ю? Ик җанҗн2, нойнас ирдг эс билү, хама ирхинь 

медшго ю? Мана дү амбнд ирдг эс билү, ямр учртаһинь медҗ болмар эс билү? Церг 
авлго кедү җил болҗ эс оркву? – гив.

– Шин церг авдгҗ ю? Кедү баргин церг авдгҗ?
– Цергин алв хаах насна эргтəчүдин3 цугинь цергин алв күлəх даңсд автха, 

яду, байн гиҗ йилһҗ болшго, алвт, нойд гиҗ йилһҗ болшго цугинь даңсд авад 
күргҗ иртхə гиһəд көл болһҗ орксн бəəнə. Ик баһ хойр бичəч биирин үзүрəн долаҗ 
ниилəд, толһаһан өнд татл угаһар орлдҗ одсн бəəнə, мана амбн дү амн деерəн икл 
чаңһ бəəнə. 

– Юн гиҗ чаңһрҗ бəəнə?
– Деедин зəрлг тушалыг тер кевəрнь йовулх кергтə, баячуд, нойдын көвүд, 

саднр гиһəд нүр хəлəҗ болшго гиҗ бəəнə. Ода хөрн тавн ирг хөн бəəтхə, хөрн тавн 
агт мөрəн көтлəд ирв чигн, болшгов гиҗ бəəнə. 

Муңха бас зерглҗ ирəд:
– Тиигшго биз, нутгин һару төлҗ4 бəəсн, нутгин дотр алв кеҗ бəəсн тоотын 

көвүд, ачнриг цергт көөшго биз.
– Тиим биш. Зуг нанд əəх юмн уга. Мини көвүн гер авсн болвчн, наснь баһ, 

бийнь му, цергин алв хаахд тааршго.
– Би чигн əəх юмн уга, мини көвүн нутгин һару өгч бəəхин хамт нутгин дотр 

һар зуурин алв кеҗ бəəнə. Мини дү болвл, негт һурвн җил цергин алв хааһад ирлə, 
мини тер ач болвл, цергин алв хаасн кевтəн хəрҗ ирəд уга. Кеннь нанла əдлəр тиим 
дүңгин алв хааҗ бəəдг чигн? – гиҗ Манҗ келв.

– Баз дү, юн гиҗ бəəнəч? Би əəх уга гинү? Көвүнчн җил бүр нутгин һаруһин 
хураврт нег цар өгəд, төлднь тавн бүрү авч эс бəəнү, терчн керг деерəн һару биш, 
ору эс ю? Тер көвүнчн алв кеҗ бəəх биш, хəрнь нойд дахад бүүрһҗ йовх көвүн 
биш ю? Дүүчн кезə цергин алв кесмби? Күчн күргн орсн тер залу нутгин алв кедго 
чигн ю? Мини ач цергин алв кеҗ бəəнə гиһəд яһҗ келнəч? Ач гиһəд түүг чи юуһар 
өршəсмби? Чи келсн үгдəн күрəд, һурвн җил цергин алв хааһад ирхлəнь, гер бүрҗ, 
күүкəн ниилүлҗ өгсн ю? Дəəнд орад, дуту земдг болад ирҗч гиһəд өнч таслҗ, мал 
өгвү?

Тиигəд тарһн эццн хойр баз му, сəəндəн күрəд керлдҗ йовв. Тиигтл хаҗуһаснь 
Муңха:

1 Күрəһиннь судцн – гүрə судцн.
2 Җанҗн – нойна зерг.
3 Эргтəчүдин – залу улсин.
4 Төлҗ – өгч.



71

– Та хойр сумна нер, нүүртə улс, эгч дү хойриг авсн баз мөн, бичə иигəд нохан 
керүлəр керлдəд йовтн, мини хойр эгч соңсхларн, һундх болна.

– Хү, бидн Модта салан бүслүртнь орад ирҗ орксн санҗ биш ю. Бидн хойр 
базин нохан керүл тус уга болҗго биш ю, һурвн күүнə зоогт холын зам өөр болҗ 
биш ю? – гиһəд Бардм инəв. 

– А, күргн ах, Хад үвлзңд цүлгдсн бугмуд негт əрлһгдлə гинү та?
Бардм шүрүн нег хəлəһəд:
– Мини тиигҗ келснд чи итклго бəəнү? Тер гевш лам җигсргдəд1, сүмсинь 

шатасн бəəхлə, яһад əмд йовхви? Түвшн гидг тер буг эн уулд баһ көвүһəн дахулсн 
нүцкн йовна гилə, шидрəс наар үзгдшго болҗ гилə. Һалдна үкҗ гидгиг чи иткшго 
ю? Чини ах гелң Балдн нирв нүдəрн үзҗ биш ю? Цогтын уснд үксинь эн күргн ахчн 
зəңгд буулҗ одҗ биш ю, Хөөчинь чи цокҗ алад, мөрнə хашад хайсн санҗ биш ю?

Тиигхин тенд Бардмиг гивл, зүн талдан ташалдҗ суусн кевтəн Манҗиг ардаснь 
һоочлн, түүнə махланнь күрəһəс одак шүлст насваһан авад, зүн һарин альхн деерəн 
элдҗ йовсинь үзҗ инəһəд: «Эн йиртмҗд иим зута байн бəəнə гиҗ ю? Бəəвл – эн 
негньл биз», – гиҗ бодад:

– Ай, баз дү! Иигҗ əмдрснə ач юнви? – гив.
Тедн тиигəд күр бардмар нег-негəн үзҗ ядн келҗ кемклдҗ йовснь – əрк-

чигəнə күчн билə. Тиигəд севкһр2 хадын өөр күрəд ирҗ орксан медлго йовв. Муңха 
генткн севкһр хадыг үзəд, көк нүднь сертс гиһəд одв. Тиигснь энд шулм бəəнə гидг 
эс билү гиҗ бодсн юмн. Эн өдр Муңха гегəн цаһан өдрəр тиигҗ сеҗглн əəмрхнь 
учр уга биш, эндəс Хад үвлзң гидгнь хойрхн хамрин зəəтə бəəх юмн. Тиигəд севкһр 
хадын иргəр цувад өңгрҗ йовтл, Бардмин улан кер мөрн генткн севкһр хадас үргҗ, 
барун талан өсрəд одхла, шавр бурхншң йовсн Бардм хəəснə чинəн нег чолун деер 
пид гиҗ тусв. Улан кеернь көглəд одхла, күнь биш, күлгнь гисншң көк нүдн Муңха 
көөлдəд зəəлв. Тиигхин зуур Манҗ мөрн деерəн көшəд, көшə болҗ одад, намчлҗ:

– А, миңһн нүдтə бурхн минь, өршəҗ сойрх! – гиҗ бəəв. Генткн сана авад 
хəлəхлə, Бардм гидгнь толһа чигн уга, көл чигн уга болад чолун деер тонтасн кевтнə. 
– А, бурхн теңгр өршə! – гиҗ зальврн, мөрнəсн бууҗ одад, Бардмин һараснь татад: 
– Хү, баз ах, яһвта? – гиһəд дуудҗ бəəв. Тиигəд Манҗ көндəҗ ядн: – Чавас, чавас! 
Юунд иигтлəн тарһлсн му əмтнви, – гиһəд өкəҗ хəлəхлə, Бардмин хар амнаснь хар 
нөҗг цусн һооҗҗ бəəв. – Кесн үүл эзəн олна гиһəд, энчн энд ирҗ үкдг му таңһргта 
санҗви! «Хар нүүлтн хадын иргд хатна» гидг эн чигн. А, миңһн нүдтə бурхн минь, 
йилһҗ өршə! – гиҗ зальврҗ бəəв. Генткн Манҗин аньһр нүднь һурвлҗн болад, улм 
икдəд одв. – Мис мəəлснь юнви? Эн уулд ямр мис гиҗ бəəхви? Яман мəəлҗ бəəх 
ю? – гиһəд, эрс һаңһ хад өөд хəлəҗ бəəв. – Энчн үнн шулмнь ю? – гиһəд чичрҗ бəəв. 

Тиигҗ бəəһəд мөрндəн яһҗ күрч орксан тер эс медв. Мордс гихлəнь, һарнь 
һанзһд, көлнь дөрəд күрч өглго бəəв. Тер бас сандрн: – А, бурхн, миңһн нүдəрн 
йилһҗ сойрх! Хар нүүлтн гивл, хад деер хар нөҗгəр кевтнə, – гиһəд, Бардмин уру 
зааҗ бəəв. Тиигтл шар шовун у-у, таш-таш гихин тедүд Манҗ намчлн мөргҗ бəəв.

Мөриг көөҗ одсн Муңха көглҗ одсн мөриг бəрҗ авад эргəд одҗ йовхдан икл 
бардмшң йовла. Тиигхдəн Муңхан күргн ахнь Бардм унсн һазртан үкҗ кевтх, бас 
нег күргн ахнь Манҗ шулм чөткрəс əəһəд мөргҗ бəəсиг яһҗ медхви, бүр санамр 
хойр мөриг хатрулад одҗ йовла. Муңха тиигəд одҗ йовтл, унсн болн көтлсн мөрднь 
нег зерг үргəд, Муңхаг тенднь һазр өгч болла. Ик хар эмəлин өндр бүүргт əрə 
тессн Муңха сандрн, чикрҗ сууһад: – Эзəн зальгмрмуд, ю үзəд бəəнə! – гиҗ аминь 
изртл татҗ цокад, севкһр хадын ора өөд нег хəлəхин тедүднь зүркнь ширд-пард 

1 Җигсргдəд – чиндрлгдəд.
2 Севкһр – тегш биш, өөтə.

гиһəд, амарнь һарч одхдан шахв. Үсндəн өрггдəд одсн махлаһан дарҗ оркн, дəкəд 
нег хəлəхлə, одак икл бүркəсншң толһата акад юмн үзгдшго болсн бəəҗ. Муңха 
седклдəн: «Энд шулм бəəнə гидгнь үнн санҗ», – гиҗ бодсар севкһр хадын иргд ирҗ 
йовтл, үкр мөөрсншң җигтəхн дун һарв. 

– А, бурхн минь, өршə! – гиҗ зальврад хəлəхлə, Манҗ мөргҗл бəəҗ. Манҗин 
өмн одхла:

– Күргн ахас күлгнь хəəртə болсн ю? Үзшго ю? Үкҗ эс кевтнү? – гив.
– Ю, яһлав, яһҗ бəəснтн энви? Ода күртл унсн һазраснь яһад эс шилҗүлнəт? 

– гиһəд, Муңха Манҗиг ширтҗ бəəв. Манҗ хуухан мааҗҗ:
– Һаха гимəр тиим тарһн күүг һанцарн көдлгəд чадсн угав. Үкр болад мөөрсн 

җигтə дууһинь соңссн уга ю? Энчн мис болад мəəлҗ, яман болад мəəлҗ үзв. Шар 
шовун болад, ду һарч үзв, – гиһəд келҗ бəəтл, Муңха үгинь таслад:

– Севкһр хадын орад ик хар толһа үзгдəд уга болҗ одв, – гив. 
Тиигəд хоюрн түргн йовҗ гетлх болв. 
– Мини мөрн үргəд дүүрүлшго, – гиҗ келəд, Муңха мууха көк нүдəрн Манҗин 

хəңкһр халтриг хəлəхлə, Манҗ үрчһр чирəһəн улм үрчилһҗ:
– Мини мөрн номһн болв чигн, өндр, түүнə эмəл деер эн һахаг яһҗ һарһий, – 

гиһəд, Муңхан мөриг хəлəҗ бəəв. Тер зуур Муңхан көк нүднь гиллзəд, хадын ирг 
уру һарарн зааҗ:

– Тер... тер юн гидг сүркə бүдүн моһави? – гихлəнь, Манҗ үзəд:
– Моһа биш, одак мəəлҗ, мөөрч бəəсн шулмчн. Бидн хойриг кинь негн, кииснь 

холвата дахсднь гиһəд бас тəвшго бəəнə. Эндəс түргн зəəлҗ гетлхм, ямр гинəч, 
күргн дү мини, – гиһəд, нүдəн җиртəлһн, Муңхаг ширтҗ бəəв. Түүнə тиигҗ келсн 
үгин учриг сəн өөлһҗ медсн уга болхас Муңха:

– Тиигхм! Түргн йовҗ гетлхм, түүг мөрн деер һарһад авдг юмн болвл, авад 
йовҗ чаднавидн, тана халтр мөрнд дүүрч авад йовсв.

– Ямр үг келҗ бəəнəч, Муңха! Тиим тарһн əмтиг яһҗ мөрнд һарһнач! Теврҗ 
авад, эмəл деер тəвҗ оркдг тиим күчн бəəнү? Түүнлə зуурлдҗ бəəтл, цаачн хорлҗ 
оркхла яһнач? Тиигəд һурвулн хорлгдад үкдг болвл, эн уулд зерлг аратна зем болх 
уга ю?

– Тиигəд яһс гиҗ бəəнəт? Энднь хайҗ оркад йовс гиҗ бəəнү? Бүсгə, көвүнднь 
юн гиҗ келс гиҗ бəəнəт, амбн дүүднь, да лам авһднь юн гиҗ келс гиҗ бəəнəт?

Тиигəд сүүлəрнь Бардмиг Манҗин халтр мөрнə эмəлин бүүрг деер əрə гиҗ 
һарһҗ авад, Муңха дүүрəд, Манҗ хойр мөрнə цулвриг негдкҗ бəрəд көтлв. Манҗ 
ямр нег юм умшч йовхшң йовла. Тиигəд одҗ йовтл, мөрднь бас өмн таласн үргəд 
одв.

– Тер, тер, тер гүүҗ йовна, энчн үнгн болҗ хүврəд некҗ йовх юмн чигн. А, 
бурхн теңгр минь, өршəн сойрх! – гиһəд йовҗ бəəтл, мөрднь бас үргəд, тедниг һазр 
цөөлдсн болв.    

– Яһлав! – гисн Маңҗин дун җигтə һарв. 
– Юнви? – гиһəд, Муңха барун уулын өлкн өөд хəлəхлə, кесг чолун һульдрҗ 

аашч. 
– Түргн зулад əмəн авхм, тер дүүрч йовсн тарһн һахаг энднь оркад йовий.
– Күргн ах-а! Маңһс амбна ямринь мартҗ орксн ю? Бидн хойриг тер əмд 

тəвнү? Хөрн тавн иргин хун эс өгсн кихүһəр таниг Һалднас арвн хойр хүв дор үзҗ 
биш ю? Ода ахинь энд оркад, эврəннь əмəн гетлгəд оддг болвл, керг кецү эс болну? 
– гиһəд бəрклҗ бəəв. Чолун һульдрсн кевтəн өңгрəд одснд Манҗ: 

– А, бурхм бас нег уда өршəв, – гиһəд, зальврсн кевтəн йовв.

Йисн

Тəклһнə ар шилиг тəклһн деерəс хəлəхлə, ширəн нүр мет үзгддг, үнндəн ширəн 
нүр мет тегш эс болв чигн, далһа ик тавгшң болад, барун талан баахн кецгршң1 
билə.

Зуна цагт энд күрəһин лам, хувргуд ишкə герəр зусдг, тиимəс күрəһин бүүр 
чигн гидг. Өлкн талын өвснь һазр бүркəд нəəхлҗ бəəхлə, эндк шин һарсн өвснь 
хуучн шар өвсиг дарад уга билə. Ораһин улвр нарнд салькна аюһар өңг бүрин 
цецгүд өңг булалдҗ, күүнə дуриг татм тиим сəəхн үзгддг билə. Тер хотхрин өмнəс 
хөөтд шуд һатлад одсн нəрн җим хаалһнь чиргдҗ хоцрсн арһмҗшң җириҗ, зəрм 
һазртан гүрвхҗ2 үзгддг. Үд өңгрхин баргт нег йовһн күн хөөт сеериг давҗ ирəд, 
өмн бел уру алхлҗ йовла. Барун ээм деерəн даальң оркад, шуухлзн һаран саҗад одҗ 
йовла. Тер болвл – Һалдна эцк Эрднь билə. Ар белəс йовад ирҗ йовхнь тер чигн. 
Ханцан шамлҗ, шуңһрцган өвдгтəн һарһад имкрҗ, толһаһан цаһан альчурар боосн 
йовла. Эрднь хар баһасн йовһн йовад дасч орксн күн, мөртə күүнд өдрə һазриг тер 
тавглн йовад Ар белəс өдртəн һарад ирҗ оркдг бəəсмн. Эрднин бас нег ончнь болвл, 
царгиг тиим эвтə сəн татдг бəəсмн. Кезəнə Түвшнд сиитлхəр үг орулҗ, əрк зөөлһхд 
Эрдниг царган эвтə татҗ, сəн өмсдг чигн гиһəд, Түвшнə эцкнь магтсн гидг. Эн өдр 
Эрднь шилин өвснə намрһд царган норһхас хəəрлəд, көл нүцкн йовла.

Эрднь тиигəд алхҗ йовад, ээм деерк бор даальңгин толһаг илҗ үзəд, амн 
дотран: «Эн толһаднь дөрвнə хар цə, шикр үзм бас киилг, үмднь, дааву3 бəəнə. 
Эн толһаднь давсн, Һалдна лавшгин бөс бəəнə. Һалдна өгүлсн тер һанзиг өгхлə, 
Сəнбайр өвгн тиигҗл байрлх биз», – гиҗ йовла. Иим олн юмиг Эрднь яһад олҗ 
ирсмби гихлə, тавдгч көвүн Хөөчиг Һалдн авч одад, Турснд закҗ өгəд, көлсəр нег 
күүнд бəəлһҗ оркад, тендəс Турснта хоюрн Цогтын көлсəр бəəсн байнд одҗ. Тиигəд 
Цогтын кесг сарин көлсиг авад, зууран Ар белин базрт одҗ, ахр-чикр юм авад, күр 
дүнь Бадминд одад ирҗ йовснь тер чигн. 

Эрднь эн өдр иигҗ йовхан əмдин җирһл гиһəд, чееҗ дүүрң байслта йовх юмн. 
Учрнь – негнд, эврə дурар толһа менд тавглн йовҗ бəəхнь эн; хойрт, Эрднь күн 
болснасн нааран хавтхдан сохр зоосин чинəн мөңг дүрəд, базр, балһс орҗ, юм-күм 
авч үзəд уга күн; һурвнд, Эрднь зарцар арвн–хөрн җилин турш үкр царшң заргдҗ 
бəəхдəн ээмдəн шин нег зах хувц өмсч үзəд уга күн. Эн өдр бор дааву киилг, үмдтə, 
ээмдəн белг дүрсн даальңта хəрҗ йовхдан Эрднь яһад эс байрлх билə? Алхлн бəəҗ 
адһс гиһəд бөгшн хатрна. «Көөрксм яһҗ байрлх болв! – гиһəд, даальңгин толһаг 
дəкн бəрҗ үзəд: – Одак зерлг көвүн яһҗ байрлх болв! Көөркү мөсн шикр гидгиг 
идҗ үзəд уга биз, – гиҗ бодв. Тиигҗ йовад, эврəн эрк уга маасхлзҗ: – «Əмд йовхла, 
алтн ааһар ус ууна» гидг эн чигн, Бардмин боол болад, тулһин ард чөклҗ суухдан 
хөөннь нег өдр иим чееҗ дүүрң байрта йовхв гиҗ кен бодла? Күлгдəд, хойр цергт 
туугдҗ йовхдан эн өдр хун һалуншң эврə дурар айнчлхв гиҗ кен бодла?.. – Тиигəд 
алхҗ йовхдан бас Һалдна хань таңһрг Турсниг бишрн магтв. – Тер өдр түүнə кесн 
туслмҗар үклəс гетлҗ һарсн эс болвл, эн өдр əмд яһҗ йовх билəв? Юн гидг сəəхн 
седклтə залуви!». «Таниг гетлгҗ авхнь – Һалдна керг, тер мет мини керг билə. 
Һалдн бидн хойр – седклин хань, анд, нег мөрнə мөңгн гиснь бидн хойрин дунд 
юн чигн биш», – гиһəд инəмсклҗ бəəснь, бүсгə, көвүдтəһəн хамт күргҗ һарһад, 
ардаснь дайлад: «Байрта! Байрта!» – гиҗ бəəснь сананднь эрглдəд бодгдсар йовв.

Эрднь иигҗ нег бодад, тиигҗ нег бодад йовҗ йовсар агчмин зуур шилин өмн 
ирмəг деер ирҗ орксн билə. Эрднь эврəн эрк уга төрсн һазр-усан хəлəҗ зогсв. Амн 

1 Кецгршң – тегш биш бəəдлтə.
2 Гүрвхҗ – һотьхлзҗ.
3 Үмднь, дааву – шалврнь, зузан эд.

дотран: «Па-па! Юн гидг сəəхн ууҗм көдə талви? Ноһан торһар бүтəһəд орксн юмн 
ю? Һал уснь дольгалҗ бəəх ю? Өндр Хəəрхнь сүкəҗ бəəх юмн ю? Иим сəəхн һазр-
усан оркад яһҗ салҗ йовхви? „Эврə һазрин шора – алтн, төрсн  һазрин усн – аршан“ 
гиҗ келдгнь иим санҗ». Тиигəд хəлəҗ бəəхд ууһн көвүнь Дорҗ эн көк ноһан девəнд 
ик адуна захд уурһан бəрəд йовсн дүрнь бодгдҗ бəəв. «Көөркүм, иим сəəхн һазр-
уснасн салҗ ядад, тачалта үксн боллта, – гиҗ бодсар нүдəн арчад доран суув. – Юн 
гихви? Эндкин нутг – уга, яду нутг яһад цөөкрəд бəəх юмби? Хаалһар йовдг күн 
үзгдшго дүңгə болад ирв, үвлзң, хаврҗң, зуслңнь хоосрад ирв. Яһад тиигҗ бəəх 
юмби?» – гиҗ бодхлань, басл тер үксн, цокгдсн, булагдсн нутгин кергүд давтгдн 
бодгдв.

Тиигхин тенд Эрднин сананд Ар белəс үзəд ирсн нег керг орв. Хойр өдр өмн 
күр дүнь Бадминд өрүни цə ууҗ бəəтл, һаза əмтн шууглдв. «Юнви?» – гиһəд һарсн 
Бадмин бүсгə ардан хəрү-ирү уга одв. Ардаснь харсн Бадм бас хəрү-ирү уга одв. 
Тиигəд Эрднь һанцарн хоцрҗ, алң болҗ һарад, өмнəснь аашч йовсн нег күүнəс 
сурхла, тер күн үг, дун угаһар Эрднин һарас көтлҗ одад, му шавр герин өмн цуглрҗ 
зогссн əмтиг зааҗ үзүлəд: «Эврəн одҗ үз», – гив. Тендəс əмтнə захд одад, бас нег 
күүнəс ямр кергви гиҗ сурхла, тер күн чигн үг, дун угаһар му герин нүкн терз уру 
зааҗ: «Шурһҗ одад, эврəн үз», – гив. Эрднь шурһҗ одад үзм цацу махмударнь зара 
гүүсншң ирвəтрəд одв. Улм цаар шинҗлəд үзхлə, нег бүсгə күн дүүҗлгдҗ үкəд, 
гиҗг үснь ар талынь бүтəҗ шавшч, хойр көлнь дүүҗлгдҗ, буурха хувцнь салваҗ 
бəəв. Эрднь хəлəҗ чадлго ардан эргҗ, нег наста күүнəс учринь сурхла, тер настн 
сана алдҗ оркн:

– Əмдин зовлңгас гетлдг арһнь тер болҗ биш ю, – гив. Эрднь бас көөркүлҗ: 
«Ямр кецү зовлңд учрсн əмтн санҗв?» – гиҗ бодад, тер настнас бас: 

– Буулһад авч оркдго ю? Үрнь бəəх, уга ю? – гихлəнь, тер настн Эрдниг нег 
хəлəҗ оркад:

– Чи үзшго ю, үүдинь таглҗ эс ю? Тиигəд нүкн терзəр үзҗ бəəх юмн. Нег эн 
бер биш, əрвн1 олн күн əмдин зовлңгас гетлх арһан олҗ чадлго, зəрмнь иим арһ, 
зəрмнь тиим арһ, зəрмнь зулҗ җилих арһ һардҗ бəəх юмн, эс чадснь өрн җаң, өлң 
зөмг2, үкл, үргдлд учрҗ бəəх юмн. Тиим болхин учрнь – эндкин яду нутг һазр-усан 
алдад хоосрла. Ода альхна чинəн һазр уга, ааһлн уудг усн уга, күзүндəн күрсн өртə, 
күрң улан цогцта болҗ бəəх əмтн олн бəəнə, – гив. Тендəс эргҗ ирəд, тер берин 
үклинь медв. 

Кедүкн җил өмн күүнə нүд булам өңг зүстə сəəхн бер санҗ, күргтəһəн тааста 
бəəҗ, бор тоорг əмдрҗ бəəҗ. Нег хавр амбна алвар йовсн Тайг Хар гидг бошх тер 
бериг үзҗ тачаһад, му седкл үүскҗ, күргинь цергт көөлһҗ, күргнднь гөр тəвəд, 
һазр-усинь нег һазрин эзн байнд өңгрүлҗ өгсн бəəҗ. Цергин алв хааҗ бəəсн күргнь 
тендəн нас барсиг соңсад, эн хавр бас тəрə тəрүлнə гиҗ ирхдəн бериг эзлҗ авхар 
орлдҗ ядад, бас хорслар күргнднь гөр тəвəд, төлҗ баршго ик өрн җаңд унһасн бəəҗ. 
Тиигəд тер бер хашлдҗ3 бəəтл, хойр наста көвүнь нег өдр уснд унад үкҗ. Тиигсинь 
үзл угаһар тер һазрин эзн байн Тайг Харин үгəр өдр бүр ирəд, күргнчн əмддəн эдү-
тедү мөңг авла, амбна бошхар эзн болһҗ авла гиһəд хашч бəəсн төлəд чадлго бийəн 
үрəҗ.

Эрднь эн күртл бодҗ ирəд: «Көөркү Һалдна экнь чадҗл, эҗго уулд цүлгдҗ, 
көвүн, күүкəн алдв чигн, тесəд чадҗл. Юн гидг чаңһ əмтн санҗви? Түүнə үзсн зовлң 
гивл – тер берин үзсн зовлңгас кедүн хүв ик болхас биш, баһ биш юмн», – гиҗ бодв.

1 Əрвн – йир.
2 Өрн җаң, өлн зөмг – өртə, угатя җирһл.
3 Хашлдҗ – зовлңдан даргдҗ.

Эрднь нариг нег хəлəһəд оркн, босад алхлсн кевтəн Модта салан Мушкин 
хавчгар өңгрҗ, севкһр хадын иргд ирҗ: «Эн хадд шулм бəəнə гиһəд шууглдҗ эс 
бəəлү? Бардмиг эн севкһр хадын иргд шулм дəврҗ, мөрнəсн унад, əрə əмтə һарч 
ирҗ гинү, тиигəд күрəһин лам залҗ ясл гүрм келгҗ бəəнə гицхəҗ эс бəəнү?» – гиҗ 
бодсар севкһр хадын иргəр өңгрəд һарч йовтл, эрс һаңһ хадас чолун һульдрҗ ирв. 
Эрднь чочад: «Одак шулм чөткрнь һарч ирвү…» – гиһəд, хад өөд хəлəхин тедүд 
көвүнь Чолунбат хадас дүүҗлгдн бууһад аашч. 

– Зерлг əмтн, чи энд ю кеҗ йовх юмб? – гиһəд, толһаһинь илҗ бəəтл, Чолунбат 
тесвр алдн инəҗ бəəһəд:

– Əдə! Мини ю кеҗ йовсиг одахн эс үзвч?
– Намаг сүркə нег чочалач. Үүнəс хооран бичə тиигҗ зеткр кө, хадас унад 

үкнə шү.
– Хəмə уга, əдə, би Бардмшң хад деер пилд гиҗ унҗ үкшго юмн…
– Хү, юн гинəч? Бардмиг чи үргəҗ унһасн ю?
– Эс бəəнү, əдə, тер өдр Бардм ахта һурвн байна сүмснь һартлан əəҗ сандрсн 

бəəдлиг чи нүдəрн үзсн болвл, үнəр инəһəд бəəҗ элкнчн көшх билə. 
– Тиигəд чи тедниг яһҗ əəлһсмби? Яһад теднтə учрсмби?
– Би учрсн угав, тедн намаг үзҗ чадсн уга. Тер өдр би хаалһин бара хəлəһəд, 

севкһр хад деер сууҗ бəəтл, һурвн байн цүүглдн энүгəр өңгртл, би теднəс бултад, 
тер санҗлсн эмглҗн дотр орҗ авад хəлəҗ бəəтл, эмглҗнə намч көдлəд одм цацу, 
Бардмин мөрн үргəд хооран өсртл, бийнь хол чөөлгдəд, бүдүн хар чолун деер 
пилд гиҗ унв. Манҗ байн əəһəд, намчлн зальврад мөргв… Тиигəд би теднəс əəхəн 
бəəһəд1, туң сəн болла гиҗ бодад, улм əəлһҗ, элдв ду һарһад, сандрулув. Бардман 
ачҗ дүүрəд йовхла, ардаснь хад эргҗ күрəд, чолу һульдрулснд сүр сүмсн уга одцхав. 

Эрднь көвүнəннь толһа илҗ:
– Зеткр болдгтан шахҗ биш ю, зерлг көвүм. Кемр тедн чамаг үзəд бəрҗ авсн 

болвл, кецү болх билə. Наадк хойр көгшн җавшнь2 эс чадв чигн, тер Муңхань чамаг 
көөһəд бəрҗ чадна шү, – гив.

– Эс бəəнү, əдə, теднчн маднас үнəр сүмснь һартл əəдг болв. Бидн үнəр теднə 
əмиг авдг буг чөткрнь болсн шү. Муңхань бəəтхə, тер хəргс Балднь бас аваһас баас 
алдтлан əəһəд йовсн юмн.

– Балдн бас энд дəкҗ ирсн ю?
– Ирлə, Һалдн гецəг үксн уга, əмд бəəнə гиҗ дəкн некəд ирсн юмн. Тедн бас 

олн күн ирлə. 
– Авачн тедниг яһҗ əəлһсмби?
– Эс бəəнү, əдə. Тер өдр Чүрм гецə чимə келҗ ирв, тиигəд Һалдн гецə, Чүрм 

гецə болн көк кичгиг хадын аһуд йовулҗ оркад, ава бидн хойр гертəн бəəлə. 
Тедн орад ирм цацу авам ут иштə сүкиг авад, өмнəснь дəврхлə, һалзурҗ, һалзурҗ 
гиҗ чочҗ цухрад һартл, би бас мөрдинь үргəһəд көглүлҗ орклав, тиигəд һаслад, 
бəрклдəд йовһн тоньлцхала. 

Иигəд эцк көвүн хойр күүндсəр оваха гертəн күрəд ирсəн генткн медв.

Арвн

Һазр зуухин амнд умлн асч бəəсн түңгин һалын утанд герин дотркнь барлзад, 
тодрха үзгдшго бəəв. Герин дееркнь маштг, маштг болхдан боса күүнə ора тулад 
бəəмəр, гернь үүтншң, үүтн болхдан хойр-һурвн күүнə бөгс эргшго үүтн билə. Герин 

1 Əəхəн бəəһəд – əəдгəн уурад.
2 Җавш – дорацулад келдг үг.



76

кермин шалдарнь хав хар, түңгин һалын хар утанла өңг ниилəд, гериг хар нүкншң 
болһҗ орксн билə. Суусн кевтəн барун талан эргҗ, хоор асч бəəсн түңгин һалыг 
һарарн зуух уру түлкҗ оркад, зүн талан эргн, делгц деер буда хавтһалҗ бəəсн бүсгə 
күн һуңшад, хур орҗ бəəсн теңгриг хараҗ: – Хурнь баһ гисншң залһад цастахнь юн 
билə! Одак көгшн яһҗ одснь энви? Мөрəн алдсар барлго, əмəн алдхд күрч йовх ю? 
Чимə сург һарад оркмар хулха кеҗ ю тер, кермиг нүклəд, авч эс одҗ ю? – гиҗ, нусн-
нульмсан арчҗ бəəсншң билə.

Нүр-чирə, бəəдлинь үзвл, дөч ишкҗ йовх күншң билə. Тер болвл – Байр 
көгшнə бүсгə юмн. Байр көгшнəс хөрн насн дү болхнь маһд, учрнь – хөөннь авсн 
хөөт бүсгəнь болна, тиимəс түүг Байрин эмгн гих угаһар Байрин бүсгə гидг. Байрин 
бүсгə бəəн-бəəн сана алдҗ, генткн-генткн нусн-нульмсан арчн бəəҗ, буда хавтһалҗ 
бəəлə. Һарнь сул эс бəəхд амнь чигн сул биш, һанцарн чееҗин зовлңган һарһад 
һуңшчл бəəлə: 

– Арван һуйриг давсн угаһар буда кенə гидг юмн нанар һарч хоцрг, яһҗ нухв 
чигн, ниилҗ өгдго юмн чигн, хəəснд орад, зутң болҗ одх ю, – гиҗ бəəв. Тиигəд 
зогслго көгшнəн бурушаҗ: – Цəвдəн өмсдг шалвр уга бəəҗ, цə уудг саната, күзүндəн 
күрсн өртə бəəҗ, күдр мөр ундг саната. Мини үгиг соңсад, хулдҗ хуухлсн болвл, 
өрн җаңгас гетлдг эс билү, тиигəд бас көл залһад, дааһ, бəəс болв чигн нег юм 
авч болдг эс билү, – гиҗ бəəв. – «Зуднь зун нəəмн ханьта» гидгшң эн өдр иигҗ 
боралснь, тернь баһ гисншң өрн җаң некҗ ирсн күүнə олн гидгнь «бүдрсн деернь 
нудрна» гидглə əдл, ард-ардасн ирəд, үүд сулдхснго эс ю? – гиҗ бəəһəд, толһаһан 
өргəд, үүдн тал хəлəхлə, үүднд багтҗ ядсншң болад, Байр көгшнь орҗ ирв. Байр 
көгшн орҗ ирəд, өкəҗ нег хəлəһəд:

– Па-па! Юн гидг утанви? Харңһу нүкн болҗ биш ю? – гиһəд махлаһан авч 
гүвв. Бас царган гүвҗ бəəв. Байр көгшн турта өндр күн болхас толһань герин 
деевриг тулх гиҗ бəəхшң билə. 

Тиигхин тенд юн гиҗ ирсн болв гиһəд күлəҗ ядсн бүсгəнь:
– Ямр чимəн-томан бəəнə? – гиҗ сурснд Байр көгшн маңнань буусн кевтəн:
– Ямр чимəн бəəдг билə, ямрчн чимəн-томан уга. Эн боран дотр үкн гиһəд ирв 

би, хот будаһан эртхн кеһəд оркҗ болдго ю? – гихлəнь, чееҗнь улм бүтəд, əрə торч 
бəəсн бүсгəнь халун хəəснд ус дусасншң чис-бас гиһəд одв.

– Намаг наадад бəəв болһнач? Эн нүкндчн хот буда кедг нег шор түлəн уга, 
нег цəəһин давсн уга, нег будана һуйр уга, əəлəс хəəһүл хəəҗ, эрлһ эрҗ, ю чигн олл 
уга ирүв. Тиигəд баршго өрн җаң некҗ ирсн тоотд улан һолан таслулхд күрв би. Эн 
өдр болзглҗ орксншң ард-ардасн ирəд, үүд сулдхснго. Чон нүдн Балдн нирв Хаһрха 
Чикн Манҗ хойрин үгнь хорта гидгнь, бəəх, угань хату гиһəд, шүдəн зууһад, тесəд 
бəəвв. Юн гинə? Зовлңд учрх цагтан «бурхн, бурхн» гинə, зовлңгас гетлсн цагтан 
буцад цааран хəлəҗ одна, тиим əмтн эс ю? Нүүртəн ноосн уга, толһадан өвр уга 
бишəс мал эс ю? Тиим күүнə негнь – Байр санҗ гинə, авхдан һуульһнчшң эрнə, 
өгхдəн өлкнə гөрəсн мет зулна, тиим нүр уга əмтн олн бəəнə, түүнə негнь Байр 
болна гинə, – гиҗ бəəтл, Байр көгшн ууртаһар:

– Тер чон нүдн юн гинə, түүнə күрəһин саңгин адунас нег мөртə көлс сурҗ 
унад уга эс билү, түүнə бийəснь нег цен мөңг цеелҗ1 үзəд уга эс билү, – гихлəнь, 
бүсгəнь:

– Бəрцин тəрəн, – гив.
– Ямр бəрцин тəрəнви? Түүнд юн гиһəд тəрə бəрсн билəв?
– Деер мөргхд2 тəрə бəрҗ биш ю чи, һанҗурин үкрин хүвəр тəрəн гинə, 

маңһдур күргҗ өгтхə гинə.
1 Цеелҗ – авч.
2 Деер мөргх – хар өрлə босад, уулта, өөдм һазрт одад, бурхнд мөргх.

– Өрн җаң гидг юмн тиигəдл бөөсншң умлҗ оддг юмн чигн, – гиҗ сана алдад, 
хойр һарин альхарн толһаһан бəрəд, үг, дунь ширгəд сууҗ бəəхд бүсгəнь басл ду 
һарч, Байрин седклд сава1 угашң седгдҗ бəəв. 

– Ниднин җил нутгин һаруһин хүвəр манад нег бүрү туссн санҗ, тернь нег 
насн немгдəд һунн цар болҗ гинə, түүг тер Хаһрха Чикн авдг юмн чигн, түүгəн 
өгтхə гинə, хурл хурҗ бəəнə, экин цаван белн кеҗ иртхə гинə, – гихлəнь, Байр 
көгшн тесч чадлго:

– Хурлын эк авна гиһəд кергт бəргдсн санҗв, авлго хоцрдг санҗв, – гихлə, 
бүсгəнь:

– Бəг. Бəг гисн эс билү би, эк гиһəд өгснь – хойр туһлта үкр, нег цува үкр 
билə, җил бүр нег бод малар цав өргнə гихнь амр ю? Тиигəд баршго нег ху2 тəрəнə 
һуйрар тосн боорцг кенə, түүнд кесг җиң тосн орна, бас нег бүкл цə орна, нег бүкл 
цə гидгчн нег хөн болҗ эс бəəнү, бас давсн, эн, тер бəəнə. Тиим ик һару өгəд, җил 
бүр цав өргсəр бəəҗ, тавхн җилин дотр күрəһин өгсн экинь эдлəд барҗ эс оркву 
бидн, – гиҗ бəəхд Байр көгшн сууҗ ядн, түрглү унад уульв. Тиигəд бүсгəнь сана 
зовсн боллта:

– Тиигəд яһнат, əмд күн үкдго юмн, зовлң учрла гиһəд үкҗ оддг болвл, Һалдна 
экнь Түвшн үкҗ одмар эс билү, – гиҗ келтл, Байр көгшн өндəһəд:

– Тиимə! Түвшн үклго əмд бəəнə, хəрнь улм чаңһрҗ одҗ...
– Түвшниг үзсн ю? Хад үвлзңд одв чи? 
– Тиим, тенд хəəҗ одлав. Хад үвлзңд күрəд одхла, көк нохань түрүлн ирв, 

ардаснь отхн көвүнь гүүҗ ирв. Бүр сананд уга керг. Түвшн гидгчн мана соңсч 
бəəсншң тиим биш, бүтн-бүлəн кевəр менд сəəхн бəəдг чигн, – гиҗ келəд, Байр 
көгшнə үгнь тасрҗ, үүдн уру хəлəтл, цаһан ишкə махлата, нүдндəн хар шилтə, хойр 
шанадан күрсн сахлта күн орад ирв. «Хамаһас ирсн күнви? – гиҗ бодад, генткн 
сананднь сеҗг төрҗ: – Өцклдүр сө мини мөр авад одсн хулхачин бийнь болх ю? 
Тулм Улан гидгнь эн гиҗ ю?» – гиһəд ширтҗ бəəһəд:

– Кен гидгвч? Ямр учрар ирсн күмбч? – гиһəд сурв. Тиигтл бүсгəнь:
– Яһҗ бəəнəт? Цаһан махлаһинь эс үзҗəнт, хасг күн эс ю? – гиҗ бəəтл: 
– Сəн бəəнү, Байр аав! – гиҗ моңһлар амринь сурв. Тиигəд Байрин бүсгə чочад:
– Хү, энчн моңһл күн санҗ биш ю! 
– Тиимə, моңһл күмб, намаг таньлго бəəнү та? Тана гецл Легднлə хамт танад 

ирҗ бəəсн эс билү би, – гиһəд, нүдн шилəн болн наасн хар сахлан авв. 
– Ю-у, Һалдн санҗ биш ю! – гиһəд, бүсгəнь бостл:
– Хү, юн гинəч? – гиһəд, Байр көгшн Һалдниг ширтҗ: – Одахн ик хар сахлта 

эс билү?
– Тиимə! Байр аав, тиим эрдмиг сурад орксн би.
– Зуучлсн кү дахҗ йовла гилə, үнəр Зууд күрəд ирснчн эн ю? – гиҗ Байрин 

бүсгə сурв.
– Ямр юм үзəд, ямр юм соңсад ирвч?
– Үзəд, соңсад ирсн юмн нең ик, келəд баргдшго. Нойднь алвтан, баячуднь 

ядуһан дарлн мөлҗдг делкəг үзəд ирүв.
– Тиим юмнчн мана энд бас əдл эс ю?
– Зуг тендкин əмтн манашң номһн биш санҗ, баячуд, нойдыг тоньлһхин төлə 

бослцҗ бəəнə.
– Хү, Һалдн, ямр үг келҗ бəəнəч! Чамаг үкҗ гинə, киҗг өвчəр үксинь Балдн 

нирв нүдəрн үзҗ гинə гиҗ бəəсн эс билү, – гив. Һалдн инəһəд: 

1 Сава – кемҗəн.
2 Ху – сав.

– Тиимə! Би тер кевтəн номин хаана өмн одад ирсн би, – гив. – Номин хан 
намаг дуудснго санҗ, хəрнь Бардм байн, Маңһс амбн, Балдн тедниг дуудҗ бəəнə. 
Би соңсхла, тана мөриг өңгрсн сө хулха авч биш ю? Тиигəд танд төөлг1 бəрҗ өгсə 
гиһəд ирүв, – гихлəнь, Байр көгшн генткн киитнəр инəҗ оркад:

– Тер амбна һарһсн зар зəрлгиг соңсч медсн уга ю? 
– Соңслго бəəх билү.
– Тиигəд мини герт ямр учрар ирсмби?
– Негнд, танд тус болад алдгдсн мөрнднь төөлг бəрҗ өгсə гиһəд, хойрт, чадвл 

– алтн мөңгнə шаң хəəр олһҗ өгсə гиһəд ирүв. Намаг үзəд, соңсад ирҗ эс буулсн 
күүнд ялын шиидкл өгнə, ирҗ буулсн күүнд шаң хəəр өгнə, бəрҗ өгсн күүнд алтн 
мөңгəр шаң өгнə гиҗ зар һарһҗ биш ю. Эн сө намаг амбнд күргҗ өгəд, шаң хəəр 
автн! 

– Һалдн-а! Чи олн үгəн орк. Лимб эмчиг көлдəҗ алулсншң намаг алулхар 
бəəнү чи? Би тиигҗ чадшгов, чи эртхн һарч йов! 

– Наадн биш, та итклго бəəвл, хойр һаран нам бəрҗ өгсв, күлҗ авад күргҗ 
өгтн!

– Тиигшгов би, тиигҗ чадшгов. Һалдн, чи олн тавн элдвин баашан оркад һарч 
йов.

– Тиим болвл, төөлг бəрҗ өгəд йовса.
– Һалдн, чини ямриг медҗ бəəнəв, төөлг бəрснь кергго, һарч йов. Ирсн мөрəн 

баллад од, күүнд үзгдлго йов, хар мөрəн нанд хальдалго йов, – гиҗ бəəтл, бүсгəнь:
– Тиигҗ яһад əəнəт! Төөлдҗ үзтхə! Зу күртл йовад əрүн юм сурад ирҗ биш ю?
 Үкс гиҗ Байрин бүсгəн һарас бөс шуудата2 төөлгин чолу авад: – Дөчн нег 

бодьсадм əəлдҗ сойрхтн! – гиҗ, чолуг кедү үлəҗ оркад, төөлг татдг йосар татад 
орлдв. Нег татхдан Һалдн чочсншң болад: – Хү! – гиҗ ам алдв. Хойрдгч уда татхдан 
үг, дун һарсн уга, һурвдгч уда татад, Һалдн инəһəд: – Үзтн! – гиҗ Байр көгшнд 
үзүлəд: – Сəəхн тусла, мөрнтн хол одҗ уга, эн төөлгин туслһар болвл, мөрнтн хол 
одҗ уга, хорадан3 бəəхшң бəəнə, – гихлə, Байр көгшн уурлад:

– Һалдн, чи олн тавн үгəн, элдв баашан орк, чини эн үгд кен иткхви? Иигəдл 
йиртмҗ меклəд көл болһнач, эртхн һарч йов, үкҗ бəəсн нанд хар мөрəн бичə хальда, 
– гиҗ бəəхд Һалдн басл борлад:

– Байр аав, та тиигҗ əəһəд ю кенə, «əəсн күн керг эвднə» гидг эс билү? Əəҗ 
чигн болшго, сандрҗ чигн болшго, мини үгиг иткшго болвл, урдар һарад үзшго ю? 
Мөрнтн төөлгин келсн йосар хорадан уга болвл, тиигəд намаг хол зəəл, ирсн мөрəн 
баллад од гишго ю, – гихлəнь, Байрин бүсгə алң болад, Һалдниг нег хəлəҗ, һарад 
тоньл гиһəд хəəкрҗ бəəсн көгшнəн нег хəлəҗ:

– Үзшго ю! – гиһəд һарч гүүв. Ардаснь:
– Түнг əмтнч, – гиһəд, Байр көгшн бүсгəһəн хараҗ бəəв. Тиигəд Һалдниг һарч 

йов гиҗ бəəтл, бүсгəнь мөрнə хашаһас:
– Бəəнə! Мана мөрн мөн, сар төөлтə, – гиҗ бəрклсн кевтəн орад ирв.
– Юн гинəч? – гиһəд, Байр көгшн һарад, хашадан уята элкн өңгтə күрң мөрəн 

үзҗ оркад: – Мөн, мөн! Мини күрң мөрн мөн, – гиһəд, күзүһинь теврəд, толһаһинь 
илҗ, саңна, делинь илҗ, нүүрəн халхднь нааҗ бəəв. Теднə ардас Һалдн мөрнə хашад 
һарч ирəд: 

– Мөрнтн мөн ю? – гиҗ сурв. Юмна түрүнд Байр көгшнə бүсгəнь:
– Мөн, мөн! Мана мөрн мөн, көөркү Һалднм бурхн гимəр əəлдҗ эс ю, – гиһəд, 

нульмсан арчҗ бəəв. Байр көгшн инəһəд, нульмсан арчҗ:
1 Төөлг – белг.
2 Шуудата – түңгрцгтə.
3 Хорадан – хашадан.

– Көөркү Һалдн, мини мөриг олҗ ирəд, хашад орулҗ оркад, мини толһаг 
төөрүлҗ бəəхший! – гиҗ ирəд, Һалдниг теврəд үмсч бəəв.

– Җа, Байр аав! Би йовса, ирсн мөрəн баллад, күүнд үзгдлго одсв, хар мөрəн 
танд бичə хальдасв, – гиһəд йовх гитл, Байр көгшн үкс ирҗ, Һалдна барун һараснь 
бəрəд авв. Байр көгшнə бүсгəнь ирəд, зүн һараснь бəрəд авв. Тедн гер талан Һалдниг 
татад көдлгҗ чадлго бəəв.

Тиигхин тенд Һалдн мөринь хамаһас, яһҗ олҗ ирсəн келҗ өгхдəн:
– Тана мөриг ямр дүңгəн хулхач авч одсн болх? – гихлə, Байр көгшн медҗ 

бəəһəд, хəрү өгч чадлго бəəв. Учрнь – хулхачнь амбн санҗ гидг үгиг келҗ чадлго, 
амнаснь һарч өглго бəəв.

– Та əəв чигн – тер, эс əəв чигн – тер, келв чигн – тер, эс келв чигн – тер. 
Тана мөрнə хулхачнь – Маңһс амбн болна, – гихлəнь, Байрин бүсгəн нүднь гиллзəд 
одв. Һалдн үгəн залһад: – Тер тиигəд күүг ил далдар идҗ дассн юмн. Тана мөриг 
бəəтхə, нең олн күүнə мөриг хулхалулҗ авад йовулҗ бəəнə. Түүнə нертə, нерн уга 
хулхачнь олн бəəнə, күр д Сорҗ да лам бəəнə гихлə, та иткнү? Мини үгиг иткшго 
болвл, Легднəс сурҗ үзтн! Байр аава! Мөрн олдла гиһəд икəр байрлснь кергго, мөрн 
бəəтхə, толһаһан яһдгиг бодх кергтə, – гиһəд, түүнə учриг гертнь орад сəəхн келҗ 
өгв.

Арвн негн

Улан хадын ораднь нарн тусч бəəх цагт һурвн йовһн күн хөөт сер деер һарч 
ирəд зерглҗ зогсв. Тедн барунаснь чигчə, нерн уга, дунд хурһн гимəр нег-негнəсн 
өндршң билə. Чигчə хурһн гимəрнь амн дотран: «Юн гидг сүрлг сəəхн урһцта 
хадви! Тоһс шовуншң санҗ!» – гиһəд, бишрн ширтҗ бəəсн дөч эргин насна күн 
болвл – Һончг болна, тострсн гилгр хар өңгтə, төгргцр чирəтə күн. Дунд хурһн 
гимəрнь нүдндəн нульмс авад, Улан хадыг амн дотран: «Юн гидг сəəхн урһцта 
хадви! Хотна захд зогссн манач гимəр», – гиһəд, бишрн ширтҗ бəəсн өтлсн насна 
күн болвл – Саргн болна, сахл, үснднь буурл орсн, тург өндр бийтə, оңкр нүдтə, 
өндр хамрта күн. Тер хорслтаһар сана алдҗ шагшрв: – Эзнь би иигəд тенҗ йовхд 
Хад үвлзң тиигəд чонын үр болҗ орксн кевтəн чигн, – гиҗ бəəв. Нерн уга хурһн 
гимəрнь дунднь зогсч бəəсн кевтəн Улан хадыг: – Юн гидг өлзə евəлтə хадви? 
Көөркү Түвшн эгчм энд цүлгдҗ ирəд, цаһан цасн, көк мөснд хучгдснго, уулд нег 
үвлиг эс өңгрəв. Эн Улан хад метəр серə, боса кевтəн бəəнə гилə биш ю, – гиһəд, 
бишрн ширтҗ бəəсн күн болвл – Бадм болна. Түүг Тарһн Бадм гидг, махльг бийтə, 
шар өңгтə күн. Саргн бас нег уда сана алдҗ оркн:

– «Күн нег насндан һурв сəəрəд, һурв муурх юмн» гидг орта үг санҗ. Би 
кезəнə залу дүүвр цагтан байн нертə, нег хотн хөөтə, бийдəн зөв бод малта эн Хад 
үвлзңд үвлзҗ, чолун хаша бəрҗ, Улан хадын эргд ээврлҗ, сана амр җирһҗ бəəлəв. 
Тиигхдəн хөөннь өтлсн насна цагтан тавглҗ тайг тулҗ, энд-тенд тенҗ йовхв гиҗ 
кен бодсмб? Тиигҗ бодсн болвл, тер Маңһсин орһулҗ одсн Борлдан баһ күүкиг 
некҗ зарһцад, шал болад, шаран бəршго эс билү би, – гиҗ бəəхд үгинь залһад:

– Тиимə! Хөөннь иим дүңгин болҗ одхиг тер цагт та яһҗ медхви? Үнəртəн 
тесч болшго хорслта керг! Зөв зүүгəрн1 əрк зөөлһəд авх гиҗ бəəсн күүкиг күүнд 
булалһҗ оркад, яһҗ тесх юмб? Тиигəд та энд зарһцҗ ядад, хот күртл зарһцҗ ядад, 
чидл, чимгəн барад зогссн эс ю? Тиигҗ зарһцсна кихүһəр хөөннь танд гөр тəвҗ, ялд 
унһаһад хоосрулҗ эс оркву, тернь баһдад, таниг эндəс көөһəд эс йовулву? Тиигхдəн 
тайг бəрəд тана хө хəрүлҗ бəəсн би хөөннь цергт көөгдҗ, цергин алв хааҗ, наснаннь 
хаһсиг эс барв би?

1 Зөв зүүгəрн – йосн кевəрнь.

Тедн хойрин күүриг Бадм эс соңсч бəəхшң Улан хадыг ширтҗ бəəв. Бадм нүр-
чирəһəн арчҗ бəəһəд:

– Иим сəəхн һазр-уснасн салҗ теннə гидгчн заһсн уснасн салһснла əдл болсн 
керг, – гиһəд зəңгдрв1. Үгинь залһад, Һончг: 

– Эндк һазр-усан бидн алдсн чигн болг, тендк тəргин2 һазр-усан бидн алдсн 
чигн болг, үнəртəн уснасн салсн заһснла əдл болсн керг, – гиһəд сана алдв. 

– Зарһцв гиһəд кихү көөҗ, таниг тиигҗ тамһлсар барлго, хот күртл зарһцсн 
Саргниг дахҗ, мөрн, мөңгəн барсн элмр гиҗ кихү көөһəд, намаг цергт көөлһсн эс 
билү! Келəд бəəдг болвл, тер Маңһсин келсн, кеснь – тер кевтəн хорн, ишксн мөртнь 
өвсн урһдго юмн чигн, мини эгч, күргн ах түүнə ахин хорар тиигəд тарҗ биш ю!

– Нульмсан унһаснас нудрман зəңгдснь деер, өшə авхин төлə əмд йовх кергтə 
гиҗ Түвшн эс келҗ ю? Бидн үкр малын киртə3 бийсəн хамһалҗ харсч чадшго гиҗ 
ю гиҗ Сəнбайрин келснь бас зүүтə. Үкр мал чон үзхин тедүд орклдҗ аарглн, өвдл, 
сөгдл, уйн мууһан дундан авад, күч сəəтə бух, царнь нег дегцəр чоныг орклдн мөргҗ 
көөһəд, əəлһҗ зəəлүлдг юмн. Бидн ода яһад үкр малын киртə эс болҗ чадхви!

Тедн тиигҗ күүндсəр Улан хад тал одҗ йовхд Бадм үг, дун угаһар өмннь 
йовла. Бадм тиигҗ йовхдан: «Му бəрə герəрн Улан хадын зүн иргднь бəəнə гисн 
эс билү? Иргднь өрк əəл бəəхлə, хадын орад какльг, көглҗрһн шовуд яһад җиргҗ 
бəəхви, зерлг көвүднь яһад эс үзгддви, түүнə нохань яһад эс хуцдви? Алад чилəсн 
болх ю? Җа, эндəс зулад нүүҗ одсн болх ю?» – гиҗ бодад, ус авдг нəрн зам хаалһ 
деер күүнə көлин мөр мөрдҗ үзв. Тиигəд Бадм:

– А, җигтə юмн, энд əəл əмтн эс бəəхшң болад бəəдгнь юнви?
– А, җигтə юмн, – гиһəд, Саргн чигн сеҗглəд: – Энчн əəл əмтн эс бəəсншң 

эс ю? Яһад иим эҗго, əəл уга юмб? – гиһəд алхлҗ йовв. Тиигҗ йовад нег юмнд 
соньрхсншң хəлəҗ зогсв, өкəҗ халха өвснə уңгас көк цоохр эрəтə китд шаазңгин 
хамхрха олҗ авад:

– Мини эцк əмд цагтан цə ууҗ бəəсн шаазңнь билə. Эзнь аль кезəнə нас барад, 
толһан яснь чигн уга болсн эн өдр цə ууҗ бəəсн шаазңгин хамхрха хəрнь эндəн 
бəəһə санҗ, энүг үзəд, би эцкəн үзсншң болув, – гив.

– Эн Хад үвлзңгиг ода кен эзркҗ бəəхви? – гиҗ Һончг сурв.
– Кен эзркх билə, одакл Маңһсин ахнь Бардм эс ю, байн мəəмəчинд көлслгдҗ, 

җил бүр долан-нəəмн хө авч эс бəəнү? Өңгрсн җил байн мəəмəчин мал ирсн уга, 
кесг җилəс нааран энд чон улмҗ одҗ гинə, энд аң, гөрəсн элвг болхас чон хурҗ 
ирдг. 

Тиигəд күүндсəр Улан хадын иргəр буру эргəд ирхдəн зергдəн чочад, дор-
доран зогсв. Теднə хос нүднь бүлт өсрҗ одхдан шахв. Герин бүүртк ова болсн 
үмсиг үзəд:  

– Ямр ик үмснви! – гиҗ Һончг ам нееҗ келвл, Бадм уульн гих бəəдлəр:
– Геринь түүмрдҗ оркҗ биш ю, нег экин омаһас цувад эс һарсн болвчн, нег 

эцкин үрн билə бидн, көөркүм тиигəд цаснд мөр уга, цааснд нерн уга йовсн юмн 
ю? – гиһəд, Бадм нульмсндан күч күрч ядад арчҗ бəəв. 

– Тиим биш биз, – гиһəд, Саргн одад, тайгин үзүрəр бүүрин үмсиг хучлҗ үзв. 
Һончг чигн одад хучлҗ үзв. 

– Энчн даң шарлҗн болн түңгин үмсн эс ю? Гернь түүмрдсн болвл, ишкə 
хурмшин үмсн, уньн, термин үмсн болн хəəсн тулһин үлдл бəəмəр эс билү? Түвшнə 
бийнь көвүдтəһəн əмд бəəмəр, – гиҗ Саргна келсиг соңсад, Бадм бас хучлҗ бəəв.

1 Зəңгдрв – уйдв.
2 Тəргин – тəрə тəрдг.
3 Малын киртə – малла əдл.

– Негт болвл, теднə бийсинь бəрəд, геринь нүүлһҗ одсн болхнь маһд, негт 
болвл, герин му бүрəсн болн модан хадд һарһҗ тəвəд, түңг шарлҗинь түүмрдҗ 
оркад, бийснь эрс һаңһд һарч йовсн болхнь маһд, – гиҗ Саргн келхлə, Һончг немəд:

– Тана сүүлин келсншң болхнь маһд, тер тоот бийсинь бəрҗ авв чигн, геринь 
нүүлһҗ одад ю кех билə, тер кевтнь түүмрдҗ оркмар билə. Тиигсн болвл, тана 
келсншң уньн, термин модна үмсн, му, сəн хурмш ишкəн үмсн, ааһ-савин үлдлнь 
бəəмəр эс билү, – гиһəд, Улан хадын хөөт сала өөд хəлəҗ: –Тер салан дунд нег ик 
аһу, экн тал нег ик аһу бəəдг, тер хойр аһун алькднь һарснь чигн берк юмн, тедн лав 
тер аһуд һарч одсн болхнь маһд, – гив.

– Тиигсн болхнь маһд, зуг тер хойр аһуг тедн меднə гиҗ ю? Һарч одх хаалһинь 
меднə гиҗ ю? Улан хадын иргəр олн мөр хəлəҗ үзий, өөр эргəнд бəəхнь маһд. Хөөт 
салан булгин уснас ус авлго бəəшго, – гиҗ Саргн келв. Тиигəд тедн Улан хадын 
иргəр нег эргҗ, ул мөр хəлəҗ үзв, тендəс йовад, булгин усна көвəд одад, ул мөр 
хəлəҗ үзв. Тиигəд ямр чигн мөр олҗ ядад, аһуһин негнднь һарч одсн болхнь маһд, 
тенд одый гилдəд йовхла, Бадм доран зогсч бəəв.

– Теднə яһсинь медлго бəəҗ, һаңһн уул өөд һарад яһна?
– Тиигҗ болшго, урдар Һалдниг олҗ золһх кергтə, болзган зөрчҗ болшго, – 

гиҗ келəд, Саргн тайган тулсн кевтəн өгсəд йовв. 
– Тиигий, – гиҗ келəд, Һончг ардаснь йовв. Тедн йовсн кевтəн салаһар өгсч 

одад, хамрт һарв. Кедү сер давад, нег салад орв. Тиигəд нег ик аһун амнд күрəд ирв. 
Йовһн күн босаһар орад одм уудм ик аһуһин амар дахлдн орҗ йовад:

– Үзцхəтн! Шарлҗн өвс девсч эс ю? Тедн энд бəəдг янзта.
– Тиимə! Тедн энд ирəд бəəҗ.
– Эндəсн бас шилҗҗ йовсн ю? – гилдҗ бəəв. Һончг үкс одад, аһун иргəс нег 

юм авад үзв. 
– Юнви?
– Нохан хошуна үндсн.
– Цəəһин ормд буслһҗ ууһад бəəҗ биш ю?
– Эндəс йовад бас кедү хонҗ оркҗ кевтə!
– Тиигсншң.
– Эн салан экндк аһуд һарч одсн болх ю? 
– Тиим болхнь маһд.
– Җа, йов, урдар Һалдниг олҗ авх кергтə, эсргүцҗ бослһ һарһна гидгчн наадна 

керг биш. Чадвл – тер хəргс амбниг мөрн деерəснь татад унһана, эс чадвл – эврəннь 
толһаһан өгнə гисн үг юмн. Һал уснас хəрдго зөргтə бəəх кергтə. Ода үзхнь маһд, 
зовлңгин захинь чигн үзлго бəəҗ сулрҗ болшго.

Тедн тендəс йовад, хамр өөд мацҗ бəəһəд, əрə гиҗ хамр деер һарад ирв. Үзүр 
болад, Һончг һарч одв. Ардаснь Саргн һарад одв. Хəлəҗ бəəтл: – Тер, тер! – гиһəд, 
Һончг һарарн тер сер хамриг зааҗ: – Нег ноха гүүҗ йовна, – гив.

– А, тенд бəəдг чигн, тер аһуд бəəдг чигн.
– Тер нег күн хадас бууҗ аашна.
– Зерлг əмтн гидг тер көвүнь санҗ, – Бадм сүвəһəн тулҗ зогсад: –Чолунбат! – 

гиһəд кедү дəкн хəəкрхлə, хадын дүүрəн хəңк-җиңк болв.

Һурвдгч бөлг 
Һалдн
Негн

Көк ташуг бүркəд, көр цасн хурсншң цəəҗ бəəх ик хөн болвл – амбн нойна 
һар зуур идҗ керглҗ бəəсн сув хөд болна. Белчҗ бəəсн хөөнə захд хөөч залу 
тайган тулсн кевтəн нүд алдлго холас аашч йовх нег йовһн күүг хəлəҗ бəəв. Хəлəҗ 
бəəтл, шуд хөөч залуһин үзгүр ирҗ, тарад идшлҗ бəəсн хөөнə захар эргəд һартлнь 
шинҗлəд үзхлə, хасг цаһан махлата, ик хар сахлта, нүдндəн хар шил зүүсн соньн 
бүдүн күн бəəҗ. «Соньн җигтə юмн. Хамаһас ирҗ йовх кен гидг күнви? Йовһн 
йовмар күн биш кевтə юмнви? Нанла ямр учрта болад ирҗ йовхви?» – гиһəд, хөөч 
залу улм алң болв. Хөрн алхм өөрдəд ирхд əрə баргцан1 таняд:

– Э-э! Чи билү? Хадт шаңнл олһҗ байҗулс гиһəд ирвү чи? – гиһəд, царгин 
оосран тəəлəд босв. Һалдн ирəд, хойр һаран хам бəрҗ өгəд: 

– Али, авад йов, – гихлə, хөөч залу ха-ха инəһəд:
– Чөткр чөткрəн алулх йосн гиҗ хама бəəх юмб, – гиһəд, Һалдниг теврн авв. 

– Чи минь əмд-менд йовҗ санҗ шү. Тенүлчн йовсн күн, чи ю үзҗ, ю соңссмби? Му 
йосиг засдг сəн йосн бəəдг чигн ю? Чамаг Зууд одҗ, Дала Ламд мөргхəр йовгчдыг 
дахад йовҗ гиҗ соңслав. Зуг би тер үгиг итксн уга билəв.  Тиигхин зуур Һалдн үкҗ 
гинə, эҗго уулд цүлгдсн экиннь өөр одад, киҗг өвчəр үкҗ гинə, бəрхəр одсн Балдн 
нирв үзəд, əəҗ чочсн кевтəн ирəд гемнҗ гинə гиҗ соңсад, иткҗ əəмрəд, кедү сөөһин 
нөөрəн алдсн билəв, кедү өдрин хотан чик идҗ ядув би. Хөөннь амбна һарһсн зариг 
соңсад, үксн Һалдниг яһҗ əмдəрнь бəрҗ ирхви гиҗ ик алң болув. 

– Тиим, үкəд, Номин хаанд одад ирлəв би. Чамаг буру дуудад ирҗч, дуудҗ ир 
гиснь би биш, Бардм байн санҗ, бас Балдн нирв, Маңһс амбна нерн бəəнə. 

Иигəд седклин хань хойр залу күүндсəр сүүлднь Маңһс амбнд болсн хорсхлан 
күртсəр алхлад, хөөт сер деер һархла, хорма дор көкрҗ бəəсн көк уласна захар амбна 
яамн цəəлзн һарч, амбна нер төриг бадрулҗ бəəхшң сангдҗ бəəв. Тиигхин тенд 
хойр залуһин сананд яамна бəрлһин үйдк өдр, сармудын өңгрцнь бодгдҗ, заргдҗ 
бəəсн күн гидгчн шорһлҗн гимəрл нухҗ, кев цокҗ, буһш кермлҗ, мод, чолу үүрəд 
зөөҗ бəəх мет сангдҗ бəəв. Һалдн толһаһан зəəлҗ:

– Иим шил яамн бəəтхə, нег ова шавр чигн уга бəəсн малчх ормд2 чолун 
буһшар иим яамн бəрүлнə гихнь амр ю? «Шавр күнд болхла, ишкə һасн һуру3 орна» 
гидгшң, эркин күчəр бəрүлсн шү. Бидн эцк көвүн хоюрн ирəд, көвүнь би аху кегчд 
буда кеҗ бəəхд эцкм мод, чолу үүрəд үкн гиҗ бəəсн юмн. Тер мет тадн эцк көвүн 
хоюрн бас көлсəн урсхҗ бəəсн эс билү.

– Тиимə! Тайг Харин малян нүдн угаг юн гихв!
– Маля хату, махн җөөлн болхла, арһ уга эс ю? Цокгдсар йовҗ заргдхл юмн. 

Тиигҗ бүтсн яамн шү тер. 
Һалдн үгəн залһад, ирсн учран хөөч залуд нууҗ нөл уга келҗ бəəв. Хөөч залу 

зөвшəрн чиңнҗ бəəһəд:
– Чадхла, сəн керг чигн, эс чадхла, толһаһан алдх керг чигн. Эн цагин эркд 

нам сууснь чигн бөгстə, толһатаһан бүтн бəəҗ болх ю? Мини ах Дорҗ ямр бослһ 
кеҗ оркад толһаһан алдсмби? Мини багш лам ямр бослһд орлцҗ оркад, толһаһан 

1 Əрə баргцан – əрə гиҗ.
2 Малчх ормд – уул заагт бəəх малын идгтə һазр.
3 Һуру – кемҗəн медүлҗəх үг.

алдсмби? Шуран күргн Цевг ямр бослһд орлцҗ оркад, толһаһан алдсмби? Амбна 
баһ хатна аваль күргнь ю кеҗ оркад толһаһан алдсмби? Хөөг номһн гиһəд, чон 
өршəшго, алвт номһн гиһəд, амбн нойн өршəшго болла! Əəһəд, нам бəəв чигн – тер, 
əəлго босад эсргүцв чигн – тер, əəһəд, нам бəəх дутман тедн улм даҗрх юмн.

– Чини келсн зүүтə. Мини ямриг сəн медхч, бий һанц, ханцн дертə, хорма орта 
йовсн нег күн би. Хорсл гидгчн мини чееҗəр дүүрəд хорн шү болҗ одсн бəəнə, үзич, 
– гиһəд, некə олңдан зах өвриг секəд, нүцкн улан махмудан үзүлəд: – Эн халунд 
иим дүңгəн девлтə өдр, сариг өңгрəхчн амр ю? Һалдн, чи сана амр йовад бə, чини 
закҗ келсн йосар белн бəəҗ, чикн саг, нүдн хурц бəəҗ бəəсв. 

– Җа, залу, тиигвл би йовсв, – гиһəд, хөөч залуг ширтҗ, салҗ ядсншң үкс гиҗ 
һаринь атхв. 

– Җа, залу, нанд итк, энд шааҗ орксн нег һасм бəəнə гиһəд йовад бə, мини иҗл 
«һəргтəһəс» Көкə көгшн бəəнə. Чи таньхнь маһд, түүг хəəҗ од, эмгн көгшн хоюрн 
амбна хойр хора бедиг хəлəҗ бəəнə, гернь бедин кермин амнд бəəнə. Түүнд кел, тер 
чамд тус болх. Терчн толһа алдхас əəдго күн. Тиигəд «һəргтə» нер олсн юмн. Тер 
амбна бульчрха бүкниг тоочн меднə. Бас чини келҗ бəəсн Цевгин бүсгə Шура гидг 
бер бəəнə, түүг олҗ күүнд, тер бер му сəңгрцгинь уудлн келнə. Эн өдр тер зовлңгин 
далад урсх гиҗ бəəх юмн. Бас буһ теҗəҗ бəəсн Дава гидг көгшн бəəнə, түүг олҗ 
күүнд, тер бас туслхнь маһд. Ик хатна герт заргдҗ бəəсн нег зарц бүсгə бəəнə, түүг 
олҗ күүнд, тер чигн тус болхнь маһд, – гив. – Манҗ бошхин ормд даңс герт алв 
хааҗ бəəсн Җав гидг залу бəəнə, туула зүрктə əмтн. Түүнд белн деер бичə өөрд. 
Келн деерəн балта нег бүсгə бəəнə, хоч нернь Һалмн Цаһан, түүнəс хол зəəлҗ йов.

 Тиигəд хойр хань залу салҗ ядсншң сеерəр һарч йовв. 
– А, Өндр Хəəрхн Хаңһа мини! Хойр җиврəн делəд нисч йовх хан һəрд шовун 

гимəр, үзич! Юн гидг сəəхн үзсклңтəви? Өлкн талнь ноһарад, өрг, альмнь шавшад, 
аршан уснь цəəлзəд, алг цецг һазр хучҗ эс ю?

– Көвч1 сəəхн ө-шуһуһарнь көнəлтə му хулха бөгҗ2, алдр аһу бүкнднь алмс, 
чөткр үүрлсн эс бəəнү? Энд нег хулхач бəəнə, өдрəр энд шар шовун метəр бөгнə, 
сөөд һарад меңннə. Түүнə хоч нернь Тулм Улан болна. 

Һалдн тендəс йовсн кевтəн кесг боһнь сеериг давҗ одад, барун уулын толһад 
улаһад сүүрлҗ бəəсн нариг нарвчлн хəлəҗ оркн доран суув. Деерəс нег керə нисч 
ирəд, тендк бичкн шавр ова деер буув. Түүг үзəд, Һалдна сананд Цевгин үкл эклəд 
бодгдв. Тер болвл – Цевгин бульш билə. 

Кедү җил урд, яамна бəрлһин эклцд, Цевгиг амбна һошхин алв хаахд һарһад, 
герəрнь нүүлһəд одв. Бүсгəнь Шураг баһ хатна герт зарц кеҗ авад, бийинь адунд 
йовулҗ. Тиигəд сар боллго бəəтл, Тайг Харин нег нүднь көкрн хавдрлад, күн үзхин 
дүр уга болсн бəəҗ. Түүг мөрнəс унад авч оркҗ гиҗ келхин зерг Шура домнҗ оркҗ 
гидг үг бəəн тарҗ бəəв. Дарунь Цевг адунас дуудгдҗ ирəдл, нухх ахуд орв. Тиигдгнь 
Тайг Хар кихүһəн Цевгəр һарһх гисн юмн санҗ. Түүгинь будач болҗ бəəсн Һалдн 
медҗ бəəсн болхас нег ора һар сулдсн зав чөлəһəрн ахун һазрт Цевгиг хəəһəд одв. 
Цевг һанцарн зуурлдсн бəəҗ. 

– Яһв залу? – гиҗ сурхлань, Цевг хуухан мааҗҗ: 
– Кеҗ үзəд уга юмн кецү гидг эн, үзич, – гиһəд кевлсн буһшан үзүлв. 
Һалдн үзəд:
– Кеҗ үзəд уга юмиг кеһəд сурх кергтə, – гиһəд, Цевгин һарас кевинь авад, 

яһҗ кевлхинь зааҗ үзүлəд, ора сө күртл туслад, үзүлсн тооһинь күцəҗ өгв. 
Манһдуртнь Һалдн һаран сулдхҗ ядн ора сө будана герəс һарад одҗ йовтл, 

өмнəснь Шура гүүҗ ирв. 

1 Көвч – көк, нигт.
2 Бөгҗ – дүүрч.

– Шура ю чи? Цевг ирвү? – гихин тедүд Шура бəрклн уульҗ оркв. Һалдн 
чочҗ:

– Яһв, юн болв? – гиҗ сурхла, Шура:
– Юуһинь сурнач, цокад алҗ оркҗ, алад, ахуһин һазрт хайҗ оркҗ, – гив.
– Юн гинə! – гиһəд гүүһəд күрвл, Цевг сергəд, нүдəн неесн бəəҗ. Һалдниг 

үзəд, һаринь бəрҗ авад: 
– Тайг ирəд, кевиг сəн цокҗ угач, цуһар тааршго, яамна бəрлһнд саад кеҗ 

бəəнəч гиһəд, цокад, иим дүңгин болһҗ оркв. Тер му санаһар тиигҗ бəəх юмн. Би 
болшго бəəнəв, ода Шураг... – гиһəд үгəн үргҗлүлҗ чадшго болсн санҗ. Һалдн эн 
күртл бодҗ ирəд, эврəн эрк угаһар сана алдҗ оркн алхлҗ бəəв. 

Хойр

Цевгин бульшин тендəс Һалдн чееҗ дүүрң хорслтаһар алхлсн кевтəн амбна 
тəклһнə хамр деер һарч одад, нарвчлн хəлəхлə, теңгрин барун йоралнь улвр шар 
алтн цацрг татсн бəəв. Хар өңгтə нүдн шилəн авч, цаһан махлаһан хоор дарҗ оркад, 
хөөт үзг хəлəхлə, өндр нəрхн орань нарна герлд цəəлзҗ, өлкн хормань ноһарн 
туньрҗ бəəв. Түүнə үзсклңгиг бахрн харҗ, Һалдна чееҗ ууҗмдҗ, тавта гигчəр нег 
əмсхҗ авв. Цаарлулн үзхлə, саглр өндр уласн модна заг завсрар мөңгн цацрг цəəлзн, 
амбна шин кевин цаһан яамн үзгдхшң болла. Һалдна маңна атыҗ, кө хар күмсгнь 
зəңгдрв. Яамна өмн нег дууна һазр үрглҗлн көкрҗ бəəсн девсң деер амбна əəлин 
цаһан гермүд яралдҗ бəəв. Һалдн доран сууһад хəлəхлəнь, əəл герин барун талар 
цувад дүңгəлдҗ бəəсн ик-ик цаһан гермүднь тер маңһсин ик хатна əəл кевтə, зүн 
талар цувад дүңгəлдҗ бəəсн цаһан гермүднь түүнə эрк-берк баһ хатна əəл кевтə, 
хойр цува əəл дорк гермүднь – зарцмудын гер болҗ медгдв. Тиигəд хорслтаһар 
хəлəҗ бəəхднь хөөч залуһин келҗ бəəсн үг сананднь орв. «Тиим чигн, түүнə 
келсншң чигн, мөрнə моднь тиим хол зəəтə бəəдг чигн, нег дууна һазр хол зəəтə 
бəəнə гиснь докаҗ1 келсн биш санҗ, эннь сүр һарһхин бааш юмн. Учрта, кергтə 
болад ирсн əмтн, баралһхар ирсн əмтн мөрəн көтлəд, мөңгəн өврлəд, холцр бууҗ, 
зүркəн төвкнүлҗ, келдг үгəн товчлҗ, бийəн ясч авад урдар даңс герт одҗ, лаңһа2 
авад, тиигəд одх юмн чигн. Па-па, юн гидг ямбави3? Тендəс мөртəһəн нег алхм һазр 
уралан орҗ йовх йосн уга, йос алдсн күн хөрн тавн маля цокулҗ, хөөтə, мөртə одҗ 
буру эрх юмн гинə. Па-па, юн гидг эрк зарһви? – гиһəд, Һалдн амн дотран шагшрв. 
– Əəл герин хоорнд күн үзгдхш, наадад гүүлдҗ йовх көвүд чигн уга. Əəһəд, гер-
гериннь үүднəсн һарлго уульҗ бəəсн көвүднь ца амбна Тайг Хар аашна гихлə, тер 
доран уульхан уурна гиснь үнн үг бəəҗ. Үкр, туһлын зелнь, хөн сүргин хотнь бас 
хойр дууна һазр хол зəəц бəəҗ, эннь зарц күүнд зовлң немҗ бəəх керг гиснь орта 
үг! Үнəртəн мист наадн, хулһнд үкл мет керг! Согту цагтнь учрсн күн цуста, эрүл 
цагтнь учрсн күн нульмста һарч йовх юмн гиснь үнəртəн олҗ келгдсн үг бəəҗ». 
Һалдн эн күртл бодад, əəл үзгүр ширтҗ бəəһəд босв. 

Амбн нойн ке сəəхн өндр шар цоохр орн деер өдн түнтгиг дурта талдан тəвəд, 
ташалдҗ, əрə өндəҗ, əмсхн шуукрҗ, өвдг деерəн тохгдсн ик цаһан əрвңгəн илҗ, 
хар сахлан халхин аюһар шувтрҗ, зүн талан эргҗ, көл баран шуһу тус цаһан ширдг 
деер суусн баһ хатнан хəлəв. Тиигəд күрл өңгтə нүр-чирəднь маасхлзсн илрл һарч, 
əрə өкəҗ, хар хурм һосна түрəһəс мөңгн амта хар чагчаг əрə татҗ авад, илҗ, зүлгҗ 
бəəһəд, шурар нүдлгдсн бөглəһинь суһлҗ ядад, əрə һарһад, зүн һарин альхна хотхран 

1 Докаҗ – дөгəҗ.
2 Лаңһа – зөвшəл.
3 Ямба – деерлксн бəəдлтə.

дүүртлнь насва кеҗ авад, дорк урлан өртəлһн хавчулҗ оркад, деерəснь келнə үзүрəр 
дарҗ, урлын накан бомбалһн, барун талан эргҗ, дерин шуһу уру нульмҗ, нииһəд, 
баһ хатнан бас нег хəлəҗ оркад, хү, наар гиҗ һарарн дока өгв. Үүднəс зарц залуг 
дуудҗ авад:

– Мə, тат! – гиҗ барун көлəн хойр һарарн дөңнəд өргв. Зарц залу хурм һосинь 
татҗ бəəхд: – Хү, ноха, буда идснго билү, күчлəд тат! Йо, йо! Хү, ноха! Күншң эвтə 
тат! – гив. Тиигҗ бəəһəд: – Юн гидг эв-зев уга буг санҗви? Иим буг мини үүднд 
күүнə төлə ирҗ алв хаанав гинə, үнəртəн санан уга буг санҗч, көлдəн татсн царган 
үзлго көгсəд күрч ирсинь! Эн бугас биш, хөрн тавн ирг хөөг би алдну, ас гисəн 
алдҗ үзəд уга билəв, – гиҗ уурлад, зүн көлəрн ишклəд оркхлань, зарц залу гедргəн 
сарваһад одв. Сарвлзн босч ирəд, зарц залу барун цохан бəрҗ илв. Зарц залуһин 
һарин салаһар цусн урсч һарв. 

Тиигхин тенд цаһан ширдг деер зүн көлəн җииҗ, барун көлəн тəкилһҗ, ардан 
орна көл түшч суусн баһ хатн көштлəн инəҗ, барун талан эргн, җирвһр күмсгəн 
сертлзүлн, амбн эрəн нег хəлəҗ бəəһəд, сиик санҗлһан эклəд тəəлв. Зарц залуг 
һарһҗ оркад, амбн өмннь бууҗ ташалдад, баһ хатн талан марзаҗ:

 – «Инəсиг сур, уульсиг сурһ» гидг, чи юунд инəв, һоҗһнчн көдлвү? Нааран 
ир, көөркү мини, – гив. Баһ хатн урлан бомбалһад, шордасншң һарч келхдəн:

– Нарн, сар болсн тер дагнян зүүдлсн ю? Аваль хатн амтта гидг, түүндəн од, – 
гиһəд киитнəр инəҗ оркн, бас келəд авдг зав ирлə гиҗ бодсан илдкн: – Арвн термтə 
өргəд түүг суулһад, алтн мөңгн, эрднь бүкнəн түүнд хадһлулад, тамһан түүнд 
бəрүлəд, төрəн түүнд өгч эс бəəнү та? Намаг хəəртə үзнə гидгтн хуурмг үг, тиим эс 
болхла, мини заксиг яһад келгҗ эс өгнəт? Һар зуур зардг кедү цевр-цер күүк бас олҗ 
өгсн угат, намаг эргцəд бəəдгтн – дурлад тиигсн биш, хəрнь бусдас хардад1 бəəдг 
кевтəт, баһ наста юмн яһҗ одх болв гиһəдл мини гертəс һаршго эс бəəнү та! Эмч 
ламнр ирəд, судцим бəрхин зуур бас хардад, яһҗ оркх болв гиһəд, ширтəд бəəдг 
эс билү та? Үнəртəн намаг хəəртə дурта үздг юмн болвл, арвн термтə ик цаһан гер 
бəрүлҗ өгтн, бөҗглҗ2, дуулҗ чаддг өңг сəəхн күүкдəс кедүһинь авхулҗ, мини өөр 
баран болһҗ өгтн, цер-цеврəс шалһад кесг зарц бер, күүк авхулҗ, мини һар зуурин 
зарц болһҗ өгтн, эд буйн, адл3 малас өнч салһҗ өгтн! Эн өдр тана ах өгч ядсн тер хар 
мөрнəс харан уга4 деер хул мөриг авад ирснд байрлн һарч үзлго, хəрнь дурн угатад 
кив киитн овртаһар мөр күргҗ ирсн Җавиг эс үзсншң, үгинь эс соңссншң бəəхəс 
баргдшгоһар түүг тиигҗ генүлвт. «Махна төлə шор түлгднə» гиһəд, мини төлə тер 
залу тиигҗ хал5 үзсн юмн. Тиим эс ю? Олз авад ирсинь соңсм цацу оошк-зүркнтн 
делвртл байрлн гүүһəд һардг эс билү та? Баз ах гиһəд, Хаһрха Чикн Манҗд хальдҗ 
ядн, хорслан Җавар һарһҗ бəəнү та, тиигҗ бəəснтн керг деерəн ик хатнасн əəҗ 
бəəснь тер биш гиҗ ю? Байн деерəн өнр төркнтə гиһəд əəҗ бəəх биз. Төр дүргүлдг 
төркн уга нанар ю кехви та, – гиһəд нульмсан асхрулҗ бəəв. – Тер мөрн кенə күчəр 
ирсмб, би тиигҗ хəəкрəд əəлһсн уга болвл, тер мөрəн көтлгҗ тəвх билү? Өңгрсн 
җилин һуурснд6 һарсн зерлг хар тəмкин цецгиг соңсч, кү тəвəд салһҗ7 авсинь соңсдг 
болвл, улсин цааҗ цеерллиг зөрцҗч гиһəд сургт татгдх билəт!

Амбна арһнь уга болад баһ хатндан сəəрхҗ: 

1 Хардад – хочлад, харлад.
2 Бөҗглҗ – биилҗ.
3 Адл – олн зүсн.
4 Харан уга – теңкəн уга.
5 Хал – зовлң.
6 Һуурсн – тəрə хадсна хөөн һазрт үлдсн урһмл.
7 Салһҗ – түүҗ.

– Мергн хатн мини, цецн хатн мини, – гиһəд магтҗ, – келгҗ өг гисичн келгҗ 
өгсв, – гиһəд эвлҗ бəəв. 

Тиигхин тенд даңс герт бичг бичҗ суусн хойр бичəчин негнь – хөөмрт, негнь 
– барун бийд суусн кевтəн көлсəн арчад, нусан татад бичҗл бəəлə. Ноосн биириг 
чолун янтад ниилүлҗ бəəсн өндр насна хар күн болвл – амбна ик бичəчнь болна. 
Манҗу, моңһл бичгиг сəəхн бичдг күн, китд кел бичгиг бас сəн меддг күн. Үнндəн 
амбна сүвч күн билə. Гиҗгəн хооран илҗ, нəрхн хар сахлан шувтрҗ, барун талан 
эргн, баһ бичəчəн дуудад: 

– Бичҗ дууссн ю? – гиҗ сурв. – Али, умш! Соңсч үзсв. Болҗ уга, болҗ уга. 
Амбна сүүлин нег уда кесн һаруг немҗ хуваснго ю? Түрүнк хойр удаһин һаруг – 
бүгд зун цариг даңс герин һару деер немəд бич, керг деерəн даңс герин һару гидгчн 
басл амбна кесн һару эс ю? Цугинь бүгдлəд ирхлə, əрə хойр зун царин һару эс ю? 
Сумн болһнд əрə хөрəһəд цар тусх биз, сумн болһн тус сумнаннь һаруг немхлə, əрə 
һучад царин һару болх биз, өрк болһнд цацад тəвдг болвл, өркин неҗəд бүрү тусх 
биз, нег җилд нег бүрүһин һару төлхнь юн чигн биш. Амбна бийəснь сурҗ үзнə гинү 
чи? Амбна бийəснь сурад ю кенə? Сурад му үзснəс сурлго бидн эврəн медəд, һару 
бүкнинь нутгин һаруд бичҗ оркснь деер биш ю? Энчн амбнд сəн үзгдхин зав мөн. 
Амбна итклиг олдг эн завиг алдҗ болшго, энчн бидн хойрин хүв-заян ямр болхинла 
холвата керг. Чи ода күртл иим чухл1 кергиг медəд уга бəəҗч, оданас сəəнəр медҗ 
ав. Амбн нойна нутгин алвна кергəр нег җилд кедү саам хот орсн һаруһинь тооллго 
яһҗ болхви! Икнкнь яамна бəрлһнд керглсн гиҗ чи келсн эс билү? Амбн нойн тиим 
сəəхн яамн бəрүлснь бас нутгин нер алдр эс ю? Амбн нойна нерн алдр болн нутгин 
нерн алдриг яһад салһҗ үзх юмб? – гиҗ, баһ бичəчəн бурушан заңнҗ бəəтл, амбн 
дуудҗ бəəнə гиҗ зарц һошх орҗ ирв. 

Амбн баһ хатнаннь һундлыг тəəлҗ амрулсн болад, мөңгн амта цөгцəр əрк ууҗ 
бəəһəд, бичəчнрəн дуудҗ, барун бийдəн суулһв. Бичəчнриг нег хəлəҗ оркн: 

– Кедүн зүүлин зар зəрлг, зəрлг тушал цугинь бичəд белдсн ю? Өңгрсн нег 
җилин даңс герин һару болн мини һурвн нутгин алвна кергəр хотл орсн һаруһин 
цугинь негдүлн бичəд, сумн болһнд хуваһад бичсн ю? Али, бичсəн умшцхатн, – гив. 
Ик бичəчнь күзүһəн барун талан эргүлҗ, ода медвү, үгчн бəəвл, ода кел гисншң, баһ 
бичəчəн докаһар нег хəлəхлə, баһ бичəчин шил тасрад одсншң, толһань уру һудыҗ 
одсн бəəв. Тегəд ик бичəчнь тиигҗ бодад, тиигəд кевв гиһəд амбнд келҗ бəəхд амбн 
сəəшəҗ, толһа докҗ, сəн гидг үгиг давтҗ бəəв. 

– Бас нег зəрлгиг бичсн ю? – гиҗ амбн сурв. Ик бичəч бүсин үзүрəр толһаннь 
көлсиг арчҗ оркн: 

– Деедин зəрлг тушал болн тана зəрлгиг тушалын йосар цергин насна эр күүнə 
цугинь цергин алв хаадг даңсд орулҗ бичəд, түргн авч иртхə, тогтсн өдр хонгас 
саатҗ болшго, байна, нойна көвүд, ачнр гиһəд оркҗ болшго, зааҗ үзүлсн өдр цагас 
саатдг болвл, деедин зəрлг тушалыг зөрцснд тоолҗ шиидкнə гиҗ бичсн, – гихлə, 
амбн бас толһа докҗ, сəн гих үгиг улм давтв.

Тиигтл Тайг Хар орҗ ирəд, ямр тушал зəрлг бəəнə гиҗ бəəхшң хəлəҗ зогсснд 
амбн түүг хəлəҗ:

– Манҗ бошхин бийнь маңһдур нарн һархла амҗн иртхə гиһəд, Җавд келəд 
йовул! Йо, чи одҗ үзвү? Нас күцсн бөдүн цар кедү баргин бəəнə? 

– Зу шаху бəəнə.
– Тиигвл, цар авхар ирсн күүнд адг гихдəн тəвн цар туулһад йовул. Дарунь 

нутгин сумнас хойр зун тəвн бүрү цуглулҗ авхла, кедү җилин дара2 хойр зун тəвн 
бөдүн цар эс болну, – гиһəд амбн инəҗ бəəв. Тиигхин тенд баһ хатна һар деер ус 

1 Чухл – ик чинртə.
2 Җилин дара – җил давхла.

кеһəд уһалһҗ бəəсн бер болвл – Цевгин бүсгə Шура билə. Тайг Хариг моһа үзҗ 
бəəсншң җигтəхн хəлəһəд, өңгнь хүврəд одв. 

– Хү, буг болла, – гиҗ баһ хатн чүүгтə1 усиг тəвүлҗ оркад: – Шура, зуг тиим 
эриг һолвл, амнд орсн кишгиг келəрн түлксн керг болна. Мана амбна ямриг чи сəн 
меднə биш ю, – гиһəд, келəн һарһҗ, дор дууһар шимлдҗ келҗ бəəв. Тер зуур гевш 
лам орад ирв. Баһ хатн Шурад ю келҗ бəəсəн мартҗ, шинкн делгрсн цецгшң болад 
инəҗ бəəв. Гевш лам насва көкүрəн амбнд бəрəд: 

– Танд байр күргҗ ирсүв би, мана үүл бодсар бүтҗ, тана бийд онцар келсв, 
– гиһəд дока өгснд, амбн түүнə учриг медəд: «Одак хойр гелң йовсн кевтəн һавл 
толһаһинь авад ирҗ биш ю?» – гиҗ бодад, хойр бичəч, Тайг Хар цугинь һарһҗ 
оркад, гевш ламин күргҗ ирсн байрта чимəг соңсхар бəəв.

Һурвн

Тəəз деер тогльҗ бəəсн җөҗг2 наадыг соньрхн хəлəҗ бəəхшң удан суусн 
Һалдн көлиннь унтрсиг бас медҗ уга, эмкəһəн зууҗ босад, доһлҗ йовсар тəклһнə 
хамр уруд орҗ, тенд белчҗ бəəсн үкрин сүргин хаҗуһар өңгрхдəн бөдүн улан алг 
цариг таняд: – Энчн амбна даллһас хоцрҗ уга шү. Ямр учрар ирҗ орксмб? Э-э! 
Арху бошхин шар җиңс зүүһəд, байр кеҗ йовна гисн эс билү, тиигəд авч ирҗ татсн 
юмн чигн! Хəəмнь, тер бошхар ю кедгви? Бошх түүгəр ю кедгви? Хəəрн цар, əм 
теҗəҗ бəəсн нег царан татсннь, – гиһəд инəв. Бор кецəр алхад, усна көвəдк шагшг 
өвсн дотраһур одҗ йовад, теңгр өөд хəлəхлə, хо бүрүл болад бəəҗ. Тиигəд ус һатлҗ, 
Көкə көгшнə гер уру одҗ йовхд ораһин серүн салькн халхинь җөөлн илҗ, хамртнь 
соньн сəəхн үнр каңкнулҗ бəəв, йовсн кевтəн бедин хорад күрəд ирв. Бедин хораг 
үзəд: «Бедин хоран кермиг бас иим өндр цокдг юмн ю? Көөркү тер Өлзəтин цусн, 
көлсиг сəəтр сорҗ биш ю, хойр хаһс3 сар һошхин алв хааҗ бəəхдəн амбнд бедин 
хоран керм цокҗ кеснь эн чигн... – гиһəд амндан шимлдв. Керм дахҗ одад, керм 
деер һарч, Көкə көгшнə герин тусаснь хəлəхлə, герин туурһин хаһрхаһар түңгин һал 
улаһад үзгдҗ бəəв. «Хот будаһан шин кеҗ бəəхнь маһд, эмгнь шарлҗ, түңг үүрəд 
ора хəрҗ ирсн болву, көгшнə бийнь амбна тендəс бас шинкн ирсн болхнь маһд, 
эн хойр настниг шимҗ, болд ясн дотрк чимгинь сорҗ бəəх биз! Па-па! Юн гидг 
Маңһсви? Нүднь шорад эс цадхас оңдан юмнд цадшго маңһс чигн...» – гиҗ бодсар 
кермиг давад одхла, герин барун өмн бийд уята кевтсн улан үкрнь Һалднас чочад 
босхдан соньрхн хəлəҗ бəəв. Тиигəд Һалдн: – Эн өдр мини кермин хайигас татад 
һарһҗ өгсн үкрнь эн чигн, түүнəс оңдан һазань нооста ноха чигн уга юмн, – гиҗ 
сана зовсар герин барун бийəр эргəд, орн тустнь одад, туурһин ээмгин хаһрхаһар 
бас шаһаһад хəлəхлə, тулһин амнд сууһад түңг түлҗ бəəсн Көкə көгшнə махмуднь 
элкн өңгəр герлтҗ бəəв. Киилгəн өлкиннь захар бүслҗ оркснд арснь хавсна ясндан 
наалдад һорзаҗ бəəв. Эмгнь көл барана өмн хурс нүдҗ бəəхшң бəəҗ. Тиигтл Көкə 
көгшн:

– Яһҗ? Өвснь сəн гиһəд тенд архлҗ орксн билəв, – гиһəд, хəəсн деегүр эмгəн 
хəлəв.

– Яах билə, əмнə хүв тасрхдан күрч, бидн хойрт түүнəс оңдан хəлəсн юн 
бəəнə, түүг авч одад тамин хаҗуд архлдгчн юнви? Тамд өйəдəд үкүлҗ болҗ4, əрə 
мөч одад5 үзв би. 

1 Чүүгтə – чееньгтə.
2 Җөҗг – бичкн.
3 Хойр хаһс – хойр дундур.
4 Ойəдəд үкүлҗ болҗ – көлврəд үкн гиҗ.
5 Мөч одад – цаглань.

– Ю яһлав, тиигҗ ю? Яһҗ татҗ авсмбч? 
– Һарад хəлəхлə, үкрм бəəрндəн үзгдшго болҗ, тиигəд алдрад йовҗ чигн гиһəд 

гүүсн кевтəн одхла, туң хайиг тамин тагтнь дөрвн көлнь сарвасн бəəҗ. «Теңгр цокҗ, 
теңгр цокҗ, ямр үүлин үрəр энд авч ирҗ архлсн санҗви!» – гиҗ бəрклн, иигəн-
тиигəн нег хəлəхлə, күүнə баран бəəтхə, юн чигн үзгдсн уга. Тиигəд гер уруһан 
бəрклн гүүвв, гүүҗ йовтлм, кермин һаза бийəр нег күн гүүҗ одсншң болв. Гедргəн 
гүүһəд, нүдəн арчн хəлəсəр одхлам, нег күн хайиг дотр орҗ, үкрин дөрвн көлиг 
арһмҗарн баглҗ бəəхшң үзгдв. Тиигəд келсн үгм болвл – сəн күн санаһар гиһəд 
күрəд ирсн санҗви гилəв. Тиигҗ бəəтл үкриг толһаһаснь өргəд, өндəлһəд ирв. 
Хайгин ирмəг деер һарад, хойр өврəснь татад һарһҗ ирв. Юн гидг бөк залуви гиҗ 
бишрəд, наснчн ут болтха, насн турш амулң эдл гиҗ йөрəвв, – гиһəд, эмгнь келҗ 
бəəтл, Көкə көгшн бас: 

– Терчн кемби? Чи таньсн уга ю? 
– Неринь сурҗ угав, хасг күншң билə, цаһан махлата, хар нүдн шилтə күн.
– Цаһан махлата гинү чи? Өңг-зүснь, төс-бəəдлнь ямршң билə?
– Тург ик бийтə, өндр хамрта күн.
– Тиигҗ йөрəхлəчн юн гив?
– Толһа докад, инəмсклсншң болла, тиигəд ирсн талан йовҗ одла.
– Ямр цаг билə?
– Үдин өмншң билə, – гихлə, Көкə көгшн алң болҗ, толһаһан илҗ, өргнəннь 

сахлыг шувтрҗ:
– Һалдниг таньдг билү чи?
– Эрднин гецл ю? Түүг үвлəр киҗг өвчəр үкҗ гиҗ эс билү?
– Мини үзхəс тиим биш, түүнə тускар əдл биш олн зүүлин күр бəəнə. Түүгəрнь 

үзвл, Һалдн үксн биш, əмд-менд йовхшң, эн өдр чини үзсн тер күн Һалдн мөн маһд, 
түүнəс оңдан тиим болмар кен билə, бүдүн тарһн үкриг гүн хайигас татад һарһҗ 
оркдг оңдан бөк залу хама бəəсмб? Түүг амр эс бəəлһхлə, тиигҗ чөткрлəд, бийəн 
хүврүлəд йовҗ эс бəəх ю? 

– Һалдн мөн гинү та? Тер яһҗ əəлго амбна эн əəлəр ирдгви?
– Түүнə яахинь ода деерəн келхин арһ уга. Зуг эн өдр чини үзсн өвəрц күн 

Һалдн мөн болвл, амбна иргинь малтхар тиигҗ йовсн болхнь маһд, үнəртəн Һалдн 
мөн болвл, тер ода манад ирхнь маһд.  

Тиигəд Һалдна тускар күүндҗ бəəһəд, көгшн, чочн, үүдн тал хəлəв, эмгнь бас 
үүдн тал ширтҗ бəəв. Тиигтл үүднд əрə багтм болад, тург ик бийтə, цаһан махлата, 
хар нүдн шилтə күн орад ирв. Тиигхин тенд көгшнь өдрəһə чини үзсн тер өвəрц күн 
мөн ю гисншң эмгəн нег хəлəв.

– Аав, та сəн бəəнү? Ээҗ, та намаг таньҗ бəəнү? Би Һалдн биш ю? Амбна яамн 
бəрлһнə цагт будач болҗ бəəхдəн танад ирəд бəəдг эс билү? 

– Һалдн билү чи, – гиһəд, Көкə көгшн үкс гиһəд, һаринь бəрəд авв. 
– Өдрəр мини үкриг хайигас татад һарһҗ орксн цаһан махлата күн чи билү? – 

гиһəд, Көкə көгшнə эмгн үкс ирəд, Һалдниг татад үмсч бəəв. Тиигҗ харһад, тиигҗ 
мендлцснə дару сууһад, седклин үгəн эклəд күүндв. 

– Җа, Һалдн, сананд уга бəəтл күрəд ирҗч, үкҗ бəəсн һанц үкрим хайигас 
татад һарһҗ өгвч, «сəн күн будан деер» гидгшң хəəстə буда һарһҗ бəəтл орҗ ирвч. 
Җа, Һалднм, келəд бə, хамаһас ирҗ йовснчн энви? Ямр учрар, яһад йовҗ йовснчн 
энви? Гегəн цаһан өдрəр гетҗ, хəəҗ бəəсн əəлəр ирх учр юн билə? Нег соңсхла, 
зуучлсн кү дахад йовҗ гинə, нег соңсхла, киҗг өвчəр үкҗ гинə, үвл һарад, хавр 
болҗ бəəхд Балдн нирв, Гилг демч ахта арвн–хөрн күн бəрхəр одад, хоосн ирҗ 
гинə. Ода соңсхла, Һалдн эврəн ирҗ, учр-йовдлан медүлҗ, уучлл олҗ, сəəшл автха 
гиһəд, зар зəрлг һарһҗ гинə, – гиҗ келҗ бəəв.

– Хү, көгшн, үгəн товч кел!
– Ачта аавдан əмдин белг, – гиҗ нег һанз һарһҗ, Көкə көгшнд бəрв, – ачта 

ээҗдəн белг, – гиҗ эмгнднь альчур бооһад бəрв. Тиигəд өвгн эмгн хойр: 
– Сансн үүлчн бүтх болтха, сəксн бурхнчн өршəх болтха! – гиһəд, йөрəл тəвв.
– Аав ээҗ хойрм, тана йөрəлəр болтха!
– Җа, Һалдн, келсəр бə, хама йовҗ йовнач? Ю үзҗ, ю соңсвч?
– Келəд баршго керг олн бəəнə. Хамгин кецүнь – мана эндкин нойд, баячуд 

дегд үлү кетрəд һалзурҗ бəəнə. Яду-зүдү əмтн идгдхд күрч бəəнə. Энүг та бас үзҗ 
эс бəəнт?

– Идгдхд күрсн биш, хəрнь негт идгдҗ бəəнə. Намаг күртл хату бүлкн гилго 
зальгҗ бəəнə. 

– Тиимə! Цугнь ховдг күн нойн суусна аюл юмн. Би зуульч дахад Зууд одсн 
угав, киҗг өвчəр үксн чигн угав. Зуг хот орҗ, нутг төгəлҗ кедсəр əрвн юм үзҗ 
соңслав. Харһулад бодад үзхлə, бидн дегд номһн болад ноолгдсар ирҗ...

– Алҗ бəəхлə, тиигəд цань ямр арһ бəəнə?
– Алгдадл бəəхмн биш, алҗ бəəһəд алгдв чигн һундл уга эс ю? Бидн негдҗ 

босад, Маңһс амбн, Бардм байн, Сорҗ да ламиг алад тоньлһҗ эс чадх ю?
– Тиигҗ чадвл, юуһинь келхви!
– Талдан һазрин ядучнрин кеҗ чадсиг бидн бас кеҗ чадх. Чухлнь – алгдҗ, 

идгдҗ, даргдҗ бəəх нутган серүлҗ, санаһан ниилүлҗ, нудрман негдкх кергтə. 
– Келхчн зүүтə. Яду тоот цуһар нанла əдл болвл, керг амр, зуг Җавшң əмтн 

бас олн бəəнə шү. 
– Тавн хурһн цацу биш, əмтнə ухан-санан əдл биш, учр йосиг медвл, əəмтхə 

күн чигн баатр болҗ одх юмн. Маңһс амбн болн талдан баячуд, нойдын угиг та сəн 
меднə. Теднə хорта, ялта му кергиг бас сəн меднə. Түүгинь илчлəд, нутгт медүлвл, 
тиигəд миңһн түмн күүнə өшрл хорслыг көдлгəд, негдкҗ, төмр нудрм болһҗ болх 
юмн.

– Орта, орта, тиимəс юн сəəнви? Һалдн-а! Чи намаг иткəд йов, чадвл – мөн 
ода маңһсиг керчҗ оркдг санатав. Эн амбн ка зергтə нойна цагт залу дүүвр насндан 
түүнə зарц һошх болснас нааран эдү дүңгин өвгн болтл түүнə үүднд насан барлав. 
Түүнə амбн нойнд яһҗ күрсн, адрг дүүрң адл мал яһҗ цуглулсн, авдр дүүрң алтн 
мөңг яһҗ хурасн, авһа деерəн авһа яһҗ авсн күртлнь сəн меднəв. Түүнə иим əмн 
һазриг меддг төлəд намаг тəвшго бəəнə. Алхм гихлə – биш, эс алхм гихлə бас биш, 
зуг аштнь намаг кел таслн алад тоньлһхиг кезəнə сүвлҗ орксн юмн. Үзич чи, Һалдн! 
Күклим арстаһинь үмтəҗ, гер шүдим кү цоксн шү, үзич эн. 

Гецл йовснасн харлад, ач күүкнəннь нүүрəр ка зерг олсн юмн. Ач күүкəн 
көгшн амбнд баһ хатн кеҗ мордулв. Көгшн амбн үкəд, бийнь амбна зергд күрснə 
хөөн җич көвүһəн күн дүрəс һарһҗ, мал буйинь эзлҗ авла. Ач күүкнь яһад үксмб? 
Түүг герəрнь нүүлһҗ авад...

Иигəд Көкə көгшн Һалдн хойр өр гегəртл күүндн сууцхав.

Дөрвн

Өндр Хəəрхнə өлкнə нег зураһар хойр күн дахлдн өөд һарч йовла. Кедү алхм 
өмннь темəн шовуншң доңхаҗ, ханцан тохадан һарһад шамлҗ, шуңһрцган өвдгтəн 
һарһад имкрҗ, оошк өңгтə асх чолуг нүцкн көлəрн шар-шар ишкəд, өөд əврҗ йовснь 
Һалдн билə. Һалдн хойр көлəн нег тегтрг деер лавлҗ ишкəд, нурһан һоолҗ, эрс 
һаңһ хад өөд хəлəхдəн шилнь ардан нуһрҗ шахв. Зүн һарарн гиҗгəн дөңнҗ бəəһəд, 
амн дотран: «Юн гидг сүрлг эрс һаңһ хадви, энүнə альдаһарнь һарад одх юмби?» – 

гиҗ келəд, элкн өңгтə эрс хад, оошк өңгтə асх чолу, ноһавтрсн арц, тəвлһиг бишрн 
һəəхҗ, теңгрт хавшад нисч йовсн бүргд шовуг бахрв. Һалдн генткн сана авсншң 
ардан хəлəҗ, арднь дахлдн һарад ирҗ йовсн Көкə көгшнд: 

– Хү, аав, та һарад ирҗ оркву? – гив. Əмсхҗ шуукрснар хаҗуднь һарч зогсад, 
ишкə махлаһан авч, киилгиннь хормаһар көлсəн арчҗ оркад, Өндр Хəəрхн һаңһ хад 
өөд хəлəҗ, сахлан шувтрад:

– А, чавас, залу баһ дүүвр цагт энчн юн чигн биш билə, торлһн уга, зогслт уга 
давҗ һарад йовҗл бəəсн хад билə. Нас авч, чидл, чимгм доратҗ бəəсн эн өдр уулын 
сүр деерлкҗ бəəхшң бəəнə! – гиһəд, Көкə көгшн арһ барсн кевəр инəв.

–  Би үүрəд авсв, – гихлəнь, Көкə көгшн ха-ха гиҗ инəһəд:
– Тиигснь кергго, тиигҗ доратад одсн угав, тиим кемҗəнд күрсн болвл, амбн 

хойр хора бедəн нанар хəлəлһх гиҗ ю? Хəлəнə гиснчн керг деерəн хаврас намр 
күртл услҗ арчлад, хадҗ бооһад хурана гисн үг юмн. Тиим дүңгин чидл, чимгн 
уга болвл, күмснə барул гиһəд, кезəнə намаг девсүлҗ алх билə, теңкəтəдəн тиигəд 
«һəргтə Көкə» хоч олад заргдҗ бəəх юмн. Үг келндм хорсч, күклим үмтəҗ, шүдим 
күүлҗ эс бəəнү? – гиһəд инəв. Тиигəд Һалдн бахтн хəлəҗ: «Юн гидг олмһа үгтə 
цецн өвгнви? „Эмəл дор күлг, махла дор күн бəəнə“ гидг эн чигн»,  – гиҗ бодад:

– Аава! Альдаһарнь яһҗ давхви? – гихлə, Көкə көгшн бас:
– Ай, Һалдн, халун булмгиг захаснь мерəд иддг, хадын беркиг эвинь олҗ давдг 

юмн, – гив. Тиигəд эрс һаңһ хадар һарад одв. Цаар тоңһаһад орҗ йовтл, Көкə көгшн 
бас: – Ай, Һалдн, күр-күр гисн нəр чимəн соңсгдну, цаачн сүрлг сəəхн күркрə бəəнə. 

– Күркрə гинү? – гиһəд, Һалдн ар уру гүүҗ одад, доран зогсад, сал уру хəлəхлə, 
өндрəс цəəлзн бууҗ бəəх күркрəн усн үзгдв. Һалдн гүүсн кевтəн күрəд одхла, нүр-
чирə өөднь чииглг киитн салькн үлəҗ, дорас цаһан көөсн бүрглҗ, соньн сəəхн серүн 
əмсхл əмсхүлв. Һалдн седклдəн: «Ямр сəəхн үзмҗви!» – гиһəд бахтҗ, көвəднь одҗ 
түрглү кевтн, уснаснь уув. – Па-па, яһсн киитн уснви! – гиһəд, цегəн туңһлг усн 
дотр дүрəн үзəд соньрхн, генткн сана алдад, ик хар күмсгнь зəңгдрəд, өргн тиньгр 
маңнань атыһад одв. – Хəəрн нүдм! – гиҗ келəд, аран шүднь зууньрад, арвн хурһнь 
атылдад одв. – Өшə! – гиҗ ам алдн, нудрман атхҗ босад: – Эн нүүлтə йиртмҗин 
үндсинь таслх кергтə! – гив. 

Тер зуур күрəд ирсн Көкə көгшн алң болҗ, Һалдниг аҗглн хəлəҗ оркад, түрглү 
кевтəд, ундан хантл киитн ус ууҗ авв. Һалдна ардас одад, чолун деер зерглҗ суув. 

– Энд нег хулхач бəəдгиг чи соңссмби? – гиҗ Көкə сурв.  
– О, Байр көгшнə мөриг авч одсн тер ю? Терчн эврəн медəд кесн биш, сүл 

сүүдрəн гидглə əдл хулхачан зардг юмн. Ик хулхачнь эн амбн болна.
– Тиим, тер хулхачиг эндк əмтн Тулм Улан гиҗ хочлдг. Тер Тулм Улан деерəн 

амбн нойн ахлачта, доран олн зарц хулхачта болхас хама, ямр-ямр сəн мөрн бəəхиг 
тер бүр медх юмн. Сəн-сəн мөрдиг хулхалулҗ ирəд, эн Өндр Хəəрхнə өлкнə ө модн 
дотр уйҗ бəəһəд, Алг уулыг давулн авч оддг. Алг уулын хөөт белдк нутгт чигн 
хулхан керг ахлҗ бəəсн ик нойн бəəдг чигн. Тиигəд тендəс сəн-сəн мөрдиг авч ирəд, 
эн амбнд өгдг юмн. Эн амбна адунь тиигəд түргн өсəд, миңһ өнгрҗ бəəхин нег 
учрнь эн. Энд бас нег гелң күн бəəнə, өдртнь эндəс аһуд бөкəд1, сөөднь аһуһас һарч 
ирəд, Сорҗ ламла хəрц сүлҗə кедг санҗ. Түүг əмтн Көк гелң гидг.

Энүг соңсад, Һалдна сананд кесг җил өмн нутгт болҗ өңгрсн нег керг орв. 
Тернь иим санҗ. Хаврин цаг билə, ямр нег гегəнə чаңзд2 гегəнə саң тогтахар ирҗ 
гинə, амбна зөвшəл болн да ламин бичгтə гинə гидг үг нутгт тарҗ бəəлə. Гегəн илтк 
болҗ3 гидг үг бас тарад, нутг нег өдр күрə́д хурҗ ирҗ. Сүмин өмн шарһ мөрнд тер 

1 Бөкəд – бултад.
2 Чаңзд – бурхн шаҗна керг-үүл күцəдг күн.
3 Илтк болх – хүвлх.

гегəнə хувцн-хунриг залҗ орксн бəəҗ, нутгин əмтн чиклдҗ түүнəс əдс авч, күзүн 
деерəн улан зəңг тəвүлҗ, арша аршалҗ бəəв. Тиигəд сум-сумар гегəнə саң тогтхд 
мал, мөңг өргҗ бəəв, баячуд, нойд хүвдəн мал, мөңг өгч бəəв. Тиигəд кедүкн өдрин 
дотр гегəнə саң тогтҗ, хойр хотн хөн, нег хора үкр, зу өңгрү адун цуглрв. Өргц 
бəрцин алтн, мөңгн бас асхрн ирҗ бəəв. Хөөннь соңсхла, чаңзд орһҗ одҗ гинə, ик 
алтн, мөңг ачад йовҗ гинə. Чаңзд биш, хулха-зальхаһар йовсн нег гелң санҗ гинə, 
амбнас хуурмг зөвшəлин бичг авсн санҗ гинə гисн хов-җив үг һалв дүүрч одсн 
бəəҗ. Үүнəс көлтə кедү күн шаргдҗ, шуургин орад цааҗ үзсн юмн гиҗ, Көкə көгшн 
келҗ бəəлə. 

Тедн тендəс йовсн кевтəн Харңһуһин орад һарч одхар нег өлкəр əврəд һарч 
йовв. Мацҗ əврсəр Харңһуһин орад һарад одв. Тиигəд үүлтə теңгр, бүргд шовуг 
нарвчлн махлалҗ бəəһəд:

– Харңһуһин эрс һаңһд эртни цагт арһмҗар орҗ одад бүргдин җулҗһ авч 
бəəсн юмн, – гив. Тендəс барун талан одҗ, цаһан, улан, ноһан, көк кедү өңгин гүн 
хавчл уру һарч бəəһəд, Көкə көгшн һарарн уру зааҗ: – Харңһу гидг эн, – гив. Һалдн 
үкс гиҗ Харңһу уру өңгəҗ1 хəлəх гитл, Көкə көгшн үкс Һалдна һар деерəс бəрəд: – 
Сүрдəд киисч одвза, Харңһу гисн учрнь болвл – хойр бийнь эрс һаңһ, хөөт бийнь 
бүтү, өмн бийнь задһа гивв чигн уутьхн болхас дораснь хойр көлтн һарч чадшго, 
һал үдин баргт тиигəд йоралднь нарн əрə тусдг, тиимəс Харңһу гиҗ нерлсн юмн, 
үзвү чи? Дор таг ноһатрҗ эс бəəнү? Тенд ямр юмн үзгднə? – гиҗ сурв. Һалдн алң 
болсар:

– Моогу2 мет цаһан юмн үзгднə. Зуг тер моогу биш биз, моогу яһад үзгдхви? 
Күүнə хумха толһан ясн ю?

– Тиимə! Тер болвл – күүнə хумха толһа мөн. Эн хумха толһан үлгүриг эн өдр 
чамд келҗ өгсə гиһəд, энд дахулҗ ирсн би. Эн болвл – нег нууц, түүг күүнə хумха 
толһа гиҗ медшго юмн, медв чигн кенə толһа болхинь медшго. Эн нууциг амбн 
меднə, Тайг Хар меднə, Тулм Улан гидг тер хулхач медхнь маһд. Би болвл, нүдəрн 
үзсн биш, чикəрн соңссн юмн. Соңссарн келҗ өгсə.

– Кенə толһан яснви? Энд яһад бəəх болсмби? Кезə, ямр цагас авн бəəх 
болсмби? 

– Эндəс бүргд шову авлҗ йовсн нег настн үзəд, нанд келсн юмн. Баргцавл3, 
амбна яамна бəрлһин цаг билə. Баһ хатна урдк аваль күргн Цевг яһсинь чи соңссн 
ю? 

– Бүсгəһəн орһулҗ одхар завдҗ бəəтл, бүсгəнь келəд бəрүлҗ оркҗ гинə, 
хөргдҗ бəəсн герəсн зулҗ одҗ гинə гиҗ бəəсн юмн. Зуг тернь Тайг Харин сүвлҗ 
кесн арһ тедү юмн санҗ, – гив. 

– Цевг болвл – дунд зергин байн күүнə һанц көвүн билə. Эцкнь бичгтə, номта 
бəəҗ, хавң зерг олсн күн. Цевгин бийинь гивл, зөв тавин нурһта, кевлүн сəəхн, 
цова серглң залу билə. Тиигəд үр ханьмуднь түүг Орчлңгин Сəəхн Миңгъян гиҗ 
шоглдг. Эцкнь эрт нег күүнə һанц күүкнд əрк зөөҗ худ болад, хөрн наста цагтнь 
герлүлсн бəəҗ. Эцкнь нас барсна хөөн буйнь баргдҗ доратсн болв чигн, эр эм хойр 
эв орута сəəхн əмдрҗ бəəсн юмн. Тер үйд Тайг Хар амбна заксн йосар өңгтə сəəхн 
бер, күүкдт нүд оркад йовдг санҗ. Нег өдр Цевгин бүсгəг үзəд, үнəртəн гегəнднь 
аду манм, герлднь үүл бəрм һо сəəхн бер санҗ гиҗ амбнд одҗ келҗ. Амбн соңсад, 
Цевгиг һар зуурин бичəч кенə гиҗ герəрнь нүүлһҗ одҗ. Цевгин бүсгəн һо сəəхниг 
үзəд, амбн һөрдҗ4 Калмн Цаһан гидг бүсгəһəр дамҗулад, эр эм хойрин завсрт 

1 Өңгəҗ – күзүһəн суңһҗ шаһах.
2 Моогу – теңгрин ки.
3 Баргцавл – кирцхд.
4 Һөрдҗ – ховдглҗ.

хутхар тəвҗ, тедниг керүл-цүүгəһəр бəəлһҗ, Цевгт хулхан гөр нааҗ, орһҗ зулхднь 
күргҗ. Тиигəд эр эм хойриг салһҗ оркад, кедү сар өңгрснə хөөн бийнь хар күчəр баһ 
хатнан болһҗ авсн юмн. Хөөннь Цевгин бүсгə меклгдсндəн гемшч, аваль күргндəн 
кел күргүлҗ, үгəн негдкҗ орһҗ зулхар бəəтл, амбн медəд, тер бүсгəг цааҗлн сурад 
бəəҗ Цевгиг тосх һазраснь бəрҗ авсн юмн. 

Эн күртл Көкə көгшн келҗ бəəтл, Һалдн тесвр алдад:
– Юн гидг килнцтə кергви! – гив.
– Энүг килнцтə керг гинү? Үүнəс күнд килнцтə үүл йовдлын үлгүр бас бəəнə, 

– гиһəд, нег күүкнə учрлыг бас келҗ өгв. 

Тавн

Харңһуһин арин нег зураһар урудн орҗ йовхдан Һалдн орҗ өңгрсн хурин 
өвснə чиигəс хөрглн, хойр шуңһрцган бүдүн һуйдан һарһад имкрҗ, нəрн җим 
хаалһар урудан Харңһу үзг орв.

Орҗ йовад Һалдн доран зогсч, һал ора деерəснь шарҗ бəəсн нариг нарвчлн 
хəлəҗ оркад, амндан: «Үүлнə цааһар һарсн хар үүлн гидг эн чигн», – гиһəд, барун 
һарин альхарн маңнаннь көлсиг шувтрн арчв. Тер зуур бөк гидгчн бүдүн өвснд 
бүдрнə гиҗ Көкə көгшн закҗ келсн үгнь чееҗднь давтгдҗ йовв. «Тиимə! Тер Тулм 
Улан гисн хулхач амр биш болхнь маһд, меддго һазр, таньдго нутгт ирҗ, эҗго уулд 
бөгҗ хулха кенə гихнь амр биш. „Дав деер сандрҗ, керг алдҗ үзəд угав, даван деер 
хальтрҗ, көл алдҗ үзəд угав“, – гиҗ Тулм Улан келҗ биш ю. Тиимəс тер лав ухата, 
сагта, утхта, селмтə элмр болхнь маһд», – гиҗ Һалдн кицəсəр1 йовв.

Зураһар урудн орҗ йовад, нааран-цааран йовв. Өндр харһан орад хойр шаазһа 
эргцҗ, шаг-шаг гилдҗ бəəхиг үзəд, доран зогсч шинҗлв. «Үүртнь моһа орсн болх 
ю, эсклə зерлг мис һарсн болх ю, эс гиҗ тер модн дорнь тер хулхач унтҗ кевтх ю, 
юн гивв чигн учр уга шагшч бəəшго», – гиһəд хəлəҗ бəəв. Һалдн тиигҗ йовсар 
булгин уснд ирҗ сууһад, киитн булгин уснас ундан хантл ууҗ авв. Тиигҗ суухдан 
Һалдн басл тер шаазһаг аҗглҗ, Көкə көгшнə эмгн үсəр нухҗ, тосар элдəд болһҗ 
орксн тоһш боорцгиг уснд девтəһəд идҗ суув. Һалдн генткн мөрнə түргсн дүүрə 
соңсад, боорцган бəрсн кевтəн босч: «Эн эҗго уулд ямр мөрд бəəнə? Тер модн дотр 
түргсншң эс болву? Җигтə юмн. Хойр шаазһан эргцснь учр уга биш санҗ», – гиҗ 
бодад, боорцган товртан дүрҗ оркад, тер үзгүр йовв. 

Одҗ йовхин зуур Һалдн бас: «Байр көгшнə мөриг авч одад, ө-модн дотр уйсн 
болх ю, энд оңдан бас кенəннь мөриг хулхалҗ ирəд уйсн болх? Тер хулхач серүн 
бəəсн болвл, намаг үзсн болхнь маһд, нөр алдсн болвл, модна дор сүр суха болад 
унтҗ бəəхнь маһд, – гиҗ бодхин хамт сананднь бөк гидгчн бүдүн өвснд бүдрнə 
гиҗ Көкə көгшнə сурһсн үг бодгдҗ, шаазһаһас саг, буһас болһамҗта йов гиһəд 
келҗ бəəхшң билə. Тиигəд Һалдн тер һазрин дам бəəдлиг аҗглн хəлəҗ авад, нег 
зураһар бөкəҗ2 йовв. – Кемрҗəн негн биш, хойр хулхач тенд серүн бəəсн болвл, 
негнь барсшң, негнь өтгшң дəврн ирсн тер цагтнь хав алдҗ, хад мөргҗ үкхн угав, 
тиигдгт күрдг болвл, Һалдн нерəн алднав, – гиһəд таңһрглҗ бəəхшң бəəв. Тиигəд 
Һалдн һазрин дам бəəдлəр бөкəҗ мөлкҗ, агчмин зуур цагдул3 модна захд күрəд 
одв. Цагдул модна бут дотр йовһн сууҗ, харһа модна бут уру аҗглн хəлəҗ бəəтл, 
шарвадсн мөрнə сүл үзгдəд одв. Мөрн бəəхнь бəəв чигн, бəəдлəрнь үзвл, сул мөрн 
биш, уята мөрншң, зуг нег мөрн болву? Кедү мөрн болв? Тер хулхачин көл мөрн ю? 
Эсклə оңдан мөрн ю?» – гиҗ бодад, тендəс һарч, модна бут дотр күрəд одв. Хойр 
күүнə тевр күршго нег бүдүн харһа модна ардас хəлəхлə, һурвн мөрн уята бəəҗ. 

1 Кицəсəр – болһаҗ.
2 Бөкəҗ – өкəһəд.
3 Цагдул – модна зүүл.

«Энчн хулха-зальха һурвн толһа ниилҗ авад, унтҗ кевтх юмн ю, – гиһəд, 
мөрдиг аҗглхла, һурвн мөрнə негнь тохмин ормарн көлстə бəəв, – тиим чигн, 
хойрнь хулхалад авч ирсн мөрн чигн, кен-кен гигчин мөрн болв? – гиҗ лавлҗ нег 
хəлəһəд, савһр делтə, хар делтə мөриг таняд: – О! Тер гелңгин мөрн чигн, кедү 
согту йовв чигн, алдл уга көлднь төмр туша тəвдг эс билү, сөөд һарад кедү хəлəдг 
эс билү? Тернь Борлдан гелң Осрин үүлн бор мөрн санҗ шү, түүнə мөриг яһад 
хулхалсмби? Балдн нирв хулхалулҗ өгсн гиҗ ю? – гиһəд, мөрдин өөр күрəд одхла, 
тохмин ормарн көлстə бəəсн элкн өңгтə күрң мөрн чонын хойр чикəн хəəчлəд, 
түүнлə сəəхн зооһан хоталһн, туг сəəхн сүүлəн савад, өмн хойр туруһарн һазр 
чавчад, уудан кемлəд, əрə тесч бəəхшң бəəв. – Па-па, сүркə мөрн! „Хулхач залу 
мини мөр шалһна, аңһуч залу бу шалһна“ гидг эн чигн», – гиҗ бодад, ардан эргҗ 
хəлəхлə, нег модна ацд өлгəтə хар көкүр үзгдв. Үкс одад, модна ацас авхла, көв 
көңгн1 бəəҗ. «Энчн хоосрулн ууҗ чигн», – гиһəд зəəлҗ үзв. Бөглəһинь авад үнрчлҗ 
үзхлə, саалин биш, хар əрк чигн, тиигəд энчн хамаһан авч кевтх юмб гиҗ нааран-
цааран хəлəҗ, илгн хар даальң бас өлгəтə бəəхиг үзəд, һазаһаснь дарҗ үзхлə, нег 
толһань хоосн, нег толһаднь баахн күмсн бəəхшң билə. «Тулм Улан гидг эн луусин 
бийнь хама одсмб?» – гиһəд, цаарлн гетəд үзхлə, бөкр модна дор нег күн унтҗ 
кевтхиг үзв. Ик хар эмəлин накуг дерлсн толһаднь нарн тусад, нүр-чирəнь улм 
улаһад көшч одсншң билə. Гүрəдəн дəəкрəд ширлдҗ одсн гиҗгəн ораһад, барун цох 
деерəн хавчулҗ оркҗ, торһн боодгин цацгнь барун чикинь бүтəҗ оркҗ. Мах идҗ, 
əркəн ууҗ бəəһəд унтсн боллта, ик хар ханҗал утхан барун һартан бəрсн кевтəн 
кевтнə. Зүн һар дорнь хөөнə өвцүн кевтнə. Чееҗнь секəтə, хойр оочарнь тəмкин 
өңгтə шүлсн һооҗҗ бəəнə. Тиигəд əркин, тəмкин җигтə му үнр каңкнҗ бəəв. Һалдн 
түүг дөөглсəр мусг инəҗ, амн дотран: «Тенүл күүнə диваҗин гидг эн чигн, хулхач 
күн тиигəд иигҗл əмдрдг биз, – гиҗ бодхла, сананд Сорҗ да ламин əмдрлин бəəдл 
бодгдҗ: – Эн күрəһин да лам би гиҗ күүнд əдс өгч бəəсн тер һарарн энүнə күргҗ 
өгсн хулхан үкрин махиг барад идҗ эс бəəнү, тер мет тер һарарн арвн хар нүүлин 
цугинь кеҗ эс бəəнү», – гиҗ бодад, генткн сана авч, иигҗ санамр болҗ болшго гиҗ, 
көлин үзүрəр семəркн ишкҗ одад, толһа деернь йовһн сууҗ, һараснь хар ханҗал 
утхинь авв. Тиигəд бас ик хар эмəлин һанзһас хар килһсн арһмҗинь авв. Тиигəд 
хойр көлинь шилвəрнь баглад, арһмҗин нег үзүриг бөкр модна ацд өлгəд, зурһан 
талта маляһар цокад оркхла, Тулм Улан гисн хулхач бəрклҗ сарвлзн серəд, моднд 
көлəрн дүүҗлгдəд одв. Өрчнь маляд шу цокгдсн болхас цусн һооҗҗ бəəв. Һалдн 
түргхнəр хойр һаринь арднь тəвəд, күлəд авв. 

– «Кесн үүл эзəн олна» гидг эн, эн өдр мини һарт орвч, өдрчн иигəд дуусв, 
шорачн энд киисв, – гихлə, Тулм Улан:

– Чамаг баргцаһад медҗ бəəсн би. Чи болвл, дөрвн эрин бөктə, дөчн эрин 
зөргтə сохр гецл Һалдн мөн, чи эн өдр намаг күчəр биш, арһар авлач. Арһ уга, əркин 
хорн болла. Җа, Һалдн, чи намаг иигҗ зоваснь керг уга, нанас авч ядсн өшəчн бəəх 
уга юмн, бидн хойр иҗл əмтн болхас нег-негəн иигҗ зоваснь керг уга, алдг болвл 
– зовалго түргн ал, тиим биш болвл – зовахан бə. Би чамд тус күргҗ йовсв, хөөннь 
амбна бас нег тайгнь болад хатрҗ йовсн цагт чамд сəн мөр авч ирəд унулҗ бəəсв, 
сəн тарһн үкриг авч ирəд, өөк өмкүлҗ бəəсв, – гив.

– Би болвл, чамла иҗл тиим əмтн биш. Хөөннь тер амбна тайгнь болад 
хатршгов. Əмдин зовлң бичə үзс гивл, мини сурсн бүкнд үнн хəрү өгч бə. 

– Оошк, зүркм əврəд, амарм һарч одн гиҗ бəəнə. Алдг болвл, иигҗ зоваһад ю 
кенəч, уусндм ус келгəд ю кенəч, тусин хəрүг хорар хəрүлҗ чадшгов. Тиим күн биш 
би, тер амбна тускар юм сурад кергго, нег амн үг келҗ чадшгов, алдг болвл – түргн 
ал, – гиһəд келҗ бəəтл, Һалдн киитнəр инəһəд:

1 Көв көңгн – гиигн.

– Тиигҗ чадну чи? Ачинь тусар хəрүлҗ чадну чи, тиигəд зовлң дааҗ чадну 
чи? Эн болвл, чини үзх зөвтə цааҗин наад захнь болна, чи чаддг болвл, эркə хурһан 
һозалһад, эр санҗ гиһəд магтсв, – гив. Тиигəд нег һанз тəмк татх болтл, Тулм Улан 
йо, йо гиһəд йоолҗ бəəһəд:

– Чадшгов, сурсн сургтчн хəрү өгсв, медсəн келҗ өгсв. Би болвл – Алг уулын 
ца бəəдг алдр ик нутгин күн билəв, əмнə арһд иигəд хулхаһар йовлав, бүсгə, көвүдм 
улан нүцкн бəəнə. Теднəннь төлə эн өдр чамд үннəн келəд, уучлл һуусв, – гиһəд 
һуув. – Харңһудк хумха цаһан толһан үлгүриг нүдəрн үзсн керг биш, чикəрн соңссн 
би. 

– Чи бийəр орлцсн болхла, яһад нүдəрн үзсн керг биш болхв? Чи үннəн келшго 
болвл, үклин мууһар үкнəч, күүнд үзүлсн зовлңгин зууна нег хүвинь чигн үзəд угач!

– Үннəн келсв, – гиһəд, – амбна баһ хатна аваль күргн Цевг гидгиг сө авч 
һарад, тушата күлəтəһəрнь нанд дүрүлсн билə. Тиигəд би Харңһуһин орад авч ирəд, 
харңһу уру хайсн юмн... – гив.   

Зурһан

Тулм Уланиг бəрҗ авсна хойрдгч өдрин өрүн Көкə көгшн Һалдн хойр бас 
Харңһуһин Өндр Хəəрхн өөд хойрдгч уда һарч йовла. Эн саамд хөөч залуг бас 
дахулҗ, һурвулн дахлдн цүврлдəд одҗ йовла. Ода ямр бачм учрар Харңһуһин ора 
өөд һарх чухлта болсмб? Өмн уда һарад, Цевгин ясиг олҗ үзлə. Тулм Уланиг бəрҗ, 
нутгин нег аюлыг əрлһв. Тиигхдəн Тулм Улана амнас Цевгин нүүлтəһəр алгдсна 
учриг медснлə хамт хамгин чухлнь – Маңһс амбна болн Сорҗ ламин хорта му 
сүмснь эндк Харңһуһин хадд бəəх нууциг медҗ. Тиигəд Тулм Уланиг күлҗ тушад, 
экиннь бəəсн аһуд оркҗ, экдəн закҗ оркад, Харңһуһин хаддк бас нутгин нег аюлыг, 
оңданар келвл, Маңһс амбн болн Сорҗ ламин хорта му сүмсиг сөнəхəр1 Көкə көгшн 
һазрчлн одҗ йовснь эн бəəҗ. 

Тиигвл, тернь ямр дүртə юмнви гивл, эндкин нег эрсин аһуд шинəс илдксн 
нег «хүвлһəн» болн түүнə хойр «сөөвң» бəəдг чигн. Энүнə тускар Тулм Улана амн 
өчг2 Һалдна сананд орад, генткн инəд алдҗ: – А чавас, одаһин эн делкəд иим домг 
бас үүсдг болна! Яһсн генн номһн əмтнви, көөркс, – гиһəд шагшрв. 

Эн домг үлгүр иигəд үүсч. Нег əəлд тенүчлсн нег көвүн заргдҗ бəəҗ. Барг 
нəəмн нас күрсн, цурдһр гестə, ик һавл толһата санҗ. Хөөт экиннь халас зулад орһҗ 
тенүчлн, ик өгснднь хонад, баһ өгснднь үдлəд заргдҗ, əмəн теҗəҗ йовҗ.

Генткн нег өдр тер əəлд хойр гелң орҗ ирəд, ик барана өмн суусн герин эзниг 
хəмəлх чигн угаһар, көл барана өмн суусн бүсгəг үзх чигн угаһар шуд барун хасвчд 
һар теермəр талх татҗ суусн зарц көвүнə өмн одҗ, нег зерг шинҗлн үзəд, өмннь 
намчлн мөргҗ унв:

– А, хүвлһəн мини, уучлн сойрх! Тана цол юн билə, əəлдн хəəрлтн!
– Мини нерн Нимə, – гихлəнь, өврəсн ик шар хадг һарһҗ делгн татад:
– А, деед ик хүвлһəн мини, мөн дүрдəн тохрҗ хəəрлтн! – гиһəд савачлн мөргҗ, 

на-ца саң тəв гиҗ, герин эзиг бүр ухань һартл сандрулв. Тиигтл гелңнь даальңгасн 
эвкə боолһата шар улан өңг бүрин хувргин хувц һарһҗ бəрəд келхдəн:

– Деед ик хүвлһəн мини! Бидн ута Зууһин орнд күрч, богд Дала Ламин 
əəлдхлəр таниг залхар хəəҗ ирсн билə. Əəлдсн темдгин йосар Өөрд моңһлын орн 
бүкнəр ирҗ хəəҗ йовсар, энд тавн өңгин солңһ татсар танд баралхҗ ирлəвидн. Мөн 
дүрдəн тохрҗ хəəрлтн! – гив. 

1 Сөнəхəр – хорахар.
2 Амн өчг – өгсн үг.

Герин эзн эр эм хойр тенд өңг зүснь үмсн болад: – Алдс болв, алдс болв! Эс 
медхин үүлəр таниг дамнҗ нүл кевв би, уучлтн! – гиһəд, чичрн дагҗад мөргҗл 
бəəв. Тиигтл хар саната нег гелңнь герин эзнə ханцнас татад: – Хоосар мөрглго, 
бəрц бəрəд мөрг, – гив. Герин эзн сандрн, авдран уудлад, хадһлсн тавн лаңгин чикт 
(цаһан мөңгəн) сəəр хадг деер тəвəд, өмннь тəвҗ мөргв. Иигəд тенүл көвүн Нимəг 
хүвлһнəр залҗ авад, эндкин аһуд авч ирсн санҗ. Эндəн тернь хүвлһн чигн биш, 
зөвкн тер көвүнə ик һавл толһан яснь Сорҗ ламд кергтə болсн учр юмн санҗ. Һалдн 
эн күртл бодад иртл, негт хадын сер деер һарч ирсн бəəҗ. 

Хадын сер деер ирəд зогсс гиһəд амр авхин зуур Көкə көгшн хадын зура уру 
зааҗ:

– Ода таанр мини ардас дахх кергтə, мини ишксн мөриг алдлго лавлн ишкҗ 
йовцхатн, көл алдгсарл эн беркд һульдрҗ үкнə. Уру хəлəҗ бас болшго, сүр татна, 
– гиҗ закад, амн дотран нег юм умшч, хадын зеегəр дахулн йовв. Иигəд хадын ө 
севиг тамтрн йовад, хойр эгц беркиг менд өңгрҗ зогсад, Көкə көшгн зааҗ келв:

– Эн өмнк түлкц түнтгриг өңгрм цацу цаад бийднь аһуһин амн үзгднə. Ода, 
Һалдн, чи түрүл, чини нүдн хурц, эрвс гисиг алдлго, сервс гисиг өңгрүллго аҗглн 
йов. Бидн ода аһуһин зүн оочар одҗ йовх юмн, эн керц хаалһиг күн медшго, тер 
хойр гелң чигн медшго. Тедн зөвкн барун оочарнь арһмҗар мацҗ бууханл меднə. 
Мадна баргцснар болвл, эндр Көк гелң аһуд эс бəəхнь маһд, тер Сорҗ ламд сө одсн 
кевтəн эргҗ ирҗ амҗад уга, энд ода Нимə болн Хар Сахлт хойр бəəх юмн. Зуг Хар 
Сахлтнь гешүн түүҗ, гесəн цадххар һарч одснь чигн маһд, – гиҗ келəд, Һалдна 
ардас дахлдн түлкц хадг эргəд одцхав. Аһуһин амнд өөрдҗ одад, Көкə көгшн бас 
«зогс» гиҗ Һалдниг татҗ келв: 

– Тер аһуһин амндк торһн элсиг үзвү? Чи бəəҗə, би одад, мөр шинҗлсв, – гиҗ 
келəд, сем-сем алхҗ одад, шинҗлн үзəд, ардан дайлв. – Үзич, нүцкн көлин мөр эс 
ю? Шинкн һарч одҗ, барун көлин мөрнь хурһна мөр уга мухр эс ю? Мөн, тер доһлң 
Хар Сахлтын көлин мөр мөн. 

– Тиим санҗ. 
– Тиим болвл тер көвүг һанцарнь сул оркшго, лав күлəтə, тушата бəəх юмн. 

Эн өдрин арвн тавна сар һархла, зерг хүвлһəн төрлəн олна гиһəд гендəд сууҗ бəəхнь 
чигн маһд. Һавлан көрəдүлхəр бəəхəн тер яһҗ медхви, көөркү.

– Би орад үзəд ирсə?
– Орвл, орад үзəд ир, бичə уд, Хар Сахлт ирх цаг болҗ бəəнə, – гиҗ закад, 

чолуна ард бөкв. Һалдн аһуһин амиг нег шинҗлəд: 
– Энчн Бардм байна догшн хар буурин амншң санҗ, – гиҗ келəд, аһуһин амар 

орв. Орад үзхлə, икл у көндə аһу бəəҗ, барг тавн зун хө сул хотлмар болн доркнь 
хогта санҗ. «А, эрт дəн-даҗна цагт энүнд əмтн малан хорһдулҗ бəəсн гидгнь үнн үг 
санҗ», – гиҗ бодад, деевр өөднь хəлəхлə, күн əəм шовһр хар хад арзаһад уру унмар 
бəəв. Цаарлад кедү алхм цацу шов-шов гих усна дусалын дүүрəн соңсгдв. Цаарлад 
орхла, мелтңнсн цегəн усна тогтал үзгдв, аһу мухрдад, хойр талан көндəрсн бəəв. 
Аҗглад үзхлə, зүн көндəд гилс-гилс герл үзгдв. Гетҗ алхсар одхла, хадын тегтр 
деер зул асаҗ, зулын дор һавл толһата көвүн гилң-гилң гиһəд зəмлсн сууҗ. Һалдниг 
үзəд, ширтн бүлтхлзв. 

– Энд ю кеҗ бəəх əмтнви чи? – гиһəд сурхла, бас үг, дун уга бүлтхлзн ширтв. 
Улан торһн лавшг деер шар торһн күрм өмскҗ, цаһан ширдг деер зəмлүлəд, хар ман 
эркиг һууртнь өлгүлсн бəəҗ. 

Һалдн бас дəкəд:
– Хү, чи энд ю кеҗ бəəх əмтнви? – гихлəнь, тиигəд бичкн көвүн:
– Би хүвлһəн болна. 

– Тиигəд энд ю кеҗ суух юмб?
– Хүвлһнə төрл олҗ, ширəд залгдхиг күлəҗ бəəнəв.
– Кезə, ямр цагт ширəд залгдх юмнви?
– Дүүрң сарин герл дор.
– А, тиим ю? Хүвлһəн бурхн ю чи? Көлдчн юнви? Көлдəн юн гиһəд төмр гинҗ 

тəвүлҗ орксмбч?
– Хүвлһн бурхнд шулм, чөткр харш юмн, энд шулм, чөткр ик гинə, тиигəд 

гинҗ тəвүлв.
– Энд һанцарн бəəх юмн ю?
– Уга, мини хойр сөөвң гелң бəəнə.
– Тер хойр сөөвңчн хама одсмби? 
– Негнь өцклдүр ора йовсн кевтəн ирəд уга, негнь гешүн түүҗ ирхəр һарч 

одла. 
– Намаг таньл уга бəəнү чи?
– Нег һазр үзсншң болад бəəнə.
– Үзсншң гинү? Чамаг цокҗ бəəсн күүнə һартас алдулҗ авад, нусн-нульмсичн 

арчҗ, һартчн боорцг бəрүлҗ, энүһəс хооран бичə хулха ке җу, күүнə будана герт 
орад бичə хулха ке җу, геснчн өлсхлə, сурад ид җу гиҗ закад тəвсн күн би биш ю, 
– гихлəнь, көвүн өкс гиһəд:

– Чини нериг Һалдн гиҗ бəəсн. Һалдн ах-а! Эн өдр энд яһад ирсмб, мини əдст 
күртхəр ирсн ю?

Һалдн тендəс эргəд һархин зуур бичкн манҗ көвүнд санань зовҗ:  «Көөркү, 
көөркү, эн асхн һавлан əмдəр көрəдүлхəн тер яһҗ медхви, чавас», – гиҗ амндан 
келҗ бəəһəд, Һалдн генткн доран зогсад, чиңнҗ бəəхд у-у гисн шар шовуна дууһар 
күн ирҗ йовна гисн дока өгч бəəхиг соңсад, һə-һə гиҗ керəн дууһар би медлə гисн 
хəрү дока өгəд, нег чолуна ард сууһад гетҗ бəəв. Тиигəд сууҗ бəəтлнь, түш-түш 
гисн нүцкн көлин аньр-чимəн һарад, аһуһин амар нег күн орҗ аашна. Нег сүүдəн 
һосан теврҗ, нег сүүдəн гешүн сүүвдҗ авч. Урлдан кирмг хар сахлта, үрчһр нүүртə, 
теглг нурһта махльгцр гелң өңгрҗ һартл, Һалдн эрвс гиҗ босад, эр барсин шинҗəр 
далынь балв атхҗ авад, түш гитл түрглү хайв. Сарвлзн босх гитлнь даларнь девсəд, 
һазрт кевлҗ оркв. Тиигəд көл, һар дөрвинь татад, сəəр деернь күлҗ бəəтл, Көкə 
көгшн гүүҗ ирв. Тедн хəлəҗ суутл, Хар Сахл əмсхлҗ шуукрад:

– Əм авр, əм авр, – гиҗ оркрн уульхд Көкə көгшн хорслан дарҗ ядн, бөгсəрнь 
ишклəд:

– Чи, буг, эн аһуд юн гиҗ йовхви? – гиҗ сурв.
– Бичкн манҗиг хадһлҗ бəəлəв. 
– Əмнчн кергтə болвл, чи энд ирсн учран болн оңдан медсəн тер кевəрнь келҗ 

өг, – гив. Көкə көгшн немəд: – Тер кемб? – гиҗ ишклəд, Һалдниг үзүлҗ:  – Һалдниг 
соңссн ю? – гиҗ сурв.

– Сонслав, медсəн келҗ өгсв, əм авртн, – гиһəд уульҗ бəəв.
– Эн көвүг энд авч ирəд тушч орксна учр юнви?
– Һавлын ясинь авхар авч ирлə. 
– Яһҗ авх юмб? Юунд кергтə юмби?
– Əмдəрнь көрəдҗ авх юмн, эн манҗин толһан һавлнь онцһа ик, тиимəс Сорҗ 

геңгə маднд даалһв. Нутгин үзл, олна соңслас зəəцҗ, эн аһуд ирҗ, түүнə даалһвриг 
бүтəх болсн юмн. Иим һавлын ясиг увдислн сид бүтəҗ мөңглəд тəввл, амбна кишг-
буйн хурна гиҗ зəрлг болҗ.

– Көк гелң хама одв?
– Сорҗ геңгəд одҗ зəрлг күртəд ирхəр йовсн.

– Сорҗ лам чамд ю өгх болсмб? Маңһс амбн чамд ю өгх болсмб?
– Хүвлһнə сəкүс буулһҗ, олнас орсн өргц бəрцин хаһсиг маднд өгх болла.
– Өлзəтин күүкн яһҗ үксмб?
– Əрүн бишəр гестҗ, ичхлəрн, байн хорлсн гиҗ соңслав.
– Бичə худлар чальч! Бидн негт медсн юмн, əмичн тəвх гиһəд келүлҗ бəəнəв, 

эсклə чамаг Харңһуд шивнə, – гиһəд өндглзв.
– Уга, уга, үннəн келсв, Тайг Хар хор уулһад алв, нанар эмчлүлəд хорн эм 

уулһв...
Арвн тавна сарин герлəр ик аһуһин амн аңһаҗ, шүдн соянь гимəр юмн 

арзалдхшң оңһаҗ бəəв. Амн деернь арцин бут сөрсəлдҗ, үкəрин чинəн чолун энд-
тенд тонталдад харлҗ бəəв. Чолуна уңгд кедү күн бөгҗ сууна, Һалдн чолун деер 
түрглү кевтсн кевтəн эрс гүн уру хəлəҗ бəəв. Тиигəд хəлəҗ кевтхдəн ард чолуна 
уңгд суусн əмтнə үгиг чиңнҗ бəəв. 

– Хү, нүүлтə гелң, иигҗ суухдан чи ямр юм бодҗ суунач, – гиҗ толһаһарнь 
худрад, Көкə көгшн сурҗ бəəв. – Чи басл му арһ бодҗ сууну? Мана закҗ келснəс 
нег амн үг буру келдг болвл, му санаһар ямр нег дока өгдг болвл, эврəнчн сүвлсн 
нүүлтə үүлиг бийдчн үзүлх болна, чини белдсн йосар һавлычн көрəдҗ алад, Харңһуд 
хайнавидн, чи ода медҗ орк. Əмдин зовлң бичə үзсв, авргдл олсв гиҗ бодҗ бəəвл, 
чи кеҗ ирсн хорта үүл йовдлан бодҗ үз! Арвн хар үүлин цугинь кеҗ ирвч! Амбна 
нер кеҗ, Тайг Харин даалһврар Өлзəтин күүкиг хор уулһҗ алвч, эн болвл – нег ялчн 
болна. Амбна буйиг зузарулхин төлə Сорҗ ламин даалһврар Нимə көвүнə һавлыг 
тəəрч авхар орлдвч, эн болвл – хойр ялчн болна. Эн хойр ялчн толһад зөвлх юмн, – 
гихлəнь, Хар Сахлт гелң чүлчрəд1: 

–  Би келсв, би медсəн келсв, – гиһəд, – тер Көк гелңгин уг нернь Кеемчг. Бас 
Көк Кеемчг гидг. Күрəдəн хулха-зальхаһар һəəлгдҗ, нутгасн һарч, тенүлəр йовсн 
гелң билə. Түүнə кесн үүлнь мини кесн үүлəс кедү дəкн күнд юмн...

Хар Сахлт гелңгиг иигəд сургт татад, теднə ялт кергинь өчглүлҗ2 бəəтл, 
генткн теңгр бүркгдҗ, Өндр Хəəрхнə хөөт талк теңгр эвкгдн ик хар үүлнд хамгдҗ, 
цəклһн цəклəд, арвн тавна дүүрң сарнь күр-хар гисн сүркə дууһар гилс-далс герлд 
даргдҗ, эргн төөрнə3 юмн тодрха үзгдшго болв. 

Тиигҗ бəəтл эрс хадын дорас шар шовун ду һарв. Бəəс гиҗ бəəҗəһəд, зүр 
гөрəснə дун соңсгдв. Көкə көгшн зүрин дууг соңсад: 

– Эн ямр чимə өгч бəəнə? – гив. Һалдн чочад, чик тəвҗ соңсхла, бас эрсин 
дорас һарсиг сонсв. Көкə көгшн: – Зуг хаҗудк һəəһəс сурад үз, – гив. Тиигəд хөөч 
залу толһаһарнь нег худрҗ авад:

– Хү, һə, соңсву? Зүрин бəрклһəр чимə өгдг болсн билү? – гив. – Кел!
Хар Сахл чүлчрəд: 
– Зүр боллго, ишкəн дуудад бəрклҗ бəəснь тер, сө болһн тиигəд бəəдг юмн, 

хур орх гиҗ бəəх болхас хадд хорһдад ирҗ йовснь тер, – гиһəд келтл, толһаһарнь 
пид гилгҗ нег чичəд:

– Эн һəəһин худл келҗ бəəхнь! – гиһəд захдн татв. Хар Сахл сандрн чүлчрəд:
– Уга, зүр биш, кеемчг4 чигн, тиигҗ зүршң бəрклəд, чимə өгх болсн юмн.
– Тиигвл, чи зүрин ишк болҗ хəрү чимə өгх юмн ю? – гихлəнь, Хар Сахл түр 

бодс гиҗ авад:
– Уга, би тиигҗ чимə өгшго, эн чимəг соңсн, арһмҗ хайҗ, татҗ һарһх болсн 

юмн, – гив. Һалдн түүгинь соңсад, Хар Сахлтыг Көкə көгшнд туулһад, аһун амнас 
1 Чүлчрəд – келнь ээдрəд.
2 Өчглүлҗ – шахад, үнн келүлх.
3 Эргн төөрнə – эргндк.
4 Кеемчг – зерлг аң.

зəəццр одулв. Тиигəд арһмҗ хайҗ өгəд, шаһаһад үзхлə, гилс-гилс гисн цəклһнə 
герлəр дорнь хойр күн зогсхнь үзгдв. Һалдн ардан хөөч залуд:

– Хойр күн бəəнə, негнь Тайг Хар боллта, – гиҗ дор дууһар шимлдҗ келəд, 
түрүлəд һарч аашхинь үзəд: – Түрүлҗ давшснь Тайг Хар биш санҗ, тер иигəд һарч 
чадшго, тер бас согту болхнь маһд, тендəн күлəһəд унтҗ авхнь маһд, – гиҗ бəəв. 

Арһмҗ бəрəд һарад ирҗ йовхин зуур гилс-гилс гисн цəклһнə сүркə герлд 
өмннь татад авх гиҗ бəəсн Хар Сахлт биш, хəрнь өвəрц ик күн болхинь үзəд, Көк 
гелң гедргəн шувтрн гүүтл, Һалдн арвс гиһəд даласнь атхҗ авад, эрс деер түрглү 
хайв. Көк гелң мисшң көл, һарарн тусад, сармн босад, Һалднла бəрлдв. Тедн тиигəд 
ноолдҗ бəəтл, хөөч залу сандрхдан үкс одад, Һалдна көлəснь бəрҗ авад татҗ. Тиигəд 
унн алдхдан Һалдн сандрад, ардан күчтəһəр тиирəд оркхла, хөөч залу гедргəн сарвн 
одв. Һалдн Көк гелңгиг даласнь атхҗ бəрсн кевтəн босч ирəд, Көк гелңгиг кедү 
дəкҗ хад мөргүлснд Көк гелң доран нуһрн унв.

Үкҗ кевтсн Көк гелңгиг деерəснь хөөч девсч бəəтл, Һалдн тосад:
– Хү, зогс! Түүг алҗ керг уга, амн үгинь авхм, – гихлə, хөөч залу: 
– Юн гидг бөк һəəдцн санҗви, көлəснь бəрҗ авад татҗ бəəхлəм, тиирəд 

оркхдан гедргəн сарвалһад оркв, – гиһəд, ар духан1 илҗ бəəв. Һалдн инəһəд:
– Чи сандрхдан кенə көлəс татад, кенд тиигҗ тииргдсмби? – гихлə, хөөч залу 

чочад:
– Ай, тиим ю? Чини көлəс татад, чамд тииргдсн билү би? – гиһəд, Һалдниг 

ширтҗ бəəв. 
– Сандрсн күн кү ална гидг тер. Намаг эрс уру хаюлхд эс күрвү чи, – гив. 
– Хəрнь тиимшң билə, – гиһəд, хөөч залу келəн һарһад зогсв. Тиигхин тенд 

бичкн гецл Нимə суусн кевтəн шавр бурхншң зулын буур герлд бүрг-барг үзгдəд, 
көрслг бор чирəнь өңг алдн цəəҗ, бүлтхр хар нүднь нульмснд чивҗ одсншң бəəв. 

Долан

Арвн тавна сар аһар теңгрин уудмд дегдҗ, һазр делкə цəəлзҗ бəəхд өндр 
уулын хормад амбна яамн дүңгəҗ үзгднə. Яамна үүднə хойр бийдк чолун сиилмл 
арслң ар шүдəн арзалһҗ, ик үүднə деерк дөрвлҗн хар хатамл күрə деерк «өлзə 
өршəтхə» гисн алтн урллын хойр үг гилс-гилс дүрəнə. Хааһулнь таг хааһата бəəҗ, 
хоран дотркнь нам-җим, дүң-дүлə билə. Герл һарсн нег терзəр шаһан үзхлə, Сорҗ 
лам нурһан үүрəд, у герин дотр ширдмл улан шал деегүр нааран-цааран алхлн, хар 
булр эркəн имрдəд, нег юман бодҗана. Тер бəəн-бəəн кермд өлгəтə ик цагиг хəлəҗ 
оркн, илгн улан урлнь гүвр-гүвр көдлəд инəмсклнə. «Мини хойр гелң ода яг эрднь 
һавлыг авад аашх биз, тер Кеемчг гидг тенүл амртан көк чон хөөч олсн уга шү. 
Тер тиим шулм болсн төлəд амбниг автан орулҗ, итклинь авч, эд-эрднь, адл мал 
хураҗ өгəд хувалцҗ бəəх юмн. Тер Хар Сахлт гелң чигн түүнəс хоцршго шулм 
юмн. Келнь чүлчрə, көлнь доһлң болвчн, эс кеҗ чадх кергнь уга, эс ухалх арһнь уга. 
Амбна нерн нүр гиһəд, Өлзəтин күүкиг бүтүһəр хорлн эс тоньлһв? Амбна кишг-
буйиг зузарулхин төлə күүнə һавл тəкүлҗ, сид бүтəлһх арһ-мекиг бодҗ һарһад, 
эврəн хəəҗ йовад, тер тенүл гецлин һавл толһаг шинҗлн олад эс ирвү? Эднə 
кергүднь номин йосар бүтҗ бəəтл Амбн байрлшго билү, хойр оочнь чикндəн күртл 
инəх биз. Көөркү, ачинм кишг тиигəд делгртхəл...». Сорҗ да лам иигҗ бодад, гер 
дотран нааран-цааран алхлҗ бəəтл, үүд түлкəд, гевш лам малзн2 толһаһан илҗ, товч 
хамран чимкн орҗ ирв. Хойр геңгə мухр маңнаһан мөрглдүлн мендлцəд, сандлд 
сууцхав, хамрин насваһан бəрлцəд: 

1 Ар дух – толһан ар ясн.
2 Малзн – хоҗһр.

– Эрднин һавл өлзə өршəтхə! – гихлə, Сорҗ лам хəрүднь: 
– Тана йөрəлəр болтха! – гив. Сорҗ лам суус гиҗ бəəһəд, залһн келхдəн: – 

Бүтцнь онц сəн һавлта төрсн гецл санҗ, үнəртəн мана амбна ачин заянд ниицсн 
бəəнə. „Заяна кишг заянд ирнə” гидгнь эн шү. 

Гевш лам эн үгиг соңсад, дотран баахн дур угацв, яһад гивл һавл тəкх болн 
һавлын шинҗ темдгиг зурхалҗ өгсн күнь йосндан гевш лам билə. Энүг медҗ 
бəəтлəн ачллын нег амн үг келхнь бəəтхə, хəрнь түүнə тусиг уга гих татврта үг 
келснднь һундрхҗ, Сорҗ да ламин өмнəс нег хəлəҗ оркад: 

– Алтыг эс давтхла, сəн алтн болҗ чадхш, – гиҗ келəд, киитнəр нег инəҗ 
оркв. Дарунь залһад бас: – Тер гецлин һавл толһаг би сəəнəр шинҗлсн юмн. Эрднин 
һавлла əдл төрсн төлəд түүнд юмн хальддго, тенүлчн йовад кеер хонҗ, кецд кевтəд 
йоввчн, шулм, чөткр түүнд хальдшго, чон, чөөвр1 чигн өөрдҗ чадшго, богт кевтҗ, 
бузриг идв чигн гем уга, өвчн хальдшго, көлдəд үкхнь чигн уга, олҗ идснь хот 
будан болад бəəдг санҗ... – гиһəд келхин зуур Сорҗ да лам му чирəлн, нүднə 
булңгар гевш ламиг нег хəлəҗ оркн дотран: «„Арва идсн дааһн агтын толһа өөд 
һарад бəəнə” гидгшң, цадҗ авад, амбнд ачрххд күрвү чи? Мини ач бериг үзхлəрн, 
альвлн завсадад2, арһ-мек сүвлхəс оңдан ю меддг билəч...» – гиһəд бүтҗ уурлад, 
чирəнь күрң улан болад одв. Тер зуур əмсхҗ шуукрад, амбн орад ирв. Көк торһн 
лавшгин хормаһан өөд шүүрч, хар таҗн күрмəн саҗн, Сорҗ да ламин туслду сандлд 
одҗ суутл, гевш лам насван көкүрəн һарһн, амбнд бəрҗ: 

– Сəн үүл мана номин йосар бүтх болтха! – гив. 
– Би баахн саатад ирүв, хойр гелң бас ирəд уга ю? Одал аашх биз.
– Тииглго, одал ирх цагнь болв, – гиһəд, гевш лам үүдн уру хəлəв. 
– Җиңкн эрднин һавл гинү та? Мана хатн таниг тиигҗ əəлдсн гинə. 
– Тиим, тиим, юмн хальддго рид-сид бүтсн һавлта болхас тер гецлд шулм, 

чөткр эс гиҗ барчд шалтг хальдаҗ чадшго...
– Җа, болҗ, чи икл юм əəлдҗ меддг билəч, – гиһəд, Сорҗ да лам Гевшин 

үгиг таслн, үрглҗлн келв: – Дольг зална, җиңсрднə гиһəд бəəҗ бүтəснчн юн билə? 
Җиңсрдсн Һалдн цаачн əмд йовсар, һəəд һарһсн алмс чөткр Түвшн бас сəн йовсар, 
хəрнь гедрг мини ик ачин агт күлгəс, ач-үрəс эклəд əмн һолынь бас эн йиртмҗəс 
хаһцулвч! Ода бас мини Бардмин гертəс... – гиһəд, хоңк мөөрснь хоолднь тееглдн 
бөглрəд, амнь извлзн, мана ик ач бериг эзлн суувч гиҗ келх болсн үгəн гедргəн 
зальгҗ, амбн ачан гилс нег хəлəҗ оркад, дунь тасрв. Тиигтл гевш ламин һар, көлнь 
чичрəд, тесəд босч:

– Мини сəн седкл, кесн ач-тусиг иигҗ һазрдулну чи? – гиһəд нойд нохасин 
кемклдəн эклм цацу Маңһс амбн уурлад:

– Та яһҗ бəəхтн энви? Эн өдрин өлзəтə, байр-бахта цагт хатхлдхнь ямр учрви? 
Ач-тусан тооллцад яһс гиҗ бəəнə таанр?

Үнгн арһта гевш лам тер доран ирзəһəд, хульгн бəəдлəр келхдəн:
– Амбн, та бичə чилрхтн! Бидн хойр гелң тана төлə зүткҗ зүдрсиг эн ламд 

келҗ өгх гисн юмн, – гиҗ залһад, эврəн зурха шо нəəрсəн болн Нимə гецлиг олҗ 
залад, хадын аһуд бəəршлүлҗ, һавлынь əмдəр көрəдҗ авч ирх күртк йовдлыг зааҗ 
өгсəн нег давтн келв. Түүнə үг төгстл кедү удан болснь медгдснго. Генткн кермд 
өлгəтə цагин диң-диң гих дууг соңсад үзхлə, негт сө дунд өңгрəд, үкр цаг болсн 
бəəв. 

– А, соньн җигтə кергви! Яһад иигтлəн саатҗ  бəəхви! Һалдн гидг тер шулм 
хорлҗ йовх гиҗ ю?! – гиҗ гевш лам келтл, Сорҗ да лам түүнə үгиг хавлн таслҗ:

1 Чөөвр – зерлг аң.
2 Завсадад – җаавадад.

– Юн гинəч? Һалдн хорлҗ йовхиг чи яһҗ медсмби? – гиһəд, дəврəд орв. 
– Һалдн эс учрлдсн болхла, оңдан тедн хойриг тосмар кен бəəнə? Иигҗ 

саатмар биш эс билү! 
– Ха-ха, гевшин келхнь орта үг. Тер хойр гелңчн орн орчлңд уга шулм гидг эс 

билү? Һалднд эс бəргдвл, оңдан тедниг кен тосч чадхви? Гевш медҗ бəəнə, чимəтə 
болхнь чигн маһд, – гиҗ Маңһс амбн келтл, гевшин дүр-дүрснь хүврəд, акад болад 
одв. Тиигтл Сорҗ лам хаҗуһаснь һал немҗ, тос тəвсншң хорнднь күргəд келхдəн:

– Эн гевшин эс соңсх юмн уга, эс шурһх гер уга. Амбна нериг даңнҗ, арһ-
мек зарад, алтн мөңг хураснчн баһ ю? Ахинь барчдулҗ алад, гертнь орҗ авлач, ода 
түүгинь яһс гиҗ бəəнəч? Тиигəд бас ач-тус келə гиһəд ачрхх дуртач, тенүл чамаг 
«гевш, гевш» гиһəд өргəд бəəхлə, ода кетрəд, толһа өөд һəрəднү чи? 

– Чи яһҗ ирсн болна, тер кевəрн тер замарн нүднд үзгдлго тоньл! – гиҗ Маңһс 
амбн ширə ташн хəəкрв.

Гевш ламин урмднь буурад, маңхн толһаһан чичəд суухин зуур тер: «Ки мөрчн 
кевтҗ, кишгчн ширгтхə! – гиҗ дотран харал тəвснлə хамт: – Ода эднтə муучлдвл1, 
Цевгшң Харңһуд шивгдҗ, ясм цəəх болна. Арвн хар нүүлиг кеҗ дассн тоот тиигшго 
гихин арһ уга. Ода арһлад цеелҗ өгсн йөмбү болн баһ хатндан келгҗ өгсн алтн 
сиик, мөңгн буһуһин өртгəн хəрүлҗ авх арһ һардсв», – гиҗ бодад:

– Җа, амбн, тана зəрлгəр тоньлсв. Өршəл болад, зеелҗ зарсн йөмбүһəн хəрүлҗ 
хəəрлтн! – гихлə, Сорҗ лам өсрн босад:

– Эн һуульһнчас бас мөңг зеелх юмн ю? Юн гидг нүр уга үг келҗ бəəнəч! – 
гив.

– «Сəн хулхач хəрү хəəкрнə» гидг эн. Али, темдг бичгим һарһад ир!
– Эзн нойн, танас яһҗ əəмшг уга темдг бичг авхви? Тиигəдл өгч оркх эс билү.
– Үзсн герч күн бəəнү? – гиһəд Маңһс амбн киитнəр инəв.
– Тана бийд тусхалн өгсн болхас кен олҗ үзхви. Теңгр бурхнл меднə, – гиһəд, 

гевш лам уульңнв.
– Бас бəəнү? 
– Тиим, бəəх юмн билə, тана баһ хатна сиик, буһу... кедү мөрнə өртгəр келгсн...
– Баһ хатнд юуна учрт сиик, буһу келгҗ өгсмбч? Энчн амбна нерн, алдриг 

һутасн керг биш ю? – гиһəд, Сорҗ лам нульмҗ хəəкрв.
– Уга, амбна эврəннь закврар келгҗ өгсн би... – гитл, амбна насва шүүстə көк 

шүлсн бас шалд гиһəд нүүртнь цацгдв.
Иигəд эдн нохан кемклдəһəр өр цəəлһсəн медлго өңгрəв. Эрднь һавл бас 

«залгдҗ» ирсн уга. Керг-үүл саад тотхта болсиг баргцан медсн амбн нүдни өмн 
негт задрсн нууцан яһҗ арһцхан бодна. «Һарт бəргдмəр герч темдгиг əрлһх кергтə», 
– гиҗ бодад, гевш ламд җөөлн əврəр келхдəн:

– Бичə уурлтн, гевш геңгə, танас тус үзснго биш, бидн цуһар нег-негндəн 
туслҗ демҗҗ ирлə, ода əрвҗго юмнас эвдрлцвл, нутгин өмн бидн цуһар шал болна. 
Олсан тогтаҗ, идсəн шиңгəҗ йовцхай, һазр-һазртан «һаха тохадан»2 болцхай. 

– Хəрнь тиигхм, тана туслмҗар толһа өндəҗ йовсан би мартшгов. 
– Би чамд темдг бичг өгсн эс билү? Тер бичгин цаг хуһцань күцв. Ода түүг 

нанд хəрүлҗ өг.
– Җа, болна, – гиҗ келəд, гевш лам һарч, гертəсн амбна өгсн гевш кергмин 

герчлл бичг авч ирəд, сандл деер кецəлдн суусн Маңһс амбнд хойр һардн бəрв. 
Тиигхдəн келв: – Тана эн зəрлг бичгин ач-тусар... – гиһəд келтл, амбн өмнəснь 
һаран заңһад: 

1 Муучлдвл – эвдрхлə.
2 Һаха тохадан – бəəсн кевəрн.

– Ач-тусан тооллдсна керг уга. Авснь авсндан, идснь идсндəн болтха, – гив.
– Хуурмг гевш, хулха чөткр, ода əмəн авад, үзгдл уга əрл, – гиһəд, Сорҗ да 

лам хаҗуһаснь «гевш» үзгүр хумха хурһарн зааҗ бəəв.
Зуг Маңһс амбна бодлд юн орҗ бəəхиг кен меднə. Аашлсн «гевшиг»  бачмдх 

цагт яахинь теңгр меднə. 

Нəəмн

Нарн арһмҗ турш деер һархин баргт Маңһс амбна яамн үзгүр Көкə көгшн 
алхлн одҗ йовхдан бəəн-бəəн барун һартан бəрсн нег келкə түлкүрəн шарҗңнулн 
нег харҗ оркад, ханмҗтаһар инəмсклнə. «Зүүднд оршго керг, – гиҗ амндан шимлдҗ 
оркад, түлкүрин келкəһəн бас нег уда хəлəв. – Намаг ода Тайг Харин ормд та саң 
хəмəргч болна гиһəд Тайг Хариг Харңһуд алҗ хайх цагт Һалдна шоглн келснь үнн 
керг эс болву? Эн шулм яһҗ урдаснь əəлдҗ медсмб? Соньн керг-а! – гиҗ бас бодсар 
йовв. – Эн Маңһс амбн мини ямр күн гидгиг, түүнə əмнд күрх үүл-керглə холвата 
күн гидгиг бүр седҗ медснго бəəнə, – гиҗ бас бодад, седкл санаһан төвкнүлв. Көкə 
көгшн амбна яамна үүднд күрəд, «өлзə өршəтхə» гисн пəəзин үзгиг хəлəҗ бəəһəд: 
– Өлзəчн зəəлҗ, кишгчн баргдҗ бəəнү шү. Кишгин тулар хуусхин ханьчн негт 
сөнлə», – гиҗ дотран бодсар цаар алхлн орв. 

Ода Һалдниг гивл, тер Көкə көгшн гертəн буцҗ хəрснə маңһдуртнь ялта хойр 
гелңгиг Тохан бүтүд бəəх Делəн һарт күргҗ даалһад, Байр көгшн Легдн гецл хойрар 
хавсрулн манулҗ оркад, тендəс дəкн өөр шидр Нимə көвүг экдəн күргҗ өгснə дару 
сө дүлн гүүлгəд, өр гегəрхин баргт амбна яамна өмн үзгдк Устын Салан сеерт 
одҗ буув. Бууһад, мөрəн тушад идүлҗ бəəхдəн: «Амртан Тулм Улана күлг болсн 
биш санҗч, җивртəн гимəр бəəнə, – гиһəд нег шинҗҗ, цаар давшад, сер деер һарч 
кевтəд, амбна яамна тендəс һарх, одх күүнə бара харв. – Энд харһлдхар болзглсна 
негнь күрəд ирх болву, – гиһəд бəəн-бəəн урудан харв. Тиигхдəн бийднь цуцрҗ 
муудснь медгдҗ, һар-көлнь сулдад эвшəлһҗ бəəв. Яһад гивл – тер өдр сө хойриг 
унтҗ амрч бəəтхə, көлəн җииҗ нег эс суусар, нааран-цааран довтлсар өңгрəсн билə. 
Тер кедүһəр бийəн чаңһав чигн, нүднь аньлдад, күч өгл уга, дуг гиһəд одв.

Генткн серəд үзхлə, нарн нелəд деер һарч, һазрин көрсн эклəд халҗ бəəв. 
Өндəһəд, Маңһс амбна яамна үзгүр бара харсар тенд юн болҗ бəəхин тускар бодв. 
«Өңгрсн сө эрднь һавлан күлəһəд эс одснд юн, – гиҗ бодад, – ямр керг-учр үүссн 
болв? Өцклдүр нег өдрин турш бас ямр керг йовдл болсн болв? Эн сө өңгрəд, ода 
күртл амбна яамна һаза, дотад көлтə юмн үзгдшго бəəхнь ямр учртав? Мини энд 
ирəд кевтсиг маһдлҗ чадшго бəəнү, эсклə хүврлт болад, һарч ирҗ чадшго бəəнү, 
яһад негнь эс ирв? – гиҗ бодв. – Тиигəд бас би иим кецү зеткртə кергиг бүтəһəд 
ирсн бəəхлə, яһад байр-бахтмҗ келəд, негнь эс ирдв, яһад му сəн хойрин нег чимə 
эс ирүлдв? – гиһəд чигн бодв. Тер зуур генткн экнь Түвшнə заксн сурһмҗ сананднь 
орад: – Хү, би яһҗ бəəхнь энви! Һанцарн икл орчлңд керг үүлдсн күн болҗ ю би? 
Көкə көгшн болн хөөч залу эс демҗсн болхла, тедниг бəрхнь бəəтхə, мини əмн бас 
батлһ уга эс болх ю? Тиигəд бас хəргсин һол үндсиг таслад уга эс ю...» – гиһəд, 
бийдəн хансан гемшəҗ бəəв. 

Һалдн тиигəд бодлһд орагдхин хамт сүҗг уру бара хəлəҗ бəəтл, нег күн йовһар 
Устын Сала өөдлəд аашхнь үзгдв. «Энчн кембви? Тер хойрин негнь бизл? – гиһəд, 
нүдəн нухад баралн шинҗлв. Бий цогцинь баргас үзвл, хөөч залу мөн кевтə. – Тер 
ямр чимə күргҗ ирх болв?» – гиһəд, əрə тесврлн күлəв.

Хөөч залу чигн Һалдна бараг үзəд, өкəсн чигəрн сер өөд түргн-түргн ишкн 
давшсар байр-байслтаһар күрч мендлцəд: 

– Би ямр чимə олҗ ирсиг чи тааврлҗ үз! – гиһəд инəв.
–  Сандрхларн, самурҗ одҗ ю? 
– Туң тиим болҗ, чи медҗ бəəнəч. Кишгнь «эрднь һавл» одхас урд бийсиннь 

һавл хамхрлдад тарсн янзта. Арвн тавна тер сө Сорҗ Маңһс хойр одак əəлдəч 
гевшəн һəəлəд, угин дүринь илрүлəд тоньлһҗ гинə. Йосндан ямр учрас эвдрлдн 
кемклдсниг эс медүв. 

– Тайг Харин тускар, хулхач гелңгин тускар юн гиҗ бəəдг чигн?
– Теднə зеткрт учрсиг медсн болх ю гитл, үүнə ямр бодлвр кеҗ бəəхинь сəəтр 

сурглҗ амҗад уга бидн. Э-э, үнəр, нег чухл сəн чимəг чамд келхəн хоцрҗ бəəнəв...
– Ямр чимəнви?
– Мана Көкə көгшнə һарнь теңгрт күрсн бəəнə. 
– Яһад, тер юн болҗви?
– Хə, сананд уга керг, түүг Тайг Харин ормд саң хəмəргч болһсн бəəнə. 
– Җа, медлə. Ода чи одад, Көкə көгшнə эс гиҗ оңдан улсин амнас яамна дотр 

болҗ бəəх учр-йовдлыг нигтлн олҗ соңс. Дарунь бидн басл энд харһлдий. Шамдад 
хəр.

Хөөч залу йовсна дару Һалдн басл тендəн амбна яамна үзгүр бара харсар 
кевтв. Тиигхднь басл элдв керг эклəд бодгдв. «Көөркү Цевгин бүсгə Шура яһҗ бəəх 
болв? Тайг Харин саврас гетлсəн соңсвл, яһҗ байрлх болв?  Көөркү тер амбна ик 
баһ хойр хатнь кемклдəнə шалтгар Тайг Харин саврт орхас хөөгснь сəн болҗ, эн 
бас түүнə сəн заян санҗ...» .

Һалдн нег талар бодлһ бодҗ бəəв чигн, нүднь салан уру харҗ бəəв. Генткн 
Устын Салан өгсəд нег бүсгə күн одҗ йовхиг олҗ үзəд: – Хү, эн бүсгə аль хоорнд 
салан амнас өңгрəд одснви, би яһад олҗ эс үзв? – гиһəд, бийəн гемшəхин зергəр, 
тер бүсгə күүг аҗглн харв. Үзхлə, үсн гиҗгнь өрв-сөрв болҗ, барун сүүдəн нег 
килһсн арһмҗ хавчснь үзгдв. «Түлəнд одҗ йовх бүсгə ю?» – гиһəд чигн бодв. Тер 
бүсгə салан дундурт Һалдна кевтсн сеерин туслду ирəд, салан хойр талыг аҗглн 
хəлəҗ бəəһəд, өөрцр нег харһата ташуһур гүүв. Һалдн түүг аҗглн шинҗҗ бəəһəд, 
генткн чочс гиһəд: – Хү, энчн Шура мөн кевтə юмнви! – гиҗ келəд, сарвс босв.  

Тиимə, тернь Шура мөн билə. Зуг юн учрас арһмҗ сүүвдəд харһа өөд гүүҗ 
йовхви? Түүнə учрнь иим санҗ. Маңһс амбна баһ хатн Шураг Тайг Хард авч өгхəр 
түүнə эр Цевгиг алулсн бəəтл, ик хатнь Шураг эрнь амбндан баһ хатн болһҗ өгхəр 
орлдв. Үнəртəн Шуран өңг зүсн баһ хатнас хама уга өнгльг болад, кевлүн сəəхн 
төрсн эмгтə юмн. Тиимəс амбн чигн түүнд саната. Гитл баһ хатнь түүнтə хаңһдад 
хəрүцҗ эс тесхлəрн, Тайг Хариг көкəрүлҗ1, түүнд бүсгə кеҗ өгхəр элдв хорта арһ-
мек һарһсн бəəҗ. Тиигəд амбна баһ хатн гевш ламла келклдҗ, амбниг арһдн бəəҗ, 
Тайг Хард авч өгхəр тогтад, Шураг хашч, хату, җөөлн дарлт үзүлҗ бəəв. Йилңһуя, 
эн уда «эрднь һавлыг» бүтəҗ ирм цацу Шураг Тайг Хард авч өгхəр тогтаҗ. Зуг Шура 
үкв чигн зөвшəрлго бəəҗ, əм темцн өрцсəр бəəҗ. Иигəд Шура бийəн бооҗ үкхəр 
гүүҗ йовснь эн бəəҗ. Шура үкхəр зөрг бəрҗ йовхдан эк, адг уга олн юм бодв. Тер: 
«Би тер му əмтнд бүсгə болхар үкснь деер. Хəəртə эрим əмдəр цокҗ алсн му əмтнд 
бүсгə болҗ суухнь түмн нүл биш ю? Юн гинə? Кишгəн келəрн түлклə гинү, Тайг 
Харшң эр чамд дəкҗ олдх уга гинү... Чи җа эс гивл, шуурһин орад һарһна гинү... 
Тү! Му шивгчн, килнцтə оралң! Чамшң эркн Харңһуд хумха ясн болһҗ оркад, түмн 
нүүлт амбна авһа болҗ суусан җирһл гиҗ үздг янхн2 алмс бишв. Үкнəв, тиигҗ əмд 
йовхар үкнəв!» – гиһəд уульҗ йовв. 

1 Көкəрүлҗ – үгдəн орулҗ.
2 Янхн – хуульсг күүкд күн.

– Хү, Шура, зогс! Хама однач, Шура! – гиҗ дуудсиг соңсч чочад, ардан 
хəлəхлə, том бүдүн нег күн сеерин ташуһас мөөгəлн орад аашхиг үзəд, сандрн, 
хаҗуһин бүтү моднур гүүв. «Намаг көөҗ бəрхəр дахсн Тайг Харин нег нохань 
санҗ», – гиҗ бодад, бүдрн-бүдрн гүүнə, гүүх дутм хойр өвдгнь нуһрад, болшго 
болв. Гетлҗ, амҗшго болад, кииһслн гедргəн эргəд, өндрцр нег эрс хад уру бийəн 
хайхар одҗ йовад, бүдрн унхларн, көлнь əмн уга болад, босч чадлго һазр самрдад 
бəрклв. Тиигтл нег том бүдүн һар түүнə далас атхн өндəлһəд татснигл медəд, дəкҗ 
нүдəн неелго харһцҗ унв. 

Шура тиигəд кедү чинəн удан кевтсəн медлго, генткн серəд өндəхлə, одак том 
бүдүн хар күн хаҗуднь хоор хəлəһəд сууҗ. Сарвс гиһəд хаҗуһасн нег чолу авад 
бостл, Һалдн эргҗ тосад:

– Хү, Шура, яһҗ бəəхчн энви?
– Һалдн, чи ю? – гиһəд, һартк чолуһан алдв.
Кесг болтл көлəрн зогсч бəəһəд дəкн чаңһрҗ: 
– Һалдн, чи намаг бəрҗ авад яһс гилəч? Бидн наһц, зееһин салтрта эс билү, ода 

намаг Тайг Хард бəрҗ өгəд сəəрхдг болҗ бəəнчи? Маңһс амбн уучлл, шаңнл зарлҗ 
чамаг дуудулснд ирсн ю чи?

– Тиим биш, Шура, чи мини келхиг түрүлəд соңс, – гиһəд, бийинь түшч 
суулһтл:

– Цааран бə! Чини хар мөрəр авһ эгчинм нег əəлин улс үкəд бəргдҗ бəəнə, 
һалзурхнь һалзурҗ бəəнə, чамшң əмтн төрснəс эс төрснь деер, сəəндəн сохрсн угач.

Һалдн арзаһад инəхəс оңдан арһ уга болв:
–   Җа болҗ, əмн мөч1 харһлдҗ би, эсклə үкҗ оддг санҗч.
– Үкхлə яһдг чигн! Əмдəр бəрҗ тушах болсндан байрлад инəҗ бəəнчи?
– Тиим биш, Шура, ода би чамаг эцкдчн күргҗ одый, тиигəд учр йовдлан 

күүндий.
– Юн гинə? Мини эцкин күчн эс күрсиг демҗəд, намаг Тайг Хард мордулх 

гиҗ ю? Кесн мууһасчн ода би үлдвү? Мини эцкд өгх болсн мөрн, мөңгнд нүднчн 
улаҗ одву?

– Ай, Шура! Чи күүнə ясн чимгнд хатхгдх үг бичə кел, бидн нег ясн, махна 
тасрха эс ю? Би чамаг аврхас биш, хорлх əмтн биш. Эцкчн бас тиим саната болвл, 
ода манад од, чамаг авһ эгчдчн тушаҗ өгий би. 

– Юн гинə! Терчн һалзу өвч олсн эс бəəнү?
– Тиим, гитл ода сəн болсн бəəнə, хəрнь угин эрүл бəəснəс бас чаңһрад сəн 

болсн бəəнə. Мини эк сəн болхас барх уга, Эрлг Номин хаанд одсн би бас наачн 
əмд-менд эс ю? Эрлг Номин хаана дуудулснь би биш, хəрнь Бардм байн санҗ, 
дарунь бас Тайг Хариг дуудҗ авад йовв. 

– Юн гинəч! Тер һə урҗ өдр баашлж эс йовлу. 
– Чи амбна яамнд бəəҗ бəəтл, түүнə үксиг бүр соңсснго ю? Түүнə ормд Көкə 

көгшниг саң хəмəргч болһсиг үзснго ю? Тиимə, тернь чамта холвгдлта керг болхас 
чамд соңсхго шү, хəрнь бишрдхлəрн, чамаг генүлшго болхла, хорлхнь маһд.

Шура эн күртл соңсад, алң болҗ бəəһəд: – А! – гиҗ нег бəрклəд, салдаһад 
доран нуһрн унв.

Баран балрад, харңһу бүрүл болхин баргт Шураг сундлулҗ авад, Устын 
Салаһас цаар һатлн, кедүн хамриг керчн өңгрəд, өргн көдə керəд, Тохан əəлин үзгүр 
одҗ йовхдан Һалдн: 

1 Əмн мөч – цагларн.

– Зовлң үзсн күн цуһар чамшң эврəн үкəд бəəвл, эн делкə күн уга хоосрҗ 
одх биш ю? Зовлңд учрҗ бəəх яду-зүдү күн кедү олн бəəхиг тоолхин арһ уга, зуг 
илҗртл җирһҗ бəəхнь цөөкн эс ю, тиигəд бас ядучнриг дарлн даҗрҗ зоваснь цусн 
махар җирһҗ эс бəəнү! Чини бооҗ үкхнь ял уга керг, хəрнь Цевгин өшəг авхин төлə 
əмд бəəх кергтə. Тайг Хар негт Харңһуд яснь хумхарҗ бəəнə, Цевгин сүмснь тенд 
түүнəс өшə авч бəəнə. Зуг мини келх гиҗ бəəхнь – бидн əмд бəəхдəн Маңһс амбн, 
Сорҗ лам, Тайг Харшң эн йиртмҗин му һəəсиг сөнəхин төлə темцх кергтə.

– Чи ю келҗ бəəнəч? Чи теднлə һацҗ йовад ямр сə үзвч? Чини көлəр нег əəл 
сөнҗ эс бəəнү, чини көлəр эмч геңгə бас цокгдҗ эс үквү? Сүүлднь бас шулм, чөткр 
нер олҗ һəəлгдҗ эс бəəнү чи? 

– Шура, чи буруһар таньҗ бəəнəч. Бидниг шулм, чөткр гиҗ келхнь бəəтхə, 
түүнəс үлү келвл – келəд бəг. Нег бодхд, бидншң зовлңта əмтн – цөм шулм юмн, зуг 
җиңкн шулм чөткр болвл – Маңһс амбн, Сорҗ лам эдн мөн шү, Бардмин садһ өвчтə 
көвүнə төлə дольгт одсн угач гиһəд, мини ахиг цокҗ алснь мини мууһас болву? 
Көвүһəн дольгт өгсн угач гиһəд, эцким цергт көөҗ, эким һəəдҗ цүлснь бас мини 
көлəс болву? Лимб эмч төв йосиг бəрмтлəд, мадна төлə үг келҗ оркад алгдснь бас 
мини керг ю? Тиигвл мөрнəс унад, толһань цумрсн Бардм байна үкл бас мини керг 
ю? Өцклдүр девсгдҗ үксн Тайг Харин керг үнəртəн мини кесн керг юмн.

– А! Чи үнəр түүг цокҗ алву? 
– Би келҗ бəəхлə, чи бас иткшго болну? Би кезə худл келҗ, хуурмг керг 

кесмби? Намаг чи юн гиҗ үзвл – чини дурн, чөткр гивл – мөн чөткр, тер хəргс 
тоотын тохмиг тоньлһдг чөткрв. Чамаг хорлдг чөткр биш. Эн учриг медвл, чи бас 
чөткр болҗ хүврнəч. 

– Сəəхн Һалдн, чи нанд бичə һунд, би одахн чамаг буруһар таньҗв. Күн арһан 
бархла, əмнь амнд һарсн цагт эк, адг уга элдвин бодл төрдг санҗ. Эгчəн ода уучл!

– Ха-ха, кемр би чамд уурлад һундсн болвл, чамаг негл базһад балцлҗ оркх 
билəв.

– Ода бидн хама одхви? 
– Чамаг Тайг Хард авч одҗ өгнəв.
– Чөткр, чөткр чи! – гиһəд, даларнь чичəд инəв. 
– Үкнə гиҗ эс бəəлү чи, ода юунд инəх болчкв?
– Үнəр сурҗ бəəнəв, ода кенəд одх юмб? 
– Авадан однав.
– Авачн хама бəəнə?
– Тохан əəлин тусдк уулд.
– Һанцарн бəəнү? 
– Уга, тенд олн шулм, чөткр бəəнə. Ямр-ямр чөткр бəəхиг одсна хөөн меднəч. 

Дөрвдгч бөлг 

Эсргүцн бослцснь
Негн

Оһтрһуд шаһан чинəн үүлн уга, уулын толһад нарн тусч, һазрин өр цəəсн бəəв 
чигн, күрəһин əəлин зуухин хоолас утан чигн һарх уга бəəв. Күрəһин өмн үзгəс 
нег мөртə күн һарад, күрəһин зүн бийəр эргəд одҗ йовв. Түүнə хур тарһн цаһан 
бор мөрнь бальчгта һазриг булц-булц ишкəд, хотхр һазрин тогталыг цацрулад одҗ 
йовв. Гесəн татад, тавнь орсн мөрн хойр чикəн хəəчлн дүүлəд1 цервҗ йовхд күрң 
дампр махлата тарһн улан гелң хөөт үзгин Өндр Хəəрхниг хəлəҗ яарч йовхшң билə. 
Тер болвл – Борлда байна гелң Оср билə. 

Эн өдр Оср гелңгин эртлҗ мордснь – авһ эгчиннь менд медхəр биш, седклин 
ханьнь Тайг Харин гер авсиг йөрəхəр белг күргҗ йовснь тер чигн. Тиигəд тер 
седклдəн: «Герлəд хойр хонҗ эс оркву, олн җил белвсрҗ йовсн хумха ода амрад 
одсн биз, Шура чигн уурнь тəəлрəд, зүн бийднь шар-шур гиҗ йовх биз, дөч ишксн 
насндан дөрвн өңгин цецг делгрсн биз, – гиһəд инəднь күрч йовв. – Мана эгч юн 
гиҗ бəəх болв? Санандан күрч чадлго шал болҗ, Шураг һурвдгч хатн кеҗ өгəд, баһ 
хатна үн-хуныг дардг болҗ орлдснь, ода «үн уга һазрт үнгн, туула хурдан барна» 
гихин əдл керг болла», – гиҗ бəəн-бəəн инəднь күрч йовв.

Генткн өмнəснь көндлң һарч ирсн күүг үзəд: «Ямр өвəрц күнви? Иим турта 
бүдүн кен билə? – гиҗ сортлзв. Үзхлə – хойр шуңһрцган имкрҗ, ханцан шамлҗ 
орксиг үзəд, зүркнь ширд гиҗ, махмуднь ирвəтрсншң болад одв. – Һалдн болх ю? 
Тер сохр гегəн цаһан өдрəр əəмшг уга юн гиҗ йовх юмби? Мөрдəд некҗ йовсиг тер 
соңссн уга гиҗ ю? Энчн яһс гиҗ йовҗ бəəхнь энви? Тер мөн чигн, сохр нүднь тодхн 
үзгдҗ бəəнə, үкдг үүлнь хатхад ирҗ йовх биз! Түргн одҗ лам геңгəд буулса, Балдн 
нирв, Гилг демч эдниг түргн һарһҗ бəрүлтхə», – гиҗ цаһан бор мөрнə җолаг татн, 
барун талан эргх гитл, сананднь амбна шидр зарлсн зар зəрлг орад, «Һалдниг чочаҗ 
үргəҗ болшго, һар күрч болшго, əмнднь хор күргҗ огт болшго, Һалдн эврəн ирнə, 
тиигəд туста сəн күн болна» гиҗ бəəхшң болв. 

Тиигəд одҗ йовтл, Һалдн инəмсклсн өмнəснь ирəд: 
– Оср-а! Та сəн йовну? Түргн одҗ Сорҗ ламд намаг ирҗ йовна гиһəд келҗ 

орк, – гихлə, Оср һош-һош инəҗ: 
– Лам геңгə чамаг ирхнь маһд гиҗ күлəҗ бəəнə, амбна зəрлгəр ирснчн сəн 

болв, – гив. 
– Би түүндчн оңдан байрта чимə күргəд ирҗ йовнав. Ямр байрта чимəнви 

гихлə, Маңһс амбн орһад тоньлҗ, хулхач нохан кевəр орһад зəəлҗ, кесн яласн əəһəд 
зəəлсн чимə келхəр ирлəв. 

– Хү, юн гинəч? Һалзурҗ одвч? – гиһəд довтлн давад одв. 
Тиигəд Осрин ардас хəлəҗ: – Чи тиигəд түүмр тəвдг болла шү, – гиҗ келəд, 

йовсн кевтəн шувт Чүрмин хорад одв. Гер деер һарч Һалдна бараг хəлəҗ бəəсн 
негнь Оср гелң санд-манд одсиг тенд цуглрсн улст келҗ өгəд, инəлдҗ бəəв. 

Һалдн орҗ ирснə хөөн Легдн орҗ ирəд, толһаһан илҗ: – Инəдтə керг болла, 
– гив. – Сорҗ лам орн деерəн зəмлҗ, маань тоолҗ бəəтл, санд-манд ирсн Осриг 
ширтҗ:

– Хү, гелң юн болвч? – гиһəд сурв.
1 Дүүлəд – хурдар.



106

– Ирҗ йовна.
– Кен ирҗ йовна?
– Һалдн ирҗ йовна.
– Түүг үзəд, харцх үзсн богшурһашң сандрсн ю? Тиигҗ сандрдг юн бəəнə,  

амбна шин зарлсн зар-зəрлгəр ирҗ йовх биз.
– Тиим биш.
– Тиигəд юнви?
– Амбн орһҗ одҗ гинə. Тиим чимə күргхəр ирүв, одҗ геңгəдəн кел гив.
– Үнəр тиигҗ келсн ю? – гиҗ лавлҗ нег сурад: – Цаадксан дуудҗ ир! – гиһəд, 

Сорҗ да лам сандрад, һар, көл болгсдан дуудҗ, эк толһаһан алдҗ.
Легдн тиигəд Сорҗ да ламин тендəс үзсəн келхлə, Һалдн: 
– Тиигҗ сандрснь маднд сəн, кен гивв чигн тиигҗ сандрсн күн керг алддг 

юмн, – гив. Һалдн үгəн залһад, өнгрсн сө амбниг яһҗ алдҗ йовулсан келв.
Хур бүр-бүр гиһəд зогслт уга орҗ, сө хав харңһу бəəхд кел бəрхəр Һалдн хөөч 

залу хойр амбна яамн болн Хəəдгин əəлиг манҗ бəəв. Тедн Хəəдгин əəлин барун 
бийəр одҗ йовтл, нохас хуцад, ик хатна герин өмнк хотхр уру гүүлдсншң болв. 
Тиигəд хоюрн тер үзгүр гетəд одхла, эрмг деер нег мөртə күн барлзв. Өөрдəд одтл: 

– Та күрəд ирвү? – гиһəд дор дууһар тер күн келтл: 
– Э-э, би, – гиҗ одн, мөрн деерəснь көм татн, һазрт дарҗ, аминь бəрəд авв. 

– Чи бичə бəркл, чамд хор күргшго бидн. Чи кенви? Сөөһəр энд ю кеҗ йовнач? – 
гихлə, тер:

– Би Арш бошхин дахуль билə. Ноост зəңгин зарулар амбнд белг татвр күргҗ 
ирсн билəв.

– Аршчн хама одв?
– Цаатн, тенд шеехəр буув.
Һалдн эрмг уру одад, Арш бошхиг мордтлнь дорнь бəрҗ, мөрдинь холвҗ хөөчд 

өгəд, һууринь тасртл атхҗ суулһад, сург татв. Күчтə том бүдүн күүнд бəргдснд тавн 
ухань тарад, əəһəд, чичрҗ бəəһəд, Һалдн мөн бəəхиг баргцҗ таньв.

– Би Һалдн болна. Чамд хор күргшгов. Чи энд ямр учрар ирсəн, эндəс ю үзҗ 
медсəн кел! 

– Сəəхн дү мини, би Ноост зəңгин зарулар ирсн юмн. Амбн Илин хот орҗ, 
нутгин керг бүтəнə, эн сөөһин бийднь кесг йөмбү өгүл гиҗ зəрлг болсн санҗ. 
Тиигəд түүг күргəд ирсн билəв. 

– Түүгəн күргҗ өгвү?
– Уга, баһ хатна герт одхла, мадниг орулсн уга, амбн ик хатна тенд хонсн 

гинə. Аҗглхла, баһ гертəн бас нег «гиич» хонулта янзта.
– Тиигəд чи ик хатнд одсн уга ю?
– Одад уга.
– Эцкчн амбнд ю келүлсмб?
– Нег йөмбү, бас... бас бичг бəəнə.
– Авч ир нааран, – гиһəд, Аршин өврəс хадгт орасн нег йөмбү, нег эвкəр бичгиг 

һарһулҗ авад, бийсинь дахулад цаарлн одхдан хөөч залуг Көкə көгшнд йовулв.
Һалдн өңгрсн сөөһин йовдлан үрглҗлүлн келхдəн:
– Тиигəд би Хəəдгин əəлин захдк əəлд одад, бичгиг үзҗ, ур, килңм бадрад, 

һарт бəргдсəн базһад билцлҗ оркхшң болв. Бичгт келгдснь: «Амбн, тана алтн 
цогцин менд амулң бəəхиг Зункван сəкүснд даадхн зальврнав. Эрднин гецл Һалдн 
ахта кесг əмтн таниг хорлхар гүүлдҗ йовна. Эн асхн эс болвл, маңһдур асхн 
эрк биш керг үүснə. Хойр гелңгиг сулдхҗ, күргн Хар Җилһниг төмлн, түргн чимə 
күргүлүв. Ардаснь бас санамр бəəҗ чадлго көвүһəн йовулув. Баһ болв чигн бəəсн 

нег йөмбүһəн өгүлүв, хаалһин зарвр кетн. Эн сөөһин бийд мөрлн йовтн!..». Тиигəд 
керг алдрсиг медəд, мордн довтлҗ, ик хатна бор герин ард ирəд аҗглхла, дүң-дүлə, 
тагчг, əəлин хоорнд аньр-чимə һарх уга бəəв. Соньн җигтə юмн гиһəд, бор герин 
үүдиг секн орхла, барун хасвчднь күн инцглн зовҗ бəəхшң соңсгдв. Татад үзхлə, 
зарц бүсгəнь күлəтə бəəҗ. 

– Эгчə! Эгчə! Би Һалдн, танд юн болв? – гиһəд сурхла, амнь бас бөглəтə бəəҗ. 
Амнднь чиксн альчуринь авм цацу тер:

– Һалдн, мөн ю чи? Керг му болла, чи хама одсмби? Амбн орһад йовҗ одла. 
Йовад, нег цə буслхин цаг болв.

– Көкə көгшн, Өлзəт эдн ирсн уга ю?
– Теднчн зөнгтəд, тус уга кергт оралдҗ, бийснь бəргдҗ хөргдсн бəəнə. 
– Юн гинə? Яһад бəргдсмби? 
– Тер зөнгчн баһ хатна герт хонсн гевш ламиг бəрҗ авад цааҗлҗ бəəтл, эдн 

бəрҗ авсн...
– Маңһс амбн ямр җигтə чимə олад орксмби?
– Таанр эврəн керг алдсн шү, таанр дотр му күн орлцсн санҗ. Ноостын күргн 

Хар Җилһн ирҗ чимə өгв. Би унтҗ бəəтл, ик хатна герт олн күүнə күүндсн дун 
соңсгдҗ, амбн бəəн-бəəн огҗ хəəкрв. Тиигəд би босад, үүднə заагар шаһаҗ үзхлə, 
Хар Җилһн, Көк гелң, Сахлт гелң һурвн ирсн бəəҗ, цаатн ода аашцхана, шамдн 
йовтн гиһəд, амбниг яарулҗ бəəв. Тиигəд би чиңнҗ бəəтл, ардасм негнь ирəд, намаг 
бəрв. Амбн хатн хойр намаг кедү- яду девсч гүвдəд, энд күлҗ оркад һарцхав. Тиигтл 
бас олн күүнə шууган һарч, дотраснь Көкə көгшнə дун соңсгдв. Чиңнəд сонсхла, 
баһ хатна өврəс гевшиг бəрҗ цүүгҗ бəəтлнь, эдниг тууҗ ирснə туск үгмүд келгдҗ 
бəəв. Кесг хоор нааран-цааран шамдн гилдəд мордад əрлцхəв.

Тиигəд күүндҗ бəəтл, Хəəдгин əəлин нохас хуцлдад, мөрнə түвргн соңсгдв. 
Һалдн: 

– Манахс ода шин ирҗ йовдг чигн, – гиҗ келəд һархд зарц бүсгə чигн дахн 
һарв. Тедн амбна яамн үзгүр одҗ йовтл, өмнəснь хойр күн һарч ирв. Негнь Байр 
көгшн санҗ. Тер Һалдниг үзəд:

– Һалдн, мөн ю чи? Җа, болҗ, бидн һуч баргин күн ирв.
– Һурвн зун күн ирв чигн, тус уга болв.
– Яһад? – гиҗ Байр көгшн чочҗ суртл:
– Орһҗ одҗ.
– Яһла халг, энд бəəсн тоот ю кеҗ бəəсн юмби? – гиҗ Байр көгшнтə йовсн 

Бадм келтл:
– Энд бəəсн тоотын алдл биш, таанрин дотрас аюл үүскв. Хар Җилһн яһад 

таанр дотр орҗ авсмб? Тер хойр гелңгиг дахулҗ ирəд, хамг нууциг Маңһс амбнд 
келсн бəəнə, – гиҗ Һалдн келəд, зарц бүсгəһəс:  – Али, Көкə көгшн, Өлзəт эдниг 
хама хорсиг медвү та?

– Лав яамна хорад нег герт хорснь маһд, – гив.
Тиигəд тедн гүүлдəд яамна хорадк гермүдиг негҗн гүүлдсəр бəəҗ, тəрə будана 

саң дотрас олҗ авв. Үзхлə, Көкə Өлзəт хойрас һаза1 хөөч залу бас ирəд бəргдҗ. Көл, 
һаринь көдлш угаһар баглҗ күлхин хамт амнднь бас альчур чикҗ оркҗ. Көкə көгшн 
сулдм цацу яһла халган дуудҗ, толһаһан чичəд:

– Намаг чөткр хатхҗ! Янхн яңһрцгин шившгтə бəргдəд одҗв. Эсклə бас нег 
арһ һардад зулҗ йовхинь саатадг эс билү би. Яһла халг, һар цөөкдəд бəəлəл, эсклə 
бас бəргдх уга билə...

– Хөөч, чи яһад хамт бəргдсмби? 

1 Һаза – нань.

– Би Көкə аавиг хəəҗ йовад баһ хатна тенд гевшиг бəрҗ, күлəд малядҗ бəəсн 
деернь орлав, тиигтл гент...

– Көвүн, чамд гем уга. Көгшн би зөнгтҗ, йир юуһинь келхви! Хар Җилһн ирҗ 
кел күргсн уга болвл, тер һə согтад, əмн-шир уга унтҗ одсн билə. Мууха керг болв. 

Түүнəсн һарад яамна ик үүдндк хойр чолун бəрмл арслңгиг Һалдн теврн өргҗ 
балв цокад, алтн бичəртə пəəлүринь хамхчв. Саң көмргинь бүтүмҗлҗ1, геринь 
негҗн бəəцəҗ, амбна тамһиг олҗ чадсн уга. Зарц хатдынь цуглулҗ, зəрлг җурм 
күлəн соңсхар сурһҗ келəд, Көкə көгшнəр дарһ болһв. Тиигҗ бəəтл Легдн ирəд, 
Тохан əəлəс хойр гелңгиг хулхалҗ, Һалдна дү Чолунбатыг цокҗ, күндəр шархдулсн 
чимə келв. 

Һалдн тиигəд өңгрсн сөөһин өңгрлтиг келҗ суутл, нег наста геңгə орҗ ирəд:
– Э, көвүд, барчд2 уга сəн йовцхану? Һалдн, чини келсн үнн ю? Амбн үнəр 

орһҗ одҗ ю? 
– Та итклго бəəнү?
– Үнн болтхал, көвүд мини, зуг кергин хөөнкиг чигн кицəх3 кергтə. Керг-

үүлчн номин йосар бүтх болтха!
 

Хойр

Һалдн тиигəд Чүрмин герт ирҗ, нег сург гелң, гецлин соньрхлыг көндəҗ татн, 
цуглулад күүндҗ бəəхд Сорҗ да лам тенд Оср гелңгəс Һалдна күрəд ирсн болн 
Маңһс амбна орһҗ зулсн чимəг соңсад, иткх, эс иткхəн медлго, үннч шудрһ гисн 
Балдн болн бас кесг гескү демчəн дуудулад сууҗ бəəтл, Сəнбайр өвгн ахта кесг күн 
Сорҗ ламин хорад орҗ ирв.

Сорҗ да лам Сəнбайриг сарвхар үзəд чочх, байрлхин хоорнд сарвлзад, үүдн 
тал хəлəһəд суув. Түүнə чочхнь – күр д дими ирдго көгшн генткн ирснəснь чочв. 
Түүнə байрлхнь – нутг дотр нер күндтə йос учр келдг күн болад сандрсн цагт ухан-
сүвин демҗл болх болв гиҗ бодв.

Сəнбайр орҗ ирəд, Сорҗ ламин мендиг сурад, адһл уга насван татлцад суув. 
Юн гих болв гиһəд, Сорҗ ламин зүркнь кив-кив гиҗ бəəтл, Сəнбайр үгəн эклəд:

– Геңгə, танд баахн учр йовдл медүлхəр ирлəв. Та болвл – арвн хар нүүлиг 
əрлһҗ, арвн цаһаниг делгрүлх нутгин эзн өршəлтə билəт. Амбн нойнд шидрəс нутг 
алвт баахн һундлта болҗ, һундлан тəəлүлхəр цуглрн ирх гиҗ бəəтл, урҗ сө генткн 
хот орад зулҗ одсн санҗ. Амбн болн түүнə зəрм төрл-садн, зəрм эргү, мооньг, 
хулха, хуурмг улсин олн алвтыг зовасн килнцтə керг əрвн бəəх юмн. Энүг та бүр 
əəлдҗ бəəх юмн. Ода нутг алвт босад эсргүцҗ бəəнə, зарһлҗ бəəнə. Эн болвл – мана 
харчуд болн амбн, зəңгин хоорндк керг болхас хуврг таанр орлцлго бəəхиг күсч 
бəəнə. Иигҗ күсхин учр гивл – тана дорк самнр сəклəн алдсн кедү гелң бас түүнд 
орлцад, нүүлтə керг үүлдснь нутг дунд илчлгдҗ бəəнə. Энүг та бас əəлдҗ бəəх биз. 
Ода та тедниг йос номд орулҗ шиидкҗ өгтн. Олн алвтын өшрəл хорслыг дархнь – 
кецү керг. Танд медүлҗ ирсн керг эн билə. 

– Хү, өвгн, та юн гиҗ бəəнəт? Тиим керг бас бəəх юмн ю? – гиһəд, Сорҗин 
чирəнь мууха хүврəд, цулцһр улан хачр, амнь көкрəд одсншң болв. 

– Тиимə! Бəəхнь бəəтхə, зəрм нүл килнцтə кергиг тана зəрм хуурмг самнртн 
үүлдсн шү.

– Кенви тер?
1 Бүтүмҗлҗ – хааһад.
2 Барчд – зовлң.
3 Кицəх – саглх, болһах.

– Кен-кен болхиг та бас əəлдҗ меднə. Дорҗин үкл, Лимб эмчин үкл, Цевгин 
үкл, Түвшнə цүлгдл, Нимə гецлин һавлыг көрəдсн, гевш ламин меклл зерг кергүд 
мана нутгт аюл һамшг ирүлсн эс ю?

– Те... терчн бүр Һалдна үүсксн керг биз. Тер кезəд делкə үүмүлсəр йовна. 
Мөн одахн күр д ирҗ, һал түүмр тəвсн бəəнə. 

– Э, би бас мартҗ бəəнəв. Һалдна нүдəн сохлсн керг бас цəəлһх зөвтə нег ялта 
керг юмн.

Эн күртл күүндҗ ирхд Сорҗ да ламин сүмснь бүр зəəлсншң болад, үг, дун уга, 
əмн-шир уга шавр дорм болад одв. Хаҗудк улснь бас үг, дун уга болад һудылдад 
одв.

– Җа, геңгə, та залрҗ амртн! Би олн нутгин закҗ даалһсн үгиг танд дамҗулув, 
– гиҗ келəд, Сəнбайр һарв. 

Сəнбайр ахта улс тендəс һарч йовсна ард Оср гелң Балдниг дахулад орҗ ирв. 
Үзхлə, Сорҗ да лам яг шавр дормшң болад көшч одсн бəəв. Сəнбайр көгшнə үгмүд 
зүркнднь җид болҗ шаагдсиг юн гихви, ачнь – Маңһс амбн – авһ ламдан нег амн 
заквр үг уга зулад йовҗ оддгнь юнви, нутг үүмҗ, үг зəрлгнь гүүх бəəтхə, хəрнь 
гедрг шал болҗ шахгдхинь юн гихви... Эн бүкн Сорҗ ламин əмн сүмсинь көөһəд, 
һəəд зəəлүлҗ, дольгт һарһсншң болҗ, зовньл хорслын хоорнд сууҗ, ухрхань ув 
улан болсн бəəв. Балдн ирм цацу  өндəҗ бичəчəн дуудулхин хамт үүдəн хааҗ, тедн 
хойрта нег юман күүндв. 

Үдин хөөн күрəһин хөөт сала өөдлəд, мөртə хойр күн хатрулад одҗ йовв. 
Энүг баралҗ үзсн Чүрм ардаснь аҗглн шинҗҗ үзснд хар саарл мөртəнь – Балдншң, 
цаһан бор мөртəнь – Оср гелң болҗ шинҗлгдв. Тиигəд адһн Һалднд одҗ келв. 
Дарунь Легдниг дуудад, кедүлн эн учриг зөвчлв.

– Тер хойрин һарч йовсн үзг-чигəр үзвл – Балдн Көк Чөткр эгчиндəн одҗ йовх 
кевтə. Зуг Сорҗ лам теднд ю закҗ, хамаран йовулҗ бəəхиг кен медлə, – гиҗ Чүрм 
келҗ бəəтл, Сорҗин герт заргдҗ бəəсн бичкн гецл гүүҗ ирəд:

– Һалдн ах-а! Геңгə эс бəəнү, терчн Балдн Оср хойрт бичг бичҗ өгəд, бас икл 
мөңг өгəд йовулв. 

– Хамаран йовулсиг медвү чи?
– Уга, намаг соңсхла: «Күүнд медгдҗ болшго, зууран кицəҗ йовцхатн! Балдн, 

чи кергəн бүтəтл, əрк бичə у...» – гиһəд закҗ бəəхигл соңслав.
– Җа, учр йовдл тодрха болв. Сорҗ лам Сəнбайр ахта мана улсин санулһиг1 

соңсад, йос номта бəəхнь бəəтхə, хəрнь му сана сүвлҗ, хорта арһ һардсн санҗ. 
Шамдад мөр белдк! Чүрмə! Бидн хойр некий, тедн лав Маңһсин ардас одхар һарсн 
юмн. Илин җанҗнд татврлх алтн мөңгинь күцəҗ өгүлхин һаза бас ямр хорта юман 
заксиг кен медлə. Тедниг замин зуурнь эвтəлдг керг. 

Иигəд Һалдн Тулм Уланас олзлсн элкн күрңгəн унҗ, Чүрм толвта боран унад 
мордцхав. Тиигəд дөтлн һарад кесг сер көндлң керчн довтлҗ, Бардм байна əəлин 
деед көтл деер одҗ бууһад, бара хархла, хойр гелңгин мөрн теднə һаза уята бəəхнь 
үзгдв. Хоюрн көтл деер баахн амрад, теднлə яһҗ бəрлдхəн күүндцхəв.

– Тедн əəлəс холҗсна хөөн күцҗ одад бəрхмн. Əəл əмттə һазрт кү үүмүлхмн 
биш. Мини күрң тедниг күцəд одҗ эс чадх ю?

– Балдна хар саарлыг үг уга күцнə бидн. Зуг Осрин унсн цаһан бор урлданд 
шөвглҗ бəəсн юмн. Тер зулад гетлҗ одх болхла, яах болв?

– Тер һанцарн зулад хама одхви! Зуг Балдн бас теңкəтə бөк күн эс ю, тер нанас 
ямр зергви? 

1 Санулһиг – селвгиг.

– Бөкнь бөк күн, тиигəд бас мөрн деерəн чаңһ гиҗ келцхəдг билə. Тиигв чигн 
ода наснь дөч һарч, əркд шавгдсн күн болхас чамас хол дора болхнь маһд. 

Һалдн Чүрм хойр күүндҗ суутл, Балдн Оср хойр чигн һарад, мордад бəəв. 
Тедн һарад, хотхр уру орҗ бара тасрхин баргт Һалдн Чүрм хоюрн мордад, көтл 
ташрлн ардаснь гүүлгв.

Оср цаһан борарн Балдна ард, өмннь һарч көндлңнəд, хар саарлынь шинҗн 
дөөглҗ:

– Энүг бас мөрн гиҗ унну? Үүл болад Һалдн некəд күцҗ ирдг юмн болвл, 
түүнə барун һарин альхнд базһгдҗ үкнəч, – гиһəд инəҗ йовв.

– Али, авад ир, – гиһəд, Балдн һаран сарвалһв.
– Ю? Ямр юм авад ир гинəч? 
– Одак эгчин өгсн лоңхта хариг... – гиҗ җолаһан татҗ, дөрəһəн ишкн сүүҗлдəд 

келв. Оср чочҗ, алһцсн янзар түүнд:
– Əəлин захас һарлго бəəҗ əрк ууна гисн ямр үгви? Холҗҗ һарад, уул давҗ 

одад, санамр болсна хөөн тиигəд....  – гиһəд, Оср эс өгв.
– Хар хуух Балдн хар саарл хойриг меддго кен бəəхви? Хар саарлан унад 

Балдн мордҗ гихлə, кен əəмшг угаһар некҗ мордхви? – гиҗ ха-ха инəв.
– Һалдна ямриг бас медəд уга ю? Та негдгч уда Һалдниг бəрнə гиҗ одад, үксн 

күүнə күүрəс сүрдəд һарч зəəлсн эс ю? Тиигəд «үксн буурин толһаһас əмд атн əəнə» 
гидг үлгүрт багтвт, хойрдгч уда Һалдниг бəрнə гиҗ одад, сүк даладсн бүсгəһин 
сүрəс сүрдҗ əəһəд һарч зəəлсн та, тиигəд арһтадан əмд ирвт. Тиим эс ю? – гиҗ келҗ 
бəəһəд, өврəсн лоңхта əркиг авч өгв. 

Балдн үкс авад, бөглəһинь шүдəрн мөлтлҗ оркад, доңһдҗ бəəв. 
– Хү, хү, – гиҗ малян ишəр Балдниг худрад, – Һалдн, Һалдн! – гихлəнь, Балдн 

чочад хəлəв. Тиигəд Оср гелң инəҗ бəəхд Балдн уурлад:
– Тер сохрин шорань энд кииссн эс болвл иршго, хар саарлын бөгтрһд одад, 

Харңһуд хайгддган медх уга гиҗ ю? – гиһəд бас доңһдв. Сүүлəрнь хаһслсн əрктə 
лоңхиг өвртəн дүрҗ авв. Оср инəһəд:

– Иигҗ бəəтл Һалдн күрəд ирдг юмн болвл, яахви? Догшн харин омгар оңх 
тусх биз та. 

– Мини яахиг тер цагт үзх болнач, – гиҗ бардаһад, урлан хаҗилһн бəəҗ 
түрəһəсн хар чагчаһан авч, зүн һарин альхндан насва көкхин зуур: – Түүг би дал 
деерəснь балв атхад... – гиһəд келтл, Оср генткн: 

– Яһла халг! Цаачн Һалдн күцəд аашна! – гиһəд му дууһарн бəркрəд одв. 
Тиигтл Балдна нүднь бүлтрн шахҗ ардан хəлəхлə, үнəртəн нег мөртə күн сумншң 
шуугулад аашсиг үзн, чагчаһан чигн түрəлҗ амҗл уга, хар саарлан дəвн малядад 
довтлад өгв. Цаһан бор мөртə Оср ардаснь: – Хү, зогс! Зулад һарч чадшгоч! – гиһəд 
бəрклв.

– Оср-а! Чи түүнлə зуурлдад мед, би алдрад одсв, геңгəн бичг закдлиг бүрн-
бүтн күргҗ одсв!

– Хү, зогс! Би яһҗ Һалднла теңцхви? Би алгдна!
– Хəмə уга, Борлданкин нег чамар дутад одх уга! 
Оср ардаснь довтлн бəəҗ дуудхин зерг бас харал тəвҗ: – Иим му əмтн билəч! 

Долан мууһар үкҗ əрл! – гиҗ йовад ардан хəлəхлə, Һалдн негт күцəд ирсн бəəв. «А, 
миңһн нүдтə бурхн мини, əм аврн сойрх!» – гиҗ зальврн бəркртл, Һалдн дəврүлн 
өңгрхдəн: 

– Зулад хамаран гетлнəч? Авдг эрлгчн – би! – гиҗ келəд, дал дундаһурнь 
негл маля цокад өңгрв. Җолаһан эргүлн ардан хəлəхлə, мөрнəннь оңһн делиг теврн 
тоңһаҗ бəəхиг үзəд, ардаснь күцҗ ирсн Чүрмд:

– Җа, Осриг яахан чи мед, би тер Балдниг…– гиҗ ардан нег хəəкрəд, хойр 
хамр давад одсн Балдна  ардас шуугулад одв. 

Осран хайҗ өгəд, əмəн авад зулсн Балдн хар саарлнь дəвх дутм хашңдсншң, 
əмнь амарн һархшң бачмдад: – А, бурхн мини, Оср, чи арһлад баахн зуур болв чигн 
тордн саатах болву! Нанла ирəд бəрлдх болвл, тер цусна төлə цусн, əмнə төлə əмн, 
нүднə төлə нүд авхар ирнə шү. А, бурхн мини! Чу, чу... – гиһəдл əмсхҗ бəəв.

– Хə, Балдн! Хар саарлчн хар нүүлт əмичн аврҗ чадшго! Өдрчн эндр чилнə! 
Нүднəннь төлəд нүдичн сохлҗ, ахиннь əмиг һоларчн һарһнав. Эрин эрмчн бəəвл – 
зогс, наар!

Балдн өөрдəд ирсн Һалдна үгиг алдг онг1 соңсч, чееҗнь харңһутрад, нəəмн 
чимгнь унтрад бəəв. «А, бурхн! А, бурхн!» – гиҗ давтхас амндан оңдан үг уга йовла. 
Тиигтл Һалдн күцҗ ирəд, Балдна далас көм татн өңгрхин тенд Балдн мууһар нег 
орклн, хаҗуһин хар киир чолу үмкəд, ду һарн, һазрт шигдн тусв. Һалдн шүрүндəн 
өңгрҗ һарад, җолаһан эргүлəд, өлкн талд бууҗ, мөрəн тушв. Тер зуур улан һалзн 
болсн дух чирəһəн өргəд, Балдн босч, хар иштə утхан хүүһəснь суһлҗ бəрəд, цаар 
өлкн өөд тамтһлзн гүүв. Тиигтл Һалдн мөрəн тушч хантрад, түүнə ардас көөҗ одхин 
зуур керц деер һарч авсн Балдн өвртк дундур лоңхта əркəн һарһҗ зальгад, лоңхан 
Һалдна өмнəс шивҗ сандрн, һазр самрдн чолу авч, Һалдниг эклəд чолудв.  

Зуг халмһа деерəн сандрсн  төлəд шивсн чолунь оньг уга тусч бəəв.
– Балдн-а! Арвн хар нүүлиг кеҗ чадсн залу чи ода авһашң бичə һазр самр! 

Һолынь таслад, əмичн эсрг ораһарчн һарһх цаг болв, – гиҗ келəд дəврн одтл, тер 
утхан чиглəд өмнəснь дəврв. Һалдн түүнə утхта һарин тохаһар ишклəд оркм цацу, 
хар утхнь өсрəд арднь тусв. Балдн гедргəн өкəҗ утхан авн гитл, бөгсəрнь девсəд 
оркснд духарн һазр мөргн элк түрглү унв. Тер зуур Һалдн деернь зəəдлн, дарҗ 
шилəснь базһад, кедү-яду һазр мөргүлəд, хойр һаринь татн сольвад, өвдглн нуһчад 
оркхла, Балдн орклад бəəв. Зуг Һалдн түүг девсч алсн уга, хəрнь ялынь тоочад, 
өндəлһлго өвдглсəр бəəв. 

Тиигтл Чүрм чигн Осриг күлҗ көтлсəр ирв. Иигəд хоюрн Балдн Оср хойриг 
таг болтлнь күлҗ, мөрн деернь баглҗ көтлəд бууцхав. 

Һурвн

Тохан əəлин өмнк нег салан усна арл деер нег гер болҗ модна захар харвтрн 
үзгднə. Өрүн, асхнд тендəс көк утан цоонглн һарч бəəлə. Тер болвл – Түвшнə гер 
билə. Түвшн герəрн энд нүүҗ ирəд, кедү хонҗ бəəхиг Тохан Əəлин зəрмнь медəд 
уга. Одҗ үзсн улс Түвшнə халад, хатхад, зүүһəд, залһад өндəлһсн сегркə хар гериг 
үзəд шагшрҗ бəəв. 

Түвшн барун туурһин хормаг дееркн секҗ суусн кевтəн арлын һатлһна тертлк 
ирмгиг2 шинҗлн бəəҗ, Тулм Улана гент үклиг бодҗ суув. Тиигҗ суухдан Түвшн:  
«Түүгəр ирəд һатлсн биз, Һончгин бəəсн уга завшаһар3 ирəд, хорта харан өгəд 
орксн биз, хуҗрссн элмр авадл ууҗ орксн биз. Əмд герч болна гиһəд, маднд иткəд 
хадһлулснь – ач уга керг болв. Чолунбатм бəəсн болвл, сүүдр мет хаҗуднь бəəҗ 
үкүлшго билə. 

Һацата юмн, тер өдр Һончг бас уга билə, би бас Өргин кергəр төр кеһəд сууҗ, 
түүг мартсн бəəҗв. Эн завиг тер яһҗ алдлго ашглсмб...» – гиһəд бодв. 

Тулм Улан гих хулхачин үкл иим болҗ. Үдин хөөн герин сүүдр зүүндəн эргҗ 
одсн цаг санҗ. Орн деер унтҗ кевтсн Өргиг хəлəсн кевтəн сууҗ бəəтл, «меемə, 

1 Алдг онг – оньган өглго.
2 Тертлк ирмг – тер талк эрг.
3 Бəəсн уга завшаһар – угад.

меемə» гиһəд, бичкн гецл Нимə сандрн гүүҗ ирхлəнь, Түвшн хулхачиг алдрад зулҗ 
одсн болһҗ.

– Яһв? Зулҗ одсн ю? – гиҗ сурснд төгрг хар нүднь ора деернь һарад одсншң 
болад, «меемə, меемə» гиһəд, цааранднь үг келҗ чадлго бəəв. – Яһв, кукн? – гиһəд, 
Түвшн толһаһинь илҗ сурснд бичкн Нимə тиигəд: 

– Үкҗ одҗ, үкҗ одҗ, – гив.
– Кен үкҗ одҗ?
– Одак Тулм Улан үкҗ одҗ. 
– Яһад? – гиҗ сурснд Нимə келəн балдалһҗ һарһад:
– Иигəд үкҗ одҗ, гедргəн сарвасн кевтəн хойр нүднь гилиҗ бəəнə. 
– Өөрнь бəəсн уга билү чи? – гиҗ сурснд бичкн Нимə шилнь тасрад одсншң 

уру хəлəҗ:
– Заһс һохдҗ бəəлəв, – гиҗ дор дууһар келв.
– Юн гинə? – гиһəд, Түвшн һарч гүүв, ардаснь бичкн Нимə чигн һарад гүүв, 

теднə дуунд Өрг чочҗ серəд, өндəҗ босв. Нимəг дахад Түвшн гүүсн кевтəн арлын 
тоха дотр күрəд одв. Нег өндр уласна уңгд Тулм Улан гедргəн шалхан кевтҗ, хойр 
оочарнь көк өңгтə шүлсн һооҗсн кевтəн бəəҗ. Ноострсн бүдүн һарин нудрман өрч 
деерəн тəвсн кевтəн чигн. Бəрəд үзхлə, көшч одсн бəəҗ. Зүркнəннь цоклһиг чиңнҗ 
үзхəр өкəҗ, чикəн өрчднь тəвх гитл ардаснь: 

– Хү, меемə, му өвчəр үксн болвл, аюл болна биш ю? – гиһəд, Өрг татҗ бəəв. 
Түвшн босад хəлəҗ бəəхднь хойр нүднь гилиҗ бəəв, өрч деерəн тəвсн һартнь 
шавр шора атхата кевтəн бəəҗ. Көлəн тиирчсн боллта, төмр тушан ормин шархнь 
җулһрад, цусн һарсн бəəҗ.

«Əркин үнр һарч бəəнə, əркд цөөрəд үксн юмн ю? Кен əрк авч ирҗ өгсмби? 
Баһ-саһ əркд согтдго эс билү? Хор хольҗ уусн гиҗ ю? Мууха болв, иим дүңгин герч 
күүг алдснь му болв», – гиҗ Түвшн бодхин зуур Тулм Улан хулхачин келҗ бəəсн 
үгнь Түвшнə сананд эклəд орв: «Би кедү му хулха кевв чигн, намаг Харңһуд алҗ 
хайсн уга, хəрнь нутгт чигн тəвҗ йовулнавидн гиһəд Һалдна келсиг иткҗ бəəнəв, 
тиигəд үзҗ медсəн келҗ өгнəв. Би болвл – нег хулхач күн, хулхач болхдан Теңгр 
уулын ора деегүр нааран-цааран гүүҗ бəəсн хулхачв. Тана эн амбнла ханьлад арвн 
кедүн җил болҗ бəəнə, намаг ирҗ ханьлхд адунь тавн зу күршго бəəсн юмн. Ода 
миңһн үлҗ бəəнə, түүнə адун тиигҗ түргн өсснə нег учрнь – хулхан ору болла. 
Түүнə һар дорнь кедү хулхач бəəхинь би меддго, нанла холвата хулхачнь олн бəəнə. 
Тедниг кен чигн хулхач гишго юмн. Балдниг кен хулхач гинə, Борлда байна Осриг 
кен хулхач гинə, амбна Тайг Хариг кен хулхач гинə, Ноостын күргн Хар Җилһниг 
кен хулхач гинə? Керг деерəн тедн цуһар хулхач, хулхач болхдан амбна хулхачнр 
мөн. Сорҗ лам, Ноост зəңгшң əмтнə амиг тарһн үкрин махар болн сəн мөрəр бөглҗ 
орксн хулхачнр болна. Тиигəд тедн җил бүр нанд эндəс кедүн арвн мөр хулхалад 
һарһҗ өгнə. Байр көгшнə тер күрң мөриг би яһҗ тиигҗ авч чадхви? Бүтү бəəшң герт 
хадһлҗ бəəсн санҗ биш ю. Түүг нанд Хар Җилһн гисн хулхач авч өгсн юмн. Түүнə 
һар дор бас кедү хулхачнь бəəх юмн. Теднəн дахулҗ одад, бүтү геринь цоолад авч 
өгсн юмн. Җавин авһин тер халтр мөриг би яһад тиигҗ авч чадх юмнви? Түүнə 
герин үүднə түлкүр, мөрнə көлдк тушан түлкүриг кен түүнə хавтхаснь авч чадхви? 
Түүг Борлда байна Оср авч өгсн юмн. Тер Җавин авһ гецлиг əрк өгəд согтаҗ 
унһаһад, хавтхаснь герин түлкүр болн тушан түлкүринь авч һарсн юмн чигн. Тер 
гецл Осриг харлв чигн, яһҗ һарһҗ келҗ чадхви? Келəд бəəвл, керг ик, тана эн амбн 
керг деерəн хулхачнрин хань болна. Эндкин хулхачнр иим нег эзтə болхас һалзурҗ 
бəəсн юмн...».

Түвшн эн күртл бодҗ ирəд, Һалдн тиигəд Харңһуд хайлго, əмдəрнь авч ирҗ 
өгсн юмн чигн гиһəд шагшрҗ бəəв. Түвшн тендəс чичрһнə бутын захд одв. Одад, 
нег юм үзəд орксншң болад хəлəҗ бəəв, өкəһəд, чичрһнə бут дотрас нег юм авв. 
Тернь хар ноһан өңгтə əркин лоңх бəəҗ. Лоңхин модн бөглəһинь үзəд: – Хү, энчн 
одак Бадм əркнчин авч йовсн лоңх мөн чигн. Əркиг тер авч ирҗ өгсн гиҗ ю? Тулм 
Улан энд хадһлгдҗ бəəхиг тер медсн эс билү, зуг тер көгшн Тулм Уланиг таньшго, 
түүнд əрк авч өгх хəрцəн чигн уга билə...

Тиигтл генткн сананднь Ноостын күргн Хар Җилһн орв. «Бадм келхдəн 
түүнə һарар дамҗад, Ноостд хойр сəн мөр авч ирҗ өглəв би гиҗ эс келлү? Хулхан 
йовдлнь задрҗ одхас əəһəд, тер хорлҗ алсн болхнь маһд. А! Тиим керг чигн, Бадмиг 
харлулҗ, эврəн гетлхəр лоңхинь хулхалҗ авснь маһд», – гиҗ бодв. Түвшн эн күртл 
бодҗ гертəн орад суутл, Өрг толһаһан бəрəд яалад одсншң болв. Тиигəд Түвшн 
толһаднь эркə дарм һазр цум цокгдсн шархинь үзəд:

– Юн гидг хорта эрлг санҗви? Алх гисн юмн ю? – гиһəд хорслар шагшрҗ 
бəəв. Тиигхин тенд Түвшнə сананд Өргин учрл эклəд орв.

– Көөркү, көөркү, мини үзсн дөчн кедү җилин зовлңгар харҗ, чини үзсн арвн 
кедү җилин зовлң гидгчн кедү дəкн күнд болх юмн чигн-а! – гиһəд, толһаһан зəəлҗ 
бəəв. 

Арвн җил өмн эцк-экнь өвчəр нас барснд зурһан-долан наста Өрг өнчрн 
хоцрҗ, авһнь Хоңһр эзн болҗ, геринь нүүлһҗ, үкр, мөрн кедү бəəсинь тууҗ одсн 
бəəҗ. Тиигəд Өрг өнчрхин зовлңгиг арвн тав күртлəн авһ бергнə һар деер үзəд, 
нүднəснь нульмсн хөөһлго йовҗ. Арвн тав орсн насндан Хоңһрас зулҗ, нег төрлин 
герт одсн бəəҗ. Тенд одад бас арһс түүх, түңг шарлҗ үүрх зергəр йовҗ. Нег өдр Өрг 
əəлин нег берлə хамт арһс түүҗ йовтлнь, кесг мөртə улс тəвлдҗ аашч чигн. «Согту 
улс ю? Энд ю кеҗ йовх улсви? – гиһəд Өрг хəлəҗ бəəҗ. – Хаврҗңгин бəəшңгин өөр 
эргнəс арһс түүв гиһəд уршг кехəр ирҗ йовх ю? – гиһəд, əəһəд хəлəҗ бəəтл, ирсн 
улс бууһад, Өрг уру гүүлдхлəнь, Өрг сандрн, сумлта арһсан асхҗ оркн зулх гитл 
бəрəд авсн бəəҗ.

– Ахнр мини, уучлтн! Үүнəс хооран энд ирҗ арһс түүшгов, – гиһəд уульҗ 
һуусинь төртəн авлго хойр һаринь хам теврҗ авад, өргҗ одсн кевтəн негндəн 
дүүрүлҗ. Тиигəд Өргиг кеерəс булаҗ одҗ. 

Чонын сер деер одҗ йовсн ишкин метəр чишкəд бəрклҗ йовхдан Өрг:  «Эцк-
эк уга өнчн мини му хүв заян иимл юмн санҗ-а», – гиҗл бодҗ. Булаҗ йовснь ямр 
əəлин ямр эрви гидгиг Өрг яһҗ медхви! Хаһрха Чикн Манҗин əəлиг зөв эргүлҗ 
ирəд, Манҗин зүн бийд буулһҗ бəəхд Өрг тиигəд: «Тер зарцдан бүсгə кеҗ өгəд, 
зарц кехəр булаҗ ирсн ю?» – гиҗ бодсн бəəҗ. Манҗин бүсгə Буйн дөөглсн бəəдлəр: 

– Болҗ, болҗ, бошхин хатн болхан мед, – гиһəд инəҗ. Нəрн Цаһан гисн күүкнь 
хаҗуһаснь:

– Дөгəтə юмнви! Яман туулад яңһрцг эвдх ю? – гиҗ бəəв. Теднə иигəд келҗ 
бəəсиг Өрг соңсч бəəв чигн, учринь  бас медлго бəəв. Хойр-һурвн бүсгə ирҗ:

– Бичə тииг, киринь уһаҗ, кишгтнь күрт, – гилдəд, гиҗгинь цуцҗ, шурһул 
тəвəд гүрв. Тиигəд Өрг нег өдрин хаһс болад угаһар көшгин ард берин кевəр сууҗ. 
Тиигəд сууҗ бəəхднь булаҗ ирсн улст цə уулһҗ, əрк бəрҗ, хадг альчур зүүлһҗ 
бəəхшң бəəсинь Өрг соңсад суув. Булаҗ ирсн улсин негнь: «Өнчн күүкиг кеерəс 
булаҗ ирлəвидн, кишг буйндан багтаҗ, түүг асрҗ өргəд, кү кеҗ автн», – гиҗ закҗ 
бəəхшң бəəв. Ора болҗ, əмтнə көл даргдхшң болҗ бəəхд хойр бүсгə ирəд, Өргин 
хувцинь тəəлүлҗ, орнд орулв. Тиигх күртл Өрг кен гигчд эм болҗ бəəхəн бас медлго 
бəəҗ.

Сагсг көнҗлин зах татад, өврт орҗ ирснь – буурл сахлта арзһр хар көгшн 
Хаһрха Чикн Манҗ болхинь зулын герлд тодхн үзəд, əəҗ чочад, бəрклсн кевтəн 
харһцҗ одсн бəəҗ. Өрг эн күртл келҗ ирəд, уульҗ бəəсинь бодад: «Манҗ гидгчн 
нүүртəн ноосн уга, толһадан өвр уга гихəс биш үнəртəн көгшн тек гимəр санҗ биш 
ю...».

Тиигҗ суутл, Шура инəмсклн орҗ ирəд: 
– Көгшн тек, – гиһəд инəд алдҗ оркн, үгəн келҗ чадлго инəв. Түвшн Өрг хойр 

алң болад:
– Яһҗ! Юн болҗ? – гилдəд одв.
– Сүрдүлхəр сүвлҗ1.
– Яһад?
– Үкнəв гиһəд.
– Түүнə үкхəс кен сүрдҗ əəхви? Яһад үкдг чигн?
– Герин эзн бүсгə ус дамнад, герин һаза ирҗ йовхднь гер дотр хар-хур гиһəд 

одсн аньр-чимəн һарч. Чочад одсн герин эзн бүсгə одад, үүднə тотх деегүр хəлəхлə, 
көгшн тек Манҗ барун термин толһад дүүҗлгдҗ бəəхшң үзгдҗ. Тиигəд герин эзн 
бүсгə əəҗ сандрхдан орад үзхлə, Манҗин харвтр хар чирəнь балтад, оңкр нүднь 
бүлт өсрнə гисн болҗ җигтəхн үзгдҗ. Тиигəд герин эзн бүсгə: – Үклə! Үклə! – гиһəд 
кедү дəкн бəрклəд, һазаһас нег суулһ усиг өргəд орсн кевтəн үкҗ бəəсн көгшн текин 
толһа деер цутхад оркв. Тиигəд көгшн тек Манҗ бийнь яг уснд унад һарсн көгшн 
тек гимəр болсн бəəҗ. Тиигхин зуур гүүҗ ирсн Баатр тесвр алдн инəҗ орксн бəəҗ. 
Дəкəд уурлад, бөгсəрнь нег ишклҗ, шилəснь базһн татҗ:

– Чи үкдг дурта билү? Чамд зовлң үзлго амрхн үкдг арһиг би үзүлҗ өгсə, 
термин толһаһас дүүҗлгдҗ үкнəв гиһəд тиигҗ зовлң үзəд ю кенəч? – гиһəд, герин 
үүдн уру чирҗ йовхднь, герин эзн бүсгə сандрн ирəд:

– Хү, Баатр, яһҗ бəəнəч, энүг хама авч одад алс гиҗ бəəнəч? – гиһəд зуурлдҗ 
бəəв. 

– Энүг би һолын уснд хаяд алс гиҗ бəəнəв. Эгч, та нам бəəтн, – гиһəд, үүрəд 
һарһад одв. Деесиг хойр һарарн татҗ зуурлдад:

– Үкдг дурн угав! Баатр, чи əм авр, – гиһəд бəрклҗ бəəв. 
– Тиигəд юунд боогдҗ үкх болсмби?
– Арһ һардад, эндəс гетлəд одс гихин арһ билə. Тохан əəлин ядучнрин цааҗас 

Тохан бөкүн гидгчн тесч болшго юмн санҗ. Җииг гисн дууһинь соңсад оркхла, 
ясм яарад, үсм үүрəд одсншң болла. Тиигəд баршго өдрт Тохан халун гидгчн нанд 
халун зуухд орад одсншң седгднə. Тиигəд баршго Тохан ядучнрин келнь шөвг, 
үгнь җидшң болад бəəнə. Иигҗ əмдин зовлң үзхв гиҗ бодсн уга билəв. Җиңкн 
бошх зергəн өргҗ өгсв, намаг тəвҗ йовултха, баһ бүсгə Өргəн һарһҗ тəвсв, намаг 
сулдхҗ йовултха, Җавин цергин алв хаасн, һошхин алв хаасн көлсинь өгсв, намаг 
тəвҗ йовултха. Маңһс амбна өг гисн хөрн тавн иргиг өгч чадлго ирсн билəв. Тер 
хорслта бəəв чигн, нанд юм кеҗ чадснго билə. Эн өдр олн нутгин үзүлсн цааҗин 
өмн тиигəд чадшго дүңгин болсн бəəнəв гиһəд уульв... – гиһəд, Шура Манҗиг бəрҗ 
одад хашалн, сурҗ бəəсн бəəдлиг келҗ бəəтл, Җав аашхнь үзгдв. Түүг үзəд Шура 
бас:

– Эн кесг өдрт Җав ик хүврв. Манҗин өңг чирəг хəлəҗ ядснас ода ширтəд 
землдг болсн бəəнə, сөгдҗ бəəснəсн ода нүдəрнь худрад хорслан һарһдг болла, – 
гиһəд келҗ бəəтл, Җав орҗ ирəд, Түвшн болн Өрг, Шураг нег хəлəҗ авад, Шуран 
дор бийд сууҗ:

– Көгшн тек эн өдр инəдтə ши наад тəвҗ өгч, – гиһəд инəв. 

1 Сүвлҗ – ухалҗ.

– Инəдтə ши наад тəвҗ өгсинь кенəс соңсвчи?
– Баатр келҗ өгв.
– Баатрин өөр одву чи? Хадм эцкдəн бас сөгдəд амринь сурсн биз чи, – гихлə, 

Җав инəһəд:
– Хуучна йосн гидгчн намаг тиим дүңгин болһҗ орксн санҗ, – гив.

Дөрвн

Җомбһр хар ишкə герин үүдн хам хаагдҗ, үүднə һазань хойр бер зерглҗ 
зогсад, тотхин деегүр мөтгəлдн1 шаһаҗ, ямр нег юм соньрхн хəлəҗ бəəхшң инəдəн 
бооҗ ядн, аман дарҗ авад, хооран цухрн гүүлдв. Түүнə негнь Шура билə. Инəһəд 
һарсн нульмсан белин альчурар арчҗ оркн, барун һаран инəсн кевтəн бəəсн берин 
ээм деер тəвтл, тер бер:

– Кевтсн дүринь үзич!
– Хəрнь гиһиҗ, түүг Ноост зəңг гихлə, күн иткнү? Тиим һал цəклм ямта бəəсн 

зəңг нойн яһад кинь һарч одсн му арсн тулмшң болад, ямана көрсн деер кевтдви? 
Хөөннь нег өдр кесн үүлиннь орар иигҗ кевтнə гиҗ тер бодсн уга биз, «залгдҗ» 
ирхин зуур чигн тиигҗ бодсн уга биз. Ордн цаһан герт гиичлгдҗ, мөрн, мөнгнə 
татлһ тəвҗ, Манҗ бошхиг сурҗ өгхəр санад ирсн шү? – гиһəд, Шура инəҗ бəəв. 
Шура үгəн залһад, нег җил Цаһана шинин негнə өдр амбнд цаһа бəрҗ одхд үзсəн 
келҗ өгв: – Тер өдр герин зүн иргд зогсад хəлəҗ бəəлəв би. Ноост зəңг гидгчн нүд 
хальтрм билə, көк үч деерəн хар торһн күрм өмсч, өндр улта китд шааха һосиг 
өскəлдн ишкҗ йовла. Тиигəд хар торһн күрмин ар дал деернь тоһсин өдн отхнь2 
һодһлзад, кесг өңгин герл цацрулхшң билə. Көк номн3 җиңснь цух улан зала дотр 
герлтн үзгдхшң билə. Яамна үүднд амбн һарч ирəд, мендлн цаһалҗ бəəв. Тиим 
дүңгин ямта йовсн Ноост зəңгиг эн өдр иим дүңгин кевтнə гихлə, кен иткхви? 
«Цагнь болхла, цасн деер түүмр шатна» гидг эн чигн, кедүн өдрин дотр иигəд сəрсн 
тулмшң болҗ одв шү, энүг иим дүңгин болһҗ оркснь Тохан халун, бүр бөкүн биз...

– Тиигвл, чи яһад тиигҗ одсн угач?
– Би болвл – зовлңгин тамас гетлҗ ирсн күн шү. 
Шура болн тер бер тендəс йовсн кевтəн Түвшнд ирҗ, Ноост зəңгин тиигҗ 

кевтсиг келхлə, Түвшн инəһəд: 
– Диваҗин орнасн тамин орнд яһад унҗ одсм энви гиһəд, зовлң эдлəд бəəҗ, 

кедүкн өдрин дотр тиим дүңгин болҗ одсн биз. Түүнə яһҗ «залгдҗ» ирəд хоргдсиг 
келҗ өгсв би. Ноост зəңг заңшларн бурхндан саң тəвүлҗ, тəкл тəкүлҗ оркад, судр 
номан делгн умшад сууҗ гинə. Тиигҗ бəəтл мөрнə турун туврҗңнсн дүүрə соңсад, 
нүдн шилəн авад, секəтə иргəр өкəҗ, мөрнə цоңдг уру хəлəҗ, мөрнə цоңдгт ирəд 
бууҗ бəəсн улсиг үзəд: «Ямр улсви, ямр учрар ирҗ йовхви? Негн, хойр, һурвн, 
дөрвн, – гиҗ амн дотран тоолад, – цуһар чимгн уга тоот чигн биш ю, зарһцҗ йовх 
ю? Юуһан өврлəд ирсн болх? – гиһəд, тачалтаһар урлан долаҗ, өргиннь буурл 
сахлыг шувтрҗ, барун һарин һуурасн хар болр эркəн авад, деер өргҗ, маань тоолҗ 
бəəҗ. – Шавр, тоосан гүвҗ, товч, захан ясч бəəхəрнь үзвл, медəтə улс болна. Өмннь 
йовсн одак Сəнбайр көгшн, Бардмин темəч эс ю? Эн Күңкəн Чееҗ ямр учрта ирҗ 
йовхви? Келндəн өргстə элмр гидг Бардм түүнəс əəдг эс билү? Али, мини дарцгиг 
юн гиҗ хəлəҗ зогсснчн энви гиҗ нег сурсв, лав хəрү өгч чадлго сандрхнь маһд», 
– гиҗ бодҗ. Орҗ ирəд, зерглдҗ зогсад, амр менд суртл, Ноост зəңг оварҗ медсн 
угашң судр номан умшч бəəхшң бəəҗ. Сөгдəд амринь сурснд тегəд толһаһан өргҗ, 

1 Мөтгəлдн – өскəһəн өргəд.
2 Отхнь – залань.
3 Көк номн – көк өңгин зүс медүлҗəх үг.

нүднə шилəн авч хəлəҗ. Дəкəд нег сөгдҗ амринь сурснд тиигəд хəрү менд сурҗ. 
Сəнбайр өвгн хадг альчуран татад, нег сөгдн учран медүлснд Ноост зəңг үг, дун 
угаһар зерглдҗ зогссн дөрвн күүг барунаснь нерлҗ:

– Җа, Сəнбайр, Саргн, Байр, Бадм, – гиҗ нег хəлəһəд, – өмн белəс Сəнбайр 
Байр хойр, ар белəс Саргн Бадм хойр. Чи дөрвн яһад кел негдкҗ, зү таарад зарһ кеҗ 
ирсмби? Темəч, тенүлчəр ахлулад ямр зарһ кехви? – гиҗ. 

– Темəч, тенүлч болв чигн, тана алвт бидн, экнь үрəн яһҗ хəəрлдг болхла, 
хоюрн алвтан бас тиигҗ хəəрлнə. Олн җил мана тоог бəрҗ, толһаг мана атхҗ бəəсн 
зəңг нойн билəт, танд учран медүлҗ чадна гиһəд, олн алвт нутгас бидн дөрвиг 
йовулсн билə. Таниг мөрлҗ ирəд, Тохан əəлд кишг күртəхиг күсч, бəəх, угаһан 
белдəд, кеҗ чадхан кеһəд, дөрвн нүдн болҗ күсн күлəҗ бəəнə. «Нутг гидг – нур» 
гих хуучн үг бəəдг. «Нойна сəəнд нутг байҗна, нуурин сəəнд заһсн үрҗнə» гидгшң 
мана Тохан əəл тана кишгт күртəд байҗҗ бəəнə. Зуг Манҗ бошх баахн килнцтə му 
керг үүлдсн төлəд нутг оларн килң төрҗ, түүг бəрҗ хашалв. Тиигəд таниг залрҗ 
одад, Манҗ бошхан шүн шиидкҗ, нутгин седклиг төвкнүлҗ болву гисн эрмшл 
билə. 

Ноост зəңг эн күртл соңсад:
– Чини келдг зөв, Манҗд бүтсн буйн мана Сəнбайр көгшнд бүтсн болхла 

гиһич. Манҗ тиим ухан уга əмтн, деерəн амбн нойниг һундаҗ, доран олн алвтыг 
зоваҗ түрəсн бəəнə. Миңһн хө хотлсн байн болҗ бəəһəд, амбна өг гисн хөрн тавн 
ирг хөөг өгч ядн, амбнд му үзгдəд, хөрн тавн ирг хөөнə чинəн кедү һару татсан тер 
меднү? Эн өдр нутгт чиргдҗ одсн нег учрнь тер. Бүсгə, көвүдтə бəəҗ бəəһəд өнчн 
күүк булаһад ю кенə, күүкнəснь баһ эс ю? Нүүлтə, ичртə юм кеҗ шү, түүг баһ бүсгə 
кеҗ авад, дəкəд цокҗ алад ю кедгви? Эннь нутгт чиргдҗ одсна бас нег һол учр 
болна. Күчəр күргн орулҗ авсн өнчн һанц залуг һурвн җил төлəндəн1 цергин алв 
хаалһҗ, тернь һар дуту земдг болад ирхлə, келсн йосарн күүкəн түүнд өгсн уга санҗ 
шү, эннь нутгт чиргдхин бас нег учр болна, – гиһəд, цаһан килһсн гүүврəр батхниг 
хөрглҗ сəвəд, дəкн залһад: – Ай, Сəнбайр, Тохан əəл ямрви? Мел ядучнр гинү? 
Гермүднь мел хаһрха-сегркə гинү? Һазаһан нооста ноха чигн уга ю? Тиим ю? – гиҗ 
сурв. Сəнбайр өвгн ха-ха гиҗ инəһəд:

– Зəңг нойн, одхларн, үзнəт, мана Тохан əəл урдкасн бүр оңдан болҗ, малнь 
ода Тохад багтшго болҗ, – гив.  

– Тиим ю? Яһад тиигҗ байҗсмби?
– Тиигҗ байҗсн учриг гивл – зəңг нойна өршəл билə.  
– А, тиим ю? Тиигəд Тохад ю кеҗ бəəхмб Серүн шилд һарлго?
– Тохан əəлинхн Тохад дасч орксн болхас шилд һарснго юмн.
– Халун болх деерəн бөкүн ик гинə биш ю? 
– Тиим чигн кецү биш, тенд бас улан нүцкн көвүд чигн төр уга наадад, тогляд 

бəəҗ эс бəəнү...
Иигҗ Ноост зəңг заллһиг зөвшəрəд, залхдан мордҗ. Ноост зəңг Тохан əəлин 

ирмəг деер күрəд ирв. Цаһан килһсн гүүврəр батхниг хөргхəн мартҗ орксншң бəəв. 
Сəнбайр өвгн киитнəр инəҗ оркад: 

– Мана Тохан əəлинхн ямр санҗви? Одхларн, сəн меднəт гиҗ эс келлү би? 
– гив. Ноост зəңг үг, дун уга Тохан əəлин үзгүр ширтв. Цəəвр цаһан гер нег чигн 
уга, мал-хар нег чигн үзгдхго, цуглрад угтдг əмтн чигн уга бəəв. Тиигəд Сəнбайр 
көгшниг хəлəхлə, барун көлəн мөрнə дел деер тəвҗ оркад, царгин оосран ясч бəəхнь 
үзгдв. Тиигəд Ноост зəңг меклгдəд ирсəн медв. Барун талдан ташалдн, Сəнбайр 
көгшниг нег хəлəһəд:

1 Төлəндəн – бийиннь ормд.

– Байҗҗ оркла, мал-харнь Тохад багтлго бəəнə, цуһар гилтə цəəвр цаһан 
гермүдтə болҗ оркла гиснчн али? Күлəҗ бəəсн нутгчн али? – гиҗ Ноост зəңг сурснд 
Сəнбайр өвгн бас нег уда ха-ха гиҗ инəһəд:

– Җир өңгрү наста, зурһан көк шүдтə болтл нутг сурсн туршлһта нойн, мини 
тиигҗ эсргү утхар келсн үгиг та бас медсн уга ю? Агт мөрнə сəнь, атн темəнə 
шилдгнь1, алтн мөңгнə кимднь энд бəəнү гиҗ бодсн ю? Тиим юмн гиҗ хама бəəхви? 
– гихлəнь, Ноостын өргнəннь сахл чичрңнəд:

– Чи тоот намаг элглҗ бəəнə, би эндəс буцнав, – гиһəд, мөрнə җолаһан татад 
ардан эргх гитлнь, Сəнбайр өвгн үкс гиҗ цулвраснь бəрҗ авад:

– Ямр һазрин ус уувл, тер һазрин йосинь дахх кергтə, мана Тохан əəлд ирҗ 
орксн болхас Тохан əəлин йосиг дахх кергтə, – гиһəд, көтлəд йовв. Дахҗ ирсн 
бичəчнь барун бийəрнь ирəд:

– Хү, көгшн, та яһҗ бəəхнь энви? Сумна зəнгиг меклҗ ирəд иигҗ болну?
– Мана сумна ядучнр Ноост зəңг, Манҗ бошхиг авч ирҗ, зарһлн шүүх болна. 

Ял тоолна гиһəд мадниг төмлн йовулсн юмн. «Нумин сумн шавас хəршго, нутгин 
элч нойнас əəшго» гинə, чи чигн одад, зəңгд хавсрлцҗ хəрү өгх кергтə, – гихлəнь, 
үг, дунь ширгəд одсншң болв. Тиигəд Ноост зəңгин арһнь баргдад,  дав деер сүвлҗ 
келснь:

– Нутг нойн хойрин нер күнд2 – салшго холвата юмн. Таанр иигҗ бичə йос 
алдтн. Өөрин үзхд, холын соңсхд ичр болна. Арвн – хөрн җил нутг сурсн3 зəңгəн 
үмгəҗ4 гинə, чоннь көгшнəн эмəлнə5 гидглə əдл болҗ гинə гиҗ эс келх ю?

– Мана Тохан əəлин ядучнр авч келвл – нерн, күндлт гиҗ юн бəəхви? Үгин 
үнниг келвл – ичх, эмəхəн барҗ орксн улан нүцкн, шал хоосн əмтн бидн. Тиимəс 
нерн, күндлтиг бодхнь бəəтхə, ял, яамнас əəшгод күрəд көкрҗ одсн əмтн бидн. 
Кедү уда нойн суусн болвл, нутгин танд болсн хорсл, өшрл тиим гүн болхнь маһд. 
Ямринь одхларн тиигəд меднəт, – гив. Ноост зəңг бодс гиҗ авад:

– Манҗ бошх нүүлтə керг кеҗ чигн. Би йосар дуудулҗ авад сурҗ өгсв, бошх 
зергинь татҗ, булаҗ авсн тер бүсгəһинь һарһулсв, Җавин цергин альва6 көлснə 
көлсиг төлүлҗ өгсв. Намаг тəвҗ йовултн, – гиҗ эрҗ һуусн бəəдлəр келхлə, Сəнбайр 
өвгн киитнəр инəҗ оркн:

– Манҗин кесн нүүлт йовдлар хархла, тана кесн ял гидгчн кедүн дəкн ик юмн. 
Та арвн – хөрн җил зəңг күндтə болҗ, нутг сурч бəəхд тана һар дор бошх йовсн 
Манҗиг танла яһҗ дүңцүлхви? Тана ял тандан тоолгдна, – гихлə, Ноост зəңгин 
өңгнь хүврəд, кесг тунҗаһад:

– Намаг сурдг амбн эс бəəнү!
– Амбн таниг одҗ сурҗ чадшго, тер бас яду олн нутгт ялан күлəх болна.
Хар усна һатлһиг һатлад, көк ширг деегүр одҗ йовхин зуур Ноост зəңг эврəн 

йовсв гиҗ һуусн болхас цулвринь һартнь өгч. Тохан əəлин захар орҗ йовхдан Ноост 
зəңг Тохан əəлин хар-хар уурц гермүд, улан нүцкн көвүдиг ширтн аҗглҗ бəəв. 
«Яһад иим иҗл дүңгəнви? Мини күргн, күүкнə гер цəəвр болмар эс билү, теднə гер 
хама бəəхви? Күүкнəдəн бəəнəв гисв», – гиҗ бодв. Гүүҗ ирəд, амриг сурсн күн негн 
чигн уга, тиигəд Ноост зəңг дотран икл һутад хорсч йовв. Тохан əəлин дунд ирəд 
буув. Дахсн хойрнь тер зуур үзгдшго болад одсн бəəҗ.

– Мини бичəчиг... – гихлəнь, Сəнбайр өвгн:

1 Шилдгнь – хамгин сəнь.
2 Нер күнд – сəн нерн.
3 Сурсн – толһалсн.
4 Үмгəҗ – унһаҗ.
5 Эмəлнə – ална.
6 Альва – цуг.

– Тедниг нег герт буулһхар авч одв, – гив. 
Тиигəд Ноост зəңг мөрнəсн бууһад, мөрəн негнднь көтлүлҗ оркад, Сəнбайр 

өвгнə ардас отхн җиңстə махлатаһан унҗр-унҗр одҗ йовв. 
– Хү, Сəнбайр! Би күүкн, күргндəн одҗ бəəсв, – гив. Сəнбайр өвгн инəһəд:
– Залҗ ирсн күүһəн ямр герт кевтүлхəн бидн эврəн меднə. Танд гиичин кевəр 

бəəх кергтə, – гив. Тиигəд Ноост тесврəн алдад уурлв: 
– Би болвл – ах сумна тамһ бəрсн зəңг күн, чи тоот дурарн иигҗ болшго.
– Бидн дурарн кеҗ бəəх керг биш, ах сумна олн ядучнрин санлар кеҗ бəəнə. 

Олн ядучнр болвл – чамаг, чини бошх Манҗиг эсргүцҗ бослһ кесн юмн. Бослһ 
кехнь – чамаг өргн күндлҗ, мөргн сөгдх биш, хəрнь мөрн деерəснь татҗ унһаһад, 
уснд кедү дəкн булхулна гисн юмн. Сумна талдан нойдыг тиигшго, зөвкн кү алҗ, 
темə шулсн чи хойригл тиигх болна.

– Би кү алсн угав, арвн тав күрəд уга өнчн күүк буласн угав...
– Кү алсн уга гинү чи? Кү алсн ялчн Манҗас кедү дəкн күнд юмн. Чамаг гиҗ 

бəəсн негнл Сəнбайр биш, хəрнь бослһ һарһсн олн ядучнр кехəр бəəнə, хорслта 
əмтн аль олн бəəнə, зəрмнь нүдичн малтҗ авна гиҗ бəəнə, зəрмнь толһаһичн балв 
цокна гиҗ бəəнə. Йов! – гиһəд, Сəнбайр өвгн түүг түлкн чичəд, дееврəрнь теңгрин 
одд толһадан бəəмəр, туурһарнь Тохан модн тоолгдад бəəм җомбһр хар герт орулв. 
Өкəһəд хəлəхлəнь, бара хуралһн, орн-девскр, суулһ-сав, хəəсн-тулһ гидгəс керглм 
юмн нег чигн үзгдсн уга. Тиигəд Ноост зəңг уульн гисн дүр һарад:

– Олн нутг мини! Намаг иигҗ алх ю? Авч ядсн ямр хорсл өшрл бəəдг билə! – 
гихлəнь, Сəнбайр өвгн:

– Хорсл өшрлиг гивл – келəд баршго юмн. Эн герин эзн яһад иим дүңгə хоосн 
болсмби? Келəд ирхлə, эн болвл – чини кесн ялын зууна негнь болна, – гив. Тиигəд 
Ноост зəңг түлкгдн орҗ йовхин зуур толһадк төгрг көк номин җиңснь үүднə тотхд 
тееглдн унсинь үзəд эс амҗсн Сəнбайр өвгн ишкəд, суулһлтынь хуһлҗ оркв. Ноост 
зəңг ардан эргҗ, һазрас җиңсəн авад, хамхрсинь үзҗ оркн:

– Теңгр-а! Җиңсин суулһлтнь хуһрҗ одҗ, өвк деедсəс улмҗлгдҗ ирсн юмн 
билə, энүг хамхлхин ормд намаг цокад алҗ оркх уга ю? – гиһəд уульҗ бəəхд 
Сəнбайр өвгн хашлдҗ, алвар1 хамхлсн угаһан келсн болв чигн, орклн уульҗ: – Энүг 
хамхлснчн нег сумн нутгин барчд биш ю? – гиһəд келҗ бəəв. Тиигхин тенд Саргн 
өвгн уурлад:

– Чи энүгəр уршг бичə ке! Энчн биднд кергтə юмн биш, – гиһəд, отхн җиңстə 
махлаһинь булаҗ авад, үүдн уру шивҗ оркхла, Байр көгшн авад, үүдəр һарһад хол 
хайв.

Түвшн эн күртл келҗ бəəтл, Шура алң болсар:
– Эгчə! Энүг чамд кен келҗ өгсмби? – гиҗ сурв. Түвшн инəһəд: 
– Ноостын бийнь келҗ эс бəəнү? 
– Саргн аав келҗ өгсн биз, – гиһəд, Шура инəв.

Тавн

– Тер, тер, – гиһəд, уласн дотр үзгдҗ бəəсн җомбһр хар гериг һарарн зааҗ 
үзүлəд: – Арлас өцклдүр шин нүүлһҗ ирсн юмн, Түвшн эгч мөн одахн гертəн 
бəəлə, – гиһəд, мөрн деерəс сурсн Делəд келҗ өгв. Делə, дөч өңгрү наста күн, өңг 
алдад бəəсн ширəстə махлаг хооран кеҗ оркад, харвтр өңгтə чирəннь көлсиг һарин 
альхарн арчҗ, гүүҗ аашсн хойр көвүг хəлəҗ: 

1 Алвар – зөрц, медə бəəҗ.

– Негнь Чолунбатшң, наадк негнь кенə көвүнви? А, тер бичкн гецл Нимə ю? 
Түвшн эгчинд бəəнү? Тиим ю, Шура Өрг хойр бас энд бəəнү? – гиһəд, мөрнəсн 
бууҗ Чолунбатыг тосад, теврҗ авн үмсч, толһаһинь илҗ: –Толһачн сəн эдгвү? – 
гиҗ сурв. Чолунбат:

– Эдглə, – гиҗ Делəн халхиг илҗ: – Делə ах-а! Бийчн эдгвү? Ода сəн болҗ 
орксн ю? Намаг авч одад, герин мод кедг урллһан зааҗ өгнү, – гихлəнь, Делə инəһəд:

– Өглго, чамд зааҗ эс өгсн урллһиг тиигəд кенд зааҗ өгхви? Меемəчн зөв гих 
ю? Меемəчн юн гиҗ бəəнə? Намаг юн гиҗ бəəнə? Көвүһим алулҗ болҗ гиҗ бəəнү? 

– Меемəм тиигҗ бəəхш, чамаг яһсн болв гиһəд саначрхҗ бəəнə. Эдгəд ирсичн 
үзхлəрн байрлҗ оркх, – гив. Делəн көтлҗ йовсн кер мөриг үзəд: –  Энчн сəн мөрн 
чигн, бəргдлго гертəн күрч одад чимə өгч, – гив. Тиигəд Делəн сананд тер сөөһин 
кергин өңгрлт эклəд орв.

Нарн орсна хөөн Бүтү дотр өдрин гегəн эртшң тасрдг болхас харңһу болҗ 
орксншң билə. Делəн герин үүднд суусн кевтəн Көк гелң Сахлт Хар хойр зольгин 
хотынь уулһад, бүтү герт орулҗ йовсн Чолунбатыг таалрхн хəлəҗ: «Эн хойр чөткриг 
манад чадҗ бəəнə. Баһ көвүн бəəтлəн чаңһ көвүн чигн, сөөднь манҗ, өдртнь теҗəҗ 
бəəнə. Негнь ирəд туслхла яһна? Һацата юмн, эрүл болхла, эн көвүг иигҗ түрəшго 
билəв», – гиҗ бодв. Чолунбатыг дуудҗ авад: 

– Эн хойр зольг ю келҗ бəəнə? – гиҗ сурад, кицəх зөвтə зүүлиг келəд сууҗ 
бəəтл, Чолунбат:

– Цаачн нег мөртə күн аашна, – гиһəд, модна цааһур зааҗ бəəв. 
– Кенви? Туслулхар нег кү йовулсн ю? Кенви тер? Җав ю? Һончг ю?
Өөрдəд ирхднь аҗглхла, теднə алькнь чигн биш, хəрнь теглг хар өңгтə залу 

болҗ медгдв. Тиигхин тенд чикнднь Чолунбат шимлдн:
– Хар Җулһа гидг тер, – гив. 
– Хар Җулһа гинү? – гиһəд, Делəн нүдн гиллзəд одв. – Цаг биш цагт эн Җулһа 

ю кеҗ йовхнь энви? – гиһəд, Чолунбатыг хəлəҗ, бичə үзгд, йовад од гиҗ келс гихин 
зуур сананднь: «Нег герин мод кеҗ өгтн гисн эс билү, тиигəд ирҗ йовну», – гиҗ 
бодгдв.

– Делə ах, сəн бəəнү? – гиһəд, амринь сурад, бууҗ ирəд хаҗуднь суув. Чагчан 
һарһад, насва бəрəд:

– Хойр зольгиг авхар ирлəв, – гихлə, Делə чочад одв. Учрнь – хойр зольг 
тенд хадһлгдҗ бəəхнь нег нууц, бослһ ахлҗ бəəсн улсин зəрмнь чигн меддго билə. 
Сəнбайр, Түвшн, Саргн, Байр эднəс оңдан күн медхго юмн. Тиигəд Делə тунад, 
хəрү өглго сууҗ бəəв. 

– Кен авч ир гисмби? Чамаг яһад һанцар йовулсмби? – гиһəд тулһн сурҗ, Хар 
Җулһаг ширтҗ бəəв. 

– Хойр зольг бəəхиг би угтн меддго билəв. Эн ора намаг дуудв. Би одхла, 
Сəнбайр өвгн, Саргн өвгн болн Байр ахта сууҗ. Делəнд хадһлгдҗ бəəсн хойр 
зольгиг авч ир гиҗ нанд тушала. Түргн йовад, шулун ир, сурад медҗ авдг бачм керг 
бəəнə гилə, – гиһəд, хавтхасн нег бичг һарһҗ өгв. Бичг медхго болхас Делə авад 
бəрсн кевтəн бичгиг биш, һазр хəлəҗ, эрəлҗ суув.

– Хама бəəнə? Түргн зааҗ өгтн, – гихлə, Делə басл үг, дун уга сууҗ бəəв. – 
Намаг иткшго бəəвл, та бийəрн күргҗ одтн, – гив.

– Күнд өвчтə бəəсн дүрим үзшго ю, – гихлəнь, Хар Җулһа чочад одсншң:
– Өвчлсн билү та? Эмчд үзүлсн ю? – гиһəд сурҗ бəəв. Тиигəд Делə хашлдҗ, 

өгəд йовулхла яах болв, өглго бəəҗ орквл, яах болв гиҗ бəəхд, шидр нег уда Бадмин 
келҗ бəəсн үг сананднь орв. Бадм иигҗ келсн санҗ: «Эгчм Аршиг сəн биш гиҗ 
үзнə, керг деерəн Аршшң сəн залу Тохан əəлд биш, өмн белд бас бəəхш, өңгнь 

хар болв чигн, седклнь цаһан юмн, шудрад бəəдгнь Җулһа юмн. Терл мана тал 
зогсч туслҗ бəəнə, сөөднь манул кеҗ, өдртнь хадһлх аҗл кеҗ бəəнə...» – гисн санҗ. 
Тиигəд Делəн сеҗгнь əрлҗ, хойр зольгиг өгч йовулхд күрч. 

Тер зуур Чолунбат күрч ирəд:
– Делə ах-а! – гиһəд, Хар Җулһаг нег хəлəҗ оркн: – Һалдн гецəм юн гиҗ заксн 

билə? – гихлəнь, Делə үкс гиһəд һараснь татҗ авад:
– Чи хамт күргəд од, – гив.
Хойр зольгиг Хар Җулһад өгч йовулсар санамр уга болҗ. «Тиим хойр чөткриг 

иим нег чөткрт өгəд тəвснь юн болх болв? Тиигəд келн амн уга баһ көвүг бас 
дахулад тəвҗв, түүг Түвшн яһад сəн күн биш гиҗ бəəсмби? Сəəдүдин сəəр илəд, 
муучудын һол мааҗх əмтн эс билү? Ямр учр һарх болв?» – гиҗ бодх дутм бүр унтҗ 
чадлго бəəв. Көвүднь гертəн уга болхас бүсгə болн баһ көвүнь бəəлə. Һаза сар-сур 
гиһəд одхла, һарсн бүсгəнь: 

– Ю яһлав, мана мөрн күрəд ирҗ, – гихин тедүд Делə өсрəд босхдан орна өмн 
унсн бəəҗ. Нег цагт ухан-сегəн орад өндəхлə, бичкн көвүнь уульсн кевтəн бəəҗ.

Делə эн күртл келҗ ирəд, эврəн эрк уга сана алдҗ оркн:
– Бадм му керг келə, – гиһəд шагшхлань, үгинь залһад, Түвшн: 
– «Хашгас цуглулсн юмиг суулһар асхад асхҗ» гидг эн. Тер Тулм Улан гисн 

хулхачиг Һалдн яһҗ бəрҗ ирсмби? Тер хойр зольгиг Һалдн яһҗ бəрҗ ирсмби? 
Əмəн цүлҗ йовад бəрҗ ирсн биш ю? Бəрҗ авхдан юунд Харңһу уру хəрҗ орксн 
угав? Мана кесн бослһин оршта болҗ, күн герч болхинь бодад, нааран авч ирҗ 
хадһлулсн шү. Тулм Улан хулхач Тохан арлд бəəсиг, тер хойр зольг Тохан бүтүд 
бəəсиг кедүкн күн меддг бəəсн? Эн нууциг Бадм задрулснь маһд. Бадмар дамҗад 
Хар  Җулһа мана дотр болҗ бəəсн кергин цугинь медҗ бəəһəд, бас Ноостла хəрцə 
кеһəд, түүнə зааврарнь кеҗ бəəҗ. Бадм ода күртл тиим күнд алда кесəн, бослһ кесн 
ядучнрт хорта юм кеҗ бəəсəн сəн медлго бəəнə. Тер яһад медх угав? Түүнə үгиг 
зүүтə гиҗ үздг күн бас бəəнə, мана бослһиг ахлсн улсин дотр бас бəəнə, – гиһəд 
келҗ бəəһəд өкəҗ, барун иргəр хəлəһəд:

– Кенви тер аашсн? Өнр мөн ю?
– Тиим болхнь маһд, Ноост зəңг деер зарһ кехəр ирсн болхнь маһд, – гиһəд 

Делə келснд Түвшнə сананд иим нег керг орв.
Арвн җил урд хаврин нег өдр Бардм байна дааһ деллҗ бəəлə. Дааһ деллҗ 

бəəсн һазрт Түвшн цə цацл күргҗ ирəд, көк ширг деер ширдг девсч, ширə тəвҗ 
оркад, зогсад хəлəҗ бəəлə. Бор килң үмдтə нег күн сарва, дааһн, үрə, бəəсн гидгиг 
хөн, ямана тедүһəр чигдҗ деллүлҗ, дарад тамһлҗ бəəҗ. Əмтн бахтад: – Юн гидг 
бөк залуви? Ноостын дааһн, бəəснлə бəрлдəд бəəҗ дасч орксн залу, – гилдəд хəлəҗ 
бəəцхəв. Түвшн эн күртл эргүлн бодҗ бəəһəд, толһаһан зəəлҗ:

– Хəəмнь көөркү, иим дүңгин болҗ одсн санҗ, көөркү, барун һартан тайг 
тулҗ, зүн бийəснь бүсгəнь дөңнҗ. Əрə йовҗ йовна, икл болҗ мини баргин наста 
күн биз, – гив. Делə үгинь немəд:

– Байн нойна һошх зарцд юн аюл эс учрхви! Кедү җил урд үүднднь зарц 
бəəхдəн үвлин нег өдр Ноостын түлə ачхар һарад, шар харһа тəəрч йовад, унсн 
харһад цокгдад, нег көлнь эгц хуһрҗ. Тиигəд нег үвлин турш орнасн босч чадлго, 
зовлң үзəд кевтв. Тиигəд зарцин алв хааҗ чадшго болсн гиһəд, Ноост зəңг нүүлһҗ 
оркҗ. Адг гихд хаврин иддг күмсинь бас өгч уга. Тиигəд барлго, түүнə ормд һошх 
авсн күүнə төлəд көвүһинь цергт һарһҗ йовулсн юмн. Тиигəд бас баргдлго, нутгин 
һаруһин тəвəр1 нег бүрү тəвəрлəд, ода дөнн цар болла гиһəд, көвүнь Арш гидг 
шарвң нег үкринь көөлгҗ авсн билə. Бүсгəнь өңгрсн намр цаң дарҗ йовад учрлан 

1 Тəвəр – даалһн.

келҗ йовсн билə. Тиигəд эн өдр ода гертəн кевтҗ үкснəс Ноостын көл дор одҗ үксм 
учрта гиҗ бəəсн билə. Эн өдр күрəд ирҗ, – гив. 

– Нааран аашх ю? Мана хойр көвүн дахулҗ эс аашну? – гиһəд, Түвшн босад 
һарв, ардаснь Делə һарв. Түвшн Делə хойр өмнəснь тосад одв. Түвшнд ирҗ мендлəд, 
уульҗ оркв. Өнрин бүсгə нүдəн арчн бəəҗ:

– Көөркү Түвшн эгч, кевин бəəдлəрн санҗ биш ю? – гиһəд хəлəҗ бəəв. Түвшн 
инəһəд:

– Кевин бəəдлəс һарч одҗ гиҗ соңссн билү?
– Соңсхла, хəлəҗ болшго дүңгин болҗ гинə, Балдн нирв үзəд дүр-дүрснəснь 

əəҗ орксн болхас гемтҗ одҗ гинə гиҗ соңслав. 
– Түвшн-а! «Нульмсан унһахин ормд нудрман зəңгдсн деер» гисн үгичн, өшə 

авхин төлə əмд йовх кергтə гисн үгичн соңсад, дорасн босч, тайг тулҗ, бүсгəһəрн 
дөңнүлҗ ирүв би. Чини хойр көвүн мини ирсн учриг соңсч медəд, нааран дахулҗ 
ирсн билə. Бүкл хөрн кедүн җилин турш хурад ирсн хорслыг яһҗ келҗ бархви? 
Товчхнар келвл, би кемб гиҗ Ноостас нег сурнав. Ноост таньшго болхнь маһд, би 
чамд һошх зарц болҗ герəрн нүүҗ ирхдəн ямр дүңгин билə, ода ямр болҗ гиҗ хойр 
сурнав. Би яһад иим болсмб гиҗ һурв сурнав. Тиигəд толһаһарнь нег тайгдҗ авад, 
доран үкҗ одв чигн, нүдəн аняд үкнəв. 

– Тиигҗ бодҗ болшго, бүкл хөрн кедүн җилин туршт хурҗ беткрəд ирсн 
хорслыг һурвн сурвр тəвəд, толһаднь нег тайг тəвəд барҗ оркдг юмн хама бəəхви? 
Керг деерəн басл хорслта бəəх юмн, керг деерəн басл өшə авхин төлə əмд йовх 
кергтə.

Түвшнə герт эдн тиигəд күүндҗ бəəхд Байр көгшнə герт Ноост зəңгиг тиигəд 
шүн сурҗ бəəҗ. Юмна герч болн күн герчиг бас ил тəвəд уга болхас Ноост зəңг 
барана өмн зəмлҗ суусн кевтəн:

– Энд хөргдəд нег гəрг1 болҗ бəəнəв би. Сөөднь кедү күн манҗ, өдртнь кедү 
күн хəлəҗ бəəнə, би яһҗ һазаран хамьяр кеҗ2 чадхви? Нанд амбнд кел эс гиҗ белг 
күргүлх зав гиҗ хамави? – гиҗ сууна. Тиигхдəн Ноостын бодҗ бəəхнь: «Эн тоотын 
хəрҗ ирсн дүрəрнь үзвл, амбн негт гетлҗ, мини күргн одак хойр залуг алдулҗ одад, 
амбниг гетлгҗ орксн янзта, мини көвүн Арш мини зака болн белгиг лав күргҗ өгсн 
боллта», – гиҗ бодҗ бəəв.

– Ноост, чи бичə өср, наста күн гиһəд таниг басл күндлҗ бəəнə, мана тəвсн 
сурвриг үннəрнь хəрүл, эсклə күндлтəн барх болнач, – гиһəд, Сəнбайр өвгн келҗ 
бəəв. Үгинь немəд, Саргн өвгн:

– Амбнта хəрцə сүлҗə кесн угав гинү чи? Кемрҗəн кел күргүлҗ, белг татсна 
тускар герч тəвсн цагт юн гинəч? – гихлə, Ноостын нүр-чирəнь үүмлзəд, нүднь 
җирмлзəд одв чигн, кесг тунҗаһад:

– Тиим керг бəəх уга, намаг хəлəҗ, хадһлҗ бəəх улсин негнь Бадм болна, – 
гив. Герəр дүүрəд сууҗ бəəсн улсин нүдн нег зерг Бадмд тусв. Сəнбайр өвгн уурлад:

– Чи көвүн Аршан йовулҗ, амбнд кел күргҗ, белг өгүлсн уга ю? – гиһəд, җид 
болсн нүдəрн Ноостыг хəлəхд Ноост зəңг дүдңнəд одв. Эн үйд Сəнбайр өвгн өврəсн 
хадгт орасн зака болн нег йөмбү һарһад, ширə деер тəвв. Ноост зəңг чичрəд:

– Би энд бəрəнд сууҗ бəəнəв, сумна тамһ болвл, мини герт авдр дотр дүрəтə 
бəəнə, энүг олн цуһар медҗ бəəх керг. Керг йовдл тиим бəəхиг медҗ бəəһəд, кел 
күргҗч, белг өгүлҗч гиһəд сурдгнь юнви? Медхго болхас мини өгдг хəрү медх 
угаһар дуусх юмн. Тер зака, йөмбү яһад болсиг би медхшив, үүнəс оңдан өгдг хəрү 
гиҗ бəəх юмн уга, – гив. Ноостын үгин завсриг күлəҗ бəəсн бичəч:

1 Гəрг – долан хонг.
2 Хамьяр кех – заавр өгх.

– Зəңг, та тиигҗ бичə келтн. Амбнд өгүлсн закаг би бичлə, тиимəс ода хəлəлго 
чееҗəр умшад өгч чадхв. Тер кедү чинəн күнд йөмбү гидгиг та сəн меднə. Учрнь 
– тана йөмбү. Тана закҗ келсəр хатнтн авч өгсн юмн. Зака бичтхə, нег йөмбүһəр 
замин зардл1 күргтхə гисн үгитн тана хатн сəн меднə, учрнь – тана күргн Арш одҗ 
келсн юмн. Ода юн гинəч? Бас күлəдго болвл, оңдан бас герч күн бəəнə, күргҗ одад 
бəргдсн күн бəəнə, Аршин амнас соңссн хатн чигн бас бəəнə, – гихлə, Ноостын үг, 
дунь ширгəд, шилнь тасрад одсншң толһань һудыһад одв. – Җа, Ноост, негдвəр ялан 
медҗ орк. Амбнла чини ки негн, кииснчн холвата болхас энд бəрəнд бəəҗ бəəһəд 
көвүн Аршарн дамҗулад, амбнд зака бичҗ, мана бəəдлиг цугинь буулҗч, нег йөмбү 
өгүлəд, арһ хəəхинь закҗч. Ода көвүн Аршарн дамҗад, хойр ялтниг гетлгҗ, амбниг 
алдулҗ йовулсн ялан күлə, – гихд Ноостын өңг зүснь акад болад одв. Тер зуур орад 
ирснь Өнр билə. Түүг Өнр гиҗ таньхин арһ уга болҗ одҗ. Түрҗ эцəд, сахл, үсндəн 
тиигҗ даргдсн бəəҗ. Орҗ ирм цацу тайгарн худрад: 

– Хү, Ноост, би кенви? – гихлə, Ноост чочҗ сандрн хəлəҗ бəəв. – Таньну?
– Өмнчн зогссн күн кемби? – гиҗ Саргн өвгн сурв. Ноост үг, дун угаһар Өнриг 

хəлəҗ бəəв.
– Чи таньх зөвтə күн, яһад таньшго юмнви? – гиҗ Байр өвгн келв. Ноост зəңг 

көлсəн арчҗ оркад хəлəҗ бəəв. Генткн таняд оркҗ:
– А, көөркү Өнр санҗ биш ю? – гив. 
– Боол зарцин алв хаахиг күлəҗ, герəрн нүүҗ одхдан ямр дүңгин күн билəв, 

ода ямр дүңгин болҗ би? – гиһəд бас нег сурхд Ноост зəңг юн гихəн медлго чичрҗ 
бəəхшң бəəв. Үгəн залһад: – Чи үз, би нег мөч дуту иим нег земдг болсн бəəнə. Чи 
кел, яһадви? Əркд алдсн ю? Аля йовҗ алдсн ю? – гихд Ноост зəңг арһ уга болҗ:

– Мини аху кеҗ йовад, мини герт түлə авна гиҗ йовад, һошхин алв хааҗ 
йовад... – гихин тедүд яңһг толһаднь ярһа цаһан тайг таш гиһəд одв. Өнриг өөрнь 
зогссн залус бəрəд авв. Баатр ахта кесг залу əрə күч күрəд бəрҗ бəəхшң бəəв. Өөрнь 
суусн əмтн босад одхд Ноост сарвлзн босч, Сəнбайр өвгнə көлиг теврҗ: – Əм авр! 
– гиһəд бəрклҗ бəəв.

Иигҗ үүмлдəд нег һанз тəмк татхин цаг өңгрв. Кевин бəəдлдəн тохрсна хөөн 
Ноост зəңг эврəн босад, бəəр шилҗəд, барун бийд Байр өвгнə дор бийд сөгдəд суув. 

Мусг-мусг инəхəр бəəсн улсин нүр нүднд генткн хорслын заль дүрлзəд, Баатр:
– Ноост! – гиҗ дуудад, һарарн бичкн көвүн күүкн хойриг зааҗ: – Чи тедниг үз, 

тедниг таньнач, – гихлə, Ноост зəңг нүдндəн нульмстаһар Шуран һариг бəрҗ зогссн 
хойр бичкниг хəлəҗ, толһаһан зəəлəд, таньхшив гих дока медүлəд, хуухан маҗҗ: 

– Нег һазр үзсншң болад бəəнə, – гив. 
– Юн гинə? Нег һазр үзсншң гинү? Гелмг угаһар2 келҗ бəəхиг үзич, 

һуульһнчдыг хол зəəлүл гисн кен билə? – гиҗ Баатр келҗ бəəхд Ноост сана авсншң 
болад:

– А, тиим санҗ, мини көвүн Аршин кесн керг. «Толһа талдан болхла, зүүдн 
талдан» гинə, тер кесн үүлəн эврəн толһадан үзх зөвтə, – гив. 

– Тиим биш, түүнə кесн үүлиг чи бас үзх зөвтə, чини көвүн кенə күчəр тиигҗ 
һалзу йовсмби? – гиһəд, Баатр тер көвүн күүкн хойрин учрлыг тоочҗ келв. Зурһан 
наста көвүн болн дөрвн наста дү күүкнь Шуран һарас бəрсн кевтəн уульҗ бəəв. 
Шура чигн дахад уульҗ бəəв. Тер хойрин учрлнь хойр җилин өмнк керг билə. Белвсн 
экнь саах хойр үкртə, унх аҗрһта, бəрх гертə бор тоорг əмдрҗ бəəсн санҗ. Тиигəд 
əмдрҗ бəəтл, нег өдр Ноостын көвүн Арш Тайг Харар күчлүлн юминь булаҗ авад, 
өркинь цөмлҗ, эн бичкниг өнчрүлн хайҗ. – Тиигəд хойр наста бичкн күүкиг эмг 

1 Зардл – һару.
2 Гелмг угаһар – буруһан эс медсн бəəдлтəһəр.

экднь күргҗ өгснд эмг экнь көвүдтəн сана амр уга болҗ, эцүстəн өвчлəд, удл уга 
нас барв, – гиҗ келҗ бəəтл, Ноост зəңг:

– Мини көвүнə кесн керг, – гихлəнь, Шура:
– Баһ хатнд юн гиҗ бəəсн билəч, баһ хатна зөвшəрлиг авад булаҗ авхд Тайг 

Хариг күч һарһад, өг гиҗ бəəсн эс билү чи? Зөв зүүһəр эс болхла, булахас оңдан ямр 
арһ бəəнə гиҗ бəəсн эс билү чи? – гив.

– Зəңг-а! – гиһəд, Түвшн үгəн эклв. Түвшнə иигҗ келснь Ноост зəңгд айта 
соңсгдсн боллта, Түвшниг хəлəҗ бəəв. Тиигхдəн Түвшниг бас таняд уга билə. 

– Намаг таньлго бəəнү чи? Һəəд һарч, эҗго уулд цүлгдсн Түвшн эс ю би? 
Манҗ байн одҗ буулхд юн гиҗ келлəч? Теңгр бурхн шиидҗ орксн əəлинхн биш 
ю, уснд үкҗ гиһəд əəҗ чочснь керг уга, чини хө хəрүлҗ бəəсн нег Цогт биш, тедн 
цуһар чилдг замарн йовдг юмн гиҗ келсн эс билү чи? – гиһəд, Ноостыг җид хəлəҗ 
залһад: – Сүмсəрнь дольг кевв чигн болад бəəнə гиһəд Сорҗ лам келҗ бəəсиг 
соңсад, та юн гисмби? Буйн-кишг зузан деед йозуртн эзнəннь əмн насни төлə нег 
көвүһəн дольгт өг гиснд яах болхви, дольг болшгов гихлə, ю кеҗ болхви гихлə, 
сүмсəрнь дольг келго яахви, негнəннь сүмсəр биш, кедүнəннь сүмсəр дольг кенə 
гивл, дурнь эс болдви гисн эс билү чи? Эзнəннь төлə нег көвүһəн дольгт өгч угач 
гиһəд, Эрдниг бурудхад, цергт бəрүлҗ йовулсн эс билү чи? Һалдна тускар юн гиҗ 
бəəлəч? Тиигхдəн хойр нүдинь сохлҗ орксн болвл, эн өдр иим аюлта керг үүсдго 
билə гисн эс билч? Гевш ламд юн гисн билəч? Җиңсргдəд, негинь чигн үлдəшго 
болһад орктн гиҗ эс келҗч ю? Мана нег өрк əəлин ямриг чи медшго ю? Бардм 
байнад ирəд хонҗ бəəхдəн юн гиҗ келлəч? Хөншң номһн сəн əəл гиһəд магтҗ 
бəəсн эс билү чи? Тиим бəəтл теңгр бурхн юунд шиидҗ оркдгви? Мини көвүн Цогт 
ю кеҗ Манҗин хөөг хəрүлҗ бəəсиг, Хөөч ю кеҗ Муңхан хөөг хəрүлҗ бəəсиг чи 
медшго ю? Эрднь гер-бүлəрн бүр Бардмин үүднд боолын кевəр заргдҗ бəəсиг чи 
медшго ю? Эн өдр сумна ядучнр босад, чамаг эсргүцҗ бослһ һарһв. Би болвл – 
чини кесн хорар чилəд иим дүңгин болсн бəəнəв. Ода би хорслан һартл өшə авнав, 
нүднə төлə нүд авнав, əмнə төлə əм авнав. Дорҗ, Цогт, Хөөч, күүкн дөрвнəннь төлə 
көл, һар – дөрвн мөчичн утлҗ авнав, Һалдна төлə нег нүдичн сохлҗ хаяд, хорслан 
һарһнав! Бослһ кесн олн нутг, Ноостыг нанд өгтн, – гив. Ноост зəңг суусн кевтəн 
хатҗ одсншң болҗ одсн бəəв. 

Зурһан

– Дарлл, мөлҗлһн ямр һазрт күнд оршч бəəвл, тер һазрт эсргүцл бослһ һарлго 
бəəхш. Дотр һазрт эсргүцл бослһ гидг юмн үргҗлҗ бəəнə гиҗ нег күн нанд келсн 
билə гиһəд, Һалдн келҗ. Тер күүнə тиигҗ келснь орта үг болхиг үнн кергүд герчлҗ 
бəəнə. Амбниг эсргүцсн бослһ юмна түрүнд мана сумна ар белин ядучнр болн өмн 
белин Тохан əəлəс эк татла. Түрүлəд Манҗ бошх, Ноост зəңг хойриг татҗ унһала. 
Күр д даҗргдсн гелң, гецлмүд чигн орлцҗ, Сорҗ да ламиг эсргүцəд бослһ һарһҗ, 
Сорҗ ламиг чигн татҗ унһала. Яду күүнə үрн болвл, шев зарц болх йоста чигн ю? 
Мана Һалдн Сорҗ ламд шев бəəхдəн керг деерəн түүнə боол болҗ бəəсн шү. Сорҗ 
лам күрəн да лам болхас нəəмн шев зарҗ бəəв. Түүнə негнь – мана Һалдн. Һалдн 
гертнь заргдҗ, Легдн ахта кедү шевнь тəрə тəрҗ, бас негнь малд бəəсн юмн. Бас 
кедүнь җил бүр арвн кедүн ху тəрə тушаҗ бəəсн, – гиһəд Түвшн келҗ бəəтл, орҗ 
ирсн Шура:

– Эгчə! Күр д одхар бəəнү? Сорҗ лам деер зарһ болҗ бəəдг чигн.
– Тиим гинə, Сорҗ лам əəһəд, сүмсн уга бəəнə гинə, нүднə төлə нүдн, əмнə 

төлə əм авна гиһəд гелң, гецлмүд түүг сөгдкҗ бəəдг чигн.

– Эгчə! Чолунбат Нимə хойриг дахулад одшго ю? Нимəн үлгүриг соңсад, 
гецлмүд яах болв? Теднə хорслын һал деер тос кесншң болад одх биз, – гиһəд, 
Нимəн толһаг илəд: – Үзсн учрлан əəлго келəд өг, җу, – гив. 

– Ноост зəңг яһҗ шал болсн болвл, Сорҗ лам бас тиигəд шал болҗ биш ю. 
Барс кедүһəр күрклҗ өсрəд баашлв чигн, арһ уга үг, дунь ширгəд, шилнь тасрад 
одсн юмншң толһань һудыһад, уру хəлəҗ биш ю? – гиһəд, Легднəс соңссан келҗ 
бəəв. 

– Балдн Оср хойриг Һалдн Чүрм хойр зуураснь бəрəд, мөрнə бөгтрһд авад ирҗ 
орксн бəəхд Сорҗ да лам түрүлəд гескү, демч, күрəһин сəəдүдиг хураҗ авад, басл 
Һалдниг яллулхар күүндҗ гинə. 

– Мини ач амбн кедүһəр əəҗ зулв чигн деернь җанҗн нойднь бəəнə, хар, 
цаһаниг йилһҗ меднə, бослһ һарһсн нутгин зөв ю, босад зулсн амбна зөв ю, зөв, 
буруһинь йилһнə. Эн болвл нойн болн алвтын хоорндк зөрцлин керг. Мана күр
д холва уга керг, авһнь нанд чигн хəмəр уга керг. Һалдн гисн чөткр нутгин һарһсн 
бослһиг завдн ирəд, амбниг хулхач нойншң орһад тоньлҗ, яласн əəһəд тоньлҗ гиҗ 
түүмр тəвəд, гертəн нам маань тоолҗ, буй үүлдҗ суусн намаг дəврəд, «кевтə заһсиг 
йова заһс көндəнə» гидглə əдл гецлмүдиг хучлн тукрад көндəсн бəəнə. Һалдн ял 
деерəн ял келə. Һалдна ялынь шиидкҗ чаддго күрə яһҗ күрə болна, лам хуврг яһҗ 
буй үүлдҗ хурл хурна, – гиҗ бəəхд гескү, демч, күрəһин сəəдүд чочад одсншң 
боллдад, нег-негəн хəлəҗ, тиигҗ болну гилдхшң бəəв. Җамбу гескү суусн кевтəн 
барун талан эргҗ, дор бийдəн суусн гескү, демч, нирв, даамлиг хəлəҗ, мусг инəҗ, 
энчн яһҗ бəəнə гисншң болад:

– Мана күр д холва уга болвл, холва уга бəəсн кевəрн бəй, тана бийд хəмəр 
уга болвл, хəмəр уга бəəсн кевтəн бəəҗ бəəтн. Һалдна керг хөөннь йилһрнə, түүнə 
үүл йовдлнь мана күрəһин күрəһəс давҗ одсн бəəнə. Бидн эн өдр Һалдниг шиидкнə 
гихин ормд Сəнбайрин тəвсн шаардлһиг зөвчлҗ үзх кергтə. Мини үзхəс энчн һанц 
түүнə үг биш, олн нутгин үг. Керг иим бəəхиг үзҗ бəəһəд Һалдниг шиидкнə гивл, 
керг кецү болх уга ю? Һал деер тос кесншң болх уга ю? – гиһəд келҗ бəəхд Сорҗ да 
лам соңсад сууҗ чадлго, эрк зорһар күүг өөндəн орулҗ дассн күн болхас пид гитл 
ширə ташад:

– Тиигҗ болшго, Сəнбайрин тəвсн шаардлһиг зөвчлнə гиснчн намаг шиидкнə 
гисн үг, мини ормд да лам болсв гиҗ бəəнү чи! Тиигҗ бичə зүүдл, эн өдр Һалдниг 
шиидкх кергтə, – гив. Тиигəд гескү, демчин өңг зүснь хүврəд, Сорҗ да ламиг 
бурушасн харцар хəлəлдҗ бəəв. 

– Гескүн келснь зүүтə, бидн урдар бослһ һарһсн олн нутгин тəвсн шаардлһиг 
зөвчлҗ, олн хувргт хəрү өгх кергтə. Мана күрə гидгчн овалһта хумха түлəн деер 
бəəсншң бəəнə, һал өгдгл болвл агчмин зуур шатҗ, түүмр болдгшң бəəнə, – гиҗ 
бəəтл, Сорҗ да лам бас нег уда ширə ташад:

– Чини ки келнчн негн, кииснчн кенлə холвата гидгиг би меднə, – гиһəд келҗ 
бəəхд гескү, демчин икнкнь Сорҗ да ламиг эклəд гемшəв. Сорҗ да ламиг харсхар 
кедүнь үүмлзсн болв чигн, юн гихəн медлго бəəв. Тиигтл гескү, демчнр цуһар үүдн 
тал хəлəлдəд одв. Үзхлə, Һалдн Чүрм ахта кесг күн орад ирв. Аль хойр талксин 
хəлəцəснь үзхд, дотран ю бодҗ бəəснь илшң бəəв. Җамбу гескүн талкс: «Балдн 
Оср хойриг бəрəд ирсн йовдлнь биднəс нууцар кесн керг болв чигн, ил тодрха 
керг билə. Бичг бичүлсн күрəһин саңгас цаһан мөңгн болн алтн авсн кергнь илрвл, 
тиигəд тедн шал болдг билə», – гиһəд адһна. Сорҗ да ламин талкс: «Җамбу гескүн 
талксас эсргүһəр күссн бəəҗ. Тедн болвл, Балдн Оср хойр бəргдл уга одсн болвл, 
Җамбу гескү ахтас шал болдг билə», – гиҗ бодна. Эн күр д эсргү тесргү хойр талкс 
бəəҗ. Негнь Сорҗ да ламар ахлулсн талкс санҗ, бас негнь Җамбу гескүһəр ахлулсн 

талкс санҗ. Җамбу гескү Сорҗар харҗ, үгдəн цецн, кергин зөв, буруг йилһəд, үг 
келдг күн чигн. Мал буярнь авч келвл, Сорҗ да ламас бас хоцршго байн күн юмн. 
Эн хойр талк ямр чигн кергин деер зөрцлтə бəəҗ. Зед хувахин деер, хүв тогтахин 
деер, шев зархин деер эврə талксин төлə улалддг бəəҗ. Тиигҗ бəəтл Һалдн:

– Эн өдр бослһ һарһсн нутгин тəвсн шаардлһд юн гиһəд хəрү өгхəр бəəнə? 
Бидн шев, гецлмүд болн нутгин тəвсн шаардлһиг некмҗлн, хəрү авдг эрктə төлəлгч 
юмн, – гихд Җамбу гескүн талкс Һалдн Чүрм хойрин орҗ ирсн бəəдлəрнь Балдн 
Оср хойриг бəрҗ ирҗ гиҗ маһдлв. Ода юн гинəт гисншң зергəр Сорҗ ламиг шүрүн 
хəлəлдҗ, хəрү өг гиҗ бəəхшң бəəв. Сорҗ ламин талкснь чочад, Һалдн Чүрм хойриг 
хəлəлдҗ: «Балдн Оср хойриг бəрҗ ирсн болвл, авад ирмəр эс билү? Теднə кел 
күргҗ, белг күргҗ йовсиг шуд келмəр эс билү, зака болн өгүлсн алтн мөңгиг ширə 
деер ил тəвмəр эс билү?» – гиҗ бодад, нег зергəр Сорҗ ламиг хəлəлдҗ, əəҗ чочдг 
керг уга гиҗ бəəхшң бəəв. Сорҗ лам эргҗ Җамбу гескүн толһан деегүр Гилг демчиг 
хəлəҗ оркн:

– Һалдн, чи тəвсн түүмрəн унтраҗ ав, нутгин бослһ һарһснь мана күр
д бүр хəмəр уга керг, амбна зарллын йосар буруһан таньҗ, ялан күлəхичн хəлəҗ 
бəəнəвидн, – гиҗ бəəтл, Чүрм үгинь таслҗ авад:

– Буруһан таньҗ ял күлəхнь Һалдн биш, хəрнь, Сорҗ лам, чи болна. Бослһ 
һарһсн олн нутг чини деер зарһ кеҗ, ялычн тоолҗ бəəнə, гелң, гецлмүд бас зарһ 
кеҗ, ялычн күлəлһҗ өгтхə гиһəд, шаардлһ тəвҗ бəəнə, – гив. Чүрмин үгиг залһад, 
Һалдн:

– Түүмр гивл, би тəвсн биш, Сорҗ лам, чи тəвсн бəəнə, чи орһҗ зулсн амбна 
ардас хойр кү йовуллач, Балдн Оср хойр хама одв? – гихлə, Сорҗ лам чочад, нүднь 
гиллзəд одв. 

– Юн гинə? – гиһəд, барун талан эргҗ, Балдн Оср хойриг угальсншң болад: 
– Тер хойр иртхə, дуудҗ оркцхатн, – гив. Гилг демч барун бийəс күзүһəн суңһад:

– Җавин малд һарч йовла, – гив. 
– Гилг, чи Сорҗ ламин төлə тиигҗ бичə түл, тиигҗ бичə худл кел, Балдн Оср 

хойрин хама одсиг медҗ бəəһəд тиигҗ худл келнəч. Закаг чи бичҗ өгсн уга билү, юн 
гиҗ бичсəн медхго ю? Һалдн Сəнбайр хойрин толһаг авхулад, мөрнə сүүлд монцг 
кех гиҗ бичсəн мартҗ орксн ю? Тиигхдəн нульмснчн бас хагсад уга. Бурхна саң 
уудлҗ нег йөмбү, мөңг авад һарснь кен билə? Гилг, чи биш билү? Сəксн самнрчн 
яһла? Əмнчн хəəртə болвл, ода тиигдгəн бə, – гиһəд келҗ бəəхд Гилгин улан өңгнь 
цəəһəд, толһань һудс гиһəд одв. 

– Нег күрəн ахлач лам гихлə, хəрнь хулха, худлын ахлач санҗ шү чи. Өдрин 
гегəнд олн хувргин өмн тиигҗ худл келнү? Һалднд мөңг хулхалв гидг гөриг нааһад, 
Һалдниг цокулсн эс билү чи? Тиигəд барлго, бурхна нүд сохлҗ гидг гөр нааһад, 
Һалдна нүдиг сохлулсн эс билү чи? Эн өдр Балдниг зарҗ йовулхдан юн гиҗ заквч?

Сорҗ да ламин чирə бирчиһəд келхдəн:
– Тиим керг уга, тиигсн болвл, бурхн теңгр цоктха! 
– Бурхн теңгр цоктха гиһəд таңһрглҗ бəəнү чи, – гиһəд, Һалдн өврəсн хадгар 

орасн закаг һарһад, Җамбу гескүн өмн ширə деер тəвв, ардаснь нег йөмбү бас һарһад 
тəвв. Тиигəд гескү, демч, нирв, да ламин олн хос нүдн нег зергəр Җамбу гескүн өмн 
тəвсн зака болн йөмбүд тусв. 

Сорҗ лам тер доран гиң гидг дун уга, гилиҗ хəлəдг нүдн уга болад одв. Җамбу 
гескү үкс гиҗ хадгар орасн закаг авч хəлəһəд:

– Тана тамһ ю эн? – гиҗ улан ширəр дарсн тамһиг үзүлəд, зака бичүлəд: – 
Йөмбү өгүлсəн тиигҗ гөрдəд яһнат? Гегəн цаһан өдр бурхна өмн амлҗ таңһрглад 
гөрдəд яһнат? – гиҗ келəд, барун талан эргн, Гилгиг дуудад: – Эн закаг чи бичҗ 

өгвү? Уга, лам келəд чи бичвү? Эс гиҗ эврəн ухалад бичвч? Эн йөмбүг нанд келлго 
кен саңгас авч һарһсмби? Күрəһин гескү бəəҗ бəəтлəн би ю кедг күнви? – Җамбу 
гескү иигəд бослһин олна зөргҗүллəр омгшн, Сорҗ ламд болсн дур үгəцлəн1 
илрүлҗ, тавта гидгəр нег цольгад авв. Сорҗ ламд зуһудн гүүдг кедүнь үг, дун уга 
һудылдҗ, хамрин насван сорд-сорд сорадл зогсцхав.

– Гилг, чи кел! Закад бичсн үг чини үг ю? – гиһəд, Һалдн сурв.
– Геңгəн үг билə... – гиһəд, хурһан мошкв. Тиигтл Чүрм уралн нег алхҗ һарад, 

цуглрсн олнд келв:
– Сорҗ лам ямр күн болхиг таанр ода үзвү? Энчн түүнə кесн ял килнцин 

бичкн нег кесгнь болна. Бəрмл бурхна нүдиг эрмдгтəв гидг худл гөрəр Һалдниг 
цааҗлҗ, нег нүдинь сохлад көөсиг таанр бүр меднəт. Зуг эннь нег нүд сохлсн тедү 
керг биш, түүнə хəргс му санань цань бəəдг юмн. Һалдн түүнə му үүл-кергиг меддг 
əмд герч болхас Һалдниг кел тасллго кех гисн хəргс санан юмн. Сорҗ лам ач көвүн 
Маңһс амбнтаһан келклдəд, олн ардыг дарлн мөлҗҗ, кү алҗ, хулха, деерм кесн ялт 
кергүднь ода илчлгдҗ бəəнə. «Цагнь ирхлə, цасн деер түүмр шатна» гидг үг бəəдг. 
Ода яду-зүдү ардын өшə авдг цагнь ирв. 

Долан

Өмнк дееврин хаһрхаһар орҗ бəəсн арвн тавна сарин герлд Түвшнə барун 
бийəр зерлгҗ суусн улсин кен-кен болхнь тодрха үзгдҗ бəəлə. Сəнбайр өвгн барана 
өмн зəмлҗ суусн кевтəн һанзар тəмк татҗ, көк саарл утаг мантулҗ орксн билə. Зүн 
һарин һурвн хурһарн һанзин һуурсиг бəрҗ, барун һарин эркə, хумхаһарн өргнəннь 
сахлыг имрҗ сууна. Тиигҗ суухдан Сəнбайр өвгн Бадмин зав уга чальчҗ бəəхиг 
соңсч ядн цухлдҗ бəəв. 

Хальң согту Бадмин хойр оочаснь көөсн бүргҗ, əркин үнр салд-салд каңкнна. 
Бадмин дор бийд сөгдҗ суусн көвүнь Һончг болн Цевгин дү Баатр хойр Бадмиг 
ширтҗ: «Юн гиһəд чальчҗ бəəх юмб эн зөнгчн?» – гиһəд, дурго чирə һарад сууна. 
Түвшнə зүн талд зерглҗ суусн Шуран өңг нег улаҗ, нег цəəҗ, генткн-генткн сана 
алдҗ, эцкəн Бадмиг нег хəлəҗ, Түвшниг нег хəлəҗ, келс гисн үгəн келнə үзүрəс əрə 
үргүлҗ бəəсншң бəəв. Шуран келс гиҗ бəəсиг Түвшн медҗ бəəнə. «Тулм Уланиг 
хорлҗ алад, кел таслҗ, герч алдулснь кенə мууһар болсмб? Эн өдр эн кергт чи 
хəрү өгх зөвтə, тер хулхач Тохан арлд хадһлгдҗ бəəсиг Хар Җилһн чини задһа 
амнас сонсч, чини əркин лоңхар хор шиңгсн əрк авч ирҗ өгəд, хорлҗ алсн шү! Тер 
мет хойр хулхач зольвнь алдрҗ одад, амбниг авад орһхднь, шалтг болснь кенви? 
Бас чини мууһас болсн эс ю? Хар Җилһн гидгин нəрн цаһан бүсгəһин өгсн əркд 
диинрəд, нууц задрулснь чи биш ю?» – гиһəд келс гихлə, Түвшн нүдəн чирмҗ, нам 
сууҗ бə гих дока өгч бəəв. Тер зуур Шуран сананд өңгрсн кергүд эклəд орв. Шура 
тавн-зурһан наста цагт экнь нас барад өнчрсн бəəҗ. Тиигəд арвн наста цагтан хөөт 
экин һарт бəəҗ, арвн долатан күргнд мордҗ. Аваль күргнь Цевг алгдад, нег җилин 
ө болад уга бəəтл эцкнь хəрүлҗ авад, Тайг Хард өгхəр оралдв. Ода болвл, Шураг 
һарһҗ авад, Сарсанд баһ бүсгə кеҗ өгхəр бəəх юмн чигн. Сарсан болвл – малта, 
буйнта əəл санҗ. Шура эн күртл бодҗ суухдан эцкəн хорслтаһар нег хəлəҗ оркад, 
Баатриг хəлəҗ, седклдəн:  «Баатр-а, ахиннь өркиг иигəдл ширгəх ю чи? „Агтас 
сəəр герəсн, ахас бергн герəсн“ гидг үгиг Һалдн чамд келсн эс билү? Ахиннь өркиг 
өндəлһх санан бəəнү чамд?..». Ширтн хəлəҗ бəəх бəəдлəснь Баатр түүнə учриг 
өөлһҗ бəəв. «Зуг „мөңгн цаһан, нүдн улан” гидгəр согту Бадмд оңдан ямр ухан орх 
билə. Бадмин санаһар болвл, Шураг һарһҗ авад, мини ахин бəрə гериг өөр зөөртəнь 

1 Болсн дур үгəцлəн – дурго болсан.

эзлҗ авад, мини бергн Шураг мөртə, мөңгтə Сарсанд бүсгə деернь баһ бүсгə кеҗ 
мордулҗ өгхин төлə əркин икинь ууҗ эс йовну... » – гиҗ бодв. 

Үнəртəн чигн Баатр Шура хойрин сананд уга кергиг Һалдн келҗ һарһснь дү 
бергн хойрин сананд бас таарч одҗ. 

Бадмин дор бийд суусн Шуран дү Һончг цухлдҗ, эцкəн хорслтаһар хəлəҗ, 
тесврлҗ ядад:

– Па-па! Келҗ баргддго ямр икви чини үг, «олн үгд өңг уга, оһтр нохад шинҗ 
уга» гидг, товчлад кел!

– Мини үг яһад баргдх юмби! Кергин сəəниг цугинь Һалдн кесн юмн чигн, 
кергин цуг мууһинь Бадм кесн юмн чигн, Тулм Улана үклиг бас нанас үзх юмн 
чигн. Тохан арлдк бүтүд бəəсн хойр зольвна зулҗ одсиг үзхлə, амбна орһад зулҗ 
одсиг бас нанас үзхлə, би яһҗ күлəнə. Хадһлҗ бəəсн улс даалтта1 болх йоста. Амбна 
орһад зулҗ одснд Һалдн хəрү өгх зөвтə. 

Үгинь таслҗ авад, Җав келв:
– Юн гиҗ бəəнəт, Бадм ах! Тулм Уланиг Тохан арлд хадһлҗ бəəсиг медсн угав 

гинү та? Хойр зольгиг Тохан бүтүд хадһлҗ бəəсиг медсн угав гинү та? Бүр меддго 
болвл, тер өдр Хар Җилһнəд согту суухдан юн гиж бəəсмби та?

Бадм чочад, Җавиг хəлəҗ бəəхд əмтнə нүдн чигн нег зергəр Җавд тусв. 
Соңссан тер кевəрнь нүр деернь ил келҗ орк гилдҗ бəəхшң бəəв. 

– Тер тоотыг нанд эс келв чигн, би медҗ бəəнəв гисн эс билү та? Тана тиигҗ 
келсиг тосад, Хар Җилһнə бүсгə юн гисн билə? Ю меддг билə та! Тиим үг бичə 
кел гих дока Хөөч өгəд эс бəəлү? Тиигҗ хөрсиг кергллго Тохан арлд юн бəəхинь 
би сəəхн меднə, Тохан бүтүд юн бəəхинь би сəəхн медҗ бəəнə гиҗ бəəсн эс билү 
та? Тиигəд Хар Җилһнə бүсгə нанас кицəҗ өңг алдад, согтад юн гиһəд ямр юман 
чальчҗ бəəхви гиҗ му хəлəһəд харсн эс билү? Тиигхд би тана үгиг оварҗ медснго 
билəв. Хар Җилһнə бүсгə ямр учрас тиигəд хөрҗ бəəсиг ода медүв. 

Җав иигəд келсиг соңсад, бүгдəрн Бадмиг бурушан хəлəҗ, Бадм чигн үг, дун 
уга согтад унв.

Нəəмн

«Кенви тер аашсн күн? – гиһəд, Түвшн герин үүднд һарч зогсад, Тохан 
арлын барун захин көк ширг деегүр ирҗ йовсн нег мөртə күүг нарвчлн хəлəҗ, 
өөрдх дутм нүднднь бүлəкн бүсгə күншң үзгдв. – Хар Җилһнəд ирҗ йовх ю? – гиҗ 
бəəтл, нааран шуд өңгрəд һарв. – Шура ирҗ йовх ю? Амбна ик хатна герт зарцар 
бəəсн тер бүсгə Шурад однав гиҗ бəəнə гилə, Шуран төлə зарһцҗ, күргнь Цевгиг 
Тайг Хар хорлҗ алсиг илчлнəв, күүнə толһан үн-хунынь өгх кергтə, күргинь алад, 
бүсгəһинь үн көлсн уга кедү җилд зарсар барлго Шураг Тайг Хард авч өгəд, үклин 
замар көтлхд күргсн юмн. Ода Шуран көлсиг бодҗ өгх кергтə гиҗ бəəнə гилə, учрта 
үгтə кецү бүсгə гинə, – гиҗ бəəһəд, Түвшн эврəн эрк угаһар нүдəн арчҗ хəлəһəд: – 
Мөн, Сəнтүрн мөн санҗ, өңгнь сəəхрəд, тарһлҗ орксн санҗ шү. Сəəхн көк лавшг 
өмсч, толһадан китд дампр хар махла өмсəд оркҗ, заргдсн үн көлсəн авсн биз. Күүк 
һарһҗ гилə, тернь яһсмби, авад ирмəр эс билү», – гиһəд хəлəҗ бəəв.

Сəнтүрн шуд Түвшнд ирҗ, мөрнəсн бууһад гүүсн кевтəн Түвшниг теврн авв. 
Түвшнə зүркнə цоклтыг чиңнҗ бəəхшң, толһаһан өрчднь нааһад уульсн кевтəн бəəв. 
Түвшн түүнə толһаг илҗ, дусч бəəсн нульмсан арчҗ бəəв. Седклəр харһлдсн хойр 
бүсгəн золһлтыг иргəр хəлəҗ суусн Сəнбайр өвгн нүдндəн нульмс авч, нег экин 
омас зовад һарсн, нег көкин үс көкəд өссншң сангдв. «Төрлцсн эгч, дү гиснчн иим 

1 Даалтта – дааврта.

дота болна гиҗ ю? Тедн иим дүңгин дота болдгин учрнь – баячуд, нойдын үүднд 
удан җил заргдҗ, əдл зовлң үзҗ, аль бүкниг үзсн көөркс шү», – гиһəд, Сəнбайр 
өвгн бодҗ суув. Цə ууҗ суухдан Сəнтүрн тенд болсн хүврлтиг келəд, Түвшн, Шура, 
Өргиг инəлһҗ бəəв. Тер келхдəн:

– Көк Чөткрин хүврлт ик болла. Əмтн ода түүг нүр далд Көк Чөткр гихго 
болв. Нүр деернь хатн чигн гихго болв. Геснь өлсхлə, арһ уга шү, чүүгтə цəəг эврəн 
кеҗ уудг болв. Эрт босад, өркəн хəрүлҗ, һалан түлҗ, хəəсəн нерҗ, эврəн цə чанҗ 
уудг болв. Аңхн уда хойр ик суулһ ус дамҗад йовхла, далвлзҗ цальгҗ, өмн, арднь 
асхрҗ йовсн билə. Аңхн уда үкр саахар суулһ авад, үкрин зел деер одхдан үкр, 
туһл өврəд хəлəҗ бəəхшң бəəлə. Үкриг яһҗ саахан мартҗ орксн боллта, бодс гиҗ 
авад, нег үкрин ивлһн бөгстнь сууҗ ядсншң бəəлə. Сууһад, көкинь шувтрхин тедүд 
үкрнь хүүкрн хəəрҗ, тиирч бəəлə, əəрг кеҗ əрк нерхнь түүнд нег үклшң сангдҗ 
бəəлə. Тиигəд бəəҗ йоста юм кеҗ чаддг болв. Заңгнь чигн хүврəд одв. Ода əмтн 
нерəрнь Кишгтə гиһəд дууддг болсн бəəнə, – гиһəд, Сəнтүрн инəв. – Аак гиҗ келəд 
дассн болхас Альмн бидн хойр түрүн удадан Кишгтə гиҗ əрə келсн юмн, – гиһəд 
инəҗ бəəв. – Ода ад өвчтə көвүһинь гивл – түүнə ад гемиг Төрбат эцк эмнсн юмн, 
ода бүр күншң болҗ одсн бəəнə, – гихлəнь, Шура инəһəд:

– Төрбат ах эмнсн гинү? Тер яһҗ эмнсмби? 
– Тиимə! Тер эмнсн юмн. Нег өдр түлə ачхар цар тохҗ бəəсн Төрбат генткн 

герт: «Əм авр!» – гиҗ бəрклсиг соңсад, ик герт гүүһəд орхла, адта көвүнь экəн 
утлхар бəəҗ. Тиигəд Төрбатыг үзəд, зулад һарх гитл һараснь бəрҗ авад, маляһар 
цокхдан махнь шуучгдтл сəəтр нег цокҗ. Эрк-берк бəəсн байн нойна көвүн иигҗ 
цокгдхнь негдгч саамин учрл болхас сүмс алдҗ, уульхан чигн мартҗ орксн бəəҗ. 
«Төрбат ах-а! Төрбат ах-а! Уучл, үүнəс хооран тиигшгов», – гиһəд, чичрəд ууляд 
бəəҗ. «Тиим болвл, намаг дахад түлəнд од», – гиҗ. Түлəнд дахулҗ одсн санҗ. Тер 
кевтəн ад гемнь эдгҗ, аху кедг, мал-харан хəлəдг йоста-төстə күн болсн бəəнə. Ода 
Төрбатас сүмс алдҗ əəдг болсн бəəнə, – гиһəд инəв.

– Тиигвл, Көк Чөткр үнəртəн сəн күн болҗ ю? – гиһəд, Шура хаҗуһаснь сурв.
– Ода түүг кен медх билə, яснасн чикрсн ю, эсклə ярвадад аашлҗ бəəх ю, 

юн гивв чигн ода Көк Чөткр Түвшн эгчиг чөткр гиҗ келшго болла. Зуг нүднднь 
чөткр кевəр үзгдҗ, зүүднднь чөткр кевəр орхшң бəəнə, керə ду һарв чигн, шаазһа 
ду һарв чигн чочад, цəкр нүднь сертхлзəд, сана алдҗ, цаг биш цагт ямр йорта ду 
һарч бəəх юмнви гиҗ сана амр уга бəəнə. Ноха хуцв чигн чочад, сууҗ чадлго, босад, 
үүдəр шаһаҗ хəлəдг болв. Һалдниг өдрəр күрəд ирх болву, сөөһəр күрəд ирх болву, 
ямр кевəр намаг алдг болву гиһəд, сүр сүмсн уга бəəнə. Түүнə тиигəд əəҗ бəəсиг 
медсн мини ач көвүн Бадм түүг əəлһҗ, амр үзүлдго болв. Чикнднь одад: «Түвшн 
ээҗ эс бəəнү? Өшə авч хорслан һарһнав гиһəд, Һалдниг дахулад ирхəр бəəдг чигн. 
Нүдн-чикинь гиһəд, соһҗ утхан түрəлҗ авсн бəəнə гинə», – гиһəд генүлҗ эс бəəнү! 
Тиигəд терчн нөр, хот алдҗ, Түвшн көлс күчəн автха, көвүһиннь хуныг автха гиҗ 
мана эцкд кедү уда һууҗ бəəлə. Тиигҗ келснə хəрүд мана эцк: «Түвшнə көлс, тер 
мет Түвшнə көвүдин əмнə хуныг өгс гиһəд бодҗ бəəнү чи? Хун өгхд күрвл, нег 
күүнə хун биш, олн күүнə хун бəəнə, тоолҗ чини толһан үсн чигн күршго. Түвшн 
ода чамас хунын мөңг некҗ бəəхш, цусна төлə цусн, əмнə төлə əм авна гиҗ бəəнə», 
– гиһəд келв. Түүнəс хооран унтхин зуур бəрклəд босад бəəдг болв, – гиһəд инəлдв. 

Тер өдр Сəнтүрн бичкн күүкəн бер Альмндан оркад ирсн болхас үдин өмн 
ирəд, үдин хөөн хəрв. Маңһдуртнь Тохан арлд иим нег үг генткн тархагдв. Бардмин 
Балдн һəргтҗ одҗ гинə гиһəд шуугҗ одв. Тер өдрин ора бас Балдн үкҗ гинə, кеер 
одад, моднас дүүҗлгдəд үкҗ гинə. Шилд һарч одад, ик эгчəн Көк Чөткриг алҗ оркад 
йовсн кевтəн кеер одад үкҗ гинə. Эн үгиг соңсад, Түвшн седклдəн тавта болҗ, тер 



129

тоотыг шииддг зөвтə юмн гиҗ бəəлə. Тер ораднь Төрбат күрəд ирв. Түвшнə амриг 
сурсна дару: 

– Байрта чимə күргҗ ирлəв, – гиһəд инəв.
– Соңсч орклав би, Балдн зольг эгчиннь ялыг шиидх хамт эврəннь ялыг бас 

шиидҗ, эгч дү хойр нег цə буслхин зуур эрлгт көтлгдəд йовҗ гинə. Тиим болҗ ю?
– Яһад тиим түргн соңсч авсмби таанр! – гиҗ инəһəд, теднə үклин өңгрлтиг 

келҗ өгв.
Нарн уулын толһад шин сууҗ бəəсн цаг санҗ. Көк Чөткр заңшларн бурхнд 

саң тəвҗ, тəкл тəкхəр бəəтл, генткн күрс-харс гиһəд, нег юмн орад ирхлə, чочад, 
үүдн уру хəлəһəд: – А! Дəр эк мини! – гиҗ ду алдад, өңг зүснь җигтəхн болҗ одад: 
– «Намаг алхар ирсн болх ю?» – гиҗ бодад, сандрн, зүн хасвчин ард бултад, дəкн 
тендəс бозта күвин ард орад бултҗ. Тер əəһəд, əмнь амарнь һарч одх гиҗ бəəтл, 
орад ирснь – хəрнь дүнь Балдн нирв санҗ. Дүр-дүрснь үнəртəн күн əəмəр болҗ, 
цаһан даав киилгин хойр ханцан тохадан һарһад шамлҗ, хар иштə ханҗал утх бəрсн 
кевтəн орад:

– Эгчə! – гиҗ дуудад. – Кишгтə! – гиҗ бас нег дуудад: – А, көөркү эгчм, күрəд 
ирсн цагт арз мет əркəн өгдг эс билү чи! Чамаг зовлңгин тамд унһасн юмн эн, намаг 
чигн зовлңгин тамд унһасн юмн эн, – гиҗ келəд, тəклин ширəһинь талхчн һалд 
хайҗ, авдр-хəəрцгинь хамхчҗ бəəтл, Көк Чөткр хəлəһəд бəəҗ чадлго һарч ирəд:

– Хү, Балдн, яһҗ бəəнəч? – гихлə, Балдн ха-ха инəһəд:
– Буйн-кишг зузан, бурхн теңгрин өршəл кетрҗ одвл – иим болдг юмн. Үрн-

садначн əмнə төлə кү аллав, Бардм байна буйн, Маңһс амбна зорһ, Сорҗ ламин 
арһ, ухана сүр күчнд чи бидн хойр кишгəс кетрəд, баашлсн ялан ода күлəхəс оңдан 
арһ уга болв. Күүнə һарт үкхм биш, бидн эврəн үкий, – гиһəд, хар иштə ханҗалан 
тулһад, эгч талан дəврҗ.

– Балдн-а! Чи бичə тииг, сəəхн дү мини, бичə тииг! Нег экəс цувад төрлцсн 
эс билү бидн, нег ээҗин көк көкəд бооҗҗ күн болсн эс билү бидн! Һалдн ирҗ алх 
ю гиҗ бəəтл, хəрнь чи ирəд ална гидгчн юнви! – гиһəд уульн келҗ бəəтл, Балдн 
өмнəснь: 

– Би долан хонгин чөлə һууҗ һарч ирсн юмн. Ода негт йис хонҗ оркв. Зурһан 
хонг дурарн əрк ууҗ, җирһл кеҗ авад, доладгч хонгтан кү алулҗ, нүүлин тамд 
унһасн чөткр эгчəн эврəннь һарарн алҗ, эврəннь ялан эврəн шиидкнəв гиҗ бийдəн 
таңһрг тəвлəв. Ода чамаг алҗ оркад, эврəн кеер одҗ үкнəв, – гиһəд дəврв. Көк Чөткр 
цухрсар үүднд күрəд һарад одх гитл, Балдн үкс гиҗ эгчиннь дал деерəс татҗ авад, 
һазр түрглү хайҗ нег девсəд, өрчəрнь ик утхан цокад орулҗ орксн санҗ.

Йисн

Өөр хоша əəл герин эртə, эмгтə цуһар гилтə Шуран герт ирҗ, барун зүн хойр 
бийəр сууҗ оркад, хөөч залуһин тууҗлн келҗ бəəх үгиг шүлтəд соңсч бəəв. Хөөч 
ирəд, цə ууҗ, ундан хəрүлхин хоорнд ачад авч ирсн шин хуучн нег герин ишкə 
бүрəснь буулһсн кевтəн бəəҗ, ирсн улан кер мөрн болн тууҗ ирсн туһлта үкр уядан 
шаргдҗ бəəлə. Хөөч бүсиннь үзүриг һарһҗ, толһан көлсиг арчҗ бəəһəд:

– Чиигтə толһаг өргəд йовхла, чиг-үзг уга юмн үзгдəд бəəдг санҗл, – гихлəнь, 
Шура инəһəд:

– Чиг-үзг уга гимəр ю үзəд ирсмбч? Кел.
– Ямр үг келҗ бəəнəч, Шура! Нег сəн мөрн, нег сəн туһлта үкр, нег герин 

бүрəсн, нег күүнə бүрн хувцна сəн бөсиг күргəд ирхнь амр керг ю? Иим керг гиҗ 
түүкд бəəсн гиҗ ю? Бурхн чамаг нег өршəлə, деес бəрəд, Уста Сала өөд гүүҗ 

йовхдчн теңгр өршəсн шү, би бас тиигəд нег гүүҗ үзс гиҗ бəəнəв, – гихлəнь, əмтн 
инəд алдад, күр-күр инəлдв: – Наадн биш, үнəртəн зүүднд чигн оршго керг. Эрлгəс 
тиигҗ гетлвч, Тайг Харас бас гетлвч, тиигəд барх уга күч-көлсəн эн өдр авч бəəнəч. 
Ода ямр үг бəəнə? Ода кенд ачлл медүлнəч? Өршəсн бурхн теңгрт ачлл медүлх 
кергтə ю? Өгсн баһ хатнд ачлл медүлх кергтə ю? Аврсн Һалднд ачлл медүлх кергтə 
ю? Зарһцҗ, некəд авч өгсн Көкə көгшнд ачлл медүлх кергтə ю? Ачад, көтлəд, тууһад 
авч ирсн нанд ачлл медүлх кергтə ю? Чи эврəн келич! Кенд ачлл медүлх кергтəви? 
Эн хамгиг чамд кен авч ирҗ өгсн болвл, чи түрүлəд түүнд ачлл медүлх кергтə эс 
ю? – гихлə, əмтн бас нег уда күр-күр инəлдв. – Юн гихви, Шура, чамаг өңглг заясн 
болв чигн, уханчн дуту болсиг яахви, – гиһəд, хуухан мааҗхд Шура инəһəд:

– Яһад? Мини ухан дуту чигн ю?
– Юн гихви? Тер өрүн үкнəв гиһəд деес авад гүүсн кевтəн бооҗ үксн болвл, 

эн өдр хойр хатыг чичрүлҗ чадх билү чи, баһ хатыг түрəднь шеелһҗ өшəһəн авч, 
хорслан һарһҗ чадх билү чи? Əрə мөч Һалдн үзəд татҗ авч, баахн саатсн болвл, 
эрлгт көтлгдсн кевтəн оддг эс билү. Җа, Шура, бичə му сан, шог наадн, мини иигəд 
бəəдгиг чи сəн меддг биш ю.

– Юн гиһəд му санх билə! Юм авч ирҗ өгсн ачта күн болхас келəд бə.
– Уга, уга, би ода келхм уга, керс давҗ одад, деес бəрəд гүүх болнач, – гихлəнь, 

əмтн инəлдəд, Шура уульҗ оркв. Хөөч Шураг нег хəлəҗ, мусг гиһəд: –  «Икнь ичҗ, 
баһнь уульҗ» гидг эн. Болҗ, болҗ, уульхан бə, – гихлə, Шура арһ уга инəҗ оркн, 
нульмсан арчҗ:

– Икнь ичəд гинү чи? Кедү чинəн ик юмн билəч? 
– Юн гивв чигн мини урлд сахл урһҗ биш ю? – гихлəнь, бас инəлдв. – Җа, 

болҗ, ода шог келхəн оркад, шоодх дəəсəн келий. Баһ хатна тускар нег үлгүр келсə 
би, таанр инəлго соңстн, – гиһəд, өмннь суусн Чолунбат Нимə хойрт келв. – Бидн 
өдрəр амбна яамна Хəəдгин əəлин хоорнд селəд нааран-цааран йовсншң болҗ аҗглн 
хəлəҗ, əəл хоорнд хов зөөҗ хутхур тəвгчдиг таньҗ бəəлəвидн. Сөөднь болвл, селəд 
манҗ, эрвс гиснə бараг алдлго, сервс гисн аньриг тəвлго медҗ бəəлəвидн. Учрнь 
– зулҗ одсн амбн хотд нам кевтшго, арднь хоцрсн хатн, көвүд, һар-көл болгсднь 
нам суушго гидгиг бидн сəн медсн юмн. Сөөһин манаһин селгəнд хойр «һəрг» ирсн 
билə. Тегəд бидн хойр сөөг тайг бəрсн кевəрн өңгрəҗ бəəсн юмн, – гиһəд келҗ 
бəəтл, Чолунбат үгинь таслад:

– Хойр һəрг гинү? Ямр хойр һəргви? 
– Нег «һəргнь» эн сууна, бас негнь тендəн аҗгллт кеҗ бəəнə, Тайг Харин ораг 

дарад, нирв болҗ бəəх юмн, – гиҗ келəд, Нимəн толһаг илҗ: – Һавлан далдхн бəəлһ, 
– гиһəд инəв.

– Ах-а! Та түрүлəд инəвт.
– Тиим болвл, болҗ, – гиһəд, хөөч залу үгəн залһад келв: – Хойр хатна герин 

хоорнд зогсч бəəтл, яамн тал одҗ йовсн Көкə көгшн күрч ирəд: – «Сөөһин манарт – 
нөр, сарин харңһуд – хулхач» гидг юмн. Сергг бəəҗ мед, – гив. Тегəд би:

– Бидн хойрин иигəд манҗ, хадһлҗ бəəсиг хөөннь амбн соңсч медхлə, ямр 
шаңнл өгх болв, – гихлə, Көкə көгшн аман дарҗ, инəдəн əрə бооҗ авад:

– Тер амбн кедү дүңгин сəн хəрҗ ирвл, тедү дүңгин ик шаңнл өгнə. Тер 
чөткрин хəрҗ ирсиг кенəс соңсвч?

– Мини чикн ут болхас шивс гисиг адлго соңсч оркдг юмн. 
– Зарц бүсгə келвү, түүнд кен келҗ?
– Баһ хатн келҗ, түүнə чикн маднаһас ут санҗ. Дүнь ирсн билə, тер чөткр 

келсн юмн.
– Ямр учрас тиигҗ келҗ?

– Көгшн хəгдгин ачнь хəрҗ ирҗ гинə. Авһ эгчдəн кел күргҗ, билг авч ирсн 
биз. 

– Эн хойр хатн ода һал, усншң харш юмн, негнь негнəсн хоцршго шулмс. 
Тер оран завиг алдлго амбна орһҗ зулсн өмн ора ик хатн тиигҗл шал болһсн юмн. 
Тиигəд баһ хатниг һазрт орулҗ эс оркву! Элкн-бөөрнь урсад одсншң кедү өдр 
орнасн боссн уга эс ю? Баһ хатнь тиигəд толһа өргəд, босч чадлго бəəхд ик хатнь 
байрлңһу, эриннь орһҗ зулснд байрлсншң бəəсн эс билү? Ик хатн тиигҗ хорслан 
тавта гидгəр һарһҗ авсн  бəəхд баһ хатна чееҗ хорслар дүүрч одсн билə. Ода тер 
эриннь учрлыг биш, ик хатнас яһҗ өшə авхиг бодҗ бəəнə. Тиигəд ач көвүнəннь 
ирсн чимəг келəд, бəрҗ автн гих дока өгч бəəх юмн... – гиһəд күүндҗ бəəтл, тер 
зуур генткн кевтсн үкрмүд үргəд босч, зəрмнь шуукрад зəəнрҗ одв. Тегəд би Көкə 
көгшнə ханцнас татад:

– Үзвү та? – гиҗ сурхла, Көкə көгшн чочад:
– Юнви? Ямр юм үзвч?
– Үкр дотр нег күн одҗ йовхшң.
– Тиим ю? Үнəртəн үкрмүд босад одсн санҗ биш ю. 
– Барань барлзад одв, нег йовһн күн ик хатна тал тиигүлəд одв.
– А, лав тер Хулһр болхнь маһд.
– Хулһр гинү? Тертн кенви?
– Хулһр гиһəд Борлдан ик көвүг келдг эс билү. Тер яһҗ болна? Баһ хатнд 

менд күргҗ ирсн болвл, ик хатна тал йовшго. Өвртнь одҗ йовх ю?  «Байна бүсгə 
хөөчтəһəн, нойна бүсгə һошхтаһан» гидг үгиг бас медх уга ю чи? – гиһəд, Көкə 
көгшн инəв. Тиигəд бидн гетəд, ардаснь баралҗ одхла, тер күн йовсн кевтəн шувт 
ик хатна үүднд күрəд одв. Бидн чигн ардаснь өөрдəд одв. Үзхлə, һорзһр барата күн 
үүднə һаза зогсч, гер дотрк аньр-чимə чиңнҗ бəəхшң билə.

– Хулхач болх ю? 
– Тиим биш, түүнд ирсн хулхач болвл, иигəд зогсшго юмн... – гиһəд күүндҗ 

бəəтл, цəклəд одсн цəклһнə герлд бүсгə күншң үзгдв, бүсгə күн болхдан баһ хатншң 
үзгдв. Тиигəд би көгшнд келхлə: 

– Тиим ю? Тер болхнь маһд.
– Ю кеҗ йовснь терви? – гихлə, Көкə көгшн:
– Хөөннь меднəч.
Тер зуур ик герин дотрас: «Кенви?» – гисн дун һарв. Ик хатна тиигҗ һарсн 

дуунла залһлдн: «Хулхач, хулхач», – гиҗ. Көкə көгшнə дун чигн муухаһар һарв. 
Тиигəд нохас ниргҗ хуцв. Ик герин үүдн секгдəд, ик хатн һарч ирв. Бор герин 
үүдн секгдəд, зарц бүсгə һарч ирв. Бор герин барун зүн хойр бийəр ардк əəлин улс 
гүүлдəд ирв. Көкə көгшн үзҗ медсəн ик хатнд келхлə, ик хатн:

– Тер чөткр лав мөн, – гив.
– Баһ хатн гинү, тер ю кеҗ йовснь терви? Гегəн цаһан өдрəр нааран ишклго 

бəəсн күн сөөһин харңһуд энд ю кеҗ йовх юмн билə? – гиҗ əмтнə негнь сурҗ келснд 
ик хатн шуудар:

– Өшə авхар гүүҗ йовх биз.
– Кенəс өшə авх юмб?
– Кенəс өшə авхиг таанр медшго ю?
– Түүнə дəəснь кен чигн? – гиҗ тер күн бас сурснд ик хатн уурлад:
– Медҗ бəəһəд юуһинь сурнач, намаг нүдндəн орсн бугшң үзəд ирсинь таанр 

меддго билү? Намаг тоньлһҗ, мини көвүдиг өнчн хоцрахар амбнд юн гиһəд ховлҗ 
бəəсинь таанр соңсад, медҗ бəəсн эс билү?

– Өңгрснд баһ хатн танла хаңһдҗ атархад бəəдгиг меднəвидн. Зуг эн өдр тер 
яһад тиигҗ чадхви? Эн өдр та хойр хатна учрл əдл эс ю?

– Эн өдр баһ хатыг чөткр биш гиҗ үзҗ бəəнү таанр. Терчн амбн хəрҗ иртл, эн 
үүмəнə завсрар намаг хорлад, түүнə ялыг бослһ һарһсн таанрт тохх гиҗ гүүҗ йовх 
юмн. 

Тиигəд нүд чирм харңһуд əмтн баһ хатыг хəəһəд көл болҗ йовхд би баһ хатна 
герин үүднд тайг бəрəд күлəҗ бəəлəв.

Сард-сард гиһəд гүүҗ аашсн аньр-чимəһинь авад, элмриг һазр үмкүлс гиҗ 
бодад, гетəд сууҗ бəəтл, мини өмнəһүр өңгрəд һартл, шиирəрнь дəврүлəд цокад 
оркхла, түрглү тусв. Дал деерəснь татад, өндəлһəд үзхлə, йоолҗ бəəснь баһ хатн 
биш, хəрнь зарц бүсгə санҗ. Тиигəд би толһаһан чичəд доран сууҗ орклав... – гихлə, 
əмтн инəлдҗ бəəв.

Тер зуур Бадм согту орҗ ирəд, эс болх үг келҗ, хөөч залуһин үгиг таслҗ 
оркснд Бадмиг му нүдəр хəлəлдҗ бəəв.

Арвн

Сер-сер салькнд Тохан уласна салан навч сарҗңнҗ, мөңгн цаһан гилв цацрулна, 
көкг шовун энд-тенд доңһдна. Тохан хар усна көвəд көк ширг деер шинəс бəргдсн 
кедү цаһан ишкə гер цəəлзн дүрəнə. Түвшн седклдəн: «„Əмд йовхла, алтн ааһар ус 
ууна“ гидг эн чигн, – гиҗ бодна. – Эн ааһиг яһҗ олҗ авсмби…» – гиһəд, бас цаарлн 
гүн бодлһд татгдҗ бəəв. Нутгин түрүнкнь цаһан герин үүднд ирəд, зел деер бууҗ 
бəəхд ардкснь ус һатлҗ, Тохан ирмəгт күрч йовла. Архд тулмта чигəһəн теңнҗ, 
көкүр бөрвтə əркəн һанзһлҗ, уут савар мах, буда ачсн цар, мөрдиг көтлҗ ирəд 
буулһҗ бəəлə. Күрм, канҗар өмсəд кеерсн шин зəңг, күнд, хавң, бошхнр болн улан, 
шарнь йилһрсн күрəһин шин лам, гескү, демч, олн хувргуд дүргəд ирҗ, хəрглдəд 
күүндҗ бəəцхəлə. Тохан əəлин көк ширг деер хурл цуглран болхар бəəлə.

Түвшн тиигəд хəлəҗ бəəхдəн иим сəн үүл-керг болхнь түүнə зүүднд чигн 
оршго керг мет бодгдв. Иим хурл цуглран урд серүн сəəхн шил деер болҗ бəəснəс 
биш, бүгд батхнын үр болсн халун Тохад болна гиҗ кен бодсмби?

Түвшн тиигəд хəлəҗ бəəтл, Сəнбайр өвгнə закснь сананднь орв. Тер: «Түвшн-а! 
Эн өдрчн өшрл хорслан һарһҗ келəд, чееҗəн уудхдг өдр юмн. Нимəг көтлəд олна 
өмн һарч, түүнə учрлар эк татн кел», – гиҗ заксн билə.

«Тиигх кергтə, эн өдрин завиг алдлго һарад келсв, Нимəг көтлҗ һарад, 
махлаһинь авч, толһаһинь илҗ үзүлсв! Үүнə толһаг яһҗ əмдəрнь көрəдх юмби гиҗ 
нег сурсв. Əмн һарад үктлəн эн көвүн кедү чинəн зовлң амсхви гиҗ бас нег сурсв, 
иим нүүлтə үүл-кергиг тер амбн келгхəр бəəҗ. Эн болвл – түүнə əəҗ зулсн түмн 
ялын негнь болна. Иим нүүлтə керг кехəн ухалҗ, номнҗ өгсмби? Эннь бас Сорҗин 
ялын негнь болна. Көвүһим дольгт һарһҗ алулснь Сорҗин бас нег ял болна. Хар 
гөр нааҗ, Һалднамм нүдинь сохлулснь бас нег ял болна. Сорҗ лам арвн хар нүүлин 
цөминь кесн ялтн шү… Хөрн кедү җил Бардм байна үүднд бүкл герəрн боолчлгдад, 
гер-бүлин өрəлнь үкҗ үргдсн өңгрлтəн келсв», – гиһəд бодҗ бəəв. Тер тиигҗ бодҗ 
бəəтл, бодлынь таслад, Шура Өрг хойр күрəд ирв. 

– Эгчə! Одх уга ю? Хург эклх гиҗ бəəнə, – гиһəд, Шура келв. Тиигəд тедн хург 
болдг һазр тал йовв. Одҗ йовхин зуур бас кедү бүсгə ниилв. Тедн күүндсн кевтəн 
зелд уята мөрдин хаҗуһар һарч йовв. Генткн бүсгəчүд чочҗ бəрклдв. Учрнь – нег 
мөрн көглəд одсн санҗ. Түвшн зогсад, көглҗ йовсн мөриг хəлəҗ:

– Шилəс ирсн мөрн Тохан халунд, көк түргнин хазлһнд тесч чадлго тиирңнҗ, 
көглҗ бəəх юмн чигн.

Тиигҗ күүндҗ одҗ йовхдан бүсгəчүд нег модна сүүдрт əрк ууҗ суусн хойр кү 
үзв. Түүг үзəд, Шуран өңг җигтəхн болҗ хүврəд одв. 

– Орань оратаһан, җорань җоратаһан гиһəд, эн хойрин хамцсн дүринь үзич, – 
гиһəд Түвшн келхд бас негнь:

– Хəəмнь, көөркү Бадм яһҗ бəəснь энви? Шураг яһҗ түүнд баһ хатн кеҗ өгсв 
гиҗ бəəснь терви? Үрн күүкдəн һарһҗ өгəд, өрк өндəлһсн аваль бүсгəһəн нар эс 
үзүлсн му нертə согту сартан мөн эс ю?

Көк ширг деер əмтн дуңһралад күрəлн сууҗ, улан, шар хувргнь хөөт бийəр, 
көк, хар харчуднь барун бийəр, күүкд улс зүн бийəр, харчудын экнд шинəс суңһгдсн 
зəңг, күнд сууна. Күүкд улс нег зерг босад, Түвшниг зүн бийəр суусн гергчүдин 
экнд суулһв. Күрəлҗ суусн улсин хос нүдн нег зерг Түвшнд тусв, тиигхин учрнь 
– һавл толһата бичкн Нимəг соньрхҗ бəəснь маһд. Нимəг көтлсн кевтəн одад, 
хаҗудан суулһад, Түвшн толһаһинь илҗ бəəв. Нарна эсргү тал суусн хувргуд 
шаргдҗ, күрң улан нүр-чирəһəснь көлсн һооҗҗ бəəв. Хөөт бийəр, барун бийəр 
суусн лам, хуврг болн баячуд нарнд шаргдад сууҗ ядн бəəхд өмн бийəр болн зүн 
бийəр суусн бослһин ядучнрин чееҗ дүүрң байр-бахар көвклҗ бəəв. Учрнь – Тохан 
əəлд иим хурл неегдж бəəснь түүкд аңхдгч уда билə. Хурлыг Сəнбайр өвгн эклв. 
Тер хурл секхдəн һазр-усндан цацл өргҗ, йөрəл тəвҗ, əрк, цаһан идə цацв. Дарунь 
шин зəңг босч, олн нутгар зөвчлҗ батлсн кедү зүүлин зариг зарлв. Хамгин түрүнд 
Ноост зəңгин зергиг татсиг зарлҗ, дарунь шинəс суңһсн зəңг, күндиг зарлв. Түүнə 
дару цергин алв хаах тогталыг зарлҗ, цергин алв хаах насна улсиг болхла, байн, 
угатя гиҗ йилһлго бүлтə болн бүл угаһинь хəлəх болв. Зəңг, күнд, һошх, зарц уга 
цуһараһинь гив. Бас келхдəн сумна нойд алвна заквриг тогтасн йосар авна, кен үлү 
һару кехлə, тер күн эврəн даана, амбна алвн заквриг бас тогтасн йосар өгнə, нутгин 
алвна иим һаруг болвл, бəəхтə байн күн үлүцр дааҗ болна гиһəд шин зəңг тогтаҗ 
батлсн зариг зарлҗ бəəв. Тиигтл зүн талд нег көвүнə мууха дун һархла, əмтн чочад 
хəлəцхəв. 

– Юн гинə? Үкв гинү?
– Һалдн уснд орҗ үкв, – гиһəд, нег көвүн чишкəд гүүҗ аашч. Тиигтл Лоовң 

лам босч ирəд:
– Гем уга, Түвшн-а! Мини келсн үгиг ода медвү чи? Бурхна сумн холдан гидг 

юмн, бурхн теңгрəс урвхла, буйнта күүнлə өшəлцхлə, тиим керг болдг юмн, ода 
үлдсн көвүдиннь менд бəəхиг бод, – гиҗ бəəв.

Түвшн генткн сана авсншң чаңһрн босч зогсад, Лоовң ламиг мууһар хараҗ:
– Һалдн иим бичкн хар уснд унҗ үкдг көвүн биш! Үкв чигн ардаснь миңһн 

Һалдн һарч ирнə! – гиҗ келҗ оркад, хар усн тал гүүҗ одв. Түвшн ухан, санаһан 
хураҗ, чаңһрсн кевтəн гүүһəд одҗ йовхдан: «Җигтə юмн, Һалдн яһад эн уснд үкҗ 
одхви?» – гиһəд бодҗ йовтл, өмнəснь негнь гүүҗ ирəд:

– Чолунбат чигн, үксн биш, уснд булхад өөмҗ гинə. Чолунбатла хоюрн салан 
ниилвр һазрт одад, уснд орҗ, эс үзгддг болҗ одхлань, тер көвүн əəҗ сандрхдан: 
«Үкв! Һалдн уснд орҗ үкв», – гиҗ бəрклн гүүҗ чигн, – гиһəд келҗ бəəхд, əмтн хурҗ 
ирəд соңсч бəəв. Кенви негнь:

–  Əəҗ сандрх болн байрлҗ инəх керг иим агчмин зуур болдг юмн чигн, – 
гиһəд толһаһан зəəлҗ бəəхд, Түвшн инəһəд:

– Тиим юмн чигн, агчмин зуур күүнə ямр гидгнь бүр таньгдҗ оркдг юмн чигн, 
– гиһəд, Лоовң ламиг заав. Əмтн Лоовң лам үзгүр харҗ, Сорҗ ламиг занн1 харцхав.

1 Занн – өшəрклтəһəр.



134

Тавдгч бөлг

Сурһмҗ
Негн

Мөрнəннь җолаг зүн һарарн җисү бəрҗ, барун һарин һууртан маляһан 
салдрһарнь өлгҗ, тер һарарн өргнəннь сахлыг илҗ шувтрсар: – А, тиим билү, – 
гиһəд, Сəнбайр өвгн зүн талднь зерглҗ йовн үг келҗ йовсн Хоңһриг хая нег хəлəҗ 
оркна. Хоңһр гивл – хурнястрсн харвтр чирəтə, хуух сахлта, дөч күрсн насна күн. 
Өңг алдҗ шарлсн хар ишкə махлаг хооран дарҗ, бүсиннь үзүрəр чирəннь көлсиг 
арчхин зуур кииһəн тасллго бурҗ йовна. Тиигҗ йовсн Хоңһриг мусг-мусг инəҗ 
йовсн Сəнбайр өвгн седклдəн: «Нег амн үгчн нег лаң алтншң цөөкн үгтə күн билəч, 
эн өдр яһад иим зав уга ик үгтə болҗ орквч? «Һолдк һурвн үгиг һурвн цөгц əрк 
көөҗ һарһна» гидг эн биз, одахн уусн əркин күчн биз, үмснь халҗ орксн болхас 
сəңгрцгəн сəвҗ йовна, – гиҗ бодна. – Эр эм хоюрн арвн кедүн җилин туршт Манҗ 
бошхин үүднд заргдҗ йовсн көлснəннь хаһсинь авад, бүтн-бүлəн бор тоорг əмдрдг 
дүңгин болсна омг бас һарч бəəх биз. Иим дүңгин болҗ бəəһəд, бас Өргин авсн 
юмнд нүднь улаһад ю кедгви? Нег мөринь, нег туһлта үкринь авхас барлго, бийинь 
нег байнд баһ бүсгə кеҗ мордулҗ өгəд, мөр, мөңг авдг саната юмн чигн. Олзиг олх 
дутм нүднь тиигəд улаҗ одх юмн чигн», – гиһəд, Сəнбайр өвгн толһаһан зəəлҗ, 
үгинь таслад:

– Ай, Хоңһр! «Үг кедү олн болв чигн уянь негн» гинə. Чини келəд ирсн олн 
үгиг товчлад ирдг болвл, учрнь иимшң ю? Өрг болвл – мини ач күүкн, нанас оңдан 
төрл-саднь уга. Эцк-экəсн баһдан өнчн хоцрхднь би эзн болҗ авад, кү кесн юмн. 
Эн өдр нутг босч бослһ һарһсна ачар Манҗас гетлҗ һарла. Һархларн, мини һар 
деер ирх зөвтə билə, таанр нанд тушаҗ өгх зөвтə билə. Зуг тиим болснго. Мини 
ач күүкн наснь баһ болхас зəрм күүнə үгəр болсншң, бослһ ахлсн таанр чигн зəрм 
күүнə үгəр болсншң бəəнə. Тиигəд мини ач күүкн Тохан арлд тенҗ, герин нег хонҗ 
йовдг чигн, ода авсн үкр, мөрəн мини һарт тушаҗ өгтн, би ач күүкəн медəд, күүнд 
мордулҗ өгх болна, – гиһəд, Хоңһриг нег хəлəһəд, үгəн залһад: – Зəрм күн гиснчн 
кенви? Үгиг цааһан келх кергтə. Түвшн ю? Түвшн тиигəд чини ач күүкнə авсн нег 
үкр, нег мөрнд тачаһад хаҗудан авсн гиҗ ю? Бичкн гецл Нимəн юунднь дурлад 
хаҗудан авсмби? Түвшн тиим күн биш, тиим күн болсн болвл, көвүнəннь хуныг 
яһад некҗ авсн угав? Үүднднь эн көлсн уга заргдсн көлсəн яһад авсн угав? Түвшнə 
гериг үзсн уга ю? Дееврəрнь теңгрин одд тоолгдад бəəмəр эс ю, туурһарнь Тохан 
модн тоолгдад бəəмəр эс ю? Чи үзҗ, медҗ бəəһəд, Түвшниг яһҗ тиигҗ келнəч? Ода 
Бадм чи хойрин хуучлл-муучлл түүнд дуту билү? Учр гивл – Түвшнд биш, чини ач 
күүкн Өргт бəəнə. Авһ эцкиндəн хəрнəв гисн болвл, бидн тер дорнь күргүлҗ өгдг 
эс билү? Олсн өр зөөртəнь күргүлдг эс билү? Өрг тиигҗ келснго, хəрнь: «Толһаһан 
би эврəн меднə, мини эцк-эк угаг нутг цуһар меднə. Мини тер авһ нанд эзн болҗ 
чадшго, итклəн барҗ орксн юмн. Мини эцк-экин бəрə гер, герин эдлвр, үкр малынь 
барҗ эдлсн юмн. Би түүнə һарт одад, кедү чинəн зовлң үзсн билəв! Мини нүднəс 
нульмсн хөөһснго, түүнə тер бүсгəн келнə шарх, малян шарх ода чигн əрлəд уга, 
намаг кеерəс Манҗд булалһҗ өгхəр нег мөр авсн санҗ шү. Манҗас əрə гетлҗ һарад, 
бас нег Манҗин һарт одҗ оршгов би. Соңсхла, Манҗла иҗл бас нег өлзə уга байнд 
баһ бүсгə кеҗ мордулҗ өгəд, мөр, мөңг авхар бəəнə гинə». Өрг бийнь тиигəд келҗ 
бəəнə гихлə, чи итклго бəəхнь маһд. Иткв, эс иткв чигн тер Өрг ода келтə-амта болҗ 

орксн бəəнə, үзсн зовлңгин хорнь түүг тиим болһҗ орксн юмн, – гиһəд келҗ йовхд 
Хоңһр нег амн үгин хəрү угаһар соңсч йовхшң йовв. Тиигҗ йовхдан Хоңһр: «Эн 
үгиг Өрг эврəн келсн үг биш, негт болвл – Өргин амнас һарч бəəх Түвшнə үг болхнь 
маһд, тиим биш болвл – эн көгшнə амнас һарч бəəх үг болхнь маһд…».

Тохан ирмəг деер ирхлə, юмна түрүнд Хоңһрин нүднд Тохан уласн дотр цув 
һурвн гер үзгдв. 

– Өмнк харнь Түвшнə гер, дундк цаһань Шуран гер, ардк цəəврнь кенə герви? 
– гиһəд амндан келҗ йовтл:

– Җавин гер, – гиһəд, Сəнбайр өвгн келв. Хоңһр алң болсар ширтҗ:
– Җавин гер гинү? Күрəһəс авч ирҗ бəрсн ю? Түүнд белн бəəснь кен гисн 

бүсгəви? – гиһəд дүдңнҗ йовв. 
Тедн йовсн кевтəн шин урһсн модна цондгт буухла, Җав гүүҗ ирəд сөгдҗ, 

Хоңһрин амриг сурв. Мөринь авад буулһв. Тиигəд Сəнбайр өвгн мусг-мусг инəҗ 
бəəв. Җав юунд тиигҗ бəəхиг, Сəнбайр өвгн юунд инəҗ бəəхиг Хоңһр бүр оварсн 
уга. Хоңһрин əркнь һарад, кинь алдрсншң болҗ одсн болхас Хоңһр олн юм бодҗ 
амҗсн чигн уга. Җав үүднд күрч одад, үүдиг секҗ орулв. Сəнбайр өвгнə дару цаһан 
ширдг деер Хоңһр суув. Тиигтл ач күүкнь Өрг ирəд, мендлəд: 

– Яһвта? Бийтн эв уга ю? – гиҗ сурад, дарунь цə кев.
Кесг болтл Хоңһр үг, дун уга суув. Кезə хөөннь хот орулад, ширə деер ууц, 

толһа тəвгдснд тиигəд Хоңһр чочад, Төрбат болн арднь зогссн Җавиг хəлəҗ алңтрад:
– Энчн ямр учрви? – гиһəд алңтрсншң хəлəҗ бəəв. Төрбат əрк бəрҗ, хадг 

татад, учран медүлҗ, Җавиг дахулн мөргҗ бəəхд Хоңһрин нүднь бүлтрн алдад, 
уурлад, юн гихəн медшго болҗ, һарнь чичрəд, цөгцтə əркнь цальгрҗ бəəв. 

– Мини күүкнд Җавас оңдан күргн олдсн угашң яһҗ бəəснь энви? Өөрин үзхд, 
холын соңсхд юн гидг му нернви? Юн гиһəд намаг басч бəəхви? Юн гивв чигн хадм 
эк болн күргн көвүнə хəмəр эс болну? Хадм экəн авч суудг нүүртəн нооста мал 
биш, яһҗ бəəснь энви? – гиһəд уурлҗ бəəтл, Сəнбайр өвгн үгинь таслад:

– Хоңһр, чи бодҗ үз! Өрг яһад Җавин хадм эк болхви? Җав яһад Өргин күргн 
көвүн болхви? Хоюрн Манҗин хориг амссн əмтн биш ю? Өрг дарулгдсн зовлңгас 
гетлҗ, Җав мөлҗлəс гетлҗ, көлсəн авад, чөлəтə улс болсн, өнчн залу Җав болн өнчн 
күүкн Өрг хойрин сəн дурна санан-седклиг бослһ һарһсн олн нутг зөвтə үзҗ бəəнə, 
шин зəңг, күнд чигн зөвтə үзҗ бəəнə, чи яһад буру үзҗ бəəхви? Өрг чини һар деер 
одҗ, чини од гисн күүнд одхла, тиигəд зөв болдг юмн ю? Од гиһəд зорҗ бəəснчн 
кенви? Муңха байн ю? Тер көгшнд баһ бүсгə кеҗ өгхəр нег мөринь авсн санҗ шү 
чи! – гиһəд, Сəнбайр өвгн толһаһан зəəлəд шагшрҗ бəəв. Үгинь залһад, Түвшн:

– Хоңһр-а! Муңха гидгиг чи таньшго биш, түүнə ямриг медшго биш. Манҗин 
ик бүсгə Буйнар харҗ, Муңхан бүсгəнь улм өлзə уга əмтн болхиг чи медшго ю? 
Энүг чи яһад бодсн угави? Чини бүсгə хараҗ цокснь баһ болсншң Муңхан яршч-
уршгч эмгнə һарт өгч генүлс гиҗ бəəнү чи! Манҗихн Өргиг цокад алҗ бəəхд үзҗ 
бəəһəд, уульсн деернь уршг немҗ, зовсн деернь зодур немүлҗ бəəсн шү чи! Тиим 
дүңгин керг кеҗ бəəһəд, эн өдр яһад авһнь би гиһəд эзн болҗ һарвч? – гиһəд келҗ 
бəəв. Саргн болн Төрбат чигн Хоңһриг бурушаһад келҗ бəəв. Кинь һарсн тулмшң 
суусн Хоңһриг дор бийднь суусн Бадм сүвəһəрнь худрад, кишгəн келəрн бичə түлк 
гидг дока өгч бəəхшң бəəв. Тиигəд Хоңһр бүсиннь үзүрəр нүүриннь көлс болн 
нүднəннь нульмсиг арчҗ оркад шуукрҗ:

– «Арһ угад зарһ уга» гинə. Аль үзс, – гиһəд босх гитл, Төрбат:
– Үзснь керг уга, Манҗас хəрүлҗ авсн Легдн гецлин хар кер мөрн тана күлг 

болтха, – гихлə, Хоңһр доран сууҗ, ширə деерəс цөгцтə əркəн авад, цацл өргҗ, 
йөрəл тəвв:

– Герлсн1 көвүдин киг барчднь2 əрлҗ, ут наслҗ, үртə-садта болҗ, амулң 
эдлтхə, – гив. Экднь өмскүл гиһəд нег лавшгин бөс татв. Сүүлəрнь Хоңһр хуухан 
мааҗҗ, келс гисн үгəн келҗ ядсншң болад, Сəнбайр өвгиг ширтҗ бəəв. Тиигҗ 
бəəһəд Хоңһр: – Күүкн күргнд мордла, күүкнə Манҗас авч һарсн тер нег мөрн биш, 
талдан малнь бас мини һарт хоцрх зөвтə эс ю? Хөөннь золһҗ ирсн цагтан көтлҗ 
хəрвл, болна, – гихд күр-күр инəлдв. 

– Хоңһр-а! – гиһəд, Сəнбайр өвгн: – «Күүкəн мордулҗ өгсн күн сиикəн хармнх 
йосн уга» гидг эс билү? – гиһəд инəв.

Иигəд Җавин герт гиичлгдəд һарцхав.
Дарунь Баатрин герт гиичлгдхшң билə. Тиигхин завсрт Сəнбайр өвгн һарад, 

Бадм ахта кедү улсла хамт уласна сүүдрт сууһад күүндҗ бəəв. Хоңһр Шуран герин 
сүүдрт шүдəн шигшлҗ суухдан уласна сүүдрт уята бəəсн бүдүн хар кер мөрəн 
хəлəҗ суув. «Унсн күн буудг дурн уга гимəр сəн йовдлта мөрн шү. Тиимднь Манҗ 
нүд көкрəд авсн билə. Җавиг күчнə күргн гиҗ авнав гиһəд, дүүһиннь төлə цергин 
алв хаалһҗ йовулад, авһнь Легднə һанц мөриг татҗ авсн шү. Эн өдр седклəрн нанд 
унулҗ бəəнə. Зуг Шураг долана3 доог болла гиҗ бəəхлə, мини ач күүкн бас долана 
доог болад, күргнь Җав одҗ авч. Эриннь өркиг өндəлһнə гиһəд, Шуран күр дү 
Баатрт одҗ авсн санҗ шү. Тиигəд сəəр герəс бергн герəс гилдəд бəəдгнь тиим учр 
санҗ!» – гиҗ бодад, Хоңһрин инəднь күрч бəəв. Бадмин келҗ бəəсн үгиг Хоңһр 
соңсч бəəв: «Юн гинə? Хоңһр биш би гинү? Бадм болхдан яах юмби? Эн өдр нернчн 
олн дотр мууһар туурсн эс биш, сəəнəр төр болсн биш эс ю? Тиим бəəтл тиим ик 
үг келəд яһнач? Эрнь алгдад, нүднəннь нульмсн эврəд уга бəəтл, Тайг Хард өгхəр 
əркинь ууҗ, амн үгəн өгəд, һарһҗ авхар оралдснь чи эс ю? Эн өдр зовлңгин тамас 
гетлҗ ирəд, əмсхлəн авад уга бəəтл, бас Сарсанд өгхəр əркинь ууҗ, мөңгинь өврлҗ, 
мөринь унҗ һарһҗ авна гиһəд довтлҗ бəəснь бас чи эс ю? Сарсан гидг кенви? Тайг 
Харин һар, көлнь эс ю! Би хəрнь ач күүкəн һар деерəн асрад, нурһн деерəн үүрəд, 
кү кесн ачта күн би, чамшң эргү согту биш…» – гиҗ бодв.

Бадм тендəс келтəһəн Сəнбайр өвгиг дахад ирҗ йовхд Баатр гүүҗ одад, ишкə 
герин үүдиг дееркн секəд орулснд Хоңһрин инəднь күрч: «Ода тахлулхин селгəн 
чамд ирлə, медҗ бəəнү чи», – гиҗ бəəв. Шура Баатр хойр күүкн, күргнə кевəр 
гүүлдəд, цə бəрəд гиичлҗ бəəв. Əркд менрңгү бəəсн Бадм өмннь ширə деер ууц, 
толһа тəвгдснд тиигəд чочад, нүднь ора деернь һарад одсншң болв.

– Намаг бас меклх ю? Би Хоңһр биш, би Бадм, би иигҗ меклгдшгов, – гиһəд 
өлкəдҗ бостл, ширə деерк ууц, толһа түлкгдəд, һазрт унад одв. 

– Хү, Бадм, яһҗ бəəнəч? Чохм4 ар белəс ямр зөрлһəр һарч ирлəч? Шураг 
һарһҗ авад, мөрн, мөңгнд хулдхар ирлч, тиим санаһан эрткн келҗ болхго ю, – гиҗ 
Сəнбайр өвгн келхлə, үгинь залһад, Төрбат:

– Бадм, та басл буру кеҗ бəəнə, сəн күргнəннь өркиг өндəлһхин төлə дүүднь 
одснь Шуран буру чигн ю? Ахиннь өркиг цөмлх угав гиһəд, бергнтəһəн ниилҗ 
суусн Баатрин буру чигн ю? Буру болвл, бослһ һарһсн олн нутг яһад зөв гиҗ бəəх 
юмби? Шин зəңг, күнд эдн яһад зөв гиҗ бəəх юмб? 

– Мини күүкн генн болхас күүнə үгд орҗ бəəнə, мини күүкиг эвдҗ бəəхнь 
– мини эгч болна. Тер сəəндəн чөткр гигдсн юмн биш, – гиһəд, Түвшниг хараҗ 
цокхар өлкəдҗ бəəтл, Һалдн орҗ ирəд:

– Хү, Бадм ах-а! Юн гиһəд чиг-үзг уга келнəт? Һəəлгчд мини экиг чөткр гиҗ 
хараҗ бəəхд ода тана харадг дуту болв? Тана кесн үүлин ял бас баһ биш, таниг олн 
нутг бас дотран авч уучлҗ бəəхиг медхлə, болна… – гиһəд келҗ бəəхд Бадм һудыҗ 
одад уульҗ суув. 

1 Герлсн – өркəн өндəлһсн.
2 Киг барчднь – хамг һə, мунь.
3 Долана – əмтнə.
4 Чохм – үнəртəн.

Хойр

Түвшн уулын ца шиңгҗ бəəсн нариг хəлəҗ, теңгрин барун иргиг бахндҗ бəəсн 
өндр хар уулын орадк улвр сəəхн цацргиг соньрхҗ зогсв. Тиигхдəн тер седклдəн: 
«Эн өдрин айллан1 төгскəд, герлəн хураҗ бəəхнь эн биз. «Өдр – сарин өңгрц» гидг, 
иигəдл ээлҗəд бəəдг-а! Һалдн йовад негт тав хонҗ оркла, эн сө хонхла, зурһа хонҗ 
оркснь тер, – гиһəд, Һалдна болзглсн өдриг бодҗ бəəв. «Меемə, дөкмдвл2 – долан 
хонг деерəн күрəд ирхв, амҗвл – арвн хонг деерəн күрəд ирхв, саатад бəəдгт күрвл 
– сарин хаһст күрəд ирхв, күрəд ирҗ чадшгод күрвл – күүһəр кел күргүлнəв, – 
гиҗ эс бəəлү? – Алтн мөңгəн ачад одсн амбн хотд нам кевтҗ бəəшго, алтн мөңгнə 
татлһ авсн җанҗн нойн түүг өршəл уга бəəшго. Лавта нег анчинь авад ирнəв, бослһ 
кесн олн нутг намаг күлəҗ бəəтхə. Зарһ өргҗ одна гиһəд бичə яартха, ки яардг 
болвл – керг алдна», – гиҗ эс келлү, – гиһəд бодҗ бəəхдəн үкр сааҗ бəəсн Шура 
үстə суулһан өргсн кевтəн Тохан əəл уру хəлəҗ бəəхиг үзəд соньрхҗ, бодҗ бəəснь 
тəркəснь сарняд3 одсн билə.

Тохан əəлин үзгəс нег мөртə күн аашхиг үзəд: 
– Көкə көгшн мөн кевтə, па-па, эн көгшн сүркə болчксн юмнви! Ширəстə 

махла, шин көк лавшг өмсəд, амбна адуна даамлшң болҗ биш ю? – гиһəд инəмсклн 
хəлəҗ бəəв. – Һалдна келҗ бəəсншң настснас биш, бүргдшң шүүрлһтə өвгн, өндр 
уулын өлкиг нег хəлəсəрл тоочад, ямр һазр, ямр нууц бəəдгинь үзҗ бəəхшң келəд 
бəəдг күн. Өңгрснə кергүдиг өдр, сар күртлнь тоочн келəд суудг, ирх кергиг баргцан 
келəд суудг «Җаңһрин» тууҗдк Күңкəн Алтн Чееҗ гимəр күнл, – гиҗ таалрхн 
хəлəв. Көкə көгшн зууран үкр сааҗ бəəсн бүсгə күүнə хаҗуһар өңгрəд һархин зуур 
зогсад, суулһта үсиг авхулҗ, мөрн деерəс өкəҗ, хурһан дүрəд, өвртəн түркҗ: – 
Сəксн бурхнчн өршəҗ, сансн үүлчн бүтх болтха! – гиҗ йөрəв. 

Түвшн өмнəснь одад, амринь сурв. Шура Өрг хойр чигн ирəд, өвгнə амриг 
сурҗ, мөринь авад буулһв. Тер:

– Тохан əəлин ноха цокмрнь үзгдх уга болад хамаран одсмби?  – гиҗ сурв.
– Амбна ик бичəчинд одцхав. 
– Түүнəс ямр юм һууҗ одсмби?
– Зака чимə ирсн гинə.
– Кү иддг маңһс гиһəд, амбниг эсргүцҗ бослһ һарһҗ бəəһəд, тер Тавн Сахлын 

тендəс ямр сəн юмн һархви?
 – Бадм ирҗ келхдəн хотын җанҗна бичəчəс амбна бичəчд ирүлсн зака гилə.
– Йир Бадмин амар келгдсн үгиг үг гиһəд соңсна гиҗ цуһар йовснь ямр 

учрви? Биш чигн болг, Саргн көгшн яһҗ бəəснь терви? Эднчн тиим генн əмтн ю? 
Җав Баатр хойр бас йовсн ю? Тер Тавн Сахлын ямриг Җав яһад эс медхви? Шура, 
чи яһад эс медхви? Тавн Сахлан тер имрхин зуур нег арһ мек сүвлдгиг, Шура, чи 
меддг эс билү, – гиһəд, Көкə көгшн толһаһан зəəлҗ бəəв.

– Юн гисинь медлго, дүлə таг бəəснəс соңсч медəд иртхə гиҗ бодад, Җав 
Баатр хойриг би йовулсн билəв, – гиһəд Түвшн келхлə, Көкə көгшн тиигəд толһа 
докҗ:

– Тер амбн мана бослһас чочҗ зулхдан гертəн ил бəəсн алтн мөңгəн ачад йовсн 
юмн. Хотд одҗ нег байнас бас зун царин мөңг авч гисн үг тарҗ ирсн бəəнə. Тиим 
ик мөңгəр ю кехви? Җанҗнд татсн эс болх ю? Татлһд цадсн җанҗн түүг бурудхна 
гиҗ ю? – гиһəд келҗ бəəтл:

1 Айллан – йовдлан.
2 Дөкмдвл – ахрар болхла.
3 Тəркəснь сарняд – уханаснь һарч.

– Ирҗ эс йовну? – гиһəд, Шура əмтнə нүдиг Тохан əəл уру хəлəлһв. Саргн, 
Һончг, Бадм ахта Байриг дахад, Байрин тал йовхла, Җав Баатр хойр салад, гер талан 
аашч йовла. Җав Баатр хойр ирҗ бууһад, Көкə көгшнə амриг сурв. Арднь залһад 
соңсч ирсн учран келхдəн:

– Ирсн закаг моңһлчлн ик бичəч умшч өгв. Закана эклцднь Тавн Сахлт ик 
бичəчин мендиг сурҗ. Угнь – хоюрн нег багшин һарт ном сурч бəəсн юмн санҗ. 
Менд сурсна арднь нутгин бослһас əəҗ чочад зулҗ одсн амбна арһнь тасрҗ бəəсн 
бəəдлиг келҗ. Учрнь гивл – җанҗн түүнə зарһиг соңсч медəд, түүнд буру өгч бəəх 
юмн гинə. «Бослһ һарһсн нутг зарһ кеҗ ирдг болвл, амбн, адг гихдəн үкрдə амбна 
тушалан алддгнь ил бəəнə. Та ода зарһ алдҗ бəəсн эн амбна талд зогслго, бослһ 
һарһсн олн нутгин талд зогсч, теднд туслҗ бəəх кергтə. Эн болвл – мини өгч бəəх 
дока болна. Яһдган сəəнəр бодҗ үзтн», – гиһəд бичсн санҗ. Тиигəд ик бичəч зарһ 
кеҗ одтн, зарһин бичгиг би бичҗ өгсв гив. Зарһин бичгин хариг эн өдр бичҗ өгнəв, 
маңһдур күртл зəңгəр зөв гилһəд, тамһинь дарулҗ өгнəв гив, – гиһəд келҗ бəəтл, 
Көкə көгшн бодс гиҗ авад:

– Чи хойр тер закаг юн гиҗ үзсмби? Ик бичəч яһад тиим амрхн хүврҗ одсмби? 
– гиҗ сурхла, Җав хуухан мааҗад, юн гиҗ хəрү өгхəн медлго бəəв. Баатр кесг 
тунҗаһад:

– Бидн хойр Тавн Сахлын барун иргд чогчаҗ1 сууһад, үг, дун уга чиңнҗ бəəв. 
Тиигхдəн җанҗна бичəч эн амбна бичəчд яһад тиим зака бичх юмб, хоосн идшəр 
ноха дуудҗ бəəх керг болх ю гиһəд бодҗ суулавидн. 

– Чини келдг орта, бидн ноха биш, күн шү. Күн болхдан амбниг эсргүцҗ 
бослһ кесн улс. Ноха метəр меклгдҗ болшго. Һалдниг күлəх кергтə, тер лавта нег 
анчинь авад ирнə. Эн тоотыг хөрҗ зогсах кергтə, – гиһəд Көкə келхлə, Түвшн зөвтə 
үзв. Көкə көгшн: – Тер Тавн Сахлын нутгин зарһ бичдг эркинь хасвл – таарна. Җав 
Баатр хойр одҗ туслтн, – гив. 

Тиигəд тедн ааһ цə ууһад мордв. Тедн йовад, дими удад уга бəəтл, бүрүлин 
баргт Саргн, Байр, Бадм һурвулн орҗ ирəд, Түвшнə барун бийəр зерглн суув. Келəд, 
Түвшниг яһҗ үгдəн орулхиг зөвчлснь боллта кицəңһү бəəв. Зав уга келдг Бадм чигн 
тагчг сууҗ бəəв. Деед бийднь суусн Саргн көгшн сахлан имрҗ шувтрад:

– Җав Баатр хойрас эс соңсвчи? – гиһəд, Түвшниг нег хəлəҗ оркад: – Ирсн 
закаһинь соңсч ирəд, чамд келҗ амҗад уга бидн. Ик бичəч закаг тер кевəрнь умшч 
өгв. Учринь медəд, ик байрлв бидн, учрнь – мана дəəсн зулҗ одад, тенд яһҗ бəəхиг 
сəн келв. Амбн тенд одад, арһнь баргдад шал болҗ бəəдг чигн. Җанҗн түүг бурудхҗ, 
чи болвл – заһсн, нутг болвл – нур, заһснь нуурин уснас салсар үкнə гиһəд бурудхҗ 
бəəдг чигн, тиимəс дарлл, мөлҗлинь эсргүцҗ бослһ һарһсн олн нутг зарһ өргҗ ирдг 
болвл, Маңһс, адг гихдəн үкрдəн тушалан алднач гиһəд бичҗ, – гив. Үгинь залһад, 
Байр көгшн: 

– Ик бичəчиг нутгин талд зогсад, зарһин бичгинь хавсрад бичҗ өг гиҗ. Амбна 
талд зогсч болшго, уснас салсн заһсн мет болҗ болшго гиҗ. Зака бичсн тер бичəч 
болн эн ик бичəч хойр урд нег багшин шевнр бəəҗ чигн, – гив. Бадм залһад үг келх 
гитл, Байр көгшн барун һарин тохаһарн худрад хөргҗ бəəв.

– Закад бичсн зүүлиг бидн тиим орта деерəн тиим зүүтə гиҗ үзсн болхас 
нең байрлвидн. Тиигəд ик бичəчин дегтрлəр зарһ өргҗ, хотд йовхар зөвчлəд, зарһ 
бичүлвидн. Зарһин хариг негт бичҗ болла, – гиһəд, дор бийдəн суусн Байр көгшниг 
хəлəҗ, дутуһинь чи күцəһəд орк гисншң болв. Тиигəд Байр көгшн:

– Зарһиг маңһдур күртл бичх болнав гилə. Бичҗ болснаннь дару кесг сумна 
зəңгд одҗ, тедниг үгдəн орулҗ, теднə тамһинь дарулҗ өгсв гилə, – гиһəд келҗ 
бəəтл, Бадм үгинь таслҗ:

1 Чогчаҗ – чөклҗ.



139

– Эгчə! Ода медсн ю! «Шовун җиврəр нисəд, сүүлəрн бууна» гидг эс билү? 
Бидн хар күчəр ю кеҗ чадхви? Нойн гидг болвл – заһсн, нутг гидг болвл – нуурин 
усн гиҗ биш ю, амбн җанҗн нойдт нутг кергтə болхас биш, зулҗ одсн нег амбн 
кергтə гиҗ ю? – гиһəд бурҗ бəəв. Түвшн уру хəлəҗ суусн кевтəн һазр хучлҗ суув. 
Тиигҗ суухднь Һалдна келҗ бəəсн үг бодгдв: «Сəнбайр аавин барун һарнь болдг 
Көкə көгшншң нег күн бəəсн болхла, түүнə дарунь хөөчшң тиим нег залу бəəсн 
болхла, Хар Җилһнə мекд орад одшго билə. Мана бослһ угин бослһдан күрч чаддг 
билə». Һалдна тиигҗ үзснь зүүтə санҗ, тер зака гидгиг Көкə көгшн соңсадл медҗ эс 
оркву? Хоосн идшəр ноха дуудҗ бəəх керг гиҗ эс келвү? Тиигəд тер дорнь зогсахар 
эс йовв? Үнəртəн бүргдшң шүүрлһтə көгшн санҗ», – гиһəд бахтҗ бəəв. 

– Бадм, чи бичə генн юм келəд бə. Толһа талдан болхас əмтнə зүүдлсн зүүдн 
чигн талдан болх учр бəəнə. Тер закаг чи тиигəд үзҗ бəəдг болвл, чини эсргүһəр 
би үзҗ бəəнəв. Кенə зөв болхиг хөөтк кергүд герчлх болна. Мини үзҗ бəəхин учр 
иим. Амбн тер сө орһҗ зулхдан алтн мөңгəн ачад одв. Тенд күрəд, бас ик малын 
мөңг авч гинə. Тиим ик мөңгəр тер амбн ю кеҗ бəəхви? Идҗ тарһлад, кевтҗ бəəх 
гиҗ ю? Буй үүлдəд, маань умшч сууна гиҗ ю? Мини үзхəс тиим биш. Җанҗн нойн 
чигн болг, амбн нойн чигн болг, теднчн нег үүрин белтрг юмн. «Барс кедү догшн 
болвчн, бамбаһан идшго». Алтн мөңгинь авсн җанҗн əрə түүг шиидкəд оркдг 
йосн ода уга. Тиим сəн җанҗн бəəсн һазрт Маңһсшң иим му амбн чигн бəəх йосн 
уга. «Тохад туссн тайг толһад тусна» гидгиг бодшго гиҗ ю, тиим генн нойд бəəнə 
гиҗ ю? «Нүдн улан, мөңгн цаһан» гидг эс билү? – гиһəд, Түвшн арһул келҗ бəəв. 
Түвшнə үгиг таалрхҗ суусн Һончг толһа докҗ бəəв. Хамгин деед бийд суусн Саргн 
көгшниг гивл, үг меддг күн болхас Түвшнə үгиг зөвшəрҗ, өргнəннь сахлыг имрҗ, 
хая-хая толһа докҗ бəəв. Орна өмн суусн Шура һазр хучлҗ бəəсн модан хайҗ оркн:

– Түүг əмтн Тавн Сахл гидг учрнь – өргнəннь хар мең деернь кесг сахл бəəсн 
юмн. Барун һарарн биир бəрəд, зүн һарарн кедүн сахлан имрҗ бəəдг. Тиигəд əмтн 
түүг тавн сахлан имрхин зуур арһ сүвнь олдад бəəнə гидг. Тавн Сахл бийəн «амбна 
олз оршин төлə тəрк толһаһан шавхҗ бəəх күн би, – гиҗ келдг, – Амбна көлин тавгт 
ордг өргсн мини нүднə цецгəд ордг», – гиҗ боддг билə. Амбнд буру сандг болвл, 
бурхн теңгр цоктха гиҗ таңһрглҗ бəəсн Тавн Сахл эс билү? Хүв заяһан амбнла 
тиигҗ холвсн Тавн Сахл эн өдр яһад тиим нег зака үзəдл, нег мөсн хүврəд одсмби? 
Тер Тавн Сахл тиим генн əмтн гиҗ ю? Түүнд зака бичсн ик амбна бичəч – Хар багш 
гидг күн эн амбнад олн уда ирсн юмн. Амбн түүнд нег мөр тохҗ өгсн билə. Тиим 
өөр хəмəртə Хар багшт амбна татлһас хүв күртх уга гиҗ ю? Амбниг дахад хатрҗ эс 
бəəх ю, кел залһҗ, арһ, уха зааҗ эс бəəх ю, тиим бəəҗ бəəһəд, тиим нег закаг Тавн 
Сахл үзəдл, яһад оңдан күн болҗ одхви? – гиҗ бəəтл, Бадм үгинь таслад:

– Хү, Шура, чи ямр үг келҗ бəəнəч? Эцкчн чикəрн соңсад эс ирвү, – гиһəд, 
нүдəрн Шураг авад идм болад хəлəҗ бəəв.

– Учр умшснд биш, бичснд бəəнə, ямр учрар тиигҗ бичснд бəəнə, бослһ 
һарһсн улсиг меклəд дуудҗ бəəх керг ю? Хоосн идшəр ноха дуудна, – гиҗ Көкə 
аавин келснь зүүтə. 

Тиигəд тедн ора сө болтл Түвшнəд үг булалдад суув. 
Амбна ик бичəч – Тавн Сахл тер сө биир, цаасан булалһҗ, бичг бичдг эркəн 

алдсн болхас зарһ өргҗ хотд йовна гисн салькн даргдад, Тохан əəл нам-җим болад 
одв.

Нөкəдүртнь үдин хөөн Түвшн гертəн утц ээрҗ суухдан: «Негт дола хонҗ 
оркла. Докмдвл – долан хонг деерəн күрəд ирхв гисн эс билү, эн ора күрəд ирх 
болву», – гиҗ Һалдна тускар бодҗ суутл Чолунбат һазаһас: –Төрбат ах ирв, – гиҗ 
ду һарсиг соңсад, Түвшн үүдн үзгүр ширтҗ, ямр чимə авад ирсн болв гиҗ бəəв. 



140

Чолунбат Нимə хойр цүврлдн орҗ ирəд, байрин чимə келх гитл, Төрбат чигн дахлдн 
орҗ ирəд, менд-сенд сурлцсна дару инəмсклн:

– Һалднас келн ирв, нег күүһəр зака өгүлҗ. Зака авч ирсн күн дава деер 
харһлдсн Чүрмд өгч. Сəнбайр көгшнə һарт өг гиһəд закҗ гинə. Закаһинь Чүрм əрə 
торһад умшв, хорһлҗн биирəр гүүлгəд бичсн санҗ. Түргн иртхə, мана эцкиг дахулн 
иртхə, хөр һару күн иртхə гиҗ бичсн санҗ. Амбн мана ташад һарч бəəнə, зарһ кеҗ 
орксарл түүг җанҗна яамна көк шөрг деер түрглү хайнавидн гиҗ гинə, – гив. – 
Зарһиг Һалдн бийнь бичүлəд белдҗ оркҗ гинə. Мана эцк тендəс намаг, Өлзəтиг, 
бас хойр күүг дахулад, маңһдур нарн һархас урд мордад йовдг болна. Би тер кевтəн 
ар белд Саргн, Бадм, Һончг эднд чимə күргҗ йовна. Эндəс Байр көгшн Делə хойриг 
Җав Баатр хойр дахулад йовтха гилə, – гиһəд, Төрбат нег кииһəр келв. Төрбатын 
авч ирсн чимəн мөн доран тарад, Тохан əəл көл болҗ одв. Маңһдуртнь үдин баргт 
цуһар айни замд һарад йовсн санҗ.

Һурвн

Зунын ахр сөөһин өңгрцнь Түвшнд җил саршң тиимл удан болҗ, дееврəрнь 
теңгрин одд шаһалдҗ, туурһарнь Тохан модн чиңнҗ, шивр-шивр гилдҗ бəəхшң, 
чикнднь меклəн дун бүл-бүл гиҗ, царцахан дун җир-җир гиҗ, чикинь амрулшго 
бəəв. Хамгин кецүнь – бөкүн билə. Җиигҗ ирəд, хазад, барана өмн унтсн хойр көвүг 
сəн унтулшго бəəв. Ар туурһин хаһрхаһар холын тенд гилс-гилс цəклсн цəклһнə 
герл үзгдҗ, лиш-таш гиҗ бəəв. Түвшн тиигəд баахн зуур барун ташаһарн, баахн 
зуур зүн ташаһарн кевтҗ бəəхдəн: «Зарһ кеҗ йовсн мана улс хама күрч йовх болв? 
Тохан əəлəс йовсн тоот Сəнбайр аавиг хонгин һазрт күцəд одсн болву? Ар белин 
тоот амҗад ирҗ чадсн болву? Маңһдур тендəс кедүлн болҗ мордх болв? Хөр өңгрү 
күн иртхə гиж биш ю? Мана Тохан əəлəс Байр көгшн, Делə, Җав, Баатр, Дорҗ, – 
гиҗ тоолад, нəəм күргв. – Шилəс Сəнбайр аав, Төрбат, Өлзəт, Хоңһр, – гиҗ тоолад, 
тав күргв. – Чүрм, Легдн, – гиҗ тоолад, – күрəһəс адг гихдəн һурвн йовх, хөөч залу 
ниилəд хөр өңгрү күн йовхнь маһд, – гиҗ бодҗ бəəв. – Керг-үүл тиим болсн гиҗ 
ю? Һалдн йовхдан: «Кемр күрəд ирҗ чадшго цагт күүһəр кел залһнав! Эсклə зака 
бичəд илгəнəв», – гисн эс билү? Тер үгəрн зака бичсн болхнь маһд! Закандан Һалдн 
тиим тод, тиим лавта бичҗ гинə. Тиигəд Сəнбайр аав иткəд байрлсн гинə. Тиигҗ 
иткəд, тиигҗ байрлсн болхас җивр урһсншң болҗ биш ю, эндкс-тендксəн күлəлго 
йовсн эс болх ю? – гиж бодв. – Керг-үүл үнəртəн тиим болсн болвл, мини бодҗ 
келсн буру болҗ, Тавн Сахлд ирсн зака үнн болҗ, Тавн Сахлыг һундасн керг эс 
болву? Үнəртəн хөөннь нүр уладг керг болҗ, – гиж бодтл, сананднь Байр көгшнə 
келсн үг орв. Тер: «Түвшн-а! Көкə көгшн чи хойр үзҗ медəд уга бəəҗ буру юм кесн 
бəəнə. Зарһ алдсн нойна талд зогсшгов би, бослһ һарһсн нутгин талд зогснав. Зарһ 
бичҗ, зəңгмүдиг үгəрн болһад, тамһ дарулһҗ өгнəв гисн ик бичəчд му юм кесн 
бəəнə. Түүнə биир, цаас бəрдг эркиг хасснь – үнəртəн буру болсн бəəнə. Кергт саад 
болла…» – гилə. Керг-үүл үнəртəн тиим болсн болву?!» – гиҗ бодсар тер нег сөөг 
өңгрүлхнь там болҗ бəəв. 

Генткн Тохан əəлин нохас хуцад, нам-җим, дүң-дүлə бəəсн сөөг дүүргəд оркв. 
Түвшн босад һарв. Барун уулыг хар үүлн бүркҗ, гилс-гилс цəклҗ, лиш-таш ду һарч 
бəəв. «Борана түрүнд хар салькн эс билү? Му гермүдиг киискəд одх ю?» – гиҗ 
бодв. Түвшн тендəс цаар кедү алхҗ одад: – Күн аашх ю? – гиһəд хəлəҗ зогсв. Сарин 
сарул болхас Тохан əəлин дундаһур хойр мөртə күн шувт аашч йовхиг үзəд: – Ямр 
учрта сөөһəр ирҗ йовх улсви? Зарһ кеҗ одхар ирҗ йовх күн ю? Көкə көгшн тендəс 
ирҗ йовх ю? – гиһəд таамглҗ1 зогстл, тедн ирəд буув.

1 Таамглҗ – тааһад.

– Кенви чи? – гиҗ сурсна хəрүд, „би“ гиснь бүсгə күүнə дуншң болв. Би гиһəд 
нерəн келхлə, тегəд Өнрин бүсгə болхинь медв.

– Хү, эн залу кенви? 
– Мини көвүн, цергəс халгдад шинкн ирв. Һалднас кел авад ирсн санҗ. Түвшн 

эгчə! Тана бий сəн бəəдг санҗ биш ю, та манад һарсн юмн ю? Сө һаза йовдгтн 
юнви? 

– Уга, нохан дууһар һарч ирүв би. Эн чини көвүн гинү?
– Тиим, ода шин ирəд, нег ааһ цə чигн уусн уга, нааран ирв. Һалднас кел авад 

ирсн санҗ.
Теднə дууһар Шура һарч ирв, түүнə ардас Өрг чигн босад ирв. Чолунбат Нимə 

хойр чигн гүүлдəд ирв.
– Һалднас кел авад ирҗ гинү чи? 
– Тиим, Һалднас кел авад ирсн санҗ, нег мөч чигн саатаҗ болшго гиһəд, көвүм 

нег ааһ цə чигн уусн уга. Бослһ һарһгчдын хүв заянла холвата керг гиһəд, өвдг дарҗ 
суусн чигн уга. Одҗ кел залһнав гихлəнь, сө дахулҗ ирсм эн. Зам зуур геснь туулад 
əрə ирҗ. Зуур негл хонад од гиҗ закад, нег мөр унулад йовулсн санҗ, зуг хойр 
хонад ирҗ, һацата юмн, геснь туулад, замин саад болҗ, – гив. Тер зуур Өнрин көвүн 
бослһ һарһгчд йовҗ одсиг соңсад, толһаһан чичəд:

– Кезə йовсмби?
– Тохан əəлинхн үдин өмн йовцхала. Хонгин һазрт цуглрҗ хонад, маңһдур 

тендəс йовх болцхала. Көвүн, чи Һалдна үгиг тер кевəрнь келəд өг, дарунь яахан 
зөвчлий.

– Бослһ һарһгчдыг меклəд бəрвчлхəр хуурмг зака йовулсиг Һалдн медəд, 
намаг түргн ирүлв, – гиһəд келҗ бəəтл, Өнрин бүсгə:

– Ноостын ач одад, Өнрин көвүг цергəс халҗ һарһҗ. Тиигəд эн көвүн һарсн 
кевтəн ик хотын зеелд йовҗ бəəтл, ээмəснь өвəрц нег күн базһн татсн санҗ. Үзхлə, 
нүдндəн хар шил козлдур зүүсн, толһадан күрң дампр махла өмссн күн гинə, нег 
хəлəхлə – китд күншң өмннь зогсч бəəҗ. Түүг Һалдн гиҗ яһҗ таньх юмби? Тиигəд: 
– Би Һалдн, – гиҗ бийəн танюлҗ, нег китд күүнə герт авч одад цəəлүлҗ, нутгт үүссн 
керг-учриг келҗ өгəд: – Мини келиг өдр, сө һурвн цагин дотр күргəд одҗ чадну? 
– гиҗ сурхла, эн көвүн җа гиҗ толһа докад, өдриг халун гилго, сөөг харңһу гилго 
гүүлгəд ирснь эн санҗ.

Энчн бослһ һарһгчдын хүв заяг тогтх керг шү! Адг гихдəн кесг күүнə толһа 
унх керг! Олн күн хар герт орад, ясан цəəлһүлх керг эс ю? Һалдна хотд одад олҗ 
медснь, Маңһс амбн хотд ирəд, түрүлҗ баһ нойдт золһҗ, баһ-саһар белг өгəд, арһ 
зөвəн келсн санҗ. Терүгинь җанҗн нойн соңсад, түүг бəəсн һазраснь дуудулҗ авад, 
уснас салҗ һарсн заһсн мет му əмтн санҗч гиһəд, хар герт оркҗ гинə. Тиигəд сүр 
сүмснь алдрҗ сандрсн амбн алтн мөңгəн татҗ гинə. Тиигəд бас эс болхлань, зун 
цар, зун мөрн, кесг зун хөөнə мөңг авад, җанҗнд бас татлһ өгч гинə. Түүнə җанҗнд 
өгсн ик татлһиг цергүднь земблəр зөөҗ гинə. Тиигəд тер герəс һарад, дурарн йовҗ, 
җанҗнд дурарн одҗ баралхад, бослһиг ахлгсдын толһаһинь авч өгтн, мөрнə сүүлд 
монцг кеһəд хəрнəв гиҗ бəəнə гинə, дахгсдынь бəрəд, хөрҗ өгтн, ясинь цəəтл хар 
герт кевтүлтн гиҗ бəəнə гинə. Тиим эс болвл, ода Тохад туссн тайг хөөннь тана 
толһад тусх болна гиҗ бəəнə гинə. Бослһ һарһгчдыг церг һарһад бəрүлтн гиҗ гинə. 
Җанҗн тиигҗ болшго, бөөснд утх һарһх кергиг кеҗ болшго, хоосн идшəр ноха 
дууддг арһ һардх кергтə гиҗ гинə, – гиһəд, Өнрин бүсгə көвүнəннь үгиг тер кевəрнь 
келҗ өгв. Экиннь үгиг залһад, Өнрин көвүн:

– Мана дəəсн бидниг меклəд, тамд унһахар бəəнə. Бидн дəəсиг хад мөргүлх 
арһ һардх кергтə, – гив. 

– Җа, ода яһвл болна? – гиһəд, Түвшн сана алдтл:
– Би йовх гиҗ бəəнəв, – гиһəд, Өнрин көвүн келхлə, Өнрин бүсгə чочад, 

көвүһəн ширтҗ, көвүнəннь һараснь бəрəд:
– Хама йовх гиҗ бəəнəч, көвүм? – гив. Көвүнь:
– Йовсн улсин ардас некəд йовх гиҗ бəəнəв, тедниг яһв чигн зуурас эргүлəд 

ирҗ болх, – гиһəд, экəн ширтҗ бəəв.
– Ю, яһлав, – гиһəд, Өнрин бүсгə көвүнəннь халхинь илҗ:
– Көвүм, геснчн туулад əрə ирҗч, бийчн эв уга бəəнə, нег ааһ халун юм чигн 

уусн угач, – гиһəд келҗ бəəв. Өнрин көвүн экиннь үгиг таслҗ:
– Меемə! Нутгин кесн ач-тусиг сəəнəр хəрүлх йоста шү. Бослһ һарһсн олн 

нутгин ач-тусиг яһҗ мартҗ оркхви? Эн өдр би цергəс яһад халгдҗ ирсмби? Булалһҗ 
орксн тер үкрəн яһҗ хəрүлҗ авсмби? Ноостинəс көлсəн яһҗ некҗ авсмби? Мана нег 
өрк əəл Ноостын дарлл мөлҗлəс яһҗ гетлҗ һарсмби? Олн нутгин бослһ һарһсна 
ач-тус эс ю? Эн өдр бослһ кегсдин толһа һазрт унх гиҗ бəəх цагт медҗ бəəһəд яһҗ 
бəəҗ чадхви, хоолар яһҗ хот орхви? – гив. Тиигəд Өнрин бүсгə толһа докҗ бəəв. 
Тиигхин тенд Шура йовхар бəəв.

– Эгчə! Тана көвүнə келснь зүүтə, иим олн күүнə толһа чавчгдх болҗ бəəх 
цагт бидн яһад санамр бəəҗ чадхви? Дү мини, би чамаг дахад йовсв. Би нег уда 
одсн һазр билə, баһ хатыг дахад би хойр уда хот балһснд одсн юмн. Би замиг сəн 
меднəв, Һалдна хань Турсна гериг чигн би олад одҗ чадхв, би йовсв, – гив.

– Шура, эгчə! Би чамаг дахад йовсв, – гиһəд, Чолунбат келв. Өнрин көвүн 
зерглҗ зогссн Чолунбатын толһаг илҗ: 

– Чолунбат-а! Чамд йовҗ болшго, наснчн баһ. 
Тиигəд Шура болн Өнрин көвүн хоюрн йовх болв. 
– Шура, кукн, чи шинəс мөр тоххнь керг уга, мини унҗ ирсн тер мөриг унад 

йов, – гив.

Дөрвн

Наласн ик хотын зүн захин нег нəрн һудмҗар1 нег күн алхлн одҗ йовла, 
тернь Һалдн билə. Холын баран тасрад, харңһу бүрүл болҗ орксн цаг болхас хүвлҗ 
хувцлсн Һалдниг анд хань чигн үзв, таньшго болҗ. Яһад гивл – толһаһан цаһан 
альчурар тəрəчн күншң бооҗ оркҗ. Харвтр китд күрм өмсч, бичкн севг тохалдҗ 
авсн бəəҗ.

Һалдн гертəсн һарад йовсн өдртəн гүүлгəд бəəҗ, анд Турснад ирəд хонсн 
санҗ. Маңһдуртнь Турснас мордҗ гүүлгсн кевтəн хотд бəəсн Турсна ахинд сө 
ирҗ. Өрүнəс ора күртл кедү хүвлҗ йовад, зулҗ ирсн амбн хама бəəх ю гиҗ бəəхиг 
чимəлн нег кесг анч олв. Хуучн таньлан Ли модчиг сурглн хəəҗ, җанҗн яамнд мод 
кеҗ бəəхинь медв. 

Һалдн тиигəд одҗ йовхдан: «Ли модчин гер хорань эн нəрн һудмҗин барун 
үзүртнь бəəх, барунаснь тоолхла, хойрдгч үүдн болна. Эмəлтə мөрн əрə багтад 
одмар бичкн үүдн билə. Бүсгəнь моңһл күн гинə, һанцхн күүктə гинə, энд нүүҗ 
ирəд, тавн -зурһан җил болҗ бəəдг чигн. Гертнь моңһл күн ирхлə, моңһл келəр 
күүнднə гинə. Уг бəəсн тер нутгин күрəһин сүмиг багшлад бəрүлсн санҗ. Энд чигн 
нертə сəн модч гинə, – гиһəд, эн өдр олҗ соңссан бодҗ йовв. – Ли модч намаг үзəд 
таньх болву? Мини нүдн яһҗ сохрсиг соңсад, икл хорслта бəəсн эс билү. Хөр күрəд 
угав гихлə, итклго, намаг тиим дүңгин турта бүдүн бəəхд соньрхҗ бəəсн эс билү? 
– гиһəд бодҗ йовв. – Би алдлго таньхнь маһд, өндр хамрта, оңкр гүн нүдтə, күрң 

1 Һудмҗар – уульнцар.

улан чирəтə, тогтун бəəдлнь нүдндм тодхншң эс бəəнү? – гиҗ йовв. – Мини ирсн 
учр, кесн керг-үүлиг соңсхларн, əəҗ чочад, цааран зəəл гих уга бəəх! Мана күр
д бəрлһ кеҗ бəəхд, замчар ирҗ хот будаһинь кеҗ өгч бəəхд Ли модч намаг магтдг 
эс билү. Ном бичгтə, авъяс билгтə, һартан өөтə сəн залу чигн гиҗ магтад, китд кел 
зааҗ өгдг эс билү. Тиигхдəн сөөднь тер хаҗудан дуудҗ авад, үлгүр, тууҗ келҗ өгдг 
бəəсн. Көөркү, түүнə үзсн зовлң бас баһ биш, баһдан өнчн хоцрад тенсн күн. Эцкнь 
эрдм номта күн гидг, Илин бослһин кергт орлцад алгдсн гинə, – гиҗ бодв. – Тиим 
зовлңд учрсн күн болхас мини бослһин кергт орлдсиг соңсхларн, чочҗ гемшəшго 
биз, – гиҗ бодв. Тиигхин тенд Һалдна сананд Ли модчин келҗ бəəсн үг орв. Ли 
модч кедү җил өмн кедү кү дахулҗ одад, амбна яамниг багшлн бəрүлҗ бəəхдəн: 
– Юн гидг эрк зорһви1? Иим нег тал нутгин уулын белд шин кевин яамн бəрүлҗ 
бəəнə, чолун көк буһш бəəтхə, шавр кевиг чигн кевлҗ үзəд уга малч күүһəр нухулҗ, 
кев цокулҗ, буһш түлүлҗ бəəнə. «Шаавр күнд болхла, ишкə һасн һазрт һуур орна 
гидг эн  гиҗ», – Көкə көгшнə келснь орта үг чигн, – гиһəд келдг бəəсн. Ла нухҗ, 
кев цокҗ, шал татҗ, буһш болһҗ бəəснь – цуһар гилтə альва сумнас алв күлəҗ 
ирсн яду малч улс чигн. Үн көлсинь өгхнь бəəтхə, идх күмсинь чигн өгдго чигн. 
Өдр бүр Тайг Харин маляд учрдг юмн чигн, тиигəд амбна эн яамн күүнə яс, махар 
кермлгдҗ, күүнə көлсн, цусар бəрүлгдҗ бəəх юмн, – гиһəд, толһаһан зəəлəд суудг 
билə. Шуран күргн Цевгин үклиг соңсад, Ли модч уурлҗ: – Иим хорслта кергиг 
үзəд бəəҗ чадшгов, эндəс зəəлҗ йовнав, – гиһəд йовхар бəəхд: – Ли модч, та бичə 
тиигтн, та йовв чигн бас нег модч олҗ ирəд келгнə, – гихлə, Һалдниг ширтҗ, толһа 
доксн санҗ. Һалдн эн күртл бодҗ йовад, генткн күүнə бəрклсн ду соңсч чочад, 
доран зогсв. «Ямр җигтə дунви? Күүкд күүнə дуншң, – гиһəд, өмннь кедүн алд зəəтə 
харлҗ бəəсн түлкц кермиг ширтҗ: – Харңһу бүрүл күн уга һудмҗд яһад күүкд күн 
бəрклдви? – гиһəд, Һалдн хурдлад одв. Хурдлҗ гүүсн кевтəн Һалдн түлкц кермиг 
эргəд одхла, һудмҗин хөөт талд нурңха му керм үзгдв. – Җигтə му дун эн му керм 
дотрас һарсншң эс болву? – гиһəд хəлəҗ бəəтл, җигтə дун тер му кермəс бас һарв. 
Һархдан бүтңһүшң һарв. – Нег учр бəəдг чигн», – гиҗ бодад, Һалдн үкс одад, му 
керм деегүр өкəҗ хəлəв. Юмн эс үзгдхлə, му кермин нег сетркəһəр һəрəдəд, дотрнь 
орад одхла, му кермин нег булңд кесг хар бара барлзн үзгдв. Өөрдəд одхин зуур 
му əмтдин негнь Һалднд хагдн ирв. Һалдн барун һарин альхна ирəр докад оркхла, 
му əмтнə өргəд ирсн утхнь өсрəд холд унв, барун һарин һуурнь тас цокгдад, əмн 
уга болҗ доран эвклдəд одсншң болв. Му əмтдин бас негнь хагдад ирснд Һалдн 
ишклəд хол көлврүлҗ оркв. Һалдн тиигəд хойр му əмтиг цокҗ кевтүлəд, кермин 
иргд ирхлə, таһарт2 нег юмн көдлҗ бəəв. 

– Юнви? – гиһəд Һалдн татҗ сүүвдəд, кермин һаза авч одад тəəлəд үзхлə, 
дотрнь нег күүкн бəəсн санҗ. – Нернчн кенви, яһад иим учрлд учрвч? – гиҗ китд 
келəр сурв, дəкəд уйһр келəр сурв. Тиигəд хəрү ду эс һархлань, Һалдн: «Энчн келн 
уга əмтн санҗ ю? Энүг ю кехəр сумлд дүрəд авч йовхви?» – гиҗ бодсар һарин 
күлəһинь тəəлəд оркхла, тер күүкн амнасн нег юм татад авв. Тиигəд Һалдн күүкнə 
амн бөглəтə бəəсиг медв. 

– Көөркү, бичə ууль, нернчн кенви? Герчн хамави? Гертчн күргҗ орксв.
– Эн нəрн һудмҗин барун үзүрт бəəнə, мини нерн Ши Ю Ми, нег күүнəс авцан 

некҗ одад хəрҗ йовлав.
– Чини тенд Ли модч гидг күн бəəнү? Бүсгəнь моңһл күн.
– Бəəнə, танд би зааҗ орксв.
– Ли модч ода гертəн бəəнү?

1 Эрк зорһви – эврəһəрн боллһн.
2 Таһарт – мишгт.

– Би һарч йовхд ирəд уга билə.
– Хама, ямр һазрт аҗлҗ бəəхви?
– Җанҗн яамнд мод кеҗ бəəнə. Ли модчиг таньну та?
– Таньна. Кедү җил өмн мана амбна яамниг багшлн бəрүлсн юмн.
– Та моңһл күн ю?
– Тиимə! Би моңһл күн.
– Тана нерн кенви?
– Мини нерн ю? – гиһəд, Һалдн бодс гиҗ авад: – Мини нерн Һалдн, күрəһин 

ик ламд шев бəəсн зарц гецл билəв. Би теднə хот будаһинь кеҗ өгч бəəхд Ли модч 
намаг сəн үзҗ, Ши Ю лам гиҗ дууддг бəəсн. Мод кех урллһан зааҗ өгдг бəəсн, – 
гиһəд келҗ бəəхднь Һалдна аврҗ авснд таалрхҗ йовсн Ши Ю Ми:

– Би болвл, тана хəəҗ йовсн Ли модчин күүкн болна, – гив.
– А, тиим билү! Ли модчин күүкн билү чи? Һанц күүктə гиҗ эс билү, тернь 

чи билү?
– Тиимə! Мини эцк эк хойр намаг əмншң үзҗ, цецгəшң хəəрлдг юмн. Эн өдр 

намаг эрлгин һарас аврҗ авсн тана ачиг тедн яһҗ мартхви? – гиһəд, кедү җил өмн 
болсн нег үлгүриг Һалднд келҗ өгв: – Нег күүнə сəəхн күүкн бəəҗ. Тер күүкндəн 
эцк-экнь ик хəəртə болхас күүкнлəһəн əдл хəəртə үзгдсн сəн күргнд мордулҗ өгнə 
гиһəд, күүкəн арвн нəəмн нас күртлнь гертəн бəəлһҗ бəəсн санҗ. Нег ора бүрүлин 
баргт күүкнь һарад хəрҗ ирҗ уга. Тиигəд эцк-экнь көл болад күүкəн хəəсəр өр 
цəəлһв, күүкнь тиигəд һазрт орҗ одснь чигн, теңгрт һарч одснь чигн медгдшго, 
чиг-чимəн уга болҗ. Һар тату яду күүнд уульҗ һаслхас оңдан ямр арһ бəəхви? Экнь 
уульҗ һаслҗ бəəһəд, өвчлəд нас барв. Эцкнь тенəд йовсн санҗ. Хөөннь соңсхла, 
тер күүкиг му күн булан авч одад, хол һазрт, нег яңхна һазрт хулдҗ өгсн санҗ. 
Тер күүкн яһҗ нар үзҗ күн кевтə əмд бəəсмби? Эн өдр əрə мөч та учрад, намаг 
аврҗ эс авсн болвл, мини учрл бас тиим болх эс билү? Хəрнь, һəəвһə сəн санҗ би, 
– гиҗ келəд уульв. – Мини өвк аав аль кезəнə Илин бослһд орлцсн болхас мини 
эцкин баһднь алгдҗ. Тиигəд мини эцк хар баһасн өнчрхин зовлңгиг цадтлан үзҗ, 
һуульһнчар тенҗ йовад, нег модчин герт бəəҗ, һар зуур заргдҗ, тендəн сəн үзгдҗ, 
модчас һарин эрдм сурч. Хөөннь тер модчиг дахҗ Моңһл нутгт одҗ, тендк күрə, 
киидин сүм суврһ болн хүвин гер бəрҗ йовад, көл ишкəд, мини экиг авсн санҗ. 
Мини эк болвл – экəн дахҗ йовсн эцк уга өнчн күүкн санҗ. Экнь хөөннь мини 
эцкиг сəн көвүн санҗ гиҗ үзəд, күүкəн мини эцкд өгч. Мини эк олн көвү, күүк 
һарһсн болв чигн, тогтсн уга санҗ, тиигəд намаг һарһх цагт Тогто гиҗ нер тəвҗ. 
Тиигəд мини эцк эк хойр ода күртл намаг Тогто гиҗ дууддг. Ши Ю Ми гисн мини 
китд нериг энд нүүҗ ирснə хөөн китд ном заасн багш тəвсн нерн, – Ши Ю Ми эн 
күртл келҗ ирəд, үгəн хүврүлəд: – Көөркү, эцк эк хойрм намаг яһҗ одв гиһəд, сана 
амр уга бəəх. Аюлас əрə мөч аврсн таниг үзвл, кедү чинəн ик байрлх болв! Эн өдр 
əмндм орсн тана ачиг би насндан мартшгов, – гиһəд, Ши Ю Ми күүкн келҗ йовхд 
Ли модчин урд келҗ бəəсн үг Һалдна сананд орад: «Ши Ю лам, чи лам болхан 
бəəһəд нанд күргн болну? Тогто гисн күүкəн өгəд, күргəн кеҗ авсв би», – гиҗ 
бəəснь бодгдад, инəднь күрч йовв. Тиигхд Ши Ю Ми:

– Тана нер болн тана кеҗ йовсн кергиг би тана дəəснəс соңссн билə, – гихд 
Һалдн алң болад:

– Ши Ю Ми! Юн гинəч? Мини дəəсн кен санҗви? – гихд Ши Ю Ми:
– Тана дəəсн ю?.. Кесг өдр өмн манад таньдго нег моңһл күн ирлə. Ирəд, мини 

эцкин мендиг сурла. Угтан таньл күншң Ли модч гиһəд келҗ бəəлə. Зуг мини эцк 
түүг таньдгошң бəəлə. «Намаг таньлго бəəнү? Мини нерн Арш болна, Ноост зəңгин 
күргн би. Тиигхдəн тана өмн ирəд бəəсн билəв», – гив. Теглг нурһта, үкр нүдтə хар 
күн, – гиһəд келҗ бəəхд Һалдн соңсчаһад:

– Ямр учрар ирҗ? – гихд:
– Цə ууһад, кедү цөгц əрк уусна дару тиигəд ирсн учран келсн юмн. Тер 

яамнан амбн эврəннь күчəр бəрүлсн гидгт герч бичг авхар санҗ. Тиигəд мини эцк 
түүнəс: «Яамнан амбн эврəннь күчəр бəрүлсн гиһəд герч бичг авхин учрнь юнви?» 
–  гиҗ хəрү сурснд Арш тер Җулһн Хар гидг күн əрвн согту бəəсн болхас амндан 
орсан келəд бəəв. «Мана амбн ода хотд нег ик байна герт бəəнə, ирəд сар болн гиҗ 
бəəнə. Яһад ирсиг танас нууһад ю кехви, орһад зулҗ ирсн билə. Мини күчəр əрə 
мөч гетлəд зулҗ ирлə. Учрнь – нутг түүг эсргүцəд, бослһ һарһсмн. Нутгин һарт 
орҗ одсн болвл, алҗ оркдг билə. Ода амбна нүдн, чикн, һар, көл болгсдын цугинь 
гилтə тедн алҗ тарасн бəəнə. Һалдн гидгиг та таньхнь маһд, нег нүдндəн хорһта 
гецл бəəдг эс билү? Терчн нег чөткр санҗ. Нутгиг тер чөткр эвдҗ көндəһəд, бослһ 
һарһсн юмн». «Түүнд күч күрч чадсн уга ю? Тиим ик амбн нойн бəəҗ бəəһəд, тиим 
нег гецлəс əəҗ зулсн ю?» – гиҗ мини эцк зөрүд сурснд: «Тер Һалдн гидгчн амр уга 
əмтн юмн, дөрвн эрин күчтə, дөчн эрин зүрктə күн, нег цагин үүлин үрəр буй болсн 
əмтн санҗ гинə, – гиһəд Ши Ю Ми келҗ йовад, доран зогсад: – Мини герин үүднд 
ирҗ орксн санҗ бидн, – гиһəд, хам хаасн үүдиг түлкҗ тəəлəд, Һалднд: – Ортн, мини 
гер эн, – гив. Үүдəр орад одхин тедүд күүкнəннь дууһар дотр герəс экнь һарад:

– Яһвч, кукн, яһад иигҗ саатсмби? – гиҗ сурхин зуур Ши Ю Мииһин ард 
зогссн өвəрц бүдүн күүг үзəд, ширтҗ бəəв. – Кен гигчви чи? Хамаһас ирсн əмтнви 
чи? – гитл, Ши Ю Ми:

– Меемə! – гиһəд бəрклəд одв. – Терчн намаг му күүнə һарас гетлгҗ авсн ачта 
күн болна, – гиһəд, эн оран учрлан келҗ бəəв. Һалдн инəһəд:

– Ши Ю Мииһин эк та болну? – гиһəд, нег таһар болн утхиг һарһҗ тəвəд: – 
Ши Ю Мииг эн таһарт дүрəд авч йовхар бəəтл, нанта харһц болад, гетлгҗ авв би…

– Меемə, намаг аврҗ авсн эн күн болвл – моңһл күн шү. Нернь Һалдн, мини 
эцкин магтҗ бəəсн тер күн шү. Эн ора мини эцклə уулзхар1 ирҗ йовх замдан намаг 
аврҗ авв.

Тавн

Хот балһсиг үзəд уга уулын малч күн базрин ик зелд2 ирхдəн чочҗ һəəхҗ 
бəəв. Ик хотын уутьхн зелин дундаһур хө, ямаг сүрг-сүргəр чөркүлн3 тууҗ, нүүрс 
дарсн4 мөрн тергн, үкр тергн болн нүүрс ачсн элҗгн цув чиклдн йовҗ бəəв. Ик 
зелин барун зүн хойр захин делгүрин өмнəһүр йовсн улс нааран-цааран сүлҗҗ, 
пүрвə һарг өдрин өрүһəр базр гидгнь иим үүмəн-дүүргəтə бəəҗ, үүрəсн цувҗ һарсн 
шорһлҗн мет цувлдна. Тер зуур күмн-əмтиг хойр залад, зелин һол дундаһур нег 
дүүз5 хар мөр татсн мухлг тергн дəврн өңгрҗ, хотхр, гүдгр6 дамта замд овхлзсн 
тергн деерк нойна толһа гидн-һодн зəəлгдҗ йовв. 

Зелин зүн талк һудмҗар эргəд, өндр ик үүдтə хорад ирҗ зогсв. Тергчн бууһад, 
баһ үүдинь секүлхəр одв. Тергчн нег кү дуудулад, дотр үүдинь секүлснд тергн 
деерəс һар һульхан7 өргəд, теглг нурһта, гилгр хар өңгтə күн буув. Цəəвр өңгтə 
ут цеңмнə хавтхас һар альчуран авад, көк дампр махлаһан хооран кеҗ оркад, нүр-
чирəһəн арчҗ, нəрн хар сахлан шувтрҗ бəəв. Түүнə барун нүднь хальршң, түүг 

1 Уулзхар – харһхар.
2 Зелд – базрт.
3 Чөркүлн – цувулад.
4 Дарсн – ачсн.
5 Нег дүүз – əдл өңг-зүстə.
6 Гүдгр – өөдм һазр.
7 Һульхан – түңгрцгəн.

əмтн Хар Багш эсклə Хальр Багш гидг юмн. Хар Багш болвл – җанҗна əмн бичəчнь 
бəəҗ. Эн өдр җанҗна тергнд сууһад, Маңһс амбндан золһҗ, нег керг зөвчлхəр ирҗ. 
Хар Багш байна гер уру одҗ йовхдан байна гермүдиг соньхрн хəлəҗ, ноһан ширəр 
ширдсн герин деевр болн һулзлсн терз, үүдиг үзəд: «„Темəнə идлһнд яман багтна“ 
гидгшң бахтҗ, байн гиҗ энүг келмəр бəəнə, эн хотд нертə ик байн гинə биш ю?» – 
гиҗ шимлдҗ йовв.

Көк шөргтə тагт деернь һарад, барун талан хандҗ, нүр үзгдм улан ширтə сал 
деегүр одҗ, ноһан болр бəрүлтə үүдиг татад, тоңшч ядн зогсч бəəтл, бас нег күн гүүҗ 
ирəд, Хар Багшас учринь сурҗ медснə дару тендəс цааран дахулн йовв. Хуучрсн 
нег герин үүднд ирəд, Хар Багш дотран: «Энчн байна хуучн герт орҗ суусн юмн 
ю?» – гиһəд, инəднь күрч, амнаснь үг һарм цацу, дахулҗ йовсн күн инəһəд:

– Иим герт суусн гинү та? Кедү өдр өмн хəəҗ ирсн болвл, та эн амбниг хəəһəд, 
һазр дорк герт ордг билəт. Сүүдрəсн əəҗ, сурмсгасн чочсн, зүүднəсн сеҗглəд, зовлң 
бодад үкҗ бəəсн амбниг яах юмби! – гиһəд инəв. 

Орн деерəсн сарвлзн босад ирсн амбниг үзəд, Хар Багш таньсн уга. Амбн 
өмннь одад: – Багш, та сəн бəəнү? – гиҗ мендиг сурснд Хар Багш тиигəд хəрү 
амринь сурв.

– Таниг үзəд таньсн угав, яһад иигҗ муурсмби та? Хуучта болсн ю? – гиһəд, 
өр өвдсн бəəдлəр ширтҗ бəəһəд бас: – Зовлң үзвү? Ода танд зовлң болмар юмн уга, 
җанҗна уучллыг олҗ, өршəл хəəрнднь күртх гиҗ бəəнəт, тана өргсн һуултын йосар 
таниг эсргүцəд, бослһ һарһсн улсиг дуудҗ оркҗ. Тедн дүргəд ирсн цагтнь нааран 
иртн гиһəд, харңһу герт дуудҗ орулад, ахлгсдын толһаг чавчад, танд өгхəр бəəнə. 
Бусдын1 ясинь хар герт əгрəхəр бəəнə, керг-үүл сансар бүтх гиҗ бəəхлə, бас ямр 
зовлң бəəнə, – гив. Хар Багшиг сандлд суулһҗ оркад, амбн: 

– «Цаасн кедү нимгн болв чигн, эс чичхлə – цооршго, күн кедү цецн болв 
чигн, эс келхлə – медшго» гинə. Мини толһад кедү чинəн һашун зовлң бəəсиг эс 
келхлə, та яһҗ медхви? – гиһəд, гүүнəр нег уда сана алдҗ оркад, үг, дунь тасрад, 
нүдндəн нульмс авад, дун уга болв. 

Тиигхин тенд аҗглҗ суусн Хар Багш мусг гиҗ киитнəр инəҗ оркад, захан ясч:
– Ай! «Сəн эм амнд һашун, өвчнд туста» гинə. Тана эн зөвүр ода деерəн һашун 

болҗ медгдҗ бəəв чигн, хөөннь сəəхн җирһлд хүврх юмн. Кедү өдр хашалгдҗ сууснь 
ик зовлң биш. Җанҗн таниг уснас салсн заһсн гиҗ эс бурушаву? Уснас салсн заһсн 
ямр болхиг та ода медсн биз. Та əрə мөлтлҗ гетлəд һарсндан тиигəд эн өдрин нариг 
үзҗ бəəх юмн. Түр зуурин хөрəнə2 зовлң үзв чигн, эн өдрин җирһлиг эдлҗ бəəнə. 
Ода та деед ик җанҗна уучллыг олҗ өршəл күртхəр эс бəəнү? Энүг та һашун гих ю? 
– гиһəд, Хар Багш инəһəд: – Тиигхдəн та баахн саатсн болвл, бослһ һарһгчдын һарт 
ордг санҗ. Ноост зəңг ямр болсиг та соңссн биз, тана авһ лам ямр болсиг та соңссн 
биз, теднə үзсн зовлңгар харҗ та ю чигн үзсн угат. Теднə зəрмнь əмəн алдҗ, зəрмнь 
нойнан татулҗ, зəрмнь бүсгəһəсн салҗ эс ю? Ноост зəңг генткн чиргдҗ одад, халун 
зуух мет бəəсн Тохан əəлд ноолгдҗ, кедү долан хонг зовлң үзҗ, җиврəн җулмалһсн 
шовун мет болад əрə һарч биш ю. Та бəргдсн болвл – уснд хайгдҗ, заһсна мең болх 
эсклə Харңһуд хайгдҗ, өтн хорхан зем болдг билəт. Мини иигҗ келсиг та итклго 
бəəнү? – гиһəд, һульхасн нег хүв зака һарһҗ умшв. Умшад, Хар Багш:

– Ямр санҗви? Мини келсн үнн санҗ ю? Ода та яһнат? – гиһəд, амбниг ширтҗ 
бəəв.

– Кен бичсн заканви? 
– Тана əмн бичəчəс оңдан кен болхви?

1 Бусдын – наадксиннь.
2 Түр зуурин хөрəнə – цаг зуурин хөрлһнə.

– Терчн нег эрдмтн күн юмн. 
– Тиим, «алтн элвг һазрт эрднь чолун чигн чолун болҗ үзгддг» юмн. Тана 

тер һазрт түүг та бичəч гиһəд, зарцин тедү керглҗ бəəҗ. «Алтн шорад даргддго» 
гидгшң тер ода эрдмəн һарһад, танд ик тус күргҗ бəəнə, түүнə кеҗ бəəсн туснь 
мартгдшго юмн, та медҗ бəəх биз. Бослһ һарһгчдыг церг һарһад бəрүлҗ болшго, 
бөөснд утх һарһҗ гидг му нерн болна. Тиигхин ормд хоосн идшəр ноха дууддг арһ 
автн гисн җанҗна зааврар би түүнд хойр хүв зака бичсн билəв. Нег хүв закаг би 
эврə нерəр бичсн юмн. Бас нег хүв закаг би Һалдна нерəр бичсн юмн. Хойр закана 
учр-утхнь барг əдл, – гиһəд келҗ бəəхднь амбн инəҗ бəəв. 

– Тиим арһ авснь үнəртəн мергн бəəнə, җанҗн үнəртəн мергн цецн санҗ. 
Ик церг һарһсн болвл – негнд, нутг үргҗ чочх билə; хойрт, бослһ ахлгсд зулҗ, 
дахгсднь бəргдх билə; һурвнд, бөөснд утх һарһҗ гидг му нерн болх билə. Җанҗн 
нойн үнəртəн сод1 мергн санҗ, – гиһəд бишрн магтҗ бəəхд Хар Багш мусг-мусг 
инəҗ:

– Тер арһиг җанҗн сүвлҗ һарһсн биш, – гихлə, амбн:
– Тиигəд кен ухалҗ һарһсмби? Та ухалсн ю? – гиһəд, багшиг ширтҗ бəəв. 
– «Алмс – эрднь чолунас, арһ – ухан эрдмəс» гидг эс билү! Мини илгəсн хойр 

хүв закаг авад, хөр һару күн дүрглəд аашна. Һалдн энд бəəх болхас Сəнбайр көгшн 
дахулҗ аашна. Хот базрин захас тосч авад: «Көөркс мини, күргəд ирсн ю?» – гиҗ 
келəд, харңһу гертнь хөрҗ оркх юмн. Һалдниг бас һартан орулҗ авхнь – амрхн, – 
гиһəд инəв. – Тер цагт тиигəд та мөрнəннь саңнад нар тусхаһад, сəəртнь сар тусхаһад 
одсн тер өдр тана ки мөрн улм сəəхн киисч, тана кишг-буйн улм ик делгрх болна. 
Тиигəд хəрсн цагт мөңгəн өврлҗ ирх күн, агт мөр, атн темəһəн көтлəд ирх хань 
хамсһатн улм олдҗ, кедүкн өдрин дотр һарһсн һаруһан олад авч оркнат, – гиһəд, 
Хар Багш инəхлə, амбн бас дахад инəҗ бəəв. Цеңмнə өрчин хавтхас янҗур тəмк 
авад, амбнд негиг яңнҗ татулв. Бийнь негиг татҗ, тəмкин көк саарл утаг мантулҗ 
оркад: – Ай, амбн, «шилтəн уга буйн уга» гинə, тана эн удаһин учрл – тана өөдлхин 
шилтəн болҗ! Иим учрлд учрснго болвл, җанҗн нойна иим өршəлд яһҗ күртхви! 
Яамнд дурарн орҗ, җанҗн нойна бийтəнь дурарн баралхҗ, седклин үгəн дурарн 
медүлҗ, иигҗ өгтн, тиигҗ өгтн гиһəд, үг залһҗ өгдг биднə завшан чигн ирəд уга 
билə. Та бəəтхə, Илин тавн əəмгин моңһлын ик нойд җанҗнд орхла, келс гисн үгəн 
мартҗ оркдг бəəсн, – гиһəд келҗ бəəхднь амбн бий седкл таалрхн бардаҗ, хамрнь 
сартаҗ одсншң бəəв. Мөңглсн хар чагчан зүлгҗ бəəһəд: «Татлһин күчн эс болв? – 
гиһəд, эврəн эрк уга сана алдҗ: – Кедү арвн лаң алтн, кедү зун йөмбү эс ю? Амр 
ю тер? Тиим ик алтн мөңгəн ачад одсн болвл, Зууһин Дала Лам чигн гисн өршəх 
билə…» – гиҗ бодв.

– Танла зөвчлəд ир гиҗ җанҗн нойна заксн хойр зүүл керг билə, – гихлə, амбн 
чочад, Хар Багшиг ширтҗ бəəв. – Икднь чадсн эр болхас баһднь ядҗ керг уга, «мах 
ишксн күн һаран долах йоста» гинə, кергинь экнəснь авад, тана талд үг келҗ, тана 
керг сəн болхд күч һарһсн олн баһ нойд бəəнə, тедниг хоосн хайҗ болшго гилə, – 
гиһəд келҗ бəəхин тенд амбна шинкн бардм гиҗ бəəсн седклнь киитн усна өсргт 
царцад одсншң болад одв. Маңнань атыс гиһəд, күмсгнь буугдс гиһəд одв. Мөңглсн 
хар чагчан зүлгҗ илхəн мартҗ, цəəвр нүдəрн Хар Багшиг авад идҗ оркм болв:

– Бас дуту чигн ю, батхнас олн баһ нойдын алинь цадхҗ туршхви, – гихд Хар 
Багш:

– Икд чадсн эр болхас баһднь бичə даңдтн, – гиһəд келҗ бəəтл, амбн үгинь 
таслад:

1 Сод – хамгин.

– Баһнь гихдəн кедү баргин юмн кергтəви? Цаһан өөкəн бархдан күрв би, шар 
чимгəн чилəхдəн күрв би, – гихд Хальр Хар Багш мусг инəҗ оркад:

– «Моһаг һурв əңглн керчв чигн, нег əңгнь гүрвлгин чинəн болна» гинə. Тана 
ил бəəсн цаһан өөкн, шар чимгн баргдсн болв чигн, далд бас тер кевтəн бəəнə. Зун 
цар, зун мөрн, хойр зун ирг хөөнə мөңг авч биш ю та, терчн тана малын нег җилин 
төлд күршго! Җа, амбн, тиимхн юмнд бичə ядтн! Бас нег зүүлиг гивл, – гиһəд келҗ 
бəəхд амбна атыс гиһəд одсн чирəнь тиниҗ, буугдс гиһəд одсн күмсгнь секгдҗ, өңг 
зүснднь байрлсн илрл тодрв. Амбн:

– Тиигəд би җанҗна хадм эцкнь болҗ оркдг болвл, баһ зергин нойдт татлһ 
өгəд ю кенə би? – гихд Хальр Хар Багш инəһəд:

– Сəн шовун гидг җиврəр нисəд, сүүлəрн буудг юмн. Танд җивр, өдн бас 
кергтə болна, – гив. 

Зурһан

Оһтрһуд өөд хагдн тунрсн орг саарл тоосн болвл – олнд нер туурсн тəəһн 
күрңгин тоосн билə. Тəəһн күрң туг сəəхн сүүлəн ки өргəд, тасм болҗ сунад гүүҗ 
бəəхднь дуң бүрə хамраснь хүүгсн киид өлң өвсн хойр талан ярдҗ, болд дөрвн 
турунднь асг1 чолун таш-таш цацгдҗ бəəлə. Зуур харһлдсн зеерң туула мет торлзн 
зəəцҗ, өндр боһнь адргнь эрлзн хоцрҗ бəəлə. Гүүх дутм халмсдг тəəһн күрң 
толһаһан хая-хая севҗ, уудан генткн-генткн көм-көм дарҗ йовв.

Тəəһн күрңгин хурдар одҗ йовсн Һалдн хойр ханцан тохадан һарһад шамлҗ, 
улан иштə маляг барун һарин һууртан өлгҗ оркҗ. Һалдн тиигəд гүүлгҗ бəəхдəн: 
– Хашң хар мөриг даванд күрглго күцəд одҗ эс чадхла, Һалдн нерəн алдый, хар 
зулһниг көм татҗ, эмəлин бүүргт авч эс чадхла, баатр нерəн алдый! – гиһəд таңһрглҗ 
йовв. Ик хотд одсн Һалдн ода эн көдəд довтлҗ йовхнь ямр учрви? Түүнд иим нег 
бачм керг учрҗ.

Өңгрсн ора Ли модч гертəн хəрҗ ирəд, хəəртə күүкнь гертəн ирсиг үзəд 
байрлснла хамт Һалдниг үзəд бас байрлв. Тиигхин дару күүкнь Ши Ю Ми эцкдəн 
эврəннь учрсн учрлан келснд Ли модчин нүднь бүлт өсрн алдад:

– Тиим хойр эрлгин уутас əрə мөч гетлгəд авчч, – гиһəд, Һалдна һариг бəрҗ: 
– А, көөркү Һалдн мини, чини эн ачиг би яһҗ мартхви? Яһҗ хəрүлҗ чадхви? Орин 
һанц хəəртə күүкн үрим эрлгин һарас гетлгəд авчч, энчн керг деерəн бидн нег өрк 
əəлиг үклəс гетлгҗ авсн керг юмн, – гиһəд уульн бəəҗ келҗ бəəв. Тиигəд Һалдн 
тенд гиичлгдəд хонв. Тер асхн Һалдна ирсн учриг соңсч медəд, Ли модч толһаһан 
докҗ: – Чини керг-үүлд туслхин төлə əм цүлн зүткнəв, – гив. Маңһдуртнь Ли модч 
цə уусна дару Һалднд:

– Чи энд күлəҗ бə, би одад лавта нег анчинь авад ирсв, – гиһəд һарв. Ли модч 
йовсна ард Һалдн күүнə көлəс зəəц бəəхəр Ли модчин мод кеҗ бəəсн герт орад, Ли 
модчин харулдад дуту орксн модыг харулдҗ бəəхднь Ли модчин келҗ өгсн кергүд 
бодгдв. «„Геснь цадв чигн нүдн цадшго“ гидг тер, тиим ик татлһ авч бəəһəд бас өг 
гиҗ. Ода Маңһс амбн яах болв? Нутгт кү эс йовулхла, эндəс түүнд ода юн олдхви! 
Му йорта керг, алтн мөңгинь авсар барлго, элəд күүкəн өгтхə, баһ хатн кеҗ авнав 
гиҗ биш ю! – гиһəд, Һалдн толһаһан зəəлҗ бəəтл, арднь нег юмн сарвс гиһəд одв. 
Чочад, ардан эргҗ хəлəхлə, арднь дүүрң һарсн сар гимəр нег сəəхн күүкн инəмсклн 
маасхлзҗ зогсч. – О! Ши Ю Ми гидгчн иим сəəхн күүкн санҗ шү! – гиһəд, Һалдн 
нүдндəн итклго бəəхшң хəлəҗ бəəв. 

1 Асг – хадын.

Өмн ора сумл дотрас татад һарһҗ авхдан харңһу болхас түүнə ямриг Һалдн 
оварсн уга. Гертнь авч ирснə хөөн эк-эцклəнь күүндҗ бəəсн болхас бас оварснго 
билə. Ботхн хар нүдн, харада хар күмсг, мөглгр сəəхн хамр, мөрл цаһан шүднь 
Һалдна нүдиг булаһад бəəв. Иигəд Һалднд бас нең  бүлəкн медгдҗ бəəв.

– Көлрҗ оркҗт, – гиһəд, окн һарин ке хатхмр альчуран һарһҗ өгхлə, Һалдн үкс 
авсн болв чигн, нүр-чирəнь халад одсншң болв. – Һалдн ах, амрлт автн, – гихлəнь, 
Һалдн кезə хөөннь əрə гиҗ олад келсншң:

– Үүдəд1 кеҗ бəəнəв, – гив.
– Модч күн бəəҗ биш ю та? – гиһəд, харулдсн модынь авад үзҗ бəəхд Һалдн 

инəһəд:
– Тиигҗ келхин арһ уга, харулыг яһҗ бəрхəн чигн медлго бəəх керг, – гихд 

окн:
– Наадн биш, сəəхн ө уга харулдҗ биш ю та, – гив. Һудыһад көлсəн арчҗ 

бəəсн Һалдн генткн сана авч: «Яһҗ бəəсм энви? „Дəəнд көөгдҗ йовад, ялм көөҗ“ 
гидгшң тенүл, сохр би эн күүкнлə юн гиҗ күүндх юмб? Барган меддго əмтн билү 
би», – гиҗ бодад, нүр-чирəнь чикн күртл улаҗ одв. Тиигх дутмнь һацсншң Ши Ю 
Ми бас:

– Һалдн ах-а! Эн өдр өнҗҗ бəəхəс хувц-хунран уһалһад автн, – гихлə, Һалдн 
сандрн һаран саҗҗ:

– Өнҗшгов, үдин хөөн йовнав, – гив.
Ши Ю Ми бас:
– Һалдн ах-а! – гиҗ оркад, Һалдна хаҗуһар өңгрҗ одад, терзин нүкəр һазаран 

хəлəв. Ардан эргҗ, һар дайлҗ, Һалдниг дуудв. Һалдн алң болад, өөрнь күрəд одхла, 
Ши Ю Ми терзин нүкиг Һалднд өгч хəлəлһəд:

– Тана келҗ бəəсн Хар Җилһн мөн ю? – гиҗ сурв.
Һалдн:
– Тер мөн, Хар Җилһн гигч тер, – гив. Тиигəд терзин нүкəр хоюрн хəлəҗ 

бəəхд Һалдн Ши Ю Ми хойрин халхнь бүр өөрдҗ одсн билə. Тер хойрин зүркнə 
цоклтнь нег-негндəн соңсгдҗ бəəхшң бəəв.

– Ши Ю Ми, – гиһəд, Һалдн хəлəҗ бəəхд Ши Ю Мииһин өңгнь улм сəəхрəд, 
улан, цаһань йилһрм болҗ одсншң болв. – Чи одад аҗглад үз, юн гиһəд танад 
ирсинь чигн, келсн үгинь сəəнəр тогтаһад ав, – гив. Ши Ю Ми күүкн җа гиһəд 
һарх гитл Һалдн дуудҗ авад, хойр том һаран ээм деернь тəвəд: – Танад əрк бəəнү? 
Əрк бəəвл, тер зольгт кесг цөгц əрк уулһад орк, амнь тавта халхла, дотркан һарһҗ 
чальчх болна, – гиҗ закҗ келəд, Ши Ю Мииһин ардас үүднə заагар шаһаҗ хəлəһəд, 
күмсгнь буугдҗ, урлан зууҗ зогсв. 

Кесг удсна хөөн Ши Ю Ми орҗ ирв. Орад ирсн Ши Ю Мииһин һараснь татн, 
нег ширəд зерглҗ суув. Ши Ю Ми эврəн эрк уга ардан нег хəлəҗ оркад, улм өөрдҗ, 
барун ээмəн Һалдна зүн тохад хашч сууһад, соңсч ирсəн келв. 

– «Ли модч одак бичгəн белдсн ю?» – гиҗ тер сурв. – «Ямр бичгви?» – гиһəд, 
мини эк хəрү сурхла, – «яамнан мана амбн эврəн күчəрн бəрүлсн гиһəд нег герч 
бичг өгдг болсн билə», – гиһəд, тер хуухан мааҗҗ суув. Тиигтл би тана закҗ келсн 
йосар кесг цөгц əркиг дараһар уулһад оркснд Хар Җилһнə амнь халад, тер эклəд 
бурв: «„Мөңгн цаһан, нүдн улан” гидг санҗ, эгчə! Авх дутм нүдн цаддго юмн чигн. 
Җанҗн нойн бас өг гиҗ, икднь чадсн күн, баһднь бичə яд гиҗ, түрүн өгсн алтн 
мөңгнə һурвна негн баргта юм өг гиҗ гинə. Тиигəд мана амбн уульҗ бəəнə, намаг 
нутгт йовад ир гиҗ бəəнə, нутгин баячуд, нойдас, өөр дота тоотас баахн туслмҗ 
олад ир гинə…» – гиһəд, Ши Ю Ми келҗ бəəтл, Һалдн үкс гиһəд Ши Ю Мииһин 
һарас бəрҗ, кезə йовдг чигн гиҗ сурв.

1 Үүдəд – уудьврта болад.

Һалдн эн күртл эргцүлн бодсар нег ирмəг деер һарад:
– А, тенд киитн булгин усн бəəдг чигн, – гиһəд, тер талын ноһарҗ бəəсн өвсиг 

үзəд, тəəһн күрңгин җолаг сулдхн одҗ бууһад, киитн булгин уснас цаңһан хантл 
ууҗ, мөрəн бас услҗ авв. Тиигəд мордхин зуур Һалдн һазрас янҗур тəмкин гер 
олҗ үзəд: – Энчн хəр улс иим үнтə тəмк татдг болҗ орксн билү? «Нойн дахгсдын 
гесн цадхлң» гидг эн билү? – гиҗ инəднь күрв. Тиигəд аминь секəд хəлəхлə, дотр 
нүүртнь хорһлҗн биирəр татлн бичсн арвн кедү күүнə нерн бəəҗ. Умшад үзхлə, 
цуһар баячудын нерд санҗ. Нер бүр дорнь эдү-тедү то зургдсн бəəҗ. – Тер тоотас 
эдү дүңгин юм өгтхə гиҗ сурсн то чигн, – гиҗ бийнь бийдəн келəд мордв.

Тиигхин тенд Хар Җилһн:
– Чаңһ йовв чигн эн сө күрч чадх угав, маңһдур өдрəр бас күрч чадх угав, – 

гиһəд, хашң Харан дəвсəр одҗ йовхин зуур нөөрмүлəд, толһань унҗр-санҗр гиҗ 
йовв. Тиигҗ йовхдан тер иим нег зүүд зүүдлсн санҗ: амбнд селвг, тус кеҗ өгсн алтн 
мөңгнь – тулм-тулм, шууда-шууда1 дүүрч, түүгəн дааһад мөрнд һанзһлҗ чадлго икл 
зовҗ бəəнə…

Хар Җилһн генткн сергəд, көлсəн арчҗ, зүүдəн бодад: «Мини үүл бүтдг 
чигн, хөөннь амбна өршəлд күртəд, нег юмн болдг санҗв, – гиҗ йовв. Тиигҗ йовад 
ардан хəлəхлə, тоос мантулад, нег мөртə күн аашхнь үзгдв. – Энчн кен билə? Эн 
замар йовдг күн дими уга билə, – гиһəд, зүркнь кирд гиһəд одв. Тиигəд Хар Җилһн 
сандрн хашң хар мөрəн то уга малядҗ товрулад, хойр үзүр эргҗ одад, дəкн ардан 
нег хəлəҗ: – Би яһҗ йовсм энви? Һалдн яһад ирх юмб? Хот балһснд ирҗ гиҗ бəəсн 
эс билү? Мини замд һарад, энүһəр одҗ йовхиг тер яһҗ медхви?» – гиҗ бодад, ардан 
нег хəлəхлə, тəəһн күрңгин довтлһн мөн болҗ үзгдв. – Һалдн мөн чигн! – гиһəд, бас 
нег үзүр эргҗ одад, зулҗ гетлшгоһан медҗ оркад, мөрнəсн өсрҗ бууһад, хад өөд 
əврв. Зуг үүд-түүд күрглго Һалдн күцҗ ирəд, мөрнəсн өсрн бууҗ некн одв. Му һар 
бууһан үзүлн:

– Һалдн-а! Əмнчн хəəртə болвл, нааран бичə йов, цааран одад, мини тер мөрəр 
олз кеһəд од, – гиһəд бəрклхд Һалдн:

– Ода мини арвн саврас гетлəд одҗ чадх угач! Теңгр бурхн чамаг нанла 
учрулҗ! Эн өдр үүлин үрəг чини эн эҗго уулд үзүлəд, керə, шаазһан мең кенəв! – 
гиснд Хар Җилһн чичрҗ бəəһəд, һар бууһан хойр уда буудв. Зуг Һалдн йовсн кевтəн 
инəсəр одҗ йовв. Һалдн седклдəн: «Чини тер хар төмриг Балдн чигн керглəд, тус 
һарснго юмн эс билү»,– гиҗ бодв. Хар Җилһн сандрн цаарлад, нег керцəр орад одв. 
Ардаснь некəд, нег хадын орад һарад ирхлə, Хар Җилһн харан-баран уга одҗ. Атн 
темəнə бөкшң сертəҗ бəəсн кесг шовһрин хойр накуг хəлəҗ: – Барунарнь давад 
одсн болву, зүүнəрнь давад одсн болву? – гиһəд, алң болад зогсч бəəв. – Үнгн мекч 
зольг билə, буцад одву? – гиҗ хадын көмсг уру одад нег хəлəв. Тендəс гүүсн кевтəн 
барун накуд һарч одад, өвдгцə өндр урһсн өвснд мөр ул хəлəһəд медлго бəəв. – 
Җигтə юмн! Түүгəр давад одсн ю? – гиҗ зүн наку тал гүүв. Гүүсн кевтəн зүн накуд 
һарад одхла, күүнə йовсн мөр өвдгцə өндр өвснд ил бəəҗ, зүн хəврһ таларнь одхла, 
Хар Җилһн нег зураһар урудн йовҗ йовхнь үзгдв.

– А, чи иим үнгн санҗ! Намаг төөрүлҗ оркад, тəəһн күрңгиг унад зəəлс гиҗ 
бəəнү чи? Чи үнгн болвл, би бүргд, мини арвн саврас гетлҗ чадшгоч! – гиһəд, уулас 
һульдрсн чолуншң орад одв. Хар Җилһн ардан Һалдниг нег хəлəҗ оркн: 

– А, чавас, ааһ цусм энд асхрдг болсн ю, атх ясм энд əгрдг болсн ю? – гиҗ 
уульңнн бəрклəд, эрс һаңһн хадыг хəлəҗ: – Эр залуһин үкл эрм цаһан көдəд, – 
гиһəд, хадд əврн давшв.

– Хə, Арш! Əмнчн хəəртə болвл, зогс! Əмндчн хор күргх угав, амн һурвн 
үгичн соңснав, – гиснд Хар Җилһн:

1 Шууда – мишг.

– Һалдн-а! Би болвл – ноха бишв, хоосн идшт хатрад оддг тоот бишв. Би болвл 
– эрдүн1 төрсн эрв, «му əмдəс сəн үкл деер» гидг, чини һарт əмдəр орҗ хашң харин 
бөгтрһд одх угав. Би кесн кергəн сəн меднəв. Чини тоотын толһаг төөрүлҗ, амбниг 
аврсн залу би ода бас чи тоотыг меклəд, җанҗн нойна тамд орулх болна, – гиһəд 
келҗ бəəв.

Тиигəд Һалдн ардаснь эрс һаңһн хадар һарад одхла, Хар Җилһн эрс һаңһн 
хадын көмсг деер зогсч, Һалдн уру дараһар хойр сум хаҗ оркад, эрс һаңһн хадас 
киисəд одв.

Долан

Ши Ю Мииһин седкл-санан амр уга болҗ, һарад-һарад хəлəнə. Өндр кермтə 
уутьхн хорад теңгрин однас оңдан юмн чигн үзгдшго бəəв. Барун тал кецəсн хавсн 
сар чигн үзгдшго болв, гиҗг үсн сев2 гимəр җивр салькн чигн уга, бəəн-бəəн үзг-
үзгт дун һарч, нег нохань юм үзəд хуцхла, нег ноха юм үзлго дахад хуцна, үзəд 
хуцснь ямр юм үзсмби? Һалдна бараг үзəд хуцҗ бəəнү гиһəд чиңнҗ бəəхд, меклəн, 
царцахан дун җирҗңнəд, оньгта аньр-чимə соңсуллго Ши Ю Мииг ярдулна. Үсəн 
хооран илҗ оркад, оһтрһу өөд одн мөчдиг хəлəҗ бəəһəд, Ши Ю Ми генткн тү гиҗ 
нульмҗ оркад: – Му күүнə одн, Хар Җилһнə одн, – гив. Күн үквл, однь унна гидгиг 
Ши Ю Ми экəсн сурҗ авсн боллта. Ши Ю Ми бахнь хансншң болад, бас бодхдан: 
«Ода тер Маңһс амбна однь унад одвл, ямр сəəнви! Тиигвл, җанҗна һарт алтн биш, 
шора атхгдсн бəəх билə, тиигəд Һалдн мөрнəннь толһад нар тусхаһад, сəəртнь сар 
тусхаһад хəрх билə», – гиһəд бодв. Тер зуур Хар Җилһнə халад келсн үг сананднь 
орв. Тер келхдəн: «Эгчə! Та медшгот, тер Һалдн гидгчн амрта əмтн биш, амбна 
авһ – ик лам түүг ядсн юмн, арвн-хөрəд кү һарһҗ бəрүлəд ядсн юмн. Эн амбн алтн 
мөңгəн өгəд бəрүлҗ бас ядсн юмн. Ода җанҗн нойн эс бəрүлəд алвл, оңдан арһ уга, 
түүнə күчнь ик, арһнь олн, зөргнь хату юмн, харсч хамһалдг хань бас олн. Мана 
амбна барчдар төрсн əмтн…».

Ши Ю Ми эн күртл эргцүлн бодҗ ирəд, бас нег уда эврəн эрк уга сана алдҗ 
оркад: «Ардаснь чимəлнə би гиҗ йовсн мини эцк бас эс ирх юн болв?» – гиһəд 
дотран бодв. 

Ли модч тер өрүһəр гертəс һархдан: «Намаг күлəҗ бə», – гиһəд, Һалдниг 
күлəлһҗ оркад йовсн билə. Тер өдр үдлə хəрҗ ирлго, җанҗна бичəчəр Хар Җилһнə 
заксн герч бəрмтиг бичүлнəв гиҗ, шалтгар ахр-чикр юм кеҗ эргцəд, аньр-чимə олҗ 
соңсхар бəəҗ. Тиигəд олҗ ирсн чимəнь Хар Җилһнə ирəд келснлə барг əдл болв. 
Ши Ю Ми эцкиннь келсн бас нег үгиг бодҗ: «Тер зольг хар буута йовсн санҗ биш 
ю, баатр негл бууһин сумнд гидг билə», – гиһəд бодн цацу эврəн эрк уга сана алдв.

Һалдн Хар Җилһн зака закдл авад йовх болсиг соңсад, базрур һарч йовсн 
санҗ. Нег цə буслхин баргт Һалдн нег моңһл залу дахулад ирв. Цергəс халгдад, 
гертəн хəрҗ йовсн залу санҗ, негт соңсч медсн учр йовдлыг түүнд келҗ өгəд: – Эн 
келиг бослһ кегсдин ахлгчд түргн күргҗ од, нег сəн мөр унулсв, кедү түргн күргвл, 
тедү сəн. Энчн мана улсин толһа оддг керг шү, тедниг нааран йовулҗ болшго, – гиҗ 
закад, бийнь Хар Җилһнə хаалһ тосхар мордх болв. Ши Ю Мииһин эк завсртнь: – 
Хар Җилһн гидгчн бас амр эрлг биш янзта, көвүн, кицəҗ йов, – гихлəнь, Һалдн Ши 
Ю Мииһин экин һариг бəрҗ: –Та нанд итктн, санамр бəəтн! Мини эн үгиг Ши Ю 
Мииһин эцкд келҗ орктн, бичə сана зовтха, – гисн санҗ. 

1 Эрдүн – омгта.
2 Сев – савих.

Эн үгиг бодҗ ирəд: «Һалдн яһв чигн тер Хар Җилһн гидгт авгдад одх уга 
биз. Тер сө намаг буласн утхта, тайгта деермчдиг тес ишклəд, һаринь тас цокад, 
тоньлһҗ эс чадву», – гиһəд, седклəн батрулв. Тиигтл үүд цокад, нег күн орҗ ирв. 

– Кенви? – гиһəд, Ши Ю Ми үүднд күрəд одхла, үүд цокснь эцкнь Ли модч 
санҗ. Ли модч орҗ ирəд:

– Унтад уга билү? – гиһəд, гертксин бəəдлиг үзəд: – Турсн ахин герт одад, 
Һалдниг күлəһəд бəəвв. Һалдн ирəд, Турсн ахиг дахулад, Турсна тенд одв. Хар 
Җилһнə хавтхас олдсн бичгт: «Меклəд нааран йовулснчн сəн болҗ», – гиҗ Тавн 
Сахлд бичсн санҗ. Хар Җилһн зулҗ йовад, Һалдна һарт бəргдхəс əəҗ, хад деерəс 
бийəн хаяд үкҗ. Меклəд нааран йовулсн гиҗ бослһ һарһгчдын зарһлад аашсиг келҗ 
бəəнə. Чимə күргүлх арһ һардхар одв. 

Эцкнь хот будаһан идҗ бəəхд седкл-санань төвкнсн Ши Ю Ми ханҗң1 деер 
кецəлдҗ кевтсəрн унтад одсн санҗ. Ши Ю Ми дуг унтад серхлə, эцк эк хойрнь 
суусн кевтəн күүндəд бəəҗ. Экнь сана алдҗ оркад:

– Эн өдр үдин хөөн һанцар герт бəəтлм, нег күн ирв. Һархла, Ли модч бəəнү 
гив. Би үзəд уга нег күн, аҗглхла, нойн күүнə шинҗтəшң. Герт орулҗ цə кеснə дару 
бийəн таньлдулад: – Би болвл – җаңҗуна бичəчнь болна, – гив. Хар Җилһнə бичүлҗ 
авх болсн тер герч бичгиг авхар ирсн ю гиҗ бəəтл, тиим биш болҗ һарв. Сананд 
уга үг соңсгдад, оошк-зүркм амар һарч одхдан шаху болв. – «Нумин сумн шавас 
хəршго, нойна элч зуурас хəрх» гинə, – гиһəд моңһл келəр келв. Намаг моңһл күн 
болхиг медҗ авсн эрлг санҗ. – Эцкнь эс бəəв чигн, экнь та бəəҗт, нойна үгиг танд 
келҗ орксв. Тер нойн тана күүкиг үзəд, һо сəəхн күүкн санҗ гиһəд дурлҗ оркҗ, 
тиигəд намаг одҗ кел, залһ гиҗ йовулсн юмн. Тер күүкəн нанд баһ хатар мордулҗ 
өгтхə, юн кергтə гивл, би өгч чадна гив. Тер нойна эцкнь болвл – хотд нертə байн  
күн, бийнь болвл – җанҗна яамнд нойн сууҗ бəəх юмн, – гиҗ таньлдулҗ келəд, – 
эн болвл –  киисəд ирсн кишг-буйн мөн. Та хойр тер күүкнəннь нүүрт амулң эдлх 
болна, – гиһəд инəв. Би соңсад, суусн һазртан хатҗ одҗв, түүнə инəднəс генткн 
сана авад: «Эн үгд юн гиҗ хəрү өгх кергтəви? Нойн күн тиигҗ келүлсн болхас биш 
гиһəд, сөрхин арһ уга», – гиҗ бодад: – Дав деер олсн арһм болвл – үнəртəн киисəд 
ирсн кишг-буйн санҗ, – гиһəд инəвв. Дəкəд сана алдҗ, хуухан мааҗад, юн гихəн 
медлго бəəҗəһəд: – Күүкəн арвн нəəмн-йис күртл күүнд мордуллго бəəсн учран 
танд келҗ өгий. Күүкм эрүл-дорул болсн болвл, тиим нойнд өглго кенд өгхви? 
Манад ирсн əмтн олн болв чигн, арһ уга хəрүлҗ бəəсн юмн. Ода нойн күүнə үгиг 
яһҗ биш гихви, – гиһəд, тулһуртҗ бəəһəд: – Мана күүкнə ямриг та сарин шинəр 
ирсн болхла, үзəд медх билəт, – гихлə, тер:

– Ямр өвчтəви? – гиҗ сурв.
– Харһцдг өвчтə.
– Үзүлҗ эмнүлсн уга ю? 
– Һазр деер хəлəсн һанц үрəн яһад эс үзүлҗ эмнүлхви? – гихлə, тиигəд тер 

Хальр Хар һарад йовв, – гиһəд келҗ бəəтл, Ши Ю Мииһин эцк үгинь таслҗ:
– Бидн хойр түрүлəд күүндҗ авсншң нег əдл хəрү өгсн санҗ, – гиһəд инəв.
– Чамд бас келсн ю?
– Келсн юмн.
– Тер Хальр Хар келсн ю?
– Уга, җанҗна бас нег бичəч келсн юмн. Хальр Хар чамд келсншң эцкнь эн 

хотд негдгч ик байн гинə, олн делгүртə хулдачин күн гинə, тал нутгт һазр бүтəм 
ик малнь бəəдг чигн. Бийнь гивл, эрдмтə күн болхас җанҗна сананд таалгдҗ бəəх 

1 Ханҗң – модар кесн делгү кевтр.

нойн санҗ. Чини күүкиг нег үзəд, дурнь тусч оркҗ, чамд хот күргəд ирҗ бəəхд үзсн 
боллта. Генткн санандм чини дүүһин тер күүкнə харһцад бəəдг бəəдл орв. Тиигəд 
би хуухан мааҗҗ бəəһəд: – «Хөв уга амнд хурһар чикв чигн оршго» гинə. Ода 
яһна би? – гиһəд кесг тунҗаһад: – Деед йозуртн сəн күүнд үннəн эс келвл, болшго 
шү. Өвчн далд болв чигн үкл ил гинə. Күүкм му өвчтə юмн, сарин шинд нег үкəд 
сергнə, тиим өвчтə болад, җил шаху болҗ бəəнə. Эмнүлҗ ядла бидн, өцклдүр нег 
уда харһцад босла, – гиһəд, «ноха хамрин үзүрт күрхлə, усч болна» гидгшң, худл 
келсн би үг, дун уга болув. 

Кесг болсна хөөн Ли модч:
– Ода эндəс зəəлҗ эс йоввл, эн күүкнд аюл учрх янзта. Нег аюлас Һалдна 

туслмҗар əрə мөч гетлхлə, ода кецү нег аюл ирв, – гив. Ши Ю Мииһин экнь уульҗ 
бəəһəд:

– Аврҗ авсн күүнднь гиһəд бодҗ бəəлəв, – гихлə, Ши Ю Мииһин эцк сана 
алдҗ оркад:

– Би чигн тиигҗ бодсн билəв, күүкнд чигн тиим бодл орсн бəəлə, – гиһəд үг, 
дун уга сууҗ бəəв. Тиигхд: 

– Һалдн юн гив? Кезə ирнə гив? –  гиҗ экнь сурв. Ши Ю Мииһин эцк сана 
алдҗ оркад:

– Турсн ахин герт бəəнə, – гихин тедүд Ши Ю Мииһин эк алң болад:
– Нааран иршго ю? – гиҗ бас сурв.
– Күнд шавтад тенд кевтв, – гихлə, Ши Ю Мииһин эк чочад:
– Күнд шавтад гинү? – гихлə, Ши Ю Ми тесвр алдн босад:
– Баба1! Күнд шавтҗ гинү чи? Яһад? Ямр дүңгин бəəнə? –  гиһəд, эцкиннь 

хаҗуд ирəд сурҗ бəəв. Ши Ю Мииһин тиигҗ сурсна хəрүд яһҗ шавтсинь, ямр 
дүңгин шавтсинь, яһҗ ирсинь Ши Ю Мииһин эцк келҗ бəəхд Ши Ю Ми уульҗ 
оркв. 

– Яснь менд, əмнднь күршго, сумн туссн болвчн, цусн икəр һарч уга гиҗ 
Турсн ах келв. Һалдн чигн цаг дару медҗ уга. Хадас бууһад, Хар Җилһнə үксн 
бийиг бəəцəҗ, дотр хавтхаснь бичг закаг авсна хөөн тиигəд өвдсəн медҗ. Дотр 
киилгəн шуучад бооҗ авсн кевтəн Хар Җилһнə мөриг көтлəд ирҗ гинə, бууһад герт 
ортлнь бидн бас медсн уга гинə. Тиим баатр күн санҗ, – гиһəд келҗ бəəтл, Ши Ю 
Ми нульмс асхрулад:

– Ачин хəрүд тус кенə, тиим дүңгин болсн бəəхд би яһҗ гертəн бəəхв? Түүнə 
зүркнə цоклт зогсдг болвл, мини зүркнə цоклт чигн зогсх болна, би одҗ асрна, – 
гихлəнь, Ши Ю Мииһин эцкнь шүрүнəр:

– Тиигдг болвл, ачин хəрүд тус кех биш, хор күргх болнач, – гив. Тиигəд Ши 
Ю Мииһин эцк Һалдна закҗ келсн үгиг келхдəн: – Негнд, Һалдн үкҗ гинə, кеер үкҗ 
гинə гидг үгиг тархаҗ орктн. Зарһ кеҗ ирсн улст бас тиигҗ келх кергтə, итклтə негл 
күүнд үнн учриг келвл, болҗ оркна. Хойрт, мадниг кевин бəəдлəрн бəəһəд бəəтхə, 
нааран бичə күн иртхə гисн билə. Һурвнд, Турсна ахиг Турсна герт йовулла, зарһ 
кенə гиһəд меклгдəд аашсн улсиг замин зуурас хəрүлҗ йовулдг керг гилə. Дөрвнд, 
Һалдна бийиг дəкҗ энд ирүлҗ болшго, – гиһəд келҗ бəəтл, Ши Ю Ми бас:

– Та хойрин одахн келсн үгиг цөминь соңслав, бидн энд амулң бəəҗ болшго 
болҗ. Тиимəс Һалднла хүв заяһан холвҗ, Һалдниг авад, хол зəəлнəв, – гихд Ши Ю 
Мииһин эцк эк хойр толһа докҗ бəəв. 

1 Баба – китд келнд «эцк» гисн үг.

Нəəмн

Хур орхар теңгр хүвсч, лиш-таш, гилс-далс цəклһн цəклҗ, хə-хү гитл элчин 
хар шуурһн ирҗ, эрвəсн бүкниг сөңглəд киискн одҗ бəəв. Тиим һал манда бүркг, 
харңһу сө нег йовһн күн Тохан əəлин захар алхлн орҗ йовхдан барун ээм деерк 
даальң саван алс оркҗ, адһад яарҗ алхлҗ, бəəн-бəəн бөгшн гүүҗ йовв. «Көлс кенəв, 
көвүдин тенд одҗ көлс кенəв», – гиҗ Эрднь кедү сар йовсн кевтəн эн ора хəрҗ ирҗ 
йовхнь үнн санҗ. Ээм деерк даальң савнь тертһр дүүрң болхас күнд билə. Көвүднь 
көлс кеҗ бəəсн һазрт одад, бийнь өдрəр көдлмш кеҗ олсн мөңгн деерəн Цогт Хөөч 
хойрин кедүһəд сарин көлсиг авад, тер мөңгəрн хувцн-хунр, бөс, шишə, цə, давс, 
əмдрлд кергтə ахр-чикр юм авад ирснь эн чигн. 

Эрднь тиигəд ирҗ йовхдан байслта биш, хəрнь чееҗ дүүрң һашута ирҗ йовла. 
Тиигхдəн: «Экиннь чикнд күрч одсн болх ю? Нульмсан асхрулҗ, һазр мааҗҗ, 
һаслн уульҗ бəəхнь маһд, – гиҗ бодв. – Түрүлəд одсн Җав Баатр хойр Һалдна чимəг 
эс келсн болхла, ардаснь одсн Байр көгшн лав келлго бəəшго, кеер учрад, нанд 
тиигҗ келəд, намаг əмн-шир уга болһҗ эс алву? Мөр болҗ, Сəнбайр көгшн ард 
хоцрҗ, нанла учрад, кергин үнниг эс келсн болвл, би кеер тенҗ үкдг санҗ. Бүсгə, 
көвүдиннь зовлңгиг улм күндрүлдг санҗв», – гиҗ йовв.

Тер өдр зам зуур ирҗ йовтл, ардаснь Байр көгшн мөртə күцҗ өңгрəд, мендин 
хəрү чигн угаһар өмннь одад бууҗ. 

– Хама одад ирҗ йовнат? – гиһəд Эрднь суртл, түүг теврҗ авад, ду тəвҗ 
уульсн санҗ. Эрднь чочҗ, санандан: «Гертм ямр нег керг үүсəд, намаг хəəҗ йовсн 
болх ю? Көвүд гемтсн болвл, иигшго билə, көвүдин экнь гемтсн болх ю?» – гиҗ 
бодв. Генткн сана авч:

– Яһв, юн болв, ямр үүл учрсмби? – гиҗ сурхд Байр көгшн:
– Үкҗ, күнд шавтад үкҗ, Хар Җилһниг некҗ йовад үкҗ! Хəəрн залу, – гиһəд 

уульҗ бəəв. Кен үксинь эс медсн Эрднь бас:
– Кен үкҗ, хама үкҗ? – гиҗ сурхд Байр көгшн:
– Һалдн, Һалдн үкҗ, шавтад кеер үкҗ,  – гиһəд, замин зуурас соңсад ирсəн 

келəд уульҗ бəəв. Эрднь генткн соңссн болхас яһҗ үксинь кен үзҗ, кен келсинь 
бодҗ, амҗл уга бəрклн уульв. Кесг уульҗаһад:

– «Эр залуһин үкл эрм цаһан көдəд» гидг тер, үксн болхла, арһ уга, күүринь 
олҗ, толһаһинь чиклҗ тəвнəв, – гиһəд босхла, Байр көгшн сандрн, Эрдниг бəрҗ 
авад:

– Одҗ болшго, күүринь кеер, цергəр сəкүлҗ оркҗ гинə, хəəҗ одсн күүг бəрҗ 
авад, хар герт хөрдг чигн, мадниг замин зуурас эргүлсн Сəнбайр тиигҗ келв, – гиһəд 
зуурлдҗ бəəтл, Эрднь хадр бөк күн болхас Байриг түлкəд, зəəлүлҗ оркад:

– Үкдгин аюлас əəдг бугмуд бослһ һарһна гиһəд көгслго бəəшго ю? Тугин 
үзүрт йовҗ, тиим аюлд учрснь Һалдн эс ю? Чи тоот Хар Җилһнə авд авгдад, амбниг 
алдҗ эс йовулсн болвл, эн өдр тиим керг яһад үүсхви? Бослһиг диилгдлд учрулснь 
– Бадм чи хойр! Һалдн үкҗ, кеер үкҗ гиһəд одҗ йовх дүрнь! Арһтадан, мектəдəн 
əмд-менд ирсншң цуврад1 одҗ йовх дүрнь! – гиҗ хараһад, тендəс цааран йовсн 
санҗ.

Нусн-нульмсан һооҗулад йовсн Эрднь генткн мөрнə туруна дууһар ардан 
хəлəҗ, нүдəн арчад үзхлə, яг өмннь мөрн деер бəəснь – Сəнбайр көгшн санҗ. Эрднь 
угас түүг күндлҗ күлəҗ дассн күн болхас амринь сурад зогсв.

Тиигхин тенд хойр нүднəснь һашун хар нульмсн хур мөндр мет асхрҗ бəəв. 
Сəнбайр көгшн иигҗ-тиигҗ келҗ ядад, сүүлəрнь хаҗудк улсан йовулҗ оркад, 
Эрднин нег бийднь онцлн:

1 Цуврад – цувлдад.

– Һалдн үкҗ гихлə, чи яһад тиим амрхн иткҗ орксмби? Эцкнь болв чигн, 
Һалдна ямр кергиг сəн меддго санҗч. Чамар харҗ, Түвшн тиигшго, бодҗ үзич! 
Һалдн кеер үксн болвл, бусднь чигн болг, би чигн болг, яһад хəрҗ ирх юмби? Хар 
баһасн хамт йовҗ, зовлң, җирһлəн хувалцҗ, хүв заяһан холвсн əəл эс билү бидн? 
Зуг чи ода күртл мини ямриг бас медəд уга санҗч. Чамар харҗ, Түвшн сəн меднə, 
нанас нег амн үг соңслго тиигəд чигн одшго, – гив. Тиигəд Эрднь нульмсан арчад, 
Сəнбайр көгшниг хəлəҗ бəəв. – Һалдн үкҗ уга, əмд бəəнə гихлə, мини үгиг иткнү 
чи? Би чамаг угас худл келəд, меклсн һазр бəəнү? – гихлəнь, Эрднь толһаһан докҗ:

– Тана үгиг иткнəв, – гив.
– Җа, тиим болвл, чамд медүлəд келҗ өгдг хойр зүүлин керг бəəнə. Негнд, 

Һалдн үкҗ гиһəд, ном буй келгдг керг. Хойрт, Һалдн үкҗ уга, əмд бəəнə гидгиг 
ямр чигн күүнд ам аңһаҗ болшго, көвүдт чигн келҗ болшго, хəəһəд одҗ болшго, 
сурглад чимəлҗ бас болшго. Нанас оңдан күүнд келҗ болшго. Эн үгиг Һалдн бийнь 
заксн юмн. Мадниг замин зуурас эргүлҗ хəрүлсн күн болвл – бас Һалдн юмн. Зуг 
Һалдна бийинь үзсн угав, учрнь – Һалдн шавтснь үнн, Хар Җилһниг некҗ, хадын 
орад беркдүлҗ бəəхдəн түүнə һар бууһин сумнд шавтҗ. Хар Җилһн хойр сум 
һарһад, бийнь хадын ораһас киисəд үкҗ. Хар Җилһниг йовулсн учрнь – нутгин 
баячуд, нойдас селвг, мөңг сурулсн юмн чигн. Җулһна хавтхас һарһсн бичг закад 
тиигҗ бичсн бəəҗ гинə. Һалдн ода нег итклтə һазрт шаван эмнҗ бəəнə. Хəəҗ одв 
чигн олҗ чадшгоч, – гив.

Эрднь герин иргд ирҗ зогсад чиңнхлə, гертнь олн күн бəəхшң, герин цоорхаһар 
шаһахла, зəрмнь уульҗ, зəрмнь гүңгр-гүңгр гиһəд үг келəд бəəҗ. Уульҗ бəəснь 
Шура билə. Барун бийиг ахлҗ суусн Байр көгшн болн гүңгр-гүңгр үг келҗ бəəсн 
бүсгəнь Түвшн санҗ. Тер:

– А, җигтə юмн, күүг алңтрулм керг! Хар Җилһниг некҗ одад, хадд хашч, Хар 
Җилһн хадын орад беркдəд, Һалдн уру хойр сум хаҗ оркад, бийнь хадас киисəд 
үксн болхла, Һалдн күндəр шавтад кеер үксиг ямр күн дахҗ йовад үзсмби? Үзсн тер 
күн ямр учрас җанҗнд буулһсмби? Җанҗнд буулһсн кергиг Турсна ах яһад медҗ 
орксмби? Ясинь авхар одсн күүг бəрүлхəр церг манҗ бəəхиг яһад медҗ орксмби? 
Күүг алңтрулм керг биш гиҗ ю? – гиһəд, Түвшн дор дууһар келҗ бəəв. Түвшнə 
тиигҗ келсиг соңсад, Эрднь ик таалрхҗ: – «Бүсгə күүнə үснь ут, ухань ахр» гидгнь 
ор уга үг санҗ, – гиһəд, Түвшнə ухаг бишрв. Тиигтл Түвшнə үгиг залһад, Шура 
уульн бəəҗ:

– Һалдн ах олн ядучнрин төлə халун цуснь асрхас əəлго, хату яснь хуһрхас 
хəрлго йовла. Зуг Һалдна төлə əм цүлəд, үксн, əмдинь үзҗ медəд, кемр үксн болвл, 
толһаһинь чиклəд оркдг нег залу һарсн уга ю? Цуһар арһтадан əмд хəрҗ ирсинь 
үзич! – гихлə, бас негнь:

– Шура, учр тиим биш, яахв! Һазр хату, теңгр хол, учр уга үкл һарһхнь хату 
болад бəəв. «Арһ угад зарһ уга» гиһəд хəрҗ ирлəвидн. Хəəрн залу тиигəд үкҗ 
гихлə, зүркн мана шарклад, ясн мана əгрəд одсншң болсн шү, түүнə кесн ач-тусиг 
яһад мартхви, – гиһəд дор дууһар келҗ бəəтл, залһад бас негнь сана алдҗ оркад, үг 
келх гитл, һаза юмн сард гиһəд одв. Тиигəд Баатр Шура хойр гүүлдəд һартл, Эрднь 
һазаһас орад ирв. Эрднь орҗ ирəд:

– Герин барун иргд нег күн зогсч, гилс гиһəд цəклсн цəклһнə герлд бүсгə 
күншң үзгдəд одв. Тер намаг үзчкəд, эргəд гүүҗ одв. Тиигəд чочм цацу: «Кенви? 
Зогс!» – гиҗ хəəкрсн санҗв. Тер зулсн кевтəн ардан эрглго одв, – гиһəд келҗ бəəтл, 
Шура үгинь залһад:

– Хар Җилһнə одак чөткр бүсгə санҗ, – гив.

– Тиимə! Тер чөткр эм ирəд чиңнҗ бəəҗ. Түүнə чикнд үг күргдг күн бас бəəх 
юмн, Бадмиг тиигəд авдан орулад, үгинь соңсч бəəсн билə, ода кениг авдан орулад, 
үг зөөлһҗ бəəх юмнви? Юн гидг му йорта чөткр санҗви? Тохан əəлин улст зөвлм 
болад ирв. Хар Җилһн гихлə, түүнəс даву əмтн бəəҗ, – гиһəд Түвшн келҗ бəəхд 
Шура ууртан тесвр алдад:

– Тер чөткр эмиг! – гиһəд, мод өргəд гүүхлəнь, Түвшн дуудҗ авад: 
– Тиигснь кергго,– гив.
– Зам зуур Сəнбайр аав харһлдву? Тер аав юн гиҗəнə? – гиҗ Түвшн сурснд 

Эрднь сана алдҗ оркад дөкмкнəр:
– Теднə келҗ ирсн тер үгиг келҗ бəəнə, – гив.
Түвшн алң болад:
– Теднə ямр үгиг? – гиҗ сурхла, Эрднь:
– Мөн одахн чамд келҗ бəəсн тер үгмүд.
– Ода яахви, уульҗ һаслад ю олҗ авхви, нүднə нульмсан барснас нудрман 

зəңгдсн деершң болад бəəнə, – гив. Тиигəд Түвшн үг, дун уга болсн билə. Уульдгнь 
ууляд, күүнддгнь күүндəд сууҗ бəəтл, Төрбат күрəд ирв. Сəнбайр көгшн одад 
йовулҗ. Төрбат чигн теднə келҗ ирсн үгиг дөкмкнəр давтҗ келəд, ном буйинь 
бослһ кесн оларн келгнə гив. Тиигəд əмтн тарсна дару сөөһəр Түвшнд кергин үнниг 
келсн билə.

Йисн

Тосн шумрин герлиг ясч оркад, така ду һарла гиһəд, Ши Ю Ми эврəн эрк 
угаһар толһаһан өргҗ, зүн талан эргн, терз өөд хəлəҗ, өр цəəҗ бəəх ю гиһəд амн 
дотран шимлдв. Терзиг дотраснь бүтəҗ орксн болхас басл харңһушң билə. Босад 
һарс гиҗ өндлзəд, дəкн суув. Учрнь – герин үүдн һазаһас оньслгдснь сананднь орҗ.

Ши Ю Ми барун һаран тулҗ, кицəлдн ханҗң деер сууһад, унтҗ кевтсн 
Һалдниг аҗглн хəлəҗ, уралн шилҗҗ, хаҗуднь сууһад, өрч деерəснь зүн һаринь 
арһул авад буулһв. Һалдниг ширтҗ, көлин тавгтнь ордг хатханчг мини цецгəд ордг 
гидг седклəр Һалдниг хəəрлҗ, иим залуһас би юуһан хəəрлхви гиҗ бəəхд Ши Ю 
Мииһин сананд эн сө Һалдна хаҗуд яһҗ ирснь бодгдҗ бəəв.

Эцкнь:
– Ши Ю Ми, бичə тииг. Һалдна тиигҗ келсн үгиг сəəнəр бодҗ үз! Тендəс 

нааран авч ирс гихлə, тер эс болв. «Тиигҗ болшго, мини көлəр нег өрк əəлчн му 
үзх болна, – гив. Нег күн ирəд хəлəҗ асртха гихлə, бас эс болв. – Тиигснь керг уга, 
– гив, – би энд кедү хонад бəəшгов. Ши Ю Ми намаг сананасн һарһҗ орктха, би 
тиигхдəн кен чигн болг, ямр күн чигн болг, му күүнə һарас гетлҗ авдг дарата билəв. 
Түүг ик ач кемəр юмн биш, би болвл – тенүлəр йовҗ йовх күн, ода харцхас хоргдсн 
богшурһа мет йовҗ йовнав. Тиим болсн деерəн нүдндəн эрмдгтə, бийдəн шавта 
əмтн би, нанла хүв заяһан холвх кергиг бичə бодтха», – гив, – гиһəд келҗ бəəхд Ши 
Ю Мииһин седкл улм көдлҗ:

– Үнəртəн сəəхн седклтə залу бəəҗ, тиим залуһас юуһан хəəрлхви? Хүв заяһан 
эрк биш холвх кергтə, эн өдр тер тиим зовлңгар бəəхд би энд яһад седкл амр суухви? 
Одҗ зовлңгинь хувалцх кергтə, ямр зовлң гивв чигн хамт үзх кергтə, – гиһəд, бодсн 
бодлан келəд, ууляд бəəхлəнь, арһан барад, эцкнь сө Һалдна тенд күргҗ одсн санҗ. 
Герин эзн бүсгəд Ши Ю Мииһин ирсн учриг келҗ медүлснд герин эзн бүсгə толһа 
докҗ зөвшəрəд:

– Иим хойр зүүлин керг бəəнə. Негнд, мини күүкнə хувц өмсч, уйһр күүкнə 
кевəр бəəнəч, һарад, орад йовҗ болшго. Хойрт, Һалдн сергсн цагт юн гихлə, үгəрнь 
болнач. Һалдн энд удан бəəҗ чадшгов гисн билə, – гиһəд келҗ бəəхд Ши Ю Ми 
толһа докад, герин эзн бүсгəн тəвсн нөкцлиг цөминь күлəв. Ши Ю Ми суусн кевтəн 
эн күртл бодҗ, Һалдна һаринь илҗ, Һалдниг седклдəн хəəрлн хəлəҗ суув. Ши Ю Ми 
тиигəд хəлəҗ суухд Һалдна нүднə бүрквч медəнь эс көдлҗ, нүр-чирəднь байслын 
илрл һарч бəəхшң билə. Тиигхдəн Һалдн тиим нег сəəхн зүүд зүүдлҗ бəəҗ. Тер 
зүүднь: зуна нег өдр Һалдн нег ик ө-шуһуһин захар одҗ йовтл, амнднь өвсн сагсарсн 
гүн уурха үзгдв. Тер гүн уурха уру хəлəхлə, йоралднь нег бичкн əмтн бəəҗ. Һалдн 
өр өвдəд, авс гихлə, уурха нүкн һурвн алд баргин гүн болхас авч болшго болҗ. 
Тиигəд Һалдн түңгəр арһмҗ томҗ дүүҗлгдн орад одхла, тер бичкн əмтнь марлын 
җулҗһн санҗ. Һалдн түүг күзүн деерəн тохҗ авад, нүкнəс һарһҗ авч одад, киитн 
булгин уснас ундлулҗ, көк девəн өвснд идшлүлҗ цадхад: – Ода экəн олҗ од, иҗлəн 
олҗ од, – гиҗ келəд, тəвҗ оркад, кесг йовад тендəс ардан хəлəхлə, марлын җулҗһн 
арднь дахад йовҗ. Һалдн түүг седклдəн көөркүлҗ теврəд, нег модна сүүдрт сүүдрлҗ 
суусн кевтəн доран унтҗ одсн санҗ. Тенд кедү удан унтсан медлго, зүүднднь одак 
марлын җулҗһн акад сəəхн, җөөлн, соньн сəəхн үнрəр каңкнҗ бəəхшң, Һалдн 
байрлхдан өндəһəд серхлə, хаҗуднь дүүрң һарсн арвн тавна сар гимəр сəəхн күүкн 
инəмсклн сууҗ. Һалдн:

– Җигтə юмн, – гиһəд, Һалдн алң болад, – хама ирҗ, ямр һазрт кевтсм энви? 
Эн сууснь ямр күүкнви? Зүүдн ю? Марлын җулҗһн ю кеҗ бəəлə? Хар Җулһниг 
некəд мордҗ, хадд һарсн билəв. Хадын орад беркдəд одхлань, əмдəрнь бəрс гиһəд 
дəврсн билəв. Тиигəд шавтҗ, киилгəн шуучад боосан медҗ бəəнəв, түүнəс хоор... 
– гив.

Дəкн тер күүкиг лавлн үзхлə, Ши Ю Ми санҗ. 
– Хү, бичə иртхə гисн эс билү? – гиһəд, Һалдн өндəһəд: – Əмнчн хəəр уга ю? 

Тенүл гецлин хаҗуд ю хəəҗ йовснчн энви? Мини көлəр тамд унсн цагтан тиигəд 
аман бəрх болнач, бийəн тиигҗ барсар барлго, эцк-экəн чигн зовлңд учрулх болнач, 
мини эндəс түргн йов! Зовлңгиг нег толһадан үзнəв, тер кесн тусиг тиигҗ үзвл, 
буру болнач. Би тиигхдəн чамаг сəəхн күүкн гиҗ гетлгҗ авсн керг биш, – гиһəд 
келҗ бəəхд Ши Ю Ми нульмсан бəрҗ ядн асхрулҗ оркв. – Ши Ю Ми! – гиһəд, 
үгəн залһад: – Тиигҗ бичə бод, үклиг унтхинлə əдл бодҗ орксн нанла бичə холвгд! 
Тиигвл – эврəн бийəн аюл уру чирҗ орулхин хамт мини зовлңгиг улм күндрүлҗ 
оркснчн тер болна. Би энд олн хонг бəəшгов, Турсна тенд однав, Турсн ирəд авч 
одх. Турсна тенд чигн удан бəəҗ чадшгов, мини толһаһар монцг кехин төлə тер 
амбн тиим ик алтн мөңгəн барсн бəəнə. Тиим ик алтн мөңгинь авсн җанҗн, нойд 
намаг бəрҗ, мини толһаг авч өгхин төлə орлдна. Намаг бəрҗ, мини толһаг авч өгхин 
төлə бослһ һарһгчдыг бəрҗ ирəд хөрнə, тиимəс би Һалдн үкҗ, кеер үкҗ гидг дүүрəн 
тəвсн юмн. Мини эк-эцк болн бослһ һарһгчд мини ном буйиг келгнə. Тиигəд мини 
мөр цаснд һаршго, мини нерн цааснд бичгдшго болна. Иигвл, дəəснə седкл амрч, 
иньгин седкл зовх болна, – гиһəд Һалдн келҗ бəəтл, Ши Ю Ми үгинь таслҗ, эврəннь 
учрсн бəəдлəн келəд, бодсан келхлəнь, Һалдн толһаһан докҗ:

– Тиим ю? Эцк-экчн зөв гисн ю? – гив.

Зурһадгч бөлг

ЭРДНИН ҮКЛ
Негн

Көк мөчн җилин хавр «зовлһ хəəсəр дүүрч, зовлң чееҗəр дүүрч» гимəр күүнə 
сананас һаршго кецү хату тиим нег җил болҗ. Көк мөчн җилин хаврин тер бəəдлиг 
эргцүлн бодхд, күүнə зүркн ишкрҗ, ясн шарклм болҗ, үксн малын оңһн сег дава 
даваһар, сала салаһар дүүрч бəəлə. «Зуд җилин ноха тарһн» гидг. Тер җил ноха 
малын зовлһиг идлго, хəрнь күүнə оңһн идхд күрсн билə. «Зуд зун нəəмн ханьта» 
гинə, тер җилин өвчн-тому, тахл, үкл-үргдл гидгнь тиим кецү болсн билə, эн өдр 
бəəснь маңһдур бəəшго болад. 

Малнь хот-хотарн үкҗ, əмтнь өрк-өркəрн чилҗ бəəхд теңгр хол, һазр хату 
болҗ, зовлң меддг төр уга болв. Нойрхҗ бəəсн гоминьдан төрт туслтха гиһəд, атн 
темəн, агт мөрн, алд өвртə цар хураҗ бəəв. Тиигəд баршго цергин алвнд ноха цокм 
эр киистниг үлдəлго бəрəд йовҗ бəəв. Тиигəд хаалһ бəəв чигн, йовдг күн уга, гер 
бəəв чигн, һарх утан уга болҗ, аһар теңгр чигн бəəн-бəəн атыҗ бəəв. Келтə күн 
келшго, амта күн амлшго тиим кецү боран шуурһн болҗ бəəсн нег өдр цасн дала 
цаһан зо деер батхнын чинəн нег хар баран торлзҗ йовла. Тернь түңг үүрсн Түвшн 
билə. Түвшн ода җир өңгрсн болв чигн, тер кезəнəк кевəрн боран шуурһн дотр түлə-
түңг үүрсн кевтəн генткн-генткн киисн темтрн йовна. Түвшнə бараг холас үзсн күн 
таняд, зəрмнь: – Көөркү Түвшн! – гидг, зəрмнь: – Юн гидг бат əмтə күн санҗви? 
– гидг. Юн гивв чигн, боран шуурһта өдр Түвшнəс оңдан кен тиигҗ аюл зөрхви? 
Түвшн чигн арһ уга болад тиигҗ йовх юмн. Зүн көлəн цасн көрəс əрə татҗ, барун 
көлəн зергднь тəвҗ, хойр көл деерəн əрə торад, бүдүн һуйнь халҗңнн чичрҗ бəəв. 
Зүн һарарн үүрлһин дееснə үзүриг чаңһ атхҗ, барун һарарн үүрлһəн дөңнəд, өөдəн 
һарһҗ сегсрнə. Җир өңгрсн наснаннь ик кесгиг тиигəдл өңгрəҗ бəəсн юмн. Зуг 
кецүнь Түвшнд басл чееҗин зовлң билə. Буурл-саарл гиҗг үсəн хооран илҗ ясад, 
гериннь бара үзс гиһəд, толһаһан өргҗ, күзүһəн суңһад, хөөт үзг хəлəв. Нүднднь 
теңгр, һазр йилһдлго əдлхн цəəҗ үзгдв. Зуг му гериннь баран үзгдхго бəəв. Гертəн 
күнд өвчлəд кевтсн Эрдньд санархад: «Хəəмнь көөркү, яһҗ бəəх болхв?» – гиҗ 
бодхла, сананднь Эрднин келҗ бəəсн үг орв: «Керг уга, чамаг түңгəн үүрəд иртл, 
яһад чигн одх угав, сана амр йовад бə», – гисн билə. «Хаврин хатуд хол замд йовҗ, 
тер зууран бас цокгдҗ, цусар бөөлҗəд ирсн бəəхлə, дал өңгрсн өвгн яһҗ тиим 
зөвүриг дааҗ чадхви? – гиһəд бодҗ бəəтл, арвн долан җилин өмнк ууһн көвүн 
Дорҗиннь үкл сананднь орад бəəв. – Тиигхдəн насм баһ, чимгм дүүрң, чидлм сəн 
бəəсн болв чигн, мини үүрсн чиигтə ярһа түлəнəс тиим күнд бəəсн юмн. Тер өдр 
көк ярһа түлəнəс чееҗин зовлң күнд болҗ бəəсн юмн. Учрнь – зуурм əмтə көвүһəн 
орнд хучҗ оркад, нилх көвүн күүкн хойриг хаҗуднь үлдəһəд һарч йовсн би. Намаг 
һарч йовхд зуурм əмтə бəəсн ууһн көвүм: «Меемə! Чамаг күрəд иртл, яһад чигн 
одх угав, сана амр йовад бə», – гисн билə. Үкл гидгиг үзəд уга болхас гертəн хəрҗ 
одхдан хəлəҗ үзлго сəəхн унтҗ кевтдг чигн гиһəд, сана амр кевтəн хот буда кеҗ 
өгхəр бəəсн би, көшч одсн бəəхднь бас Дорҗ гиҗ дуудҗ бəəсн би. Э-э, чавас, тер 
цагт теднə муусин үгиг эс иткҗ эс меклгдсн Эрднь ода яһад тер Улан Нүднə тиим 
үгиг амрхн иткҗ орксмби? Намаг бас күлəҗ уга, Шураһас бас нег амн үг сурҗ уга, 
тиигəд Улан Нүднə мөрнə сəəрд йовҗ биш ю, тиим генн əмтн бəəсн билү чи?» – 
гиҗ көгшнəн бас гемшəнə. Үүрлһəн тəвəд, деернь сууҗ баахн зуур амрв. Тер зуур 

Түвшнə сананд көвүн Чолунбатын болн бер Шурнан учрл эклəд бодгдв. 
Шурна болвл – Сəнбайр көгшнə ик көвүн Пүрвəн күүкн болна. Ода хөрн 

хойр наста, Чолунбатыг йистə бəəсн тер җил зурһата күүкн санҗ, экəн Альмниг 
дураһад, Түвшниг эгч гидг санҗ. «Эгч, – гиҗ ирəд, – чамд бер болхар ирсн би, – 
гидг санҗ. Урд уулд цүлгдсн тер җилин тер сө Төрбатынд цə ууһад сууҗ бəəтл, 
Альмн Чолунбатыг татҗ үмсəд, ик көвүн Бадминнь девлиг өмскəд: «Мини күргн 
болнач. Эрин цеелд күргсн цагт күүкн Шурнаһан чамд мордулҗ өгнəв». Зурһан җил 
өмн Шурна мини геснд бəəхд көвүн һарвл, Чолунбатын дүнь болтха, күүкн һарвл, 
Чолунбатын сиитнь болтха гиҗ келсн санҗ. Шурна арвн хойрта цагт экнь Альмн 
өвчлəд, нас бархин өмн һарин хурһнасн мөңгн билцгəн суһлҗ авад, Шурнад өгəд: 
«Чолунбатд өгч сиитл», – гисн санҗ. Шурна хар баһасн эцкəн дахҗ, Ада1 амбна аду 
хəрүлҗ йовад, мөрндəн чаңһ, цалм орклһндан сəн, буудан бас мергн болҗ төлҗсн 
бəəҗ. Шурна арвн нəəм күрсн цагтан өңглг үсркг сəəхн күүкн болҗ, тиигəд эцкнь 
Пүрвə: «Шурнаһан Чолунбатд мордулҗ өгнəв, экиннь үгиг үрəшгов», – гиҗ йовсиг 
тер үйд амбн нойн Ада соңсад: «Күүкн Шурнаг Эрднин баһ көвүн Чолунбатд 
мордулҗ болшго. Түүнə ахнь Һалдн гигч ода Үрмчин хар герт бəəнə, төр өвдх керг 
кеҗ бəргдсн күн. Чолунбат бас Һалдна мөрəр йовҗ бəəх мана дəəсн, тер ашндан 
сəн юм үзшго. Күүкəн түүнд мордулҗ өгдг болвл, чи бас сəн юм үзшгоч», – гиҗ 
сүрдүлсн санҗ. 

Тер учриг тер цагтнь Түвшн медəд, учр йовдлыг Чолунбат Шурна хойрт келҗ 
медүлəд, Шурнаг болвл – Делəн ик көвүнд генткн мордулҗ өгсн санҗ. Эрднин баһ 
көвүн Чолунбатас оңдан ямр күүнд мордулҗ өгхлə, үгм бəəх, уга гиснь амн деерк 
арһ мекин тедү юмн санҗ, керг деерəн түүнə нүднь тусч. Шурнаг бүсгə деерəн баһ 
бүсгə кехəр Улан Нүдиг тукрҗ, Пүрвəг эргүлҗ бəəсн санҗ. Тер үйд Ада нутгин 
нойн болх деерəн цагдан һазрин чикн, нүдн болад, ховчнь болҗ бəəсн санҗ. Кесг 
җил өмн Үрмчин ахр хуһцана улс-төрин сурһульд күрггдҗ умшад, хойр җил өмн 
буцҗ ирəд, эндк нутгин моңһл хурлын дарһ болҗ. Тиигəд удлго нутгин нойн болсн 
бəəнə. 

Ада амбн Шурнаг алдҗ орксндан хорсад, Шурнан аваль күргиг му күн гиҗ 
ор уга гөр тəвəд, цагдан һазрин нойнд ховлҗ, хар герт хөрүлҗ алхар сүвлсн бəəҗ. 
Эн учриг соңсч медсн Түвшн болн Шурнан эцк Пүрвə хойр зөвчлəд, Шурнаг 
күргтəһинь эндəс зəəцүлҗ, аюлас гетлгх арһ бодв. Яг тер ора Шурнан күргн Дорҗ 
базрт бəргдəд, цагдан һазрт хөргдсн чимəн ирҗ.

Дорҗин бəргдҗ хөргдсиг соңсад, Чолунбатын яснь яргдад, үснь үүрəд одсншң 
болҗ. Дорҗ болвл – насн цацу, седкл өөр анднь. Нег өдр Чолунбат базрт одҗ, Дорҗд 
хот орулҗ. Бүрүл тасрсна хөөн Чолунбат түңг дотраһур хəрҗ йовла. Тиигтл: 

– Чолунбат, Чолунбат! – гиһəд түңгн дотрас нег күн дуудв. Чочад: 
– Күн ю? Кенви? – гиһəд, өкəҗ одад: – Хү, Дорҗ, чи ю? Яһад иигтлəн күнд 

шавтвч? Орһҗ зулад шавтсн ю? Мини орулсн хотыг авсн ю, уга ю?.. – гиҗ келəд, 
Дорҗиг татн үүрч авад гүүв. Гертнь авч ирəд, Шурнала хоюрн нег ааһ ус утхҗ 
уулһснд тиигəд Дорҗ сергəд, нүдəн секəд, гертəн ирсəн медəд:

– А, көөркү Чолунбат мини! Намаг сулдхҗ һарһад көөҗ йовулснь – намаг 
алхин төлə авсн арһ санҗ. Би гендəд, арһднь унсн санҗв, ода күн болшго, ода 
Шурнаг чамд даалһхв, чи мед, – гиһəд, цаарлулн келҗ чадлго, Шурна гисншң 
болад, урлнь əрə көдлəд, нүдəн аньсн кевтəн əм тəвсн билə. 

Дорҗин ясиг тер сө Чолунбат Шурна хойр хадын аһуд тəвҗ оркад хəрҗ ирв. 
Тиигəд һашудн сууҗ бəəһəд, Чолунбат:

– Өшə авхин төлə əмд йовхиг бодх кергтə, – гихлə, Шурна:

1 Ада – хоч нерн.

– Ада амбн нам бəəшго, намаг һартан орулҗ, чамас өшə авхин төлə Дорҗиг 
хорлад, чамаг бəрүлҗ хорлхин уршг хəəҗ бəəснь тер. Би өрүндəн Дорҗд хот орулҗ 
өгнə гиһəд, шийани цагдан һазрин үүднд күрəд, нег анчинь авч үзсв, цагдан һазрт 
бəəсн тер күүнəс сурҗ үзсв, чи эн эргəнд бəəҗ бə, сөөдəн мини герт күрəд ир, арһ 
ухаг дəкəд күүндий.

Нарн уулын толһаһас арһмҗин дүңгə деер һарч орксн цаг билə. Базрин захд 
йовһн ирҗ йовсн Шурна чочад, ардан эргҗ хəлəхлə, цагдан һазрин нег моңһл церг 
залу санҗ. 

– Чи санҗви? – гиһəд, Шурна инəв.
Шурнан тиигҗ өөр үзсншң инəснь учр уга биш билə. Нег уда Һалдниг бишрҗ, 

Һалдна үүл йовдлын үлгүриг келҗ бəəсиг соңссн билə. Дорҗд хот орулҗ өгхəр 
гихлə, тер цергə залу чочад сортһлзв.

– Гертəн хəрҗ одсн уга ю?  
– Юн гинə? Хар герт хөргдсн һав тушата ялтн яһад гертəн хəрдгви? Ялтна 

бүсгə гиһəд намаг элч бəрнү? – гихлəнь, цергə залу хашлдсншң хуухан мааҗҗ:
– Шурна эгч! Тиим керг биш, би үнəр келҗ бəəнəв, өцклдүр ора бүрүлин 

баргт зулҗ одҗ. Дорҗ зулҗ одҗ гиһəд көл болһҗ оркла. Һарһад шеелһҗ йовтл, 
керм деегүр давад зулҗ одҗ гилдҗ бəəлə, – гихд Шурна бас:

– Һав, гинҗ уга сул бəəсн санҗ ю?
– Яһад сул бəəх юмнви?
– Тиигəд?
– Күн алң болх юмн.
– Үнəр ю?
– Шурна эгчə! Танд ю кеҗ худл келхв. Та эндəс буцад хəртн! Танд худл келх 

угав, хот орулҗ өгнə гиһəд одснь керг уга.
– Күргнəмм хөргдсн учриг та медх биз! Хар гөр бəрҗ биш ю? Хулха кеҗ, 

Борлдан көвүнə мөриг хулхалад, күүнд һарһҗ өгч биш ю?
– Дорҗ хулха эс кедгиг нутг цуһар меднə. Тиим керг биш, Дорҗиг һарһҗ 

көөһəд, ардаснь шавтаҗ тəвснə учр юн болхиг та бас меднə. Үгиг товчхнар келсв, 
Чолунбат энд бəəснь керг уга. Та чигн энд бəəснь керг уга. Намаг иигҗ келв гиҗ 
күүнд ам аңһаҗ болшго, – гиҗ келəд, цергə залу тендəс йовсн санҗ.

Хойр

Түвшн эн күртл бодҗ ирəд, нег сана алдв. «Көөркс мини!» – гиһəд амндан 
нег шимлдҗ, нүр-чирəһиннь мөс, цасиг хаһрҗ, шуурч арзасн һарарн шувтрн арчҗ 
оркад, ода босса гитл, Шурна Чолунбат хойрин учр бас эклəд бодгдв.

Шурна шийани цагдан һазрас олҗ медсəн Түвшнд ирҗ келəд уульҗ бəəв.
– Меемə! Би ода энд бəəҗ болшго болв. Тер Ада амбнд булагдҗ боол авһа 

болхар көдə тенҗ йовад үксн деер биш ю? Чолунбат ахд чигн энд бəəҗ болшго. 
Түүг Дорҗин хань холватн гиһəд некмҗилҗ1 бəəнə.

– Тиимə, кукн мини, эн йиртмҗд яду мадна тогтнх һазр уга болв! Чини келдг 
зөв, ода уульсна керг уга, сандрсна чигн керг уга, сандрсар керг алдх болна. Ада 
болвл – чон мөн.

– Меемə, тиигвл, Шурна бидн хойр эндəс хол тоньлый, бурхн теңгр мана əмиг 
зокасн цагтан амн күмсинь бас заясн болхнь маһд, шамдх кергтə. Эсклə мөн ода 
көөлдəд ирх юмн.

Тиигəд Түвшн бодс гиҗ бəəһəд, босад, нег ааһ үс кеҗ авч ирəд:

1 Некмҗилҗ – некҗ.

– Җа, тиигвл сəксн бурхнь өршəҗ, сансн үүлнь бүтҗ бəəтхə! Хəрин һазр-усн 
евəҗ, хамг нутг өршəҗ бəəтхə! Ки мөрн киисч, кишг-буйнчн ирҗ бəəтхə! Сарин сəн, 
өдрин өлзəтə нег өдр хəрəд ирцхəтн! – гиҗ йөрəһəд, көвүн Чолунбат болн Шурнад 
цаһан үс амсулҗ, теврəд үмсв. 

– Мөрнəннь маңнад нар тусхаһад, сəəрднь сар тусхаһад хəрəд ирх болтха! – 
гиҗ эцкнь Эрднь чигн цаһан үс амсулҗ йөрəв.

Чолунбат Шурна хойр өмннь зерглдҗ зогсад, аав ээҗ хойртан мөргҗ сөгдəд:
– Ачта аав, ээҗ мини, амр сəəхн бəəҗ бəəтн, – гив. – Ах икдəн салхин йослл 

кеҗ, амр сəəхн бəəҗ бəəтн, – гив.
Эрин кевəр хувцлсн Шурна цаһан бор мөрнə дөрəд көлин үзүр күргхин тедүд 

цеглсн шаһа метəр тусад, барун өмниг чиглн, харңһуд үзгдшго болад одв. Мөрдин 
көлин аньр-чимəн чигн агчмин зуур соңсгдшго болв.

Түвшн кезə хөөннь тендəн зогссн кевтəн бəəлə. Түвшн зогссн кевтəн шагшрҗ: 
– «Чиигтə толһа өргəд йовхла, чиг-үзг уга юм үзнə» гидг эн чигн. Көөркс, ода 
гоминьдана цергин зесүлəс менд гетлəд одхла, сəн билəл. Əмтн йовдг давана цугтнь 
зесүл бəəнə гиҗ бəəсн эс билү, – гиһəд, Түвшн сана амр уга бəəлə. 

Һурвн өдрин хөөн Чолунбат бəргдҗ гисн чимəн ирəд бəəв. Эн учриг лавлхар 
Баатр шийани хот орад йовв. Эрт йовсн күн үдин хөөн, орашң хəрҗ ирв. 

– Ямр чимəн бəəнə? Юн болсн санҗви? – гиҗ Баатрин бүсгə Шура адһн яарн 
сурв.

– Керг му болҗ, – гиһəд, əрə нег амн үг келəд, уру хəлəһəд кесг тунҗ бəəһəд, 
үгəн залһад, соңсч ирсн му чимəһəн келҗ бəəтл, Шура бас:

– Кенəс тиигҗ соңссмбч? – гиҗ үгинь таслад сурв. 
– Нег моңһл цергə күүнə амнас соңслав, тер цергə күн даванас ирсн зесүлин 

цергəс соңсч ирсн санҗ. Сө дундын барг, сарин сарул санҗ. Чолунбат Шурна хойр 
Амхна шар көтлин даваг давад цааран бууҗ йовтл, өмнəснь зесүлин церг ирҗ 
йовсн санҗ. Чолунбат Шурна хойр түүг үзəд, сер деерəс буцад эргҗ зулад одҗ 
йовтл, һацата юмн, өмннь цагдан цергүд учрҗ. Тиигəд сала уру зулад одҗ йовтл, 
Чолунбатын мөрнд сумн тусад, оңхлн унснд Чолунбат цергүдт бəргдҗ. Шурна 
гетлəд одсн кевтəн зəəллго гедргəн эргҗ ирəд: «Намаг бəрəд, түүг тəв! Орһад зулҗ 
йовсн Шурна гидг бер – би болна», – гиһəд, мөрнəсн бууһад бəргдҗ. Цагдан цергүд 
хойраһинь күлəд авч йовтл, өмнəснь Шурнаг булахар одад хоосн эргҗ йовсн Улан 
Нүдн ахта кесг ярһчд мана күн гиһəд авад йовҗ гинə, – гиһəд келҗ бəəхд Түвшн 
эмкəһəн игзртлнь зууҗ, үг, дун уга сууҗ бəəв. Тиигхин тенд:

– Чавас-чавас, – гиҗ ам нееһəд, Шура: – Шурна тиим генн əмтн санҗ ю? 
Йотун биш, яһад эргҗ ирəд, тер эрлгин һарт орсмби? 

– Тиим биш, – гиҗ Түвшн үгинь таслҗ: –  Шурна тиигсн керг огт биш, 
Чолунбатыг хəəрлдг төлəдəн дəəснə һарт өгəд йовҗ чадсн уга юмн.

Түвшн эн күртл бодад, гүн гигчəр нег сана алдад, гер үзгəн өндəҗ баралв. 
– А, көөркү өвгн мини яһҗ бəəх болв? – гиһəд, өкəҗ босад, бий деернь тогтсн 

цасан саҗв.

Һурвн

Түвшн түңгəн үүрəд əрə босч, хойр көл деерəн əрə торад, көр цаснд там-тум 
ишкəд йовҗ йовв. Нүднь эрəлзəд үрглҗлсн цаһан көр цасна хотхр, гүдгриг чигн 
йилһҗ үзлго йовв. Тиигҗ йовад, генткн күрс гиһəд көр цасн цумрад, гүн нүкнд 
үүрлһтə бийəрн булгдн орв. Үүрлһдəн даргдн унсн Түвшн əм цүлн зүткҗ бəəһəд, 
əрə гиҗ үүрлһəн хооран түлкҗ, толһаһан өөд өндəлһн, шурһн босв. Босад, нүкнə 

ирмəг деер һарч сууһад, цасан гүвəд, əмсхл авад, бутрн цацгдсн буурл-саарл үсəн 
ясад, нааран-цааран харҗ: «Ода яһҗ түңгəн татҗ һарһхви? – гиҗ зовад суутлнь, 
цасн дотр торлзн харлад нег күн аашхнь үзгдв. – Иим шүрүн цаста, шуурһта өдр эн 
көдəд кеннь һанцарн тенҗ йовх юмби? Намаг үзəд, барадад аашх юмн ю? – гиһəд 
нарвчлн хəлəһəд суув. Өөрдəд иртлнь шинҗн үзхлə, Алтн мөншң болҗ үзгдв. – Э-э, 
көөркү! Энчн хамаһас ирҗ йовхнь энви? – гиһəд алң болв.

Алтн болвл – Төрбатын ор һанц күүкн үрн болад баһ насндан зовлң үзв. Ода 
арвн нəəмн наста, Делəн баһ көвүнд мордад нег җил болад уга. Түвшниг элгсч, 
эврəннь эклə əдл үзҗ, ээҗ гиһəд хəəрлҗ бəəсн юмн. – Көөркү, көр цасн дотр гүүҗ 
аашх дүрнь экəн олад ирсн дааһн гимəр, – гиһəд таалн хəлəҗ бəəв. – Э-э, көөркү! 
Экнь Сəнтүрн бер цагт хамдан байна герт заргдҗ, халун, киитиг хамдан өңгрүлсн 
билə», – гиһəд бодв.

Адан көл-һар болгсдын негнь Төрбатыг дуудҗ авад:
– «Күүкн үрн хəрд морддг, көвүн үрн хəрəс герлдг». Эн болвл – йиртмҗин 

йосн, чини герин өркəр туяа орад бəəв. Тер туяа болвл – деед йозуртн амбна нойна 
туяа болна. Хөв заята санҗч, амбн нойна хадм эцкнь болдг боллач, киисəд ирсн 
кишгиг Пүрвəшң келəрн бичə түлкҗ орк. 

Ада амбна нүдн, чикн болгсдын негнь – Улан Нүдн – Төрбатыг дуудҗ авад 
бас:

– Күүкнəнчн толһа өркəр һархдан күрч, көлнь иргəр һархдан күрч, өңглг сəəхн 
төрсн болхас амбн нойна нүдиг булаҗ бəəнə. Эн болвл – боол зарц чини зүүднд 
оршго керг мөн. Күүкəн амбнд баһ хатн болһад мордулҗ өг, иим-тиим гиһəд үг 
келҗ болшго, – гисн санҗ. 

Тер зуур ховч хульгн бүсгəнь ирəд, Сəнтүрнə чикинь мошкад, амр үзүллго 
бəəҗ. Төрбат Сəнтүрн хойр зөвчлəд: «Ор һанц үрнəннь седклиг тевчҗ, үзхиг эврəн 
үзий бидн, һанц үрəн һал уру бичə хайҗ оркий! – гиҗ таңһрглсн бəəҗ. – Ода яах 
кергтəви? – гихлə, Сəнтүрнə сананд Түвшн орсн бəəҗ. – Арһ сүв түүнəс һарна», – 
гиҗ бодад, Сəнтүрн сө дүлəд Түвшнд күрəд ирсн бəəҗ.

Сəнтүрн орҗ ирм цацу, ам нееҗ келхəс урд Түвшн түүнə ирсн учринь урдас 
соңсад медҗ орксн билə. 

– Хəəмнь көөркү, Сəнтүрн! «Сəн күлг эзндəн харш, сəн күүкн эцк-экдəн харш» 
болна гидгиг урдаснь бодсн уга ю? Эрткн кү кеҗ орк гисн эс билү би?

– Иим учрлар токарх ю гиһəд кевшч бəəлəв би. Ода ямр арһ бəəнə? Алтниг 
сəн үзсн залуд мордулҗ өгх кергтə гиҗ келəд бəəсн болв чигн, зуг «олна келнд үкр 
хар чолун хамхрна» гидгəс əəлəвидн. Өөр, холын əмтн Делəн көвүд эрднь болсмби 
гих уга гиҗ ю?

– «Олн сана сансн күн оддг заман олдго» гидг. Юмна өмн күүкнəннь мендиг 
бодҗ үз, мини үзхəс Алтнд ода хойр зам тулһрҗ бəəнə. Негнь – Адад булагдҗ одх 
болна. Тиигвл – үклин замар йовснь тер. Негнь – зулҗ гетлх болна. Зулҗ гетлхиг 
көвүн күүкн хойр нигт бодад батлҗ орксн бəəнə. Та хойр теднд туша боллго, заминь 
ясч өгвл – болна. 

Тиигҗ Алтниг генткн нег сө Делəн баһ көвүн Корлад мордулҗ, өр цəəхин өмн 
хойраһинь хол замд һарһҗ йовулсн санҗ», – гиҗ бодад, Түвшн бүдрн түгшəд гүүҗ 
ирсн Алтниг теврəд үмсчл бəəв. Түвшнə нульмсиг арчн бəəҗ Алтн: 

– Кииһим залһҗ, киисим керчҗ эк болсн, ээҗ мини, аюл зовлңгас гетлгҗ, 
əмндм орсн, ачта ээҗ мини, амр сəəхн бəəнү та? Эрднь аавин бийнь сəн бəəнү? Үрн-
садн гиһəд, көөркү, тиим зовлңд учрҗ, өтлх насан өөрдүлх гилə. Көөркү, тер ода 
өдрин зовлң, сөөһин зүүдн болһҗ бəəсн бер көвүн хойриннь сəн чимəг соңсхларн, 
яһҗ байрлх болв! Байрин халун илчд өвчнь сəн болад одх. 

– Юн гиҗ бəəнəч, кукн мини! Көөрксм əмд-менд йовҗ ю? Нүдəрн үзсн ю? 
Чикəрн соңссн ю? – гиһəд сурҗ бəəхд Алтн өргəд ирсн нег шуд юман көр цасн деер 
тəвҗ оркн, көк торһн үчиннь өвр дотрас цаһан боодһа юм авад, Түвшнд өгв. Түвшн 
авхин тедүд: 

– А көөркү, Сəнтүрнм өгүлсн ю?
– Биш, биш, – гиһəд, цаһан боодһа юмиг Түвшнə һарас авад, тəəлҗ делгəд, 

дотраснь эркə хумха хойрарн нег юм чимкҗ авад, Түвшнд өгв. Түвшнə альхн деер 
цəəлзҗ бəəсн юмн болвл – шур нүдтə мөңгн билцг билə. Тиигхин тенд байрин халун 
нульмсн Түвшнə альхн деер дусч, Түвшн билцгинь хəлəҗ бəəхд мөңгн билцгин 
улан шур нүдн дотр мелмһр улан чирə, ик алг нүднь үзгдхшң болҗ бəəв. 

– А көөркү, Шурна мини, əмд-менд йовсн санҗч, – гихлə, Алтн үкс гиһəд: 
– Ээҗə! – гиһəд, теврҗ авад, хоюрн байрин нульмсан асхрулв.

Дөрвн
 

Түвшнə түңг үүрлһиг Алтн үүрəд йовхдан бəəн-бəəн сегсрəд: – Па-па, иим күнд 
үүрлһиг та яһҗ дааһад йовсмби? – гив. Нуурин əəлин гер-хорань эҗго хоцрсншң: 
күүнə баран уга, мал-харан баран бас уга. Хаалһнь кевəрн бəəв чигн, күн йовхнь 
үзгдш, гер-хорань кевəрн үзгдв чигн, эздинь хəəҗ олшго болҗ. «Түлəнə мунь бүүр 
сəкнə, күүнə көгшнь гер сəкнə» гидгшң зуд деер өвчн ирҗ, өвчн деер гоминьдан 
ирҗ, гоминьдана нойрхл гидгнь яг туульд келгддг маңһсшң бəəнə. Хамгиг хамҗ, 
атн темəн, агт мөрн, тарһн үкр, ирг хөн бүкниг хот-хотар, сүрг-сүргəрнь авад 
йовҗ бəəнə, тиигəд барлго ноха цокмар эр киистниг бүр цергт бəрҗ бəəнə. Һалв 
зуд гиһəд, баячуд мал-харан тууһад, уулд нүүҗ бəəнə, ядучнр чигн нааран-цааран 
бутрҗ бəəнə. Һанц Ада амбн болн түүнə һар-көл болгсднь һалзурҗ бəəнə», – гиҗ 
эргцүлн бодсар йовҗ ирəд, Түвшнə хораг хəлəҗ зогсв. Үзхлə, үүдинь цасн көрлəд 
булҗ оркҗ. Түвшн одад, татҗ тəəлҗ чадсн уга, Алтн одад, бас татҗ тəəлҗ чадсн 
уга. Тиигəд көрлсн цасиг һарарн тееҗ татад, əрə гиҗ тəəлҗ оркв. Үүднə заагар болн 
сарвхин нүкəр орсн цасн һазак өрəд көрлҗ орксн бəəхиг Түвшн оварҗ амҗсн уга, 
ардаснь Алтн дахад орхла, Түвшн төмр зуухин өмн одад, көшə болҗ одсншң болв. 

–  Юнви? – гиһəд, Алтн өөлһҗ амҗлго хəлəҗ бəəтл, Түвшн генткн сана авсншң 
үкс одад, толһа тус өмннь өвдглҗ сууһад:

– Хəəмнь көөркү! – гиһəд ду тəвҗ, зуухин көвəд кевтсн Эрднин бий деер 
нуһрҗ унад уульв. – Маднас мөңк хаһцснчн эн билү? Тесəд күлəҗ бəəсв гисн эс 
билү чи? Эрлгт яһад көтлгдəд одсмбч? Дав деер үг алдҗ үзəд уга күн билəч, даван 
деер керг алдҗ үзəд уга күн билəч! – гиһəд уульҗ бəəв.

Эрднин үг алдҗ меклгдсн нег учр гивл, хаврин нег өдр һал үдин баргт Эрднь 
гертəн һанцарн царг өөмсəн хатхҗ суула. Сəнтүрнə хууч сурхар йовсн Түвшн хəрҗ 
ирхлə, көвүн бер хоюрн чимəлəд йовхар белдкл кеҗ бəəснь тер санҗ. Һацата тер 
өдр Баатр Шура хойр ар белд йовсн бəəҗ. Генткн нег күн орҗ ирəд, һарин альхарн 
улан нүдəн арчад, өкəҗ хəлəһəд, Эрдниг үзхдəн:

– Ээлə, сəн бəəнү та! – гиһəд мусг-мусг инəҗ, шар сахлан шувтрҗ бəəв. Эрднь 
түүг үзəд, өңг зүснь хүврҗ, моһа үзсн мет болв. Мендин хəрү чигн өгсн уга.

Улан Нүдн салврха ширдгин тасрха деер ирҗ сууһад:
– Ээлə, сəн бəəнү! – гиҗ бас нег уда Эрднин амриг сурҗ оркад: – Ха-ха! – гиҗ 

инəв. – Ээлə! «Барс кедү догшн болҗ бамбаһан иддго, нойн кедү догшн болҗ нутг 
алвтан алдго» юмн гидг эс билү? Өцклдүр амбна герт хотас нег күн ирлə, тер келснь 
– Чолунбат хотд одад, нег байнд көлсəр бəəдг чигн. Тер байн амбна таньл болхас 
түүг уучл гиҗ. Тиигəд амбн уучлҗ, ноха баас идлə гиһəд, хамринь керчх йосн уга, – 

гиҗ келв. Эрднь эн үгиг соңсад, үншч байрлад, Улан Нүднə өмнəс маасхлзад инəв. 
Эн бəəдлиг завдад, Улан Нүдн бас: – Маңһдур амбна хө тууһад күн йовхар бəəнə, хө 
туусн күүнд багтад одтн, күмсн чигн керго, теднə идсн-ууснанснь күртəд одҗ болх 
юмн, би бас однав. Тер байнд амбна үг гиһəд кесг сəн амн үг келəд, Чолунбатыг 
сулдхҗ өгх арһ һардсв, – гив. Тиигəд Эрднь иткəд сандрхдан Улан Нүднə мөрнə 
сəəрд йовсн юмн санҗ.

Маңһудртнь даван деерəс һучн-дөчн ирг хөөдиг туулцад йовһар дахад йовҗ. 
Тер кевтəн һурвн өдрин хол һазрт йовад, хотд күрч. Көвүһəн үзх күслтə Эрднь 
зовсн-түрсəн, өлссн-ундассан бүр медлго йовҗ.

Нарн уулын толһад сууҗ бəəтл ирг хөөдиг тууһад, байна ик үүдəр орҗ йовла. 
Тиигхин тенд Эрднь гүүҗ аашсн Улан Нүдиг үзҗ байрлн, маасхлзҗ бəəв.

Улан Нүдн сандн-мандн ирəд, Эрднин һарас татад, ик үүднə һаза авч одад 
чикнднь:

– Керг му болҗ, одак чөткр көвүнчн хар герт орҗ, цагдан һазрас бəрəд авч одҗ 
гинə, эн байна гертəс ик мөңг хулхалад бəргдҗ, – гиһəд келҗ бəəтл үгинь таслад:

– Ямр үг келҗ бəəнəч? Тиигҗ бичə чальч! Мини көвүн хулха кешго. 
– Худл биш, көвүһичн гоминьдана цагдан һазрас цергүд ирəд бəрҗ чигн, 

хулхалсн мөңгнь – тоолҗ, толһан үсн күршго юмн гинə. Ода эндəс зулҗ зəəл, – 
гиһəд, Эрдниг түлкəд, бухин уснд унһаҗ оркад, байна ик үүдиг хам хааҗ авад: – 
Түргн зəəл, цааран зəəл! Байна көвүд чамаг бəрəд, цагдан цергт туулһхнь маһд! 
– гиһəд Улан Нүдн келҗ бəəхд өврəд гүүлдҗ ирсн байна лөөврчн1 көвүдəр Эрдниг 
цокулҗ, ноха тукрҗ, Эрдниг ноолулҗ. Тиигəд барх уга гоминьдана цагдан церг 
дуудҗ авад, Эрдниг туулһсн санҗ… 

Эрднин нас барсиг соңсад, Нуурин əəлин əмтн ирцхəв, Бадм көгшн, Өлзəт 
көгшн аран шүднь зууньрн, арвн хурһнь атхлдн, өшрл хорслан дарҗ ядн сууцхана.

– Бидн ода хөншң идгдəд бəəнү? – гихлə, бас негнь:
– Бидн үкр малын чинəн бийсəн харсч хамһалҗ чадшго ю? – гив. 
– Яахв, иим үклəр гиҗ ууляд ю олҗ авхви? – гиҗ Өлзəт келəд, босч Эрднин 

күүриг хүүрəлхəр орлдв. Тер зуур Баатр, Шура, Корла эдн орҗ ирв.
– Хəəртə аав мини! – гиһəд, Корла Эрднин күр деер киисч унад, уульҗ бəəв. 

Кенви негнь Түвшнд нег эвкə юм авч өгəд: 
– Дотр киилгиннь хавтхд бəəҗ, чухл юмн кевтə, – гив. Түвшн авад секҗ үзхин 

тедүд нүдəн арчҗ хəлəһəд:
– Герл зург2 санҗ шү! Эннь Һалдн мөн ю?
– Герл зург гинү? – гиһəд, бүгдəрн Түвшнд аарглн ирв.
– Мөн, мөн.
– Һалдн мөн, хамт сууснь бүсгə күн санҗ. 
Тер зуур: – Али, – гиһəд, герл зургиг Корла авч үзəд, ар талын бичгиг даралн: 

– Һалдн, Ши Ю Ми. 1943-гч җилин намр, – гиҗ умшв. Тиигəд Һалдн мөн болхнь 
лавлгдв. Эн керг агчмин зуур əмтнə сананд зүүдншң болҗ, Эрднин үклнь мартгдҗ 
одсншң болв. Кенви негнь:

– Серүн бəəхдəн келмəр эс билү? – гихлə, бас негнь:
– Ухан-санань тиим сарул биш билү? – гиһəд сурҗ бəəв. Əмтнə сурсна хəрүд 

Түвшн:
– Гертəн əрə орҗ ирсн юмн, зуг ухан-санань сарулшң билə. Хар герт һурв 

хонсан, кедү улсла хамт бəəсəн, нег китд күн өр өвдəд туслҗ бəəсиг келҗ бəəлə, – 
гиһəд келҗ бəəтл, кенви негнь:

1 Лөөврчн – хулхач, деермч.
2 Герл зург – цокҗ авсн зург.

– Тер китд күн хавтхднь дүрсн болхнь маһд, – гихлə, бас негнь:
– Бийднь келмр эс билү, тиим юм авч ирсəн медҗ бəəсн болвл, келəд һарһҗ 

өгмəр эс билү, – гилдҗ бəəв. Тедн тиигəд күүндҗ бəəхд Түвшн:
– Тер китд лав Һалдна сəн анд мөн болхнь маһд. Тиигəд Һалдна эцк болхиг 

медəд, нууцар дүрсн болхнь маһд. Учриг келҗ медүлхд болшго болад, нууцлн дүрҗ 
орксн болхнь маһд. Гертəн одад үзтхə, Һалдн əмд-менд йовдг чигн гиҗ медтхə гиҗ 
бодад дүрсн болх, – гиҗ бодв.

Герл зургнь ирҗ гинə, Һалдн əмд йовдг чигн, Һалдн ирҗ гинə гидг үг Эрднин 
үклин чимəнлə хамт агчмин зуур тарҗ одв.

Тавн

«Хадм ээҗ наарта-цаарта, хаврин боран хаһста-хуһста» гидгшң зүн уулын 
ораһас мандлсн алтн нарнд цасн хəəлҗ, һазрин көрсиг девтəн, ишкҗ болшго болһсн 
билə. Хавран магтн дуулсншң хун һалунь һаңһр-һуңһр доңһдҗ, торл1 шовунь девн 
ниссн хаврин нег өдрин үдин өмнк барг билə. Хойр мөртə күн темə көтлəд, көндлң 
хаалһар йовҗ йовла. Күрəһин өмнк зоог көмрəд орҗ йовхд ик шар атна серə хойр 
бөкнь серлзҗ, сəəхн ут зогдрнь сеңслҗ2, дөрвн көлин тавгаснь бальчг цацгдҗ, 
теңнсн дөрвн тулм əрк тертһлзҗ йовла. Тиигхин тенд арднь йовсн буурл көгшн:

– Арһул, арһул, – гиҗ хашкрн3, – тулм əрк толһад күрдгиг бичə мартҗ орк, – 
гиһəд келҗ йовв. Тер болвл – Адан һошх зарц Төрбат эдн билə. Төрбат:

– Сəəни орнд һартха, хəəмнь көөркү Эрднь, тиигəд өөд болҗ гинə, – гиһəд, үг, 
дунь тасрад одсншң болад, дəкн: – Тиим генн əмтн чигн биш билə, – гиһəд, бас нег 
уда сана алдҗ оркад: – Хəəмнь, үрн гиһəд үкҗ йовх керг эс болхви? Би чигн үрнə 
төлə үкҗ эс йовну, кедү үкəд əмдрсн эс билү би. Ода боол зарцин кевəр йовҗ эс 
бəəнү би, – гив.

Төрбатын тиигҗ келснь учр уга юмн биш билə. Төрбат залу баһ цагтан 
Бардмин үүднд көлсəр заргдҗ бəəсн болхла, хөөннь Адана үйд чигн тер кевəрн 
көлсəр заргдҗ бəəҗ. Зуг ода өтлх насндан бас үн көлс угаһар боол зарцин кевəрн 
заргдҗ йовдг чигн. Ада болвл – чееҗ дүүрң өшрл хорслта юмн чигн. Ямр өшрл 
хорслви гивл – күүкн Алтниг нанд баһ хатар мордулҗ өглго, Делəн баһ көвүнд 
мордулҗ өгəд, орһулҗ орксн гиһəд, тиигтлəн өшрҗ хорссн санҗ гилə. Төрбат тиигҗ 
келҗəһəд хамт йовсн əмтнə хəрүд:

– Үнн чигн, Һалдна герл зургинь авч ирсн санҗ гинə. Эрднин күүринь хууралҗ 
бəəсн улс киилгин хораснь олҗ гинə. Көөркү Һалдн, əмд-менд йовх юмн чигн, шидр 
җилмүдт татулсн зург санҗ гинə, – гиһəд келҗ бəəһəд: – Тиимə! Арвн тавн җил 
өмн Һалдн үкҗ, кеер үкҗ гиһəд, күр д одҗ номинь келгəд, буйинь тəвсн билəвидн. 
Тиигхдəн бидн кедүкн улс Һалдна əмд бəəсиг медҗ бəəһəд номинь келгҗ, буйинь 
тəвсн юмн. Учрнь – Һалдн тиигтхə гиҗ заксн санҗ. Тиигхдəн Һалдн бослһ һарһсн 
олн нутгин менд амулңгиг бодсн боллта, – гиһəд келҗ йовв.

Ик бүрəн гиинсн дуунд Төрбат чочад одсншң толһаһан өргҗ хəлəхлə, негт ик 
күрəһин захар орҗ ирсн бəəҗ. Ик сүмнь күрəлгдсн хувргин герин ора деегүр сүкəн 
сүндрлəд харгдҗ бəəв. Күрəн өмн захд нойна яамн гимəр бəəсн өндр гер болвл – 
Оср ламин гер болна. Осрнь Замбин ор дарад, күрəһин да лам болҗ ширəд һарсар 
һурвн җил болҗ бəəх юмн. Эн геринь селвҗ ясулсар хойр җил болҗ бəəх юмн. 
Төрбат седклдəн: «Шаран шаҗн бəəснəсн хотхр ода əрк гүүлгдг, яс нааддг, арвн хар 

1 Торл – шовуна нерн.
2 Сеңслҗ – делсч.
3 Хашкрн – хəəкрн.

нүүлиг цугинь үүлддг, нүүлин там болҗ бəəхнь эн», – гиһəд, шар атыг көтлҗ ирəд 
кевтүлн, тулм-тулм əркиг буулһҗ бəəтл, Улан Нүдн һарч ирəд, Төрбатыг шоодсн 
харцар харҗ:

– Иигҗ саатсна учр юнви? Арһул йовад, шулун ир гиҗ заксн эс билү би, – 
гихд Төрбат:

– Арһул йовад, шулун ирсн мана эн, – гив. Улан Нүдн бас:
– Зам зуур ямр үг соңсв чи хойр? – гиһəд сурснд Төрбат:
– Эрднь нас барҗ гиҗ соңславидн, – гиһəд, эврəн эрк уга сана алдв. 
– Бас ямр үг соңссмби? – гиҗ сурснд Төрбат:
– Һалдна герл зургиг авч ирҗ гинə. Һалдн əмд-менд бəəдг чигн, эн зун нааран 

һарч ирнəв гиҗ гинə, – гиһəд келҗ бəəхд Улан Нүдн дөөглсн кевəр инəҗ бəəв. 
Тиигхин учрнь – тер чигн соңсч ирсн санҗ.

– Хə, тенг əмтн, чи Һалдн ирдг чигн гиһəд байрлҗ орксн ю? – гиҗ сурхд 
Төрбат:

– Байрлҗ орклго яах юмби? – гиҗ шуд келснд Улан Нүдн киитнəр инəҗ оркад:
– Үнəртəн тенг əмтн бəəнəч, аль кезəнə үкҗ гиһəд күр д номинь келгҗ, буйинь 

тəвсн эс билү? Эн өдр яһад əмд йовхви? Тиим керг орчлңд бəəх ю? – гив.
Үгəн залһад, Төрбат:
– Һалдн тиигхдəн үксн биш, бослһ һарһсн олн нутгин менд амулңгиг бодад, 

тиим арһ авсн юмн, – гихд Улан Нүдн:
– Тиим керг биш, худл үг, тиим үгиг иткҗ болшго, – гиһəд келҗ бəəтл, Төрбат 

үгинь таслҗ:
– Эрднин авч ирсн герл зургиг əмтн үзҗ, Һалдн мөн бийəрн гиҗ бəəнə. Хар 

гер дотр Һалдна анд ханьнь бəəҗ, тер өгсн юмн чигн, – гиһəд келҗ бəəтл, Улан 
Нүдн һазр девсч бəрклн:

– Аман хум! – гив. Тулмта əркиг өргəд, Оср ламин үүдндк нег герт орулҗ 
йовхин зуур Төрбат тер герин сарвхин өмн зогсад, гер дотр күн күүндҗ бəəхиг 
чиңнв. Негнь Улан Нүдн нирв бас негнь Адан күр дү санҗ. Улан Нүдн:

– Эн дөрвн тулм əркиг яһҗ гүүлгхəн чи тоот зөвчлсн ю? – гиҗ сурснд:
– Түрүлəд алькинь гүүлгх кергтəви? Мууһинь ю? Җа, сəəнинь ю? – гиҗ көшч 

инəв.
– Тиим биш, чини келснə эсргү кех кергтə, түрүлəд хар арсн тулмта əркиг 

гүүлгх кергтə, тер тулмта əркин уснь баһ юмн. Əркд нүднь эрг-дург гисн цагт 
тиигəд көк тулмта əркиг гүүлгх кергтə. Тавта согтад, ю-күүһəн меддгəн уурсн цагт 
нериг бичəд, һаринь дарулҗ авад, далд өгəд бəəх кергтə. Нутгин баячуд эн ора 
цуһар гилтə ирсн бəəнə. Дөрвн тулм əркин цугинь гүүлгҗ оркх кергтə гилə. 

Əрк зөөҗ орулҗ оркад, Оср ламин бас нег герт орулн, Адан Дусл Хамр бичəч 
хойр өмн-ардан хəлəҗ, ик мөңг тоолҗ бəəҗ. «Ямр ик мөңгнви? Хамаһас авч ирсн 
мөңгнви?» – гиҗ Төрбат алң болсар одад, төмр зуухин амнд суусн улсин дергд 
суув. Тер зуур орҗ ирсн Улан Нүдн ик мөңгнд бахтад, төмр зуухин амнд суусн 
улсиг оварсн чигн уга.

– Па-па, – гиһəд, барун һаран Дусл Хамрин ээм деер тəвəд: – Банкин мөңгиг 
ачад ирсн ю? – гиһəд инəв. Дусл Хамр нусан татад:

– Мана һуултын йосар сарин хонгин хуһцаһар зеелвр болһҗ өгсн юмн. Одаһин 
үн өртгəр гүүлгвл, тəвн-җирн бүрү болхшң бəəнə, – гив. Дусл Хамр үгəн залһад: – 
Цагдан һазрин Көк нойн бахтад: «Амбн сəн арһ олҗ, эн өдр җирн бүрүд гүүлгсн 
мөңгиг кедү хонсна хөөн эк, күүктəһинь зурһахн бүрүһин өртгəр төлəд өгч1 оркҗ 

1 Өртгəр төлəд өгч – үнд өгх.

болх юмн. Амбнд келҗ орк, тер көл уга олзасн шорлһ1 хүвəр өгтхə гилə», – гиһəд 
инəв. Улан Нүдн Дусл хамр хойр тиигəд күүндҗ бəəтл, орҗ ирсн нег байн:

– Соңсву? Һалдн ирҗ гинə, үнн ю? – гив. Дусл Хамр чочад:
– Ямр үгви? Соңссн ю? – гиһəд, Улан Нүдниг хəлəҗ бəəв. Улан Нүдн:
– Худл, тиим үгиг яһҗ иткх юмби, Эрднь үкҗ гинə гидг үг бəəнə, – гиһəд келҗ 

бəəтл, Дусл Хамр инəһəд:
– Хəрнь, тиим болх зөвтə, кезəнə үкҗ гиһəд, ном, буйинь келгҗ гидг эс билү? 

– гив.
– Һалдна бийнь биш, герл зургинь авч ирҗ гинə, – гиһəд, бас негнь келҗ бəəтл, 

Улан Нүдн ардан хəлəҗ оркад:
– Төрбатыг хəрəд, му мал хəлə гиҗ келəд һарһла, тиигхин тенд үд болҗ оркла, 

– гиһəд, байна негнь хуухан мааҗҗ:
– Зар зəрлгəн келҗ оркхла яһна? Бидниг энд харһнулад ю кедгви? – гиҗ бəəтл, 

бас нег байн инəһəд:
– Атн темəһəр ачад ирсн юмиг үзсн уга ю? Мана баячудыг гиичлхəр бəəдг 

чигн. Ууна гихлə – əрк белн, наадна гихлə – мөңгн белн. Учр уга туугдад йовҗ 
бəəсн мал эс ю тер, «җирһлин икд җир хонад, нəəрин икд най хонад» энд кевтхм, 
яарснь керг уга, – гив.

– Наадн биш, яарснь керг уга, – гиһəд, Улан Нүдн: – Деерəс ик нойн ирҗ зар 
зəрлг келх, гоминьдана нойна зəрлгиг ямр күн соңсдго чигн, дəəснь биш, хəрнь 
ханьнь болҗ бəəһəд, яһад эс соңсдви? Бурутнрла нег хамрар киилҗ, нег киисəр 
холвгдснго болвл, яһад эс соңсхви? Зəрм улс ода күртл бас ирəд уга, тедниг кү 
йовулад дуудулнавидн, – гив. Үгəн залһад: – Хов-җив, худл-хуурмг үг хумгин 
һалвшң болҗ одсн бəəнə. Юн гинə бурхн мини, – гиҗ намчлад: – Һалдн ирҗ гинə, 
Һалдна герл зургиг авад ирҗ гинə. Хар герт Һалдна хань анд бəəҗ гинə, Эрдньд тер 
өгəд оркҗ гинə… Иим ор уга үгиг зəрм улс иткəд, үнн болһҗ бəəнə. Үксн күн арвн–
хөрн җил болсна хөөн бас əмдрəд ирсн үлгүр бəəнə гиҗ ю? Һалдн аль кезəнə үкəд, 
ном, буйинь келгсн эс билү? Керг тиим бəəтл, яһҗ иткҗ оркх юмби? – гив. 

– Эрднь үкснь – үнн. Өдрнь дуусхла – ширəһин эзн лам чигн үкнə, ширдгин 
эзн нойн чигн үкнə, долан наста көвүн чигн үкнə, далн наста көгшн чигн үкнə, 
гертəн суусн күн чигн үкнə, кеер йовсн күн чигн үкнə. Зуг эн өдр түүнə үкснə туск 
худл-хуурмг үг бас тарҗ одсн бəəнə. Иим худл-хуурмг үгиг соңсад иткҗ болшго, 
оңдан күүнд зарлад келҗ болшго, – гиһəд келҗ бəəтл, Адан күр дү сандн-мандн үүд 
түлкəд орҗ ирв. Тер йирдəн сандн-мандн əмтн болхас согту һаран сарвалһҗ:

– Мөңгн гинү? Мөңг авч ир гилə, түргн бол, нааран авч ир гиҗ бəəлə. 
Улан Нүдн, Дусл Хамр инəлдəд:
– Кедү баргин мөңг гилə? – гихлəнь, тер:
– Кедү баргин бəəнə, цугинь авч ир гилə.
– Худл, – гиһəд бас: – Шүүгдҗ шал болад, амбна əмнь һарх гиҗ бəəнə, – гив. 

Тиигəд авч ирсн мөңгнə нег кесгинь өргəд йовв. 
Тер ора күр д мəəдр болсншң, Оср да ламинд хүрм болсншң хораднь əмтн 

ноолдҗ, күрə дотр согту көлцн һалв болҗ цүүглдсн билə. Маңһдуртнь теңгр ө уга 
чилгр, һазрин өрнь нарна уург шар герлин нилчəр идəлгдҗ əмтн серҗ. Зуг күрə басл 
тагчг, дуң-дүлə бəəҗ, олн хувргуд нөөртəн бəəлə.

1 Шорлһ – əмтнд түгəһəд өгх.

Зурһан

Барун иргд керм түшүлҗ тəвсн дерснə баран деерк зулын герлд онц цəəҗ 
бəəлə. Түвшн орн деер кевтсн кевтəн нүд алдлго тер цəəҗ бəəсн дерсиг ширтҗ, 
генткн-генткн сана алдҗ, нульмсан арчҗ, амндан шимлдҗ үг келҗ бəəхшң билə. 
Түвшн тиигхдəн нөөрин гүүнд биш, зовлңгин далад чивҗ одсн билə. Түвшнə 
өңгрснə зовлңгнь түүнд шин цаасн деер дарвҗ1 бəəх мөршң тов тодрха бодгдҗ бəəв.

– А, чавас, – гиҗ шимлдəд, тиигəд ширтҗ бəəхдəн арвн зурһан-долан җил өмн 
нег сө ууһн көвүн Дорҗиннь күүриг манҗ бəəсəн бодҗ бəəв. Тер үйд Түвшн һалын 
көвəд суусн кевтəн ширтəд көшч одсн билə. Дерсиг керм биш, терм түшүлҗ тəвсн 
учрас цəəҗ бəəлə. Дерснə деерк туурһин хаһрхаһар барун кец цаһаҗ, деерк дееврин 
хаһрхаһар уулын ора цəəлзн үзгдҗ бəəлə. Өркин хаһрхаһар теңгрин одд бирзəҗ 
бəəлə. Зүн бийд тачкнх аньр-чимəн һарч, суулһ савин уснь көрч, барун иргднь түр-
түр гисн аньр-чимəн һарч, хулһн юм мерҗ бəəхшң билə. Тиигəд Түвшн улм сана 
зовҗ: «Көөркүм иим киитнд көлдəд көрч одсн бəəх, тиигсəр барлго хулһнд мергдҗ 
бəəх ю? – гиҗ бəəлə. – А, чавас, үкл гидг юмн иимл юмн чигн, өцклдүр сө өмннь 
сууһад, үгинь соңсч бəəсн эс билү би? – гихлə, Дорҗин келҗ бəəсн үг сананднь орв. 
«Мини эцк хөншң номһн əмтн биш санҗ, үклин өмн үг алдад оркснго санҗ», – гиҗ 
бəəхшң болла. – А чавас, Эрднь минь, эр эм хойр чөткрин тиим үгд авлгдснго эс 
билү чи? Көвүдинчн көлсинь өгсв, шин гер бүрҗ суулһсв, өнч таслҗ мал өгсв гиһəд 
келҗ бəəв чигн, гендəд одснго эс билү чи? Хойр бийəсчн альхдҗ бəəв чигн эндүрəд 
одснго эс билү чи? Цергт бəрҗ өгнəв гивв чигн, əəһəд оркснго эс билү чи? – гиҗ 
бəəв. Түвшн улм цаар бодхдан: – А чавас, Эрднь минь, цергəс негдгч саамд орһҗ 
бəргдхдəн бөгсичн шулҗ бəəв чигн, уульҗ бəрклснго санҗ биш ю чи? Тиигхлə гиҗ 
хальшрлго хойрдгч саамд бас орһсн санҗ биш ю чи? Цергəс хойрдгч саамд орһад 
бəргдҗ йовхдан толһаһан алдхан медҗ йовв чигн, хəмəрт угашң йовсн санҗ биш ю 
чи? Тиим хату зүрктə, бат зөргтə эс билү чи? Эн уда яһад гендснчн терви? Насҗад 
зөнгсндəн ю? Көвүн бер хойртан даамһа2 зовҗ бəəсндəн ю?» – гиҗ бəəв. Түвшн 
тиигҗ бəəһəд дуг унтад одсн санҗ. Һалын көвəд суусн Нимə Шура хойр седклдəн 
Түвшниг унтад одла гиһəд амрч бəəтл, Түвшн чочад, серсн кевəрн серəд, өндəһəд 
ирв. Гиҗг үсəн яссар босч ирəд, Шуран хаҗуд суув. Мусг гиҗ инəҗ: 

– Əмд күүнд акад-акад зүүдн орад бəəдг юмн чигн, – гиһəд, – əмтн шууглдад 
гүүлдҗ йовна. Көглҗ йовсн мөрнə дөрвн көл дор күн чиргдҗ йовхнь үзгдв. Кенви 
негнь Эрднь ах гинə. Тиигəд ардаснь яһлалн гүүҗ йовҗв. Өмнəснь гүүҗ ирсн нег 
күн аврҗ авв. Көглҗ йовсн мөриг бəрҗ авад, аврҗ авла гиһəд хəəкрҗ йовҗв. Нег 
сер давад одхла, Эрднь гев гедргəн кевтҗ. Күрəд одхин тенд Эрднь сергҗ босад, 
көвүһəн теврҗ авад үмсч бəəв, – гиһəд, Түвшн зүүдəн келҗ бəəһəд, лавшгиннь дотр 
өврин хавтхас Һалдна герл зургиг авад хəлəҗ бəəв. – Көөркү мини, – гиһəд, Һалдна 
тер нег уда эцкəн яһҗ аврҗ авсн үлгүринь келҗ бəəв. 

– Али, – гиҗ Түвшнə һарас авад, Һалдна герл зургиг хəлəҗ бəəхдəн Шура: 
«Ши Ю Ми гиснь сəəхн өңглг күн санҗ, бүсгəнь болх ю? Ши Ю Ми гисəрнь үзвл, 
китд күн янзта», – гиҗ бодв. Зуг Шура тиигҗ бодсан келсн уга. 

– Көлəр йовсн əмд-менд йовдгл юмн болвл, нег ирнə гидг. Көөркү Һалднм нег 
өдр ирдг чигн, – гив.

– Ода дөчтə эс ю? Нанар харҗ, баһ насна кевəрн эс ю? Нүр-чирəнь тер кевəрн, 
– гив. 

1 Дарвҗ – тиизлҗ.
2 Даамһа – дегд.

– Көөркү Һалднм олн улсиг үклин аюлас гетлгҗ авсн юмн. Авргдсна негнь 
– би билə. Һалдн эс болвл, кен тиигҗ аврх юмби? Кү аврна гиһəд кен тиигҗ аюл 
зөрх юмби? Һалдн тиигҗ аюл зөрəд эс аврсн болвл, тер цагт зерлг əмтнд мең болдг 
эс билү би, тиигəд цаснд мөр уга, цааснд нерн уга болҗ одх билəв. Тиигəд чигн 
Тайг Хариг Харңһуд хайҗ эс гетлгсн болвл, би басл үклин замар оддг юмн. Һалдн 
тиигхдəн намаг хойр уда үклин аюлас гетлгҗ авсн юмн. Келəд бəəхлə, Һалдн намаг 
хойр чигн биш, һурвн чигн уда үклин аюлас гетлгҗ авсн юмн, – гив. Үгəн залһад, 
Шура: – Тер уда амбн җанҗнд зарһ өргҗ йовх улсиг Һалдн дав деер тиим арһ авч, 
зуурас эс эргүлсн болвл, цуһар көгсч одад, белдҗ орксн тамднь унх билə. Тиигəд 
бослһ кедгнь чилдг билə, – гиһəд, үг, дун уга болв.

– Хəəмнь Һалдн тер кевтəн чиг-чимəн уга одсн юмн. Һалдн юунд тиигəд чиг-
чимəн уга одсн юмби гивл, бослһ кесн олн нутгин менд амулңгиг бодад тиигсн 
юмн. Тиигснə учрнь – тер Маңһс амбна хорслнь Һалднд төвлрҗ1, Һалдна толһаг 
авхулҗ, мөрнəннь сүүлд монцг кехин төлə буян барсн юмн гидгиг Һалдн юмна 
түрүнд медсн бəəҗ, – гив.

– Көөркү, күргн ах мини, – гиһəд, Шура үгəн залһад: – Əдə Улан Нүднə кесн 
хорар үкҗ йовад, хар герəс Һалдна герл зургиг олҗ ирəд, Һалдн əмд-менд йовсиг 
медүлв, – гив. Тиигхин тенд Шуран зүн талднь суусн Алтн:

– Хəəмнь, көөркү аав бийнь үзсн болхла! Герл зургиг Һалдн гиҗ таньсн болвл, 
яһҗ байрлх билə! Тиигəд Чолунбат ах Шурна эгч хойрт зовҗ бəəсн чееҗин зовлңгнь 
əрлҗ одх билə. Түрҗ ядсан мартҗ оркх билə, – гиҗ бəəв. Үгинь залһад, Нимə:

– Сананд оршго керг, сананд бəəтхə, зүүднд чигн оршго керг. Эрднь ахин 
күүриг эн сө манҗ суухдан Һалдна герл зургиг үзнə гидгнь кенə сананд чигн оршго 
керг. Үнəртəн чиигтə толһа өргəд йовхла, чиг-үзг уга юмн учрад бəəдг юмн чигн, 
– гиһəд, Һалдна дүриг хəлəҗ бəəв. – Һалдн гихлə, мини сананд Һалдниг түрүн уда 
үзсм бодгдна. Тиигхдəн би ик аһуд бурхн хүвлһнə кевəр ширдг, кевс, олвг деер 
зəмлҗ сууһад, барун һартан болр хар эрк бəрəд, маань тоолҗ бəəсн билəв. Мөңк 
зулын герлд баахн сарул билə. Генткн орҗ ирсн акад өвəрц күүг əəсн седклəр 
ширтҗ бəəсн би зүрк алдв. Əəснə учрнь – түүг шулм чөткр болһҗ орксн юмн. Бурхн 
хүвлһнə сөөвңч гисн хойр гелң бурхн хүвлһн бəəсн һазрт шулм чөткр ирҗ хорлх 
болна гиһəд, көлим һавлҗ гинҗлсн юмн. Хəлəх дутм тер акад өвəрц күүнə толһань 
аһуһин деевриг тулҗ бəəх мет тиим өндр деерəн тиим сүркə бүдүн билə. 

– Чи энд ю кеҗ суух гецлви? – гиҗ нег сурв. – Бурхн хүвлһн юмн болвл, 
гинҗлəтə бəəдгчн юнви? – гиҗ хойрдад сурв. – А, тиим ю? Намаг шулм чөткр 
болһад əəҗ бəəнү чи? Би шулм чөткр биш, би Һалдн, – гив, – чи намаг таньлго 
бəəнү? Чини нерн Нимə биш ю, тер нег сөөһин учрлас чамаг алдулҗ тəвсн эс билү 
би? – гив. Тиигəд Һалдниг таняд, седклдəн бүлəкн үзҗ бəəтл, бас: – Чи тиигəд аль 
өдр бурхн хүвлһнə ширəд һархар бəəх юмнви? – гиҗ сурхд би:

– Дүүрң һарсн сарин герл дор гинə, эн өдр сарин арвн тавн биш ю? – гивв. 
Тиигхдəн би дүүрң һарсн сарин герл дор бурхн хүвлһнə ширəд һархар бəəсн юмн. 
Һалдн тер ора аврҗ авснго болвл, тер хойр гелң əмдəр һавлым керчҗ авдг юмн 
санҗ. Ода чигн тер нег кергиг бодхин тедүд зүркм ишкрҗ, ясм яарна, – гиһəд келҗ 
бəəв. Үгəн залһад, Нимə: – Корла ода нег һазрин баранд күрч одсн болх, – гив. 
Түвшн чочад:

– Тер хама йовсмби? – гихлəнь, Нимə мусг инəһəд:
– Ар белд чимə күргҗ йовсн юмн. Чүрм эмчин мөрəр йовсн юмн, – гив. Үгəн 

залһад, Нимə: – Баатрнь Тохан əəлд чимə күргхəр йовсн, тер ода күрч одсн. Бадм 
көгшн, Җав, Өлзəт чигн йовсн, тедн тус бүр одна гисн һазртан күрч одсн бəəнə. 

1 Төвлрҗ – төвлгдҗ.

Мана Нуурин əəлинхн цуһар гилтə көдлəд йовҗ одсн бəəнə, цуһар гилтə мадна 
зөвчлҗ батлсн кергиг зөв гиҗ бəəнə. Тиигснə учрнь – негнд, хорсл болна, Эрднь 
ахин тиигҗ үкснд нең хорсч бəəх юмн. Хойрт, байрлл болна, Һалдна əмд-менд 
йовсиг соңсад, нең байрлҗ бəəх юмн. Тиигəд хорсл болн байрлл əмтнə седклиг 
көндəҗ оркв, – гив. – Баячудын овр чигн му биш гилдҗ бəəнə. Цуһар гилтə Эрднь 
ахин тиигҗ үксн чимəг болн Һалдна əмд-менд йовсн чимəг соңсч гинə. Тиим бəəдлд 
күүринь сəəнəр оршах кергтə гиһəд, кедү өдр хооран сааҗ, чимə бəрсн холдк улс 
ирсн цагтнь тиигəд һарһҗ оршахар зөвчлсн билəвидн. Тана бий зовлңд бəəсн болхас 
келəд амҗсн уга, – гив. – Мини үзхəс əмтн ик ирхнь маһд. Мана Нуурин əəлин əмтн 
дала болхнь маһд. Тиигəд керг деерəн нег сүр җигсəл болна, «үкр чигн гисн оңһн 
деерəн орклна» гидг үг бəəдг болхас Ада амбн хальдҗ чадшго, Һалдн əмд-менд 
йовдг чигн гисн чимəг тер чигн соңсла гилə. Тиигəд цə, давсн, һуйрин тəрə, цавин 
мал кергтə болхнь келлһəн уга. Нег кесгинь Корла, Баатр эдн олҗ ирх болна, нег 
кесгинь би күлəҗ авх юмн, – гиһəд келҗ бəəтл, Түвшн чочад:

– Хү, Нимə, ямр үг келҗ бəəнəч, əм теҗəҗ бəəсн һанц мөрəн хулдҗ оркад 
яһнач? Тиигҗ болшго, – гихлə, Нимə бодсан келҗ бəəв. Тедн тиигəд чееҗин зовлң, 
җирһлəн күүндəд бəəтл өр маңхаһад бəəв. Тиигхин тенд Шура Алтн хойрт баахн 
унтад авцхатн гиһəд Түвшн келҗ бəəтл, Өрг орад ирв. Нег зерг хəлəҗ:

– Чи бас унтсн уга ю? Ямр учр болад сөөһəр ирвч? – гилдəд ширтҗ бəəв. 
Өрг үг, дун угаһар Түвшн Шура хойрин дунд хавчгдн сууһад, барун талан эргҗ, 
Түвшнд:

– Җоран герт хойр мөртə күн ирв, негнь Улан Нүдншң үзгдв, – гиһəд, ю кеҗ 
йовад үзсəн, үзəд сеҗглсəн келҗ бəəв. Өргин үгд немəд, Түвшн: 

– «Хумха цаһан үүлн – теңгрин хутхач, хусрң цаһан эм – əəлин хутхач» 
гидгчлн, – гихд Нимə:

– Эрнь җора гиһүлəд, эмнь ховч гиһүлəд, эн хойр ниилҗ, Нуурин əəлд зөвлм 
болад ирв. Нуурин əəлин захд шивс гисн үгиг тер Улан Нүдн медҗ оркдг болҗ, 
ирсн, йовсн күүнə мөриг үзҗ оркдг болҗ, энд нүдн, чикнь бəəхшң седгдəд бəəнə. 
Лав Җоран тер ховч Цаһан ховлҗ бəəнə, Улан Нүднь сөөдл ирəд, түүнə ховиг соңсч 
медəд йовхшң бəəнə, – гив.

– Тиим болхнь маһд, – гиһəд, Түвшн: – Таанрин кесн зөвч, үзг-үзгт кү йовулсн 
учр, холдк əмтн иртл күүринь оршах кергиг хооран саахар зөвчлсн йовдлын тускар 
һазр бүкнд чимə күргхəр йовсиг олҗ соңсад, Улан Нүднə чикнд ховлҗ келсн бəəнə. 
Тиигəд Адан чикнд, тер мет гоминьдана цагдан һазрин Көк нойна чикнд күрч одсн 
болхнь маһд, тедн уршг олҗ, олыг хорлхар орлдхнь маһд, – гиһəд, Түвшн сана амр 
уга болв.

Өрүни цəəһəн уусна хөөн Түвшн Шура Алтн хойрла зурхад һарсн өдр, цагт 
һарһҗ оршахар хооран саасн юмн гиҗ келхəр зөвчлҗ бəəтл, һуч һар наста, зөв тавин 
нурһта күн орад ирв. Үзхлə, Җора санҗ. Тер – унх-ачхта, Нуурин əəлин ядучнр дотр 
кирдəн зөв байн гигдҗ бəəх күн мөн. Уг нернь Зур, зуг əмтн Җора гидг, керг деерəн 
зуһу гисн учрта юмн. Җора барун бийд одҗ сууһад, бор өрмг лавшгин өврəсн хар 
чагчан авад, һар суңһҗ Түвшнд өгəд:

– Хəəмнь, көөркү Эрднь ах өөд болҗ сəəни орнд һартха! – гисн үгəн келəд 
барлго бəəҗ нүдəн арчсар седкл келҗ бəəхшң билə. Түүнə үгин хəрүд Түвшн ю 
чигн келсн уга. Җора иим-тиим гисн болҗ бəəҗəһəд: 

– Күүринь кезə һарһҗ оршахар бəəнə? Эн өдр өлзə сəн өдр гиҗ бəəнə, эн өдр 
амҗад чадвл, сəн билə. Дулан орсн цаг, үнр орҗ одх, – гиҗ бəəв. Түвшн арһул гиҗг 
үсəн ясч:

– Зурха секүлəд ирҗ, эн өдр чигн, маңһдур өдр чигн болшго гиҗ, өлзəтə гисн 
өдртнь һарһҗ оршахар бəəнəвидн. Юн гивв чигн дал өөрдсн наста биш ю, – гив. 
Түвшнə иигҗ келсн үгд Җоран бүлтхр нүднь чирмлзəд одсншң болв. Тиигəд тер 
Түвшниг ширтҗ нег хəлəһəд:

– Кен гигч зурхач тиигҗ номлҗ келсмби? Үксн күүнə күүриг бəəлһҗ сəкəд 
ю кех юмби? Эн өдр амҗад һарһҗ оршахнь сəн, авс авдринь ясхд би пан мод өгсв, 
Нимə ясч чадна, – гиҗ келҗ бəəхд Түвшн түүнə үгиг эс оньһсн бəəдлəр хəрү нег амн 
үг келлго суув. Тиигҗ суухдан Түвшн седкл киитнəр нег хəлəҗ оркн: «Энчн кенə 
үгви, чини үг биш эс ю? Тер Улан Нүднə үгиг келҗ, кенə төлə халҗ, тоолҗ йовх 
юмби? Тер тоотын өмн, ард һарч җоралҗ йовад, тер тоотын көлин тавгт орн гисн 
өргсиг келəрн түүҗ əрлһнə гиҗ йовад олҗ авснчн юнви? Җора гисн хоч нерн ю? 
Терчн нутгин дотр туурч эс одву? Тер бас баһ болҗ бəəнү? Деернь Тавшң гисн хоч 
нернчн бас эс бəəнү, тер нериг чигн дими олсн уга санҗ биш ю чи?» – гиҗ санхла, 
Түвшнə сананд тавшң Bэй Ю Ван гисн инəдтə үлгүр бодгдҗ бəəв. Тавшң гиснь та 
бу шиң гисн китд үгəс һарсн үг чигн. Моңһл үгəр келвл, тер болшго гисн үг чигн. 
Моңһл салан хурлын суңһлт деер Адан ард суусн Җора намаг гиһəд, Адан хормаг 
бəрəд, амр үзүллго бəəсн санҗ. Тиигəд Ада Җоран нериг дурдад, вэй ю ван суңһхд 
үзүлвл, суңһлтын хурл ахлҗ бəəсн китд Ши Ян Җаң Җораг хəлəҗ оркад: – Та бу 
шиң, – гиҗ гинə. Тиигəд Җора бас Адан ард суусн кевтəн:

– Ши Ян Җаң нойн ямр үг келҗ оркв? Намаг ямр вэй ю ван тəвəд оркв? – 
гиһəд сурҗ бəəхд Ада ардан эргəд:

– Чамаг Ши Ян Җаң нойн өршəл болад, тавшң Вэй Ю Ван тəвəд оркв, – гиҗ 
гинə. 

– Тавшң вэй ю ван гиснь ямр нойн гисн үгви? – гихлə, Ада бас эн нойдыг 
цугинь сурна гисн үг гиҗ. Тиигəд тавшң вэй ю ван гигдҗ нернь туурсн юмн санҗ.

Нəəмн*

Арвн термтə ик герин зүн бийд йовһн сууһад, шаазң ааһ уһаҗ бəəсн шовһр 
хар улан бер болвл – һавл толһа Нимəн бүсгə болна. Түүнə хоч нернь Яман Кандг. 
Һавл толһа Нимə Адана əркин шопанд1 көлсəр аҗлҗ бəəсн болхас Улан Нүдн Яман 
Кандгиг авч одад хойрхн хонҗ бəəтл Адан хатна бор тоорг лавшг, һосинь өмскҗ. 
Генткн үзсн күн Адан хатн гимəр болҗ. Яман Кандгт сарин көлс өгх болҗ. Эннь 
түүнə Яман Кандг гисн хоч нернлə холвата юмн чигн. Яман Кандг гисн хоч нернднь 
«чадна, яманшң эрс һаңнд һарч чадна» гисн учр бəəх юмн чигн. Тер учрас Улан 
Нүдн түүг чадна гиһəд авч одад тиигҗ сəн бəəлһҗ. Ю чадна гиһəд авч одсмби? 
Күргн Нимəһəн үгəрн болһҗ чадна, күргтəһəн хоюрн Җавиг үгдəн орулҗ чадна, 
бас Бадм көгшн, Өлзəт эдниг үгдəн орулҗ чадна. Тер цагт Эрднин эмгнə үгиг келдг 
күн цөөкн болна, цөөкн болсн учрас Делəн баһ көвүн зулҗ зəəлнə гиҗ сүвлсн юмн 
санҗ.

Яман Кандг шаазң ааһ уһаҗ суухдан генткн-генткн чочад, кевслсн орн деер 
цаар хəлəҗ кевтсн Адаг хəлəҗ: «Энчн яһҗ бəəснь энви? Иигҗ хор татх юмн чигн, 
иигҗ хахх-цахх юмн чигн, толһань гихлə, көлнь бас үзгдшго иим əмтн бас бəəдг 
юмн ю? Босад йовсн цагтан күүнə кев угань барлго, кевтəд унтсн цагтан чигн күүнə 
шинҗ уга əмтн чигн. Энүг яһҗ эр мини гиҗ өвртнь кевтхви? – гиҗ бодҗ бəəһəд, 
генткн: – Бухин тогталас уухар булгин туңһлгас уунав, бугта адд одхар бутас 

* 1994-гч җилд Китдт барас һарсн эн романа дотр тойгудт эндү һарч: 6-гч бөлгт 6-гч 
əңгин дару 8-гч əңг йовна.

1 Шопанд – əрк нердг һазрт.

боогдҗ үкнəв гиҗ Шурна, Алтна келснь зүүтə санҗ, – гиҗ бəəв. Тиигхин тенд Яман 
Кандгин сананд əмтнə келҗ бəəсн үг орв. – Баһднь авч өгсн аваль бүсгəнь түүг эс 
таарулҗ, ад өвчтə деерəн шеерң əмтн санҗ. Ад шеерңд эм болҗ суухин ормд ардг 
мөрнə сүүлд үксм деер, шеерң адын эм болҗ сууснас Шар көтлин ца одҗ үксм деер 
гиҗ санҗ. Тер цагтан тиигəд һолгдҗ йовсн əмтн санҗ, ода иигəд идҗ-ууҗ цадхан 
меддго, унтҗ-кевтҗ босхан меддго əмтн болҗ. Тиим бəəтлəн яһҗ һазр даашго ик 
нойн болад, нутг сурад2  ширклүлҗ бəəх юмнви? «Байна көвүдин амнь хаҗһр болв 
чигн, үгнь гүүнə» гидг эн чигн», – гиһəд Яман Кандг хəлəҗ бəəв. Тиигҗ бəəхин 
тенд Яман Кандгин сананд өмн ора болсн йорта үзгдл орад, акад бəəдл үзгдхшң 
болҗ бəəв. 

Цəəһин хəəснə чинəн далһа цаһан тавгта махиг нег зарц əрə өргҗ ирəд, өмннь 
ширə деер тəвв. Курҗ ишкəд орксн тарһн хурһна махн цəəҗ бəəв. Ада хойр һарин 
ханцан хооран шамлҗ оркад, саврдн үмкҗл бəəснь ноха, һаха хот идҗəх мет билə. 
Тиигəд нег тарһн хурһна махиг һанцарн идҗ оркад, деерəснь кесг ик шаазң шөлтə 
буда ууҗ авад, бас əрк-чигə ууһад унтв.

Яман Кандг амн дотран: «Па-па, – гиһəд, эврəн эрк угаһар толһаһан зəəлҗ, – 
энчн идҗ-уудгарн чигн маңһс гигсн эцкəн дурасн юмн чигн, – гиһəд, – əмтнə келҗ 
бəəснь орта санҗ», – гиҗ бодв. 

Му ду һарч, орань ширҗңнəд2 одхин тедүд Яман Кандг чочад, уһаҗ бəəсн 
шаазңган алдн гив. Яман Кандг чочсн кевтəн хəлəхлə, Ада сарвлзн өндəһəд ирсн 
бəəҗ. Көл барани өмн суусн бүсгəнь чочсн кевтəн босч одад:

– Яһв? Хар дарсн ю? – гиһəд сурҗ бəəхд Адань шуукрҗ оркад:
– Ямр йорта кецү зүүднви! – гиһəд, хойр һарин альхарн бичкн товч толһаһан 

бəрəд чичрҗ бəəв. 
Тер ора буда идснə хөөн Яман Кандгиг авч хоцрад, Нуурин əəлинхн ю кеҗ 

бəəхинь, үзсəн, соңссан, медсəн тер кевəрнь келҗ өг, нууҗ болшго гисн санҗ. 
Тиигəд Яман Кандг бодс гиҗ авад:

– Үнн, үнн! Нүдəрн үзв, Һалдн мөн. Дүүрң ик нүр-чирəнь яг улаҗ, сүүрлсн 
нарн гимəр үзгдв, ик алг нүднəснь өшрл хорслын дүл3 дүрлзҗ, хаҗуднь керəн чиңгə 
нег күн зогсч. Үзсм эн, өңгрсн намр татулсн герл зург чигн, эн зунар нааран ирхм 
чигн, хар герт бəəсн нег китд күн тиигҗ келəд өгч гинə. Гоминьдана цагнь өөрдлə, 
тер нойна өдрнь чигн өөрдлə гиҗ келəд өгч гилдҗ бəəнə, соңссм эн, – гихин тедүд 
Ада ду алдн, бəрклəд одсн санҗ. «Ямр нег му зүүд зүүдлсн болхнь маһд, зүүдндəн 
лав Һалднла учрснь маһд, тиигəд ямр йорта му зүүднви гиһəд хойр һарин альхарн 
толһаһан бəрҗ авснь тер санҗ», – гиһəд, баргцан бодҗ орксн бəəҗ. 

Тер зүүднь, Адан хүвд авч келвл, үнəртəн йорта му зүүдн гимəр бəəҗ. Ада 
ямр зүүд зүүдлсинь Яман Кандг бүсгəһəснь соңсч медсн санҗ, тиигəд Адаг үзх 
бүр инəднь күрч, инəдəн əрə бооҗ авдг бəəҗ. Яман Кандг аҗглад бəəхлə, Ада тер 
зүүднəсн сеҗглҗ, генткн сурмсган үзв чигн, генткн сүүдрəн үзв чигн чочҗ, өмнəн 
ирвс гиснəс, ардан сарвс гиснəс əəҗ чочх болв. Тиигəд шаазһа шагшад, керə һаһлв 
чигн сеҗглəд, сана амр уга болҗ, хойр хот алдхд күрснд Ада лам, хуврг залҗ, му 
зүүднə дарулһ келгҗ, кел керчүлҗ. Тиигəд эс болхлань, лам, хуврг залҗ, əмдин засл 
гүрм ном келгсн санҗ.

Йорта му зүүдн болхас Ада кенд чигн ам аңһаҗ келсн уга, мөшкəд сурҗ 
бəəсн болхас бүсгəдəнл əрə ам алдсн юмн. Гитл йорта тер зүүднь Нуурин əəлинхнд 
соңсгдад, домг үлгүр болҗ тарҗ. Эн домг үлгүр иим.

2 Сурад – толһалад.
2 Орань ширҗңнəд – хуухин үсн босад.
3 Дүл – һал.

Зуни нег өдр санҗ. Көк девəн шил деер бəəсн күрəһин тал дунднь цаһаҗ бəəсн 
дуһуңгиг1 эргəд, нутгин олн əмтн мөргүл кеҗ йовхд ик нойна кевəр күрм, канҗар, 
одх җиңстə махла өмссн Ада ик нойна сүр һарһҗ, өмнəн арвад, ардан хөрəд нойдыг 
дахуль болһҗ мөргүл кеҗ йовҗ.

Нег хуврг күн олн нутгин əмтнд судрар əдс өгч, күзүн деернь улан бөс зəңгə 
тəвҗ бəəҗ. 

– Кенви? – гиҗ Ада соньрхн, одад: – Чи кен гидг ламви? Хамаһас ирсн 
һуульһнчвч? – гиҗ сурснд тер лам учр-йовдлан келəд, герч темдгəн үзүлəд, өкəһəд 
одсн Адан толһад əдс өгхдəн:

– Кесн үүл эзəн олтха, хар нүүлчн үнн кевтəн тохртха, – гиҗ судриг толһаднь 
күргхин тедүд Ада тер доран хүврҗ, му хар элҗгн болҗ одсн санҗ. Тиигхин тенд 
нутгин əмтн соньрхн ирəд, му хар элҗгниг хəлəҗ. Əмтнə зəрмнь тер ламд бишрн 
намчлад:

– Кесн үүл эзəн олҗ, тер кевəрнь бəəлһҗ орктн, – гилдҗ, зəрмнь хорслан 
һарһхин төлə хар элҗгнə толһа, нүдəрнь шавр цацҗ. Юмна түрүнд тер му хар 
элҗгниг үзəд, əмтн чочсн бəəҗ, дарунь аашсн Һалдниг үзəд, дорнь таньҗ: – Һалдн! 
Һалдн! – гиһəд хəəкрлдҗ. Əмтн тиигəд хəəкрлдҗ бəəхд тер му хар элҗгн бас Һалдна 
хаҗуд ирҗ зогсад, сар дагни бериг үзəд, тер доран ду алдад бəрклсн санҗ. Элҗгнə 
бəрклсиг үзсн Һалдн:

– Эн му əмтниг элҗгнə кевəр əмд бəəлһҗ болдго санҗ, – гиһəд, – хар чолун 
бол! – гиҗ му хар элҗгнə толһад тер судран күргхин тедүд му хар элҗгн доран 
кевтсн үкрин чинəн хар чолун болад, Адан бүүрин хотна захд хоцрҗ гинə.

Ада нүднь аньгдн, нүүрнь көөмглҗ, үг, дунь цөөкрҗ, ямр нег өвчтə болҗ 
орксншң билə. Үзҗ бəəсн эмчнь ки өвчн гиһəд, эмнҗ бəəсн юмн. Керг деерəн тер 
йорта зүүднəсн сеҗглəд бəəҗ хуучн ад өвчнь көдлхшң бəəсн юмн. 

Нарн орсна хөөн Ада орн деерəн кевтсн кевтəн бəəҗ. Генткн сарвлзн өндəҗ 
ирəд: 

– Күн ирҗ йовна, һарч хəлəтн! – гиһəд бəрклəд одв. Тиигəд үүдн уру нүд 
алдлго хəлəҗ бəəв. Тиигҗ бəəтл орад ирснь – түүнə əəҗ бəəсн дəəсн биш, хəрнь 
күсч бəəсн седклин күнь санҗ. – А, та минь күрəд ирсн ю! – гиһəд, турңха бийтə, 
өндр нурһта күүнə дерсн болсн һаринь атхҗ авсн, кевтəн өл көк нүүртнь очн мет 
бəəсн нүдиг ширтҗ: – Күрəд ирнə гиһəд өдрин күсл, сөөһин зүүд кеҗ бəəсн билəв, 
– гиһəд, Көк нойниг барана өмн залҗ суулһад, нең доталҗ мендлəд, янҗур тəмк 
татулҗ бəəв. Тер болвл – гоминьдана шийани цагдан һазрин дарһ Көк нойн билə. 
Түүг Көк нойн гидг. Көк нойн:

– Хуучта гиҗ соңсад ирсм эн, бийтн ямр бəəнə? Сəн бəəнү? – гиһəд, Адан 
хуучиг сурҗ бəəв. Түүнə ямр бəəхиг барг медснə дару Көк нойн мусг инəҗ оркад: – 
Сеҗгəс болсн наалдвр өвчн биз, – гиһəд ширтҗ бəəхднь Ада чочад:

– Ямр сеҗг гинəт? – гиһəд, Көк нойниг хəлəҗ бəəв. Ада үгəн залһад: – Ки өвчн 
гиһəд эмч эмнҗ бəəнə, зүркм чичрəд, баахн əəмрəд бəəнə, – гиһəд келҗ бəəтл, үгинь 
таслад, Көк нойн:

– Нанас нууснь керг уга. Би цагдан һазрин нойн болхас кергин цугинь медҗ 
орксн бəəнəв. Тана тер йорта му зүүдитн дəəснə талкс бүр медҗ орксн бəəнə, – 
гив. – Наадн биш, тер зүүдəн та өөр үздг күүндəн иткəд келҗ орксн болхнь маһд, 
өвртəн кевтсн бүсгəдəн иткҗ келҗ оркснь маһд. «Амнас алдрв – бəргдшго» гидг 
тер, тиигҗ тарҗ одсн болхнь маһд, – гиһəд, цагдан һазрин Көк нойн усн-цасн болсн 
хасг келəрн келҗ бəəхд өңг алдад орксн Адан бүсгə:

1 Дуһуң – һол сүм.

– Юн гинə? Ямр зүүд зүүдлсн билəт? – гиһəд, нүд чирмҗ дока өгəд, соңсч 
келсəн таш гөрдҗ орксн бəəв. Тəмкин бөгсиг төөрүлин захд хайҗ оркад:

– Тиигҗ гөрдхнь керг чигн уга, тус чигн уга. Зүүдлсн күн ямр зүүд зүүдлсəн 
медҗ бəəх кергтə, кенд ам алдҗ келхəн чигн медҗ бəəх кергтə, иим йорта му зүүд 
зүүдлсн санҗт, – гиһəд, зүүдлсн зүүдинь тодрхн келҗ бəəхд Адан шилнь тасрҗ 
одсншң уру хəлəҗ һудыҗ суув. – Зүүднəсн йорлхҗ сеҗглсн болхас, ус зөөлһҗ 
бəəсн хар элҗгəн хулдҗ зəəлүлсн билəт, хотна захд бəəсн бүдүн чолуг чигн хол 
хəрүлсн билəт. Тиим дүңгин болсн санҗт, Һалдн гидгəс тиигҗл əəсн санҗт, – гиһəд 
бас инəв. – Би яһад медсмби гивл, тана дергд1 болҗ бəəсн кергиг дəəснə талкс медҗ 
орксн бəəхд тана дəəснə талксин тенд болҗ бəəсн кергиг би чигн медҗ бəəнəв, – 
гиһəд келҗ бəəхднь Ада таалрхҗ, толһа докҗ бəəв. 

Амбна таалрхл олҗ бəəсəр Көк нойн хотч мөңгн цөгцтə əркиг үкс гиһəд ширə 
деер тəвҗ оркн, тəмк авч нерхин зуур:

– Амбн, та бодҗ үзсн биз. Эрднь гидгтн – эңгин нег алвт бəəҗ биш ю, тиим 
бəəтл түүнə күүрин оршалһнд тиим ик əмтн ирснə учр юнви? Нуурин əəлин хөөтк 
бор толһа күн далад чивəд үзгдшго болҗ одҗ гинə биш ю? Тусар шийанас ус һатлад 
ирҗ гинə, Хəр шийанас уул давад ирҗ гинə, үкр чигн оңһн деерəн орклдг болхла, 
бидн яһад ирҗ болшго юмби гиһəд ирҗ гинə. Нүдндəн нульмсн уга, һартан боодһа 
уга əмтн йирин бəəхго гинə, ахлад ирснь ардасн ирхиг һурвн өдр күлəҗ гинə. 
Идх күмсəн авад ирҗ гинə. Өмн урд иим үлгүр бəəсн ю? Тана эцк көгшн амбна 
күүриг оршахд бас иим болсн уга гиҗ биш ю? Энчн үзл деерəн тиим нег һашудлта 
оршалһн болв чигн, керг деерəн сүр җигсəл2 эс ю? Нааһар келвл – танд үзүлсн сүр 
җигсəл, цааһар келвл  – гоминьдана төр засгт үзүлҗ бəəх сүр җигсəл болна, – гиһəд, 
эврəн эрк угаһар толһаһан зəəлв. Үгəн залһад: – Үкр чигн кесн оңһн деерəн орклдг 
болхла, бидн яһад үкснəннь ясиг һарһад оршаҗ болшго юмби? Мана һарт нег шор 
төмр бəəдг чигн ю гилдҗ гинə, – гиһəд, ширə деерəс мөңгн цөгцтə əркиг авч ууһад: 
– Мини үзхəс, тана тер нирв эргү юм кеҗ, «му бух толһа деерəн шавр цацна» гидглə 
əдл юм кеҗ, мадниг тиим үгд хəрү өгч чадшго дүңгин  болһҗ орксн бəəнə. Тиим 
болһсар баршго тана түмн лаңгин нерн нүүриг түүкə тохшт барҗ орксн бəəнə. Мана 
гоминьдана нер төриг чигн буурулҗ орксн бəəнə, – гив. – Əмндəн күрсн көгшн хө 
туулһад ю кех юмб? Өшə авна гиһəд, тиим көгшнд тиим му арһ авад ю кех юмб? 
Йовһар тууһад хотд күргсн бəəтл, байна хоран үүднəс тиигҗ көөснь юнви? Цагдад 
өгч хар герт хөрүлснь юнви? – гиҗ бəəв. – Хар герт орад, эв хамт намин3 улсла 
уулзҗ биш ю? Түүнə һартас Һалдна герл зургиг авч ирҗ, Һалдна əмд йовхиг ирəд 
зарлҗ орксн бəəнə. Бас гоминьдана өдрнь өөрдҗ гисн үгиг авч ирҗ, – гиһəд, Көк 
нойн үг, дун уга болв.

Хот идснə дару улан хальң согту бəəсн Көк нойн:
– Ода яах кергтəви? – гиҗ сурад, Адан өгсн хəрүг оошал уга: – Тиигҗ болшго, 

кезəнə церг һарһад, Һалдниг бəрүлҗ иртн гихлə, деед ик амбн, җанҗн эдн бөөснд 
утх һарһҗ болшго гисн санҗ. Эрднин күүриг тиигəд һарһҗ гиһəд, кү бəрҗ, хөрҗ 
болшго. Бөөснд биш, хулһнд утх һарһх керг гиҗ болшго, хəрнь, тана тер нирвиг 
бəрҗ хөрх кергтə, – гихлəнь, Ада чочад одв. 

– Мини нирвиг бəрҗ хөрнə гисн – чи намаг бəрҗ хөрнə гисн үг биш ю? – 
гиһəд, Көк нойниг ширтҗ бəəв. 

– Тиим биш, – гиһəд, цагдан һазрин Көк нойн: – Тана нериг цəəлһхин төлə, 
тер мет түүнə бийиг харсхин төлə юмн. Һалдн тана зүүдншң күрəд ирдг юмн болвл, 

1 Дергд – хаҗуд.
2 Сүр җигсəл – күчəн үзүлҗəх керг.
3 Намин – партин.

эцкиннь өшə авна гиһəд түүг бəрҗ авад, харңһуд хайҗ болна, – гив. Тиигəд Ада 
үг, дунь ширгəд одв. – Таниг харсх арһ болвл – түүг харсх арһла əдл болшго, танд 
бийəн харсх зевсгтə күч бəəһүлҗ өгнəвидн. Бу зевсгиг деерəс өгх болла. Та эврəн 
итклтə күүһəн автн, – гиһəд, Адала хоюрн хурһан дарҗ, баячудын көвүдиг тоолад 
хөр күргв. Сүүлəрнь деерəс ирсн сəəшл гиһəд, Адад хадлһ зүүлһв. Һартнь һар бу 
өгв. Тиигəд Ада йорта му зүүднд эсргү тиим сəəхн җирһлңтə зүүд зүүдлсншң болв.  

Йисн 

Герин ора деер хонҗ бəəсн Түвшнə нөр сергҗ, нүднь цахлгдсншң1 болад 
цухлдҗ бəəв. Тиигхд нүднь цахлгдх биш, көк номин теңгрин тенд булгдҗ бəəхшң 
билə. Учрнь – көвкһр көк көшг гимəр болад, деерəснь бүркҗ авсншң бəəхд одн 
мөчднь көк көшгин таңнад зə уга гимəр дүң барзалдҗ, соньрхад хəлəлдҗ, элг бəрҗ 
цекəлдҗ2, инəлдхшң билə. Хəлəх дутм Түвшнə нүднд зəрмнь герл сəəтə, зəрмнь 
герл муута үзгдҗ, герл сəəтəнь герл муутадан сəəрхҗ, элг бəрҗ, дөөглҗ, көөҗ бəрəд 
идҗ оркхшң билə. Түвшн шившрҗ:  «Теңгрин одн олн гивв чигн əдл биш» гидг эн 
чигн, – гиҗ бодад, – бəг цааран, бəəһəд бəəг биш ю? Түүг хəлəҗ нүдəн чилəһəд ю 
кехв? – гиҗ, нүдəн таг аньв. Нүдəн аньснд чикнднь амр үзүлшго мет бəəв. Зав уга 
гимəр нег гиҗс3 җиргəд бəəснь – меклəн дун билə. Түүнлə зергцн җииг-җииг, у-у 
гиҗ элдв янзин дун һарч бəəв. Түвшн түүг чигн кергллго бəəв. Седклинь əəмрүлмəр 
бəəснь – генткн хуцсн нохан дун билə. Холын нохан дууһар Нуурин əəлин нохас 
генткн хуцад ниргҗ одсншң болв. Тиигəд Түвшнə сананд өдрəр Өргин келсн үг орв. 

Хоңһр авһиннь көвүн кесг җил һаза көлс кеҗ йовад, хəрҗ ирсн тер сөөднь 
гоминьдана цергүд ирəд, цергт бəрҗ одхла, эцк эк хойрнь уульҗ мөргəд, эн өдр 
шин ирлə, гертəн нег-хойр хонҗ, кир-нуһудан уһалһҗ, хувц-хунран хатхулҗ автха, 
тиигəд эврəн күргҗ өгий гиҗ һуув чигн, зөвшəрҗ уга. Тиигсəр барлго, тиигҗ сандрсн 
күүкнəннь ах гиҗгин боодһаһан тантаһинь керчəд завдн авч одҗ. Нег царин үнəр 
кеҗ өгсн боодһа билə гиһəд, Хоңһрин бүсгə уульҗ бəəнə, гоминьдана цергүд гидгчн 
тиим чоншң му əмтн бəəнə гисн санҗ. Өргин келсн үгиг уданцр бодҗ: – «Мис ю 
иддгинь баасн баасарнь медҗ болна» гидглə əдл, гоминьдана ямр гидгинь түүнə 
кесн йовдларнь медҗ болх юмн. Өңгрснə шеңгин төрəс4 сəн гиҗ бəəснь альви? – 
гиҗ бəəв. Тиигəд болҗ бəəсн керг үлгүриг бодҗ бəəхднь өмн сөөһин керг бодгдв. 
Тернь иим керг санҗ.

Корла Алтн хойр эс бəəсн болхас Түвшниг авч ирəд, Шура гертəн хонулсн 
санҗ. Герин əмтн унтад, нег нөөр авсн бəəхд Түвшн серүн кевтəн бəəҗ. Генткн 
тош-тош гиһəд, сарвхин модыг тоңшсншң болв. Тиигхд орн деер кевтсн Баатр 
серлə, хамт орна өмн кевтсн Шура чигн серҗ одв. 

– Юнви? – гиһəд Шура сандрхдан Баатриг татҗ түлкəд: – Яһлав, түргн зулҗ 
гетл, – гиҗ бəəхин тенд Баатр сандрҗ:

– Ээҗ, ээҗ! – гиҗ ирəд, Түвшниг татн, үүрəд авхар бəəхд Түвшн: 
– Хү, Баатр, яһҗ бəəнəч? – гиһəд: – Биш, цергт бəрхəр ирсн цергүд тиигх ю? 

Сарвхин модыг шавдад, чимə өгнə гиҗ ю? – гиҗ бəəтл, сарвхин һаза: «Эгчə! Шура 
эгчə!» – гисн дун һарв. Дууһарнь Алтн гиҗ таняд, үүд тəəлв. Герт орҗ ирсн Алтн 
көштлəн инəһəд:

– Үргсн хөншң болву? – гихд Шура:

1 Цахлгдсншң – телгдҗ секгдсн мет.
2 Элг бəрҗ цекəлдҗ – наад бəрҗ.
3 Гиҗс – ə медүлҗəх үг.
4 Шеңгин төрəс – төрин һардачас.

– Һанцарн ирсн ю?  – гиҗ сурв. 
– Тиимə! Һанцарн ирүв.
– Мөрəр ирсн ю?
– Мөрəр ирүв. 
– Иим харңһуд əəснго ю? – гиҗ бас сурв. Алтн инəһəд:
– Авдг эрлг гегəн цаһан өдр гиһəд авх уга гиҗ ю? – гихд Шура ичəд одв. Алтн 

тиигҗ келснд таалрхн, Түвшн толһа докад:
– Тиим, чини келсн зүүтə, – гиҗ бəəв.
– Хөншң тиим санамр бəəҗ бидн, – гиһəд, Алтн: – Ода мана дəəсн сана амр 

уга болҗ, тедн мадниг хөншң санамр бəəҗ чадшго болһҗ орксн бəəнə. Мана дəəсн 
бийəн харсдг зевсгтə күч бəəлһүлхəр бəəдг чигн, бу зевсгиг гоминьдана цагдан 
һазрас өгх болҗ, əмтиг тедн эврəн зокан бəəлһүлн хураҗ бəəдг чигн. Нуурин əəлин 
кесг байна көвүд, ачнр дуудгдн одҗ, мана эндəс Җораг хойр баһ дарһин негнь 
болҗ авч гинə, – гиһəд, Алтн үгəн залһад: – Өдртнь тедн цергин болвсрл кедг чигн, 
цагдан һазрас əмтн ирҗ, теднд дасхдг чигн, сөөднь мордад, гоминьдана зесүл цергт 
хавсрхин хамт мана Нуурин əəлиг тусхалн манҗ, ирҗ йовсиг бəрдг чигн, – гив. – 
Эн ора Нимə нууцар ирəд, мини эцкд келҗ өгсн юмн. Ноха цокмар эр киистн бүр 
гертəн санамр бəəҗ болшго. Ээҗд, тер мет нанд ил бəəҗ болшго гиснлə хамт мини 
эн келсн үг чаңһ нууц болтха гиҗ. Бас Җоран эк болн бүсгəд седклин үгəн бичə 
келтхə гисн гилə, – гиһəд келҗ бəəснь бодгдҗ бəəв. 

– Көөркү минь! – гиһəд, Түвшн өндəһəд хəлəхлə, Алтн сүрклн унтҗ оч. Ардан 
нег гүрсн хоңһр гиҗгнь барун ээм деернь һарин һуурин чинəн бүдүн үзгдҗ, мелмһр 
дүүрң чирəнь арвн тавна сар гимəр үзгдҗ бəəв. Алтниг тиим дота седклəр хəлəҗ 
бəəсн Түвшнə сананд: «Ода яах кергтəви? – гих бодл эврəн эрк уга бодгдв. – Бууһин 
амиг маднд хəлəлһсн бəəдг чигн, ода яах кергтəви? Тедн яһв чигн мадниг өршəшго. 
Тиигвл, яах юмби?» – гиҗ бəəтл, Түвшнə сананд бор туула болн бор хурһна үлгүр 
орв. Бор хурһнь туулад одад, учрлан келхлə, туулань əəлин бүүр деерəс кевсин 
тасрха, хуучн судрин шуурха олҗ авад, чоныг хəəһəд һарна. Тиигҗ йовтл, өмнəснь 
чон харһлдад, туулад бор хурһиг иддгəн келҗ. Туула кевс деер йосар сууһад, хуучн 
судрин нег хуудс авад:

– Хурмстн теңгрин зəрлг хурдн шулун туулад тушав, тушахин учрнь – чоныг 
өтр түргн бəрəд авч иртхə, – гиһəд умшч бəəтл, чон үнн болһад əəхлəрн, генткн 
ардан эргн зулҗ зəəлсн бəəҗ. Үлгүриг Түвшн эн күртл бодҗ ирəд, генткн иим нег 
арһиг сүвлҗ бодад, маңһдуртнь Өрг болн Корлан эгчд келҗ өгсн санҗ. Тиигəд 
Түвшнə сүвлсн үлгүрнь агчмин зуур Нуурин əəлд тарҗ. Ада болн Улан Нүдн нирв 
чигн эн үлгүриг соңсч орксн гинə.

– Кермин ханд толин гегəн герл гилвкəд одснд Түвшн ардан эргəд хəлəхлə, 
өмннь нег сар дагни зогсч гинə, – гиһəд, Яман Кандг Адан бүсгəд келҗ бəəхднь, 
– Түвшн үзəд: «Зүүд зүүдлҗ бəəнү би?» – гихлə, биш болв. «Ямр нег үзгдл ю?» – 
гихлə, бас биш болв гинə. «А, җигтə юмн, нег һазр үзсншң», – гиһəд хəлəҗ бəəхд 
сар дагнин сəəхн хар нүднь мелмлзсн энрлин нульмсар дүүрч, бумбин улан урлнь 
медг үлү көдлҗ, соньр сəəхн үнр каңкнҗ, тиим сəəхн бүлəкн бəəҗ гинə. Кен билəч 
гиҗ сурс гихлə, Түвшнə амнас һарч өгдго чигн, көөркү мини гиһəд татҗ үмсх гихлə, 
һарнь көдлҗ өгдго чигн бəəҗ гинə. Тиигҗ бəəтл ачта дагни: «Ээҗə, аавин киилгин 
хавтхас герл зургиг авч үзсн ю? – гиҗ сурҗ гинə. – Тана көвүн Һалдна ханьнь хар 
герт хайгдсн аавин киилгин хавтхд дүрҗ, аавиг тер күн хар герəс гетлгəд тəвҗ», 
– гиҗ гинə. Тиигəд Түвшн: «А көөркү, герл зургтк Ши Ю Ми гисн бер чи ю?» – 
гихлə, толһа докҗ гинə. Дəкн тер: «Ачта ээҗə, та медҗ бəəнү, эрлг гисн гоминьдана 
цагдан һазрин Көк нойн келсн үгəрн Адад арвн кедүн йовһн бу, хойр-һурвн һар бу 

тəвҗ өгснд Адан ад өвчнь даргдҗ. Ода һар, көл, нүдн, чикн болҗ бəəсн баячудын 
көвүдиг хураҗ авад, кү алдг арһ заалһҗ бəəдг чигн. Ачта дагни: «Ээҗə, «үкрин 
сүүлд утхин үзүр хуһрч» гидгшң гендл1 үүсəд одхиг болһҗ бəəсн2 тер тоотын цаг 
өдрнь өөрдҗ бəəнə», – гиһəд, үзгдшго болад одсн гинə, – гиҗ келҗ бəəхднь Өрг болн 
Корлан эгчнь соньрхн соңсч бəəҗ. Маңһдуртнь Түвшниг Бадм көгшнəд хонулҗ, 
өөрнь Алтниг бəəлһв. Бадм көгшнə гер-хорань Нуурин зүн тасрха əəлин өмнк хотхр 
дотр бəəсн хойр ик байн əəлин гер-хоран завсрт хавчгдҗ бəəх юмн. Негнд, Җораһас 
зəəс хол; хойрт, гетлəд одхд сəн гиҗ шалһад тенд хонулсн санҗ. 

Кевтүлəд кесг удсна хөөн Түвшниг унтҗ одв болһсн боллта Алтн сервс гиҗ 
өндəһəд, эрвс гиҗ босад, көлин үзүрəр цев-цев ишкҗ сарвхин өмн одад, һазаһин 
аньр-чимəг аҗглн чиңнҗ бəəв. Алтна босч одсиг Түвшн бүр медҗ, седклдəн 
таалрхҗ: «Көөркү минь, шаазһашң саг бəəс гиҗ бодсн юмн чигн, – гиҗ бəəхднь 
Сəнтүрнə келəд йовулснь бодгдҗ бəəв. – Күүкнь ар белəс одхла, ээҗдəн одҗ нүдн, 
шүдн болтн, ачинь тусар хəрүлтн гисн санҗ. Кезəнə цүлгдəд йовхар бəəсн тер нег 
сө Сəнтүрн Альмн хойр сө Төрбатынд дуудад, цə өгч салхин йослл кеҗ бəəхд көкəн 
көкүлҗ бəəсн дөнтə күүкн билə. Түүнəс нааран негт арвн долан җил болҗ оркҗ, эн 
арвн долан җилиг зовлңгар, санан амр угаһар өңгрəһəд ирҗв, – гиһəд амн дотран 
шимлдҗ бəəв. – Тер үй бүсгəдəн һолгдҗ бəəснь – ад шеерң билə. Тер ад шеерңгин 
əмн насни төлə Дорҗинм əмиг таслсн билə. Тер ад шеерңгин төлə улан нүцкн 
көвүдтəһим эҗго уулд цүлсн билə. Тер ад шеерңгəс көлтə нег өрк əəл тиигəд чилхд 
күрсн билəвидн. Хөөннь тер ад шеерң эрин целд күрч босад, эцк, авһиннь цуста 
мөрəр йовҗ, теднə хорта үүлиг улмҗлн, Цогтым тиигҗ алулсн, Чолунбатым сиитəс 
салһҗ, дəкəд əминь таслхд күргсн, герлхəр бəəсн Шурнаг тиигҗ хорлсн, Алтниг 
бас хорлх гисн юмн. Өмнкнь өөрдсн көгшн гиһəд, эцкинь тəвлго тиигҗ хорлсн. Ода 
намаг тəвлго хорлхар оралдҗ бəəнə», – гиһəд бас шимлдҗ бəəв. Хаврин тер нег сөөг 
Түвшн əəлд тиигəд өңгрəсəр өр цəəлһəд ирв. 

Дахлдн орҗ ирсн хойр күүнə негнь Алтн гиҗ таняд: 
– Чамта хамт орҗ ирсн кенви? – гиҗ сурснд би гиснь – Корла билə. Корла 

ирсн кевтəн Түвшнə өмн одҗ сууһад келҗ бəəтл, Түвшн чочад:
– Хү, чөткр, ямр үг келҗ бəəнəч? – гиһəд одв. Учрнь – Корла эндəс йовсн 

кевтəн Адан бəəшңд одад, согтад унсн негнəннь лавшг хувцд өмсч оркад, хутхлдн 
орад, Ада, Улан Нүднə үгиг тер кевтнь соңсад эргҗ ирсн санҗ. Тиигхдəн: 

– Улан Нүдн цагдан һазрас ирҗ, тосн шумрин балрха герлд бийəн харсх 
арвна əмтиг бүрткҗ тоолад, əрə арвн тав күргв, наадкснь яһв гиҗ Җора болн Адан 
күр дүүһəс сурв. Сүүлəрнь Улан Нүдн келхдəн: «Җоран ахлсн улс Нуурин əəлиг 
зесч манх. Нуурин əəлəс ирҗ йовсн күүг бəрҗ, цагдан һазрт күргҗ тушах. Гетлхəр 
зулсиг дорнь буудҗ алх. Тер чөткр эмгиг амбна нүднд ордг өргсн гиҗ үзх кергтə. 
Наадк арвн күн амбна өргəг манх, амбна менд амулңгиг сəкх, – гив. Улан Нүдн 
үгəн залһад:  – Һалдна герл зургиг авч ирҗ гинə, Һалдн менд йовдг чигн гинə, эн 
зун нааран ирхм чигн гинə, өдр, цагнь өөрдҗ бəəнə гиҗ гинə», – гисн үгиг цуһар: 
«Худл, кезəнə үкҗ одсн Һалдн яһҗ əмд-менд йовх юмби?» – гиһəд инəсн санҗ. 

Арвн

Сарвхин цаасна шуурха салврхаһас сар-сар гисн аньр-чимəн һарад сальклҗ 
бəəлə. Орн деер кевтсн герин эзн хор-хор гиһəд хорҗңнн унтҗ, барана ширə дор 
тор-тор гиһəд хулһн юм идҗ бəəлə. Барана өмн кевтсн Түвшн унтҗ чадлго нааран-

1 Гендл – сананд уга керг.
2 Болһҗ бəəсн – гиҗəсн.

цааран көлврҗ кевтлə. Эн сө Түвшниг Борлдан көвүнə гер-хора хəлəҗ бəəсн нег 
əəлд хонулсн юмн. Байна эзн уга хоран булңдк эн нег амн му гер əмтнə сананд 
оршго гиҗ бодсн билə. Түвшн генткн сарвлзн өндəҗ:

– Алтн! – гиһəд ардан илҗ үзəд: – А көөркү, босад йовҗ одсн бəəҗ, хамаран 
одсмби? Ямр аюл зөрсмби? – гиһəд, Түвшн сана амр уга болв. Тиигхдəн Түвшн 
дуг унтад серсн санҗ. – Сарвхин өмн зогсч бəəх ю? – гиһəд өкəҗ хəлəв. Зуг герин 
дотркнь нүд чичм харңһу болхас юмн үзгдсн уга. –Алтн-а! – гиһəд дор дууһар 
шимлдснд, хəрү дун һарсн уга. Тиигəд седклдəн анч авч: «Бəəдл медхəр уру одсн 
ю? Корлата хоюрн одсн болх ю?» – гиһəд бодв. 

Сө манулд һарсн Баатр Корла хойр Җоран гер-хора тал одҗ йовхин зуур 
мөртə кесг күн ирəд, Җоран хорад орсиг медв. Тедн гүүлдəд, үүднднь күрəд одхла, 
юн чигн уга, дүң-дүлə бəəҗ, тендəс хора дотрнь орад, хашаднь хəлəхлə, тавн мөрн 
уята бəəҗ. 

– Җоран ахлсн арвнас тавн күн ирсн боллта, Җоран бийнь дахулад ирснь 
маһд, – гиҗ шимлдəд, Корла Җоран герин үзг хəлəҗ бəəһəд: – Баатр ах-а! – гиһəд: 
– Сарвхиг дотраснь бүтəҗ орксн янзта, эсклə зулын герл үзгдмəр билə. Җоран эк 
болн бүсгəһəс бəəдл медəд, яахан зөвчлҗ бəəх ю? Һазак өрəднь орад чиңнҗ үзсв, – 
гихлə, Баатр:

– Хү, нам бə, тиигҗ болшго, – гиһəд, чикнднь: –Үкдг хулһн мисин сүүлд ирҗ 
наадна, – гидг үлгүриг шимлдҗ келв. Баатр тииигҗ хөргсиг кергллго, Корла Җоран 
һазак өрəд орв. Нүд чирм харңһу герт орҗ седкл тəəвң эрднь заагар хəлəв. Барана 
өмн суусн кесг күн кен-кен болхнь Корлад тодхн болв. 

Орна өмн суусн Җора орн деер сууһад, үг келҗ бəəсн бүсгəннь үгиг таалрхн 
соңсч бəəнə. Барун бийин орн деер кевтсн экнь соңсч медсəн шиихнəд немҗ бəəнə. 
Җоран баһ бүсгə босч зогсад, теднд цə чанхар белдкв. Тер болвл – Корлан төрлцсн 
эгчнь болна. Көл барана өмнк орн – түүнə орн болна. Девл хучлһиг цааран кехин 
зуур тер хадм экиннь үгд үг немəд келҗ бəəв. Теднə үгиг таслад, Җора:

– Эн өдр Һалдн яһад менд йовх юмби? Түүнə герл зургиг яһад авч ирсмби? 
Яһад сар дагни кевəр түүнə бүсгə ирҗ золһх юмби? Эрт урдас тиим үлгүр йир болҗ 
өңгрəд уга, – гиһəд келҗ бəəтл, баһ бүсгəнь хəəсиг өргҗ нерхин зуур:

– Юн гинə, яһад ор уга худл болх юмби? Нүдəрн үзсн эс билү би? Һалдн мөн 
эс билү? – гиһəд шимлдв. Тиигхд Җоран ик бүсгə:

– Юн гидг төрсг бугви? – гиһəд, орн деерəс Корлан эгчиг хараҗ бəəсиг соңссн 
Корла суусн кевтəн шаһаҗ бəəв.

– Болг, болг, – гиҗ һаран саҗҗ, ик бүсгəһəн хөрəд, Җора: – Тер чөткр эмгнə 
хоринь үзич! Мана гоминьдана өдрнь өөрдҗ гиҗ, амбниг цагнь болҗ гиҗ хараһад, 
хоран цацхар худл, хуурмг үг зокаҗ, – гив. Җоран үгиг залһад, ик бүсгəнь:

– «Му муудан, моһа нүкндəн» гинə, юн гинə? – гиһəд, нүдəн җид болһҗ: – 
Нүдəрн үзҗ, чикəрн соңссн би яһад худлч болх юмби гиһəд һуңшч бəəхнь! – гиһəд 
келҗ бəəв. 

Тер зуур кенви негнь:
– Җа, болг, нохан керүлəн бəəтн, – гихд Җора түүнə хəрүд:
– Яман тогляд яңһрцг эвдхго эс билү, – гив. Бас негнь мууха гедгр эвшəҗ 

суняһад:
– Ора болҗ оркҗ, ода йовий, –  гив. 
– Нөкднр, – гиһəд, арвна дарһ: – Та һурвиг нөөрəн өгəд иртхə гисн бидн, зуг 

болзглсн цаган мартҗ болшго, бууриннь заңгиг меднə биш ю, йос алдҗ болшго 
гисн эс билү, – гиһəд закҗ бəəв. Тиигəд һурвнь босад, барана өмн түшүлсн бууһан 

авад тулҗ бəəсн кевтəн һарв. «Юн гидг харңһуви, па-па!» – гилдҗ бəəхд, Корла 
хаҗуһарнь өңгрҗ одв. Тедн мордад, хораһас һарч йовхд Баатр Корла хойр хоран 
үүднд шивр-шивр гиһəд, ода яахин тускар дөкмкнəр күүндҗ авв. Баатр цааран 
йовснд, Корла гедргəн эргҗ одад, һазак өрəн үүднд чиңнҗ суув. Җора суусна дару 
Борлдан Баасн хар-хар килң лавшгиннь өврəс нег лоңх əрк һарһҗ:

– Энүгəн əрвлн уухин төлə одакс йовтха гиһəд бəəсм тер, – гиһəд инəв. Борлдан 
тер көвүнə нернь Баса билə. Əмтн түүг Баасн Хар гидг. Хав хар чирəтə, бакс1 бийтə 
тарһн күн. Тедн əрк ууҗ бəəхд баһар уутн гиһəд, Җоран ик бүсгə хөрхлəнь, Җора 
Баасн хойр:

– Эзн нойн болн дəəснə ямриг эс меднү чи? Терчн аль кезəнə чөткр гигдсн, 
ядад орксн чөткр эс ю? Кезəнəс нааран яңшсар бəəҗ чөткр гигдснь үнн, зуг түүнə 
яңшсар теңгр унҗ одсн уга, төр эвдрҗ одсн уга. Хəрнь түүнə бийнь яңшсар һанцарн 
хоцрв, – гиҗ көөр бардмар келҗ бəəв. 

Тедн хоран үүднəс һарсн кевтəн йовхар Нуурин барун тасрха əəлин үзг шивр-
шивр күүндҗ одҗ йовла. Тедн йовсн кевтəн Баатрин хоран үүднд күрəд даңхр2 
түшч зогсв. Үүднднь күрəд эргҗ ирсн Җора:

– Үүднь чөөҗтə, – гив. 
–  Җигтə юмн, – гиһəд, Баасн Хар: – Нуурин əəлинхн нег тал нүүҗ одсн болх 

ю? Яһад иим дүң-дүлə болсмби? – гив. Җора үг, дун уга Түвшнə хоран үзгүр ахлн 
йовв. Хоран үүдн сул бəəсн болхас тедн үкс хашаднь орад хəлəв. Тендəс үүдн тус 
сарвхин өмннь ирв. 

– Үүдəн сул хаяд йовсн ю? Гертəн бəəх уга янзта, – гиһəд, Җора үүднднь 
эргҗ одхин алднд таш-таш гисн тайг модна дун һарад, «хулхач! хулхач!» гисн 
дун дараһар кедү һарад, Нуурин əəлин нохасиг нир-цур болһҗ оркв. Тиигхин тенд 
Түвшнə герин үзгəс тайг агсрһ өргсн əмтн гүүлдəд ирв. Юмни түрүнд ирснь – Бадм 
көгшн билə. Тер ууртан кенви, яһсмби гиҗ сурҗ, амҗл уга тайгдҗ бəəв. Түүнə ард 
ирснь – Өлзəт көгшн, Җав ахта билə. Тедн чигн нүдн, нүр уга цокҗ бəəв. Шура, 
Алтн чигн ирəд цокҗ бəəв.

Түвшн ирəд, тедниг хөрҗ зогсав. Теднə бийднь ус өсргəҗ цацад, сергəҗ авв. 
Ю кеҗ йовсинь сурв. Шумрин герлд Һалдна герл зургиг үзүлəд:

– Кен чигн? Таньҗ бəəнү чи? – гиҗ сурв. – Һалдн мөн чигн ю! Лавлҗ хəлə! 
Эн зунар ирх, ирсн цагтан үүличн үзүлх болна. Харңһу сөөһəр чи ю кеҗ ирсмби? 
Намаг алсн болвл, хəрүднь тер Улан Нүднлə хамт Харңһуд хайгддг билəч, тиигəд 
Тайг Харин тенд одад, дөрвн хумха толһа болдг билəч, – гив. Түвшн эврəн эрк уга 
Нуурин əəлин залуст таалрхҗ бəəлə. Тиигхин тенд сананднь Шуран келҗ бəəсн үг 
орв. Өмн ораднь Шура базр орад үзҗ ирсəн келҗ өгсн санҗ.

Шура нег һартан бичкн модн суулһ, нег һартан бөс шууда өргсн кевтəн базрин 
захд орҗ йовҗ. «Кенви? – гиһəд ардан нег хəлəҗ, арһмҗин зəəтə арднь йовһн аашсн 
нег хуврг күүг үзəд: – Тер гецл ю, базр орҗ йовх ю?» – гиҗ бодҗ. 

– Шура эгч гинү? – гиснд зүн талан эргҗ хəлəхлə, мусг-мусг инəҗ йовснь 
Корлашң үзгдҗ. Тиигəд чочхдан Шура:

– Хү, ноха идмр, яһҗ йовснчн энви? – гиһəд керлдҗ. Тиигҗ керлдснə хəрүд 
киг-киг инəҗ йовсн Корла:

– Баатр ах тер сө бас иигҗ келсн юмн. Седкл негтə эр эм хойрин амнас нег əдл 
үг һардг юмн чигн, – гихлəнь, Шура чигн инəҗ йовв. Үгəн залһад, Корла:

1 Бакс – барзһр.
2 Даңхр – хашан үүдн.

– Таниг йовулҗ оркад, сана амр бəəҗ чадсн угав. Тиигəд тер гецлин хувциг 
сурҗ өмсəд ирсм болҗ ю, – гиһəд, зүн нүдəн аньс гиҗ, барун көлəн медг үлү доһлс 
гиҗ йовв. Тиигəд Шура эврəн эрк уга инəҗ йовв. 

Нег гецл, нег бүсгə хойр болад, базр уру орҗ йовхин зуур нег бууһин дун 
тедниг чочаһад оркв. 

– Негнəннь толһа һазрт унсн ю? – гиһəд, Шура доран зогсад: – Эндəс буцҗ 
хəр, – гиҗ Корлад келв.

– Тиигҗ болшго, – гиһəд, Корла Шуран өмннь һарч йовв. 
– Үзвү? – гиһəд, Шура зерглҗ ирəд, Корлан ханцнаснь татв. Корла толһаһан 

өргҗ хəлəхлə, гоминьдана бор цергүд кесг əмтиг күлəд, тууһад одҗ йовҗ. 
Тедн йовсн кевтəн гоминьдана цагдан һазрин нег кергмтнə хораһур орҗ одв. 

Бүсгəнь сəəхн заңта күн болхас инəсəр ирəд, Шурала мендлцəд, гертəн авад орв. 
Һазак гертнь орад, түүнд авч ирсн эмгчн така болн арвн кедү өндгəн һарһҗ өгв. Тер 
зуур дотр герəс һарч ирсн күргнь Шуран мендиг сурв. Корлаг таньлго, энчн хуврг 
күмн ю, ямр учрта ирсмби гиһəд сурснд, Шура инəһəд:

– Таньлго бəəнү та? 
– Лавлҗ нег хəлəсв, – гив. Тиигəд тер лавлҗ нег хəлəһəд: – Хү! – гиһəд одв. – 

Корла билү чи? – гиһəд, һуян ташад инəҗ бəəхд бүсгəнь ирҗ үзəд:
– Ямр нег лам күн болһҗв би, – гиһəд инəҗ бəəв.
– Кезə ирвч? Гериг яһҗ оркад ирвч? – гиһəд сурв. – Һалдна үлгүрəс сурҗ 

бəəх ю? Һалдн мет дөрвн эрин күчн, дөчн эрин зөрг бəəнү? – гиһəд шоглв. Бүсгəнь 
Шурад:

– Танас авсн кесг сумл тəрəһəр һуйр татулҗ авсн юмн, ода түүгəн идəд, əм 
торһҗ бəəнəвидн. Сарин цальң мөңгнд юн чигн ирхш, цə, давсн чигн ирхш. Дөң 
болсн бəəнə. Нег гер серңкə авхин төлə нег атх мөңг авч одх гиҗ кен бодсмби? – 
гив. Тедн тиигəд күүндҗ суухд Корла:

– Мана бəрəд авч ирҗ өгсн хойр хулхачиг яһҗ шиидврлхəр бəəнə? – гихд 
кергмтн инəһəд:

– Һалдн болсн болвл, тер хойриг хойр мөрнəннь бөгтрһд авч одад, Харңһу 
уру хайҗ оркх билə, – гив. Үгəн залһад: – «Чон чигн кесн ханьдан хор күргшго» 
гидг үг бəəдг. Хулхачнь хулхачан яһҗ шиидкхви? – гиҗ үзҗ, медсəн келҗ өгв. Үгəн 
залһад: – Нуурин əəлинхн күнд аюл зеткрт учрх гиҗ бəəхшң болад бəəнə. Сəəнəр 
бодҗ үзтн, – гив. Сүүлəрнь тер кергмтн бүсгəдəн нег багла мөңг өгəд, Шурад цə, 
давс авч өг гисн санҗ. 

Түвшн эн күртл бодҗ: «Гоминьдана цагдан һазрт чигн сəн күн бəəх юмн чигн, 
көөркү, тер уйһр залу седклин үгəн келҗ», – гиҗ бəəв. Тер зуур орҗ ирснь – Алтн, 
Корла, Баатр билə.

– Алтн ю? – гиһəд, өмннь ирҗ суусн Алтна һариг бəрəд илҗ: – Көөркү минь, 
бас босад йовсн билү чи, – гив.

– Эгчə, – гиһəд Баатр, – бидн ода сана амр энд бəəҗ болшго болсн бəəнəл, – 
гихлə, үгинь залһад, Корла:

– Эгчə! Эн өдр Өндр Хəəрхнə өлкнд һарад ирүв би. Тенд гоминьдана цергəс 
орһад зулҗ одсн долан-нəəмн күн бəəҗ, тедн тендəс Өндр Хəəрхнə бүтүд одҗ 
хорһдхар бəəдг чигн, мадниг тенд иртн гиҗ бəəнə. Бидн таниг авад тенд йовхар 
зөвчлсн, – гиһəд келҗ бəəхд Түвшн таалрхн, толһа докҗ бəəв: 

– Тиигвл сəн, зуг энд кен-кен хоцрхар бəəнə? – гиҗ сурв.
– Энд наста көгшд, баһ көвүд болн өвчтн хоцрх юмн, Шураг көвүдтəһинь 

Өндр Хəəрхнə өлкнд күргҗ орксн бəəнə, – гив.

Арвн негн

Зуухин амнд йовһн сууһад, модн шилəврəр арһсна һалыг хучлад, арһс немҗ 
түлхəр бəəсн Җав:

– Одак Дусл Хамр нүүрəн тиигҗл барла. «Җорад нурһн уга, зуһуд нүр уга» 
гидг үнн чигн, эн өдр тер тиигҗ келəд, гоминьдана цергин нойнд тиигҗ шоодгдад, 
шал болв. Нег хəлəхлə, дусл хамраснь нусн көлсн хойр ниилəд дусх гиҗ бəəхшң 
билə, – гиһəд келҗ бəəхд һуйр нухҗ бəəсн Өрг:

– Тиигҗ ю? Тавта болҗ, түүг үзхлəрн, тиигəд санань амрдг эрлг тер, – гихд 
Җав залһад:

– Тер нойн догшн моһашң өсрҗ одад: «Чамд нүдн бəəнү? Энүг, –  гиҗ, үлдəрн 
намаг зааҗ үзүлəд: – Тəв күрəд уга идр насна күн цергин алв хааҗ чадна гиҗ алвар 
му дүр-дүрс һарч бəəхнь! Мана гоминьдана цергин нойдыг юунд иигтлəн му үзснь 
энви? – гиҗ ууртаһар үлдəн шард гилгҗ хүрүлəд: – «Хоосн идшəр ноха дуудна» 
гидглə əдл энд авч ирсндчн ачлл медүлий, – гиһəд, алг нүдəрн хəлəҗ оркн һарсн 
кевтəн Дусл Хамриг чигн эс хəлəҗ мордад йовснь тер, – гив. Өрг инəһəд:

– Сəн болҗ, түрүлəд манад дахулҗ ирəд, чамаг үзүлн, хад мөргснь тавта болҗ, 
– гиһəд арһсна һалын герлд тодхн бəəсн Җавин өңг дүриг хəлəҗ: – Эн дүр-дүрсичн 
үзҗ бəəһəд, тер Дусл Хамр тиигəд хад мөргснь үнəртəн тавта болв. Ууц нурһнь 
тасрад одсншң, үг, дунь хагдад, мордҗ уру хандад йовла, – гиһəд хəлəҗ бəəхднь 
Җавин сагсиҗ өссн гиҗг үснь буурч, зə уга гимəр хурнястрсн нүр-чирəнь үрчиҗ, 
цөөкəртсн урлнь сахлдан хучгдҗ, һарин хурһднь келкə ясн гимəр, нүднəснь өшрл, 
хорслын дүл дүрлзҗ бəəв. Иигəд күүндҗ бəəтл Җав:

– Зуһу күүнд ямр нүр бəəх юмби? Зуһунь нүүрəн барад болҗ биш ю? – гиһəд, 
Өргиг хəлəҗ дахлдулн: – Эн өдр Борлдан көвүн хəрҗ йовна гинə, согтушң гинə, 
хар герəс гетлсəн бардм кеҗ йовдг чигн, мана Нуурин əəлин дундаһур һарад йовҗ 
гинə, – гив.

– Җоранд бууҗ ю?
– Бууҗ уга, үүдəрнь өңгрн һарад йовҗ. Тиигсəрнь үзхд түүг тəвҗ йовулад, 

Җораг авч хоцрсншң бəəнə, – гив.
– Тиим болхнь маһд, арсн махмуднь үзхин арһ уга гинə, һоста көлəрн девсəд, 

маля, модар цокад бəəсншң гинə, əрə көдлəд, хот иднə, – гихлə, Корлан эгч:
– Яһад тиим дүңгин болсмби? Тер сө эврəн босад йовсн эс билү? – гиснд:
– Уга, манахс цоксар тиим болсн керг биш, Ада цокад, тиим болһҗ оркҗ.
– Тавта болҗ, хəəсн эминь Ада уулһҗ, – гив.
– Хамг ялыг түүнə толһад ачҗ оркҗ, Борлдан көвүн эврəннь келҗ өгсəн чигн 

түүнə толһад ачҗ оркҗ.
– Тавта болҗ, хəəсн эминь сəн уулһҗ.
– Һалдна герл зург гиҗ үзүлəд, Һалдн эн зун ирнə, Һалдн ирсн цагтан кесн 

үүличн үзүлəд, чамаг чигн Харңһуд хайна гихлə, Җора əəһəд, үзҗ, соңсч медсəн 
цугинь келҗ өгв гинə. Тиигəд Ада цокхдан кедү алад, кедү əмдрүлсн санҗ гинə. 

– Тавта болҗ, зуһу əмтнə хəəсн эмнь тер, тавта болҗ, – гиҗ бəəтл, түң-түң 
гилгəд сарвхин модыг тоңшч чимə өгч, тер нүд чирмхин зуур учрх маһд керг-үүлин 
мууһинь бодҗ олсн Өрг:

– Ю яһлав, – гиһəд, үкс Җавин һараснь бəрҗ: – Түргн кевтəд, орндан орад 
ав, хучад орксв, өвчтə күүнə кевəр инцглəд бə, – гив. Өргин нүднь ора деерəн һарч 
одсншң болҗ, хойр чикнь бас юм олҗ соңсдг уга болҗ одсн бəəв.

– Өрг гиҗ эс бəəнү? Манахс боллта, – гиснə хəрүд, тер:
– Биш, биш, тер эрлгүд тиигҗ меклəд, үүд тəəлүлҗ авдг чигн, – гихд:

– Баатр ю? – гиһəд, Җав һаран саҗҗ оркн, һазак герт һарч одад, үүд тəəлснд 
ахлн орҗ ирснь – Баатр билə. Түүнə ард дахлдн орҗ ирснь – Корла болн нег уйһр 
залу билə. Тиигхин тенд тиигҗ сандрсан бодад, Өрг көшəд инəҗ бəəв. Даальңта юм 
өргҗ ирəд тəвхин зуур Корла чигн инəҗ бəəв. Өрг ямр учрта тиигəд инəсиг медəд, 
Баатр чигн инəв. 

– Чи ю медəд инəҗ бəəнə? – гиҗ сурснд уйһр залу:
– Таанрин инəднд инəҗ бəəнəв, – гив. Тиигəд бас инəлдв. Җав чигн инəҗ бəəв. 

Мендəн сурлцсна дару үг, дун угаһар суусн уйһр залуг хəлəҗ:
– Эн залу уйһр күн ю? Хамаһас ханьлсмби? – гиҗ Җав сурснд Баатр:
– Уйһр күн, мана хамсугсд1 болна. Орһҗ оольсн тоот –  цуһар мана анд хань, 

– гив.
– Тана тенд уйһр күн бас бəəнү?
– Бəəлго, гоминьдана цергəс орһҗ зулсн тоот цуһар мана тенд одҗ бəəнə, бидн 

ода арвн кедүлн болҗ орксн юмн, – гиснд Өрг:
– Эгч сəн бəəнү? – гихд:
– Сəн бəəнə. Алтн Бура хойрар бара кеһəд, амрч бəəнə, – гиһəд, даальңгин нег 

толһаһас борц мах һарһҗ, Өргт өгəд: – Эгчин таанрт өгүлсн белг, – гив.
– А, көөркү, седклдəн мадниг бодҗл йовдг чигн, – гиһəд, нүдндəн нульмс авв.
– Юуна махнви?
– Гөрəснə махн.
– Гөрəсн элвг ю?
– Юуһинь келнəт, гөрəсн гидгчн яду күүнə девлин бөөснəс элвг бəəнə, тарвһн 

гидгчн дала. Өтг чигн бəəнə, бидн одхас өмн Мергн нег өтг алҗ.
– Таанр махар цадсн чигн.
– Ода тарвһна махиг күн идх уга болсн бəəнə. 
– Тиим ю?
– Тиимə! Ода маднчн тарвһна мах биш, тарһн гүүнə махиг чигн идшго болсн 

бəəнə. Махнас һарч одсн бəəнə, – гив.
– Терчн хамаһас ирсн тарһн гүнви? Хулха кедг эрдмтнтн кенви? Тиим күн бас 

ирсн ю?
– Уга, хулхан биш, Өндр Хəəрхнə тендкс Түвшн ээҗин тенд одсиг соңсад, нег 

тарһн гүүһəр һал күргҗ ирв.
– А, тиим ю? – гиһəд, Җав: – Адан адуч хасг күргҗ одсн ю? Терчн Һалдна 

үлгүриг келхлəрн, согтҗ оддг бəəсн. Көөркү, тер тиим сəн күн, Чолунбатын əмнднь 
тер орсн юмн. 

Тедн тиигəд күүндҗ бəəтл, уйһр залу ам нееҗ, өтгиг тедн яһҗ алдсн үлгүрəн 
келҗ өгв.

Нег өдр тер Мергниг дахад аңд һарсн санҗ. Юмн шурһшго ө-шуһуһин захд 
һарч йовтл, өмннь йовсн Мергн генткн доран зогсад, ардан эргҗ, һаран саҗад, аньр 
уга гих дока өгч. Тер уйһр залу зааҗ үзүлсəр хəлəхлəнь, нег өтг босаһар йовснь 
үзгдҗ. Доран сууһад лавлн хəлəхлə, өтгнь бүдүн чолу теврəд йовад бəəҗ. Теврснь 
үнəртəн чолун санҗ. Модна бүтү оңклцг уру хайҗ оркад, гедргəн эргəд гүүҗ. Гүүсн 
кевтəн одад, чолун ова деер һарч. Тиигхин тенд модна бүтү оңклцгас нүгдһр бүдүн 
юмн һарч ирсн кевтəн одад, чолун оваг кесг эргҗ. Өтгнь ован деерəс чолуһар цокад 
бəəҗ. Нүгдһр бүдүнь хар һаха бодң санҗ. Өтг болн бодң тиигҗ темцл кех юмн 
чигн. Тиигхин тенд һарсн бууһин дуунла дахлдн өтгнь чолун ова деерəс өмкрн унҗ. 

1 Хамсугсд – нөкднр.



183

–  Өтгин арсиг бидн Түвшн ээҗд девсч өгсн, – гив. Тер зуур Җав генткн сана 
авсншң үкс одад, орнаннь ширə дорас нег төмр хавх авч һарад, Баатрт хайҗ өгəд:

– Чини саак чонта геесн хавх тер мөн ю? – гихлəнь, Баатр:
– Мөн, мөн, тер хавх мөн, – гив. Үгəн залһад: – Хамаһас олҗ ирвт? – гиснд 

Җав:
– Төрбат олҗ ирлə. Адан хуучн бəəшңгин нег герт бəəҗ. Нег күн чонын 

арстаһинь хамт авч ирҗ өгч гинə. Əмтнə келсəр үзвл, Җора авч одҗ өгч гинə, – 
гиһəд келҗ бəəв. 

– Тиигхдəн мини һарһсн буру болҗахш, – гиһəд Баатр келҗ бəəтл, орҗ ирсн 
Корла:

– Җоран хорад хойр мөртə күн ирв. Өмнк түңгн дотрас ирсн янзта, негнь 
Җорашң үзгдв, – гив. Җав алңтрн Корлаг хəлəҗ:

– Күнд бəəдг чигн, əрə өндəһəд, хот уудг чигн гиһəд чини эгч келлə, тер кесг 
уда одад ирсн юмн, – гив.

Корла мусг гиҗ инəһəд:
– Ода деерəн түүнə үгиг иткҗ болшго юмн. Тер сө гүүҗ одхла, гедргəн цокҗ 

көөсм тер, хадм эк болн ик бүсгəннь зааҗ өгсəр келҗ бəəдг болх, – гиҗ келн һарв.
– Учр уга ирснго гиснь орта үг. Нааран ирхнь маһд. Нег болхла – анч медхəр 

ирсн, нег болхла – мана орһдлмудын дотр орҗ авхар ирсн болхнь маһд. Кемр анч 
медхəр ирсн болвл, ил һаршго, нууц бəəҗ, бүсгəчүдəр дамҗад медхнь маһд. Кемр 
мана дотр орҗ авхар ирсн юмн болвл, нааран ирх, ирхдəн цагдан хар герəс орһад 
зулҗ ирсн кев бəəдлəрн ирх, хуурмгар уульҗ бəəһəд, цагдан Көк нойна зааҗ өгсəр 
келх, – гиҗ зөвчлəд, Баатр болн тер уйһр залуг һазак герт овалҗ орксн шарлҗна ца 
орулад нуув. Тиигəд Җав Өрг хойр харңһу гертəн сууһад кесг болсна хөөн нег цə 
буслхин баргт сарвхин нүкəр дуудад, Корла:

– Җоранас нег күн һарад нааран аашна, лав Җора мөн, – гив. Яһҗ белдкл 
үзсиг соңсад байрлн эргҗ йовла. Тиигəд тəмк татхин кир чигн болсн уга, түш-түш 
гилһəд, Җав сарвхин модыг шавдад, арһул: – Өрг! – гиҗ кедү дəкн дуудснд тиигəд 
Өрг чочҗ сергсн бəəдлəр:

– Кенви? – гиһəд хəəкрəд, сарвхин өмн одад: – Мини энд церг дахулҗ  ирəд ю 
кенəч? Җав өвчтə кевтəн үкн гиҗ бəəнə, – гиһəд, үгəн залһад: – Мини эндəс авмар 
юн чигн уга, хойр эмгчн така бəəсиг түрүн ирхдəн авад йовсн эс билү, – гив. – Җора 
би гинү? Ода кениг алхар ирвчи? Түвшн мана энд уга, Өндр Хəəрхнə бүтүд һарч 
одсар кедү хонҗ бəəнə. Нүдндм үзгдлго цааран зəəл, – гиһəд керлдҗ бəəв. Сүүлəрнь 
Өрг үүдəн тəəлҗ өгəд, шумр асав.

Җора Җавин өмн ирҗ сууһад, амринь сурҗ ядад, уульҗ оркв. Бийəн гемшəһəд, 
толһаһан чичҗ:

– Тана иигҗ киитрдг зөв бəəнə, уусндан ус кеһəд, унсндан чолу тохсн му əмтн 
би, – гиҗ бəəв. Үкшгон төлə цагдан һазрин хар герəс орһад зулҗ ирв би, əмндм 
орсн Нуурин əəлинхнə кесн ач-тусиг үкн үктлəн мартшгов, – гиһəд уульҗ бəəв. – 
Нег ээҗин көк көксншң, нег һолын ус ууһад хамт өссн эс билү бидн? Мини кесн 
буруг уучлад, əмндм орич, – гиһəд, Җавин көлд мөргҗ, – əмндм орсн ач-тусин төлə 
көвүндчн күүкəн мордулҗ өгсв, – гиһəд уульҗ бəəхднь Өргин седкл җөөлрҗ одсн 
билə.

Җав генткн уурлхдан Җораг ишклəд оркв. Бəрəд, цагдан һазрт бас күргҗ 
өгнəв гиснд Җора сандрн, һарад зулв. Тиигəд Баатр, Корла хурҗ ирəд, дəəснə кецү 
арһиг олҗ медəд шагшрлдв.

Доладгч бөлг

ӨРИН ӨМН
Негн 

Өөһин захдк өвлңгəс һарч ирсн Түвшн улан хачр деернь киисəд цəəлзсн цал 
буурл шиимгəн шувтрҗ, барун һаран маңнадан бəрəд, өөд хəлəҗ: – Һал үд болҗ эс 
оркҗ ю? – гиҗ эврəн эрк уга сана алдв. «Эн өдр цуһар иигҗ саатсна учрнь юнви? 
Иигҗ саатҗ үзəд уга эс билү? Эмин өвс шүлтн түүсəр холҗҗ одсн ю? Хавх тəвҗ 
йовснь олн тарвһан өвчəд удсн ю? Герин мод авч йовснь яһад саатҗ йовх юмби? 
Кеннь аңһучлҗ йовсмби? Кедүкн тал1 сумн үлдв гиҗ бəəсн эс билү? – гиҗ бодсар 
Түвшн менрн зогсв. Тиигҗ менрн зогсхдан Түвшн өндр харһан орань теңгрин көвң 
цаһан үүлнд орсншң харгдҗ бəəсиг хəлəҗ бəəһəд: – Юн гидг сəəхн урһцта харһави? 
Уңгасн үзүр күртл тиим сəəхн һо чигн, һо болсн деерəн гешүдцн2 баһ чигн, сеерин 
харһа мет һольшг чигн, – гиҗ бəəв. – Юн гидг чиирг моднви? Зун, үвл, хавр, намр 
– дөрвн ульрлиг3 нег кевин өңгəр өңгрүлдг чигн. Зуни шатм халунд чигн, үвлин 
тескм киитнд чигн өңг зүсəн йир алддго чигн, – гиһəд, бишрн бахтҗ бəəв. Тиигхин 
тенд Түвшнə сананд үвлзңгин өндр Улан хад сүкəн сүндрлҗ үзгдхшң болв. – Арвн 
долан җил өмн, үвлин тер нег өдр цаһан цасн деер зогссн кевтəн хəлəҗ бəəхдм Улан 
хад теңгр тулсн болад, сүкəн сүндрлҗ бəəлə. Тиигхдəн би цүлгдҗ тенд одсн юмн. 
Тиигəд өндр Улан хадыг хəлəҗ зогсхдм барун һарин үзүрəс бəрҗ зогссн Чолунбат: 
– Эс бəəнү, меемə, Сəнбайр аавм эн Улан хад гимəр ю? Өцклдүр энд хар кевнгəн 
көдрəд зогсч бəəхдəн яг эн Улан хад гимəр билə, – гиҗ бəəсн билə. Эн өдр энд 
хорһдҗ ирүв, эн өндр харһан дор һанцарн зогсч бəəнəв, – гиҗ сана алдв. – Тиим 
биш, – гиһəд, Түвшн бас: – Ода яһад һанцарн зогсх юмби? Арвн кедүн эцкин көвүд 
кедүн янзин келəр ээҗ гилдҗ эс бəəнү, тедн олзин сəн-сəəхниг нанд девсч өгсн эс 
бəəнү, хотын сəəниг нанд идүлҗ эс бəəнү?» – гиҗ бодҗ бəəв. 

Көдəһəс хəлəхлə, сер деер олн мөртə улс цувад аашхшң үзгдҗ бəəсн харһасин 
негнь гер деерəн һарч зогссн кевтəн эн сер харһаг хəлəҗ бəəх Өрг мет үзгдҗ бəəв. 

– Көөркү көвүм ээҗиннь өөр бəəснлə əдл тенд наадҗ бəəх ю? Көөркү Сəнтүрн 
чигн тиигəд хəлəҗ бəəх ю, ээҗдəн баран бол гиҗ закад йовулсн юмн. Тедн тиим 
сəəхн седклтə улс, – гиҗ бəəв.

Түвшн тендəс одад, хəəснə бүркəсиг авч үзəд модн шанһар хутхҗ: – Көөрксм 
ирхлəрн идтхə, һарһад көргəҗ оркнав, – гиһəд, модн тевшт мах һарһҗ бəəв. Тевштə 
махан һарһҗ бəəтл, таң гисн дуунд Түвшн чочад одв. «Альдас һарад одв? Өөрхн 
һарсн ю? – гиҗ шимлдн, модн шанһан тевштəн тəвҗ оркн, ардан эргҗ хəлəхлə, юн 
чигн үзгдсн уга. Зүн хөөт бийдк харһа модта бүтү ө-шуһун дотрас бууһин дун һарад 
одсн кевтə болв. – Җигтə юмн, өөрхнəс һарву? Өөр эргəнд бууһин ду һарһҗ болшго 
гисн цеерлл эс бəəлү? – гиҗ бодад, сер деер һарч хəлəхлə, сеерин ардк хотхрт бəəсн 
нег тасрха харһан ө-шуһу тер кевтəн үзгдҗ бəəв. Түүг цөөкн харһа гиҗ бəəсн, 
үнндəн цөөкн чигн биш билə. Түвшн тиигəд хөөт хамрин сеериг хəлəҗ бəəтл, нег 
күүнə дуулҗ йовснь соңсгдв. «Өндр Хаңһан буһ» гисн дунь бас тодрхн  соңсгдв. – 
Кенви? Баатр биш болх, ах захнь болҗ бəəһəд, оларн зөвлҗ тогтсн цеерллиг юунд 
эвдх юмби? Тиигəд кенви? – гиҗ бəəтл, сеерəс нег күн һарад ирв. Бу үүрсн деерəн 

1 Кедүкн тал – цөөкн.
2 Гешүдцн – ац.
3 Ульрл – цаг (җилин).

барун ээмдəн нег юм ээмдҗ авсн күн Баатршң тодрхн үзгдв. – Цеерллиг эврəн ахлҗ 
эвдсн болх ю?» – гисн бодлһта зерг Түвшнə сананд шидрин кесг өдрин керг орв. 
Баатр эврəн эрк угаһар толһа зəəлҗ: 

– Бидн энд ю кеҗ ирсмби? Энд ирҗ харцхас хорһдсн богшурһа мет бəəхəн 
яһад мартҗ оркдг юмб? Баһ-саһ олзас алтн əмəн алдхд күрсн юмн ю? – гиҗ бəəв. 
Түвшнə өңг бəəдлиг үзəд, Баатр чочад: – Ээҗə! Бийтн эв уга ю? – гиҗ сурсар өмннь 
ирəд: – Яһв та, юунд уурлсмбт? – гиһəд сурснд Түвшн:

– Бидн энд олз хəəҗ ирсн керг биш, гоминьдана цагдан болн Адан кех гисн 
хорллас гетлхин төлə энд ирҗ хорһдсн юмн. Керг-үүлм бодсар болшго болв. Олн 
цуһар ирхлə, учран келəд хəрнəв гиҗ бəəнəв, – гихлə, Баатрин үг, дунь ширгəд одв. 
Түвшн нег һанз тəмк татхин зуур келəд зогсснд Баатр үгəн залһад:

– Ээҗə! – гиһəд, толһаһан зəəлəд уульхшң бəəв. – Тана келсн зөв, бидн энд 
ю кеҗ ирсн учран мартад, олзин ард орҗ одлавидн. Тедниг хөрхнь бəəтхə, эн өдр 
цеерллиг эвдəд, юунд бууһин ду һарһдгви, юунд дуулдгви? Бүтүһəс мана һарч 
ирснь бас сəн биш, олн ирсн цагтнь тана келсн үгиг келҗ зөвчлсв, эндəс дəкн бүтүд 
орҗ, сəкх зөвтə йосиг сəəнəр сəкдг болһсв, – гиһəд келҗ бəəв. Тиигəд күүндсəр 
гөрəснə мах идҗ суула. Түвшн үгəн залһад:

– «Нег олзнь – олз, нег олзнь – олз биш, хорн» гидг үг бəəдг юмн. Ямр олзнь 
олз биш, хорнви? Цаг биш цагт хəəҗ, зөв уга олна гисн олзнь – олз биш, хорн болдг 
юмн, – гиһəд келҗ бəəтл, Баатр генткн чочад, нүднь гиллзəд, утх болн махиг бəрсн 
кевтəн Барун Шовһрин хорма уру хəлəҗ бəəһəд:

– Теңгр эс цокву? – гиһəд, һарарн заав. Түүнə заасн тал хəлəхлə, Барун 
Шовһрин хормаһас бор-бор цергүд бу ээмдсн кевтəн гүүлдəд аашла. Тер: – Ээҗə! 
Та эндəс ө-шуһун бүтүһəр орад одтн, би кедүн сумар хөрҗ бəəсв, – гив. 

– Тиигҗ амҗх ю би? – гиһəд, Түвшн: – Баатр-а! Бичə сандр, – гив. Тиигхд энд-
тендəс бор цергүд ирəд, Баатриг бəрхəр бəəтл, Баатриг ардаснь Улан Нүдн агсрһар 
цокҗ киискснд Түвшн үкс гиҗ одад, Баатриг татх гитл, Улан Нүдн Түвшнə үснəс 
атхҗ авад, татҗ босхв.

– Көгшн чөткр, өдрчн күцснь эн, үгчн бəəхлə, келҗ ав, – гив. Түвшн киитнəр 
инəһəд:

– Керг уга, чини өдр чигн маңһдур бас күцнə. Һалдн əмд йовдг чигн биш ю? 
Чамас эцк-экиннь өшəг авлго бəəшго, нег өдр чамаг Харңһуд авч одад хайна, – гив. 
Улан Нүдн һазр девсч:

– Көгшн чөткр, аман хүм, – гиҗ бəрклəд, ардан эргҗ үг келх гитлнь, Улан 
Нүдниг ташад, нүүрəснь һал бадрм болһад оркв. Тиигəд Улан Нүдн Түвшниг күлəд, 
маляһар цокад:

– Энд кедү күн бəəнə? – гиҗ сурснд Түвшн:
– Өндр Хəəрхнə ө-модна тоота бəəнə, – гив.
– Юн гидг чөткрви? – гиһəд, кесг цокад: – Тер орһдлмудчн бəəх, – гихлə, 

Түвшн:
– Чини тоотын үксн күүриг булх нүк малтҗ йовна, – гив. 
– Хəлə эн чөткрин үгиг! – гиһəд цокҗ бəəв. – Үнгн, чон, өтгəс кедүг алв? – 

гиснд Түвшн:
– Хар үнгн, делтə чон, саарл өтг, арвн салата буһ зерг үнтə юмиг алҗ, арсн 

болн өвринь Өндр Хəəрхнə бүтүд тəвлəвидн. Одад авдг кишг бəəнү? – гив. Тиигхин 
тенд өлн ноха метəр шиңшəд өвлңд орсн нег цергнь Түвшнə девскр кеҗ бəəсн өтгин 
ик арсиг өргəд һарв. Өргəд одҗ йовсинь үзсн Улан Нүдн тəвҗ күрəд: – Нааран өг! 
– гиҗ татн булаҗ авсиг үзсн цергин баһ нойн һар бууһан һарһҗ одад, Улан Нүднə 
һарас булаҗ авв. Эннь яг бөк ноха яс булалдсн кевтə болв. Тиигəд Түвшн Баатр 
хойриг цокхан уурад, харһа ө-моднур шурһҗ орад, олз хəəҗ йовв. 

Түвшн бүдүн харһа моднд хадҗ орксн мет күлəтə зогсхдан: «Үг, ду һарһшгов! 
– гиҗ таңһрглҗ орксншң билə. Тиигҗ таңһрглсн биш, хəрнь аминь таг бөглҗ орксн 
билə. Тиигҗ бəəхдəн Түвшн Баатриг нүд алдлго хəлəҗ, хойр нүднь бүлт болҗ одсн 
билə. Баатр моднд күлгдсн кевтəн толһань уру унҗҗ бəəлə. – А көөркүм, мөн одахн 
«Өндр Хаңһан буһ» гиһəд дуулҗ йовсн эс билү чи? Яман, гөрəснə текиг өргҗ ирəд 
эс хайлчи? Тиигхдəн би нег һанз тəмк татхин зуур иигҗ алгдна гиҗ бодсн уга билəв. 
Гемиг эврəн бийəсн үзлго, чамас үзсн санҗв, тиигəд чамаһан хəəр-бəəр уга тиигҗ 
шоодсн санҗв. Бүтүһəс сер деер һарад, олз хəəһəд йовҗ бəəхднь энд олз хəəҗ ирсн 
керг биш гиһəд бодҗ бəəсəн яһад эс келв би? Арвн кедүн эцкин көвүд цуһар ээҗ 
гиһəд, эврə төрсн ээҗшң хəəрлҗ, өтгин арсиг девсч, хотын сəəниг идүлҗ, күндлҗ 
бəəхд би яһад төрсн ээҗшң бодсн угав? Чолунбат, Шурна мини болсн болвл, бодҗ 
бəəсəн келдг эс билү би? – гиһəд уульҗ бəəв. Тиигҗ бəəһəд толһаһан өргҗ хəлəхлə, 
хойр күүг күлəд тууҗ йовхнь үзгдв. – А чавас, кеннь күрч ирəд, эн эрлгин һарт 
орад, арсан тиигҗ өвчүлсмби? – гиһəд хəлəҗ бəəв. Үзҗ таньхин арһ уга дүң улан 
түүмр цусн болсар чиргдҗ йовхнь Корлашң үзгдв. Түвшн седклдəн: – А, көөркүм, 
Адан нүднд өргсн билəч, авна гисн күүкинь авад, орһҗ зулсн билəч. Тер Улан Нүдн 
əмд тəвшго юмн. Көөркү, ах дү хоюрн тиигəд хорслттаһар үкдг юмн санҗл, – гиҗ 
бəəв. Тер зуур: 

– Ээҗə! – гисн дун һарв. 
– А, көөркү, Элдң шарм ирəд, һартнь орсн санҗви? – гиһəд хəлəхлə, чирм 

нүцкн кевтəн хурдлҗ аашч. Зуураснь Улан Нүдн тайгдн киискəд оркхлань, Түвшн 
нүдəн аняд авв. Дотрнь Алтн йовҗ бəəхнь үзгдв. Тиигəд Түвшн чидл юуһарн 
телчлҗ, генткн амнь сулдсншң болв. – Хəй! – гиҗ хəəкрн: – Амнаннь аса əрлһəд уга 
бəəсн тер көвүг яһад тиигҗ алнач? Тиигсн үүлин үриг үзх болнач! – гиһəд хараҗ 
бəəхд Улан Нүдн хəəкрн хурдлҗ аашла.

– Көгшн чөткр, арсичн əмдəр өвчнəв! – гиҗ аман хурггсар1 ирəд, цокхар маля 
өргхин зуур һарсн бууһин дуунла зерг Улан Нүднə һарас малянь унв. Бийнь доран 
нуһрҗ унв. Зүүдншң болҗ бəəсн эн кергиг үзҗ бəəсн Түвшн алңтрҗ одв. Генткн 
сана авч: 

– Нүднь олзд улаҗ одсн эрлгүд болхас негнь негəн буудад алҗ бəəх ю? – 
гиһəд, һазрт эвклдҗ кевтсн Улан Нүдниг ширтҗ, тү гиҗ нульмҗ: – Тавта болла! 
– гиҗ бəəв.

Тиигхин тенд Түвшнə нүднд нег күн гүүҗ аашхнь үзгдв. «Юн гидг том өвəрц 
күнви?» – гиҗ бəəв. Тер өвəрц том күүг үзəд, Түвшн яһҗ таньхви? Өөрнь ирəд: – 
Меемə! – гисинь чигн оварсн уга. Генткн һарнь сулдхгдсиг медəд, ардан эргҗ, икл 
улан чирəтə том күүг ширтҗ бəəв. 

– Меемə гинү чи? Кен билəч? – гиһəд, нүдəн арчҗ бəəв. 
– Меемə! – гиһəд өвəрц том күн өмннь йовһн сууһад: – Би Һалдн, – гив. Тиигəд 

Түвшн:
– Һалдн ю? Чи күрəд ирсн ю? Намаг үклəс аврҗ авсн ю? А көөркүм! – гиһəд, 

үкс гиҗ һараснь татн өкəлһҗ авад, өргн сəəхн маңна болн күрң улан халхаснь үмсчл 
бəəв. Эццн шүрүн һарарн нүр-чирəһинь илҗ бəəв. Тиигхин тенд келкəһəр һарсн 
бууһин дуунла гоминьдана цагдан цергүд дор-доран унв. Үлдснь һаран өргəд орҗ 
өгсн бəəлə. Тиигхин тенд: – Ээҗə! – гисн дун цувн һарв. – А көөркүм, Элдң шарм! 
– гиһəд гүүҗ ирсн Баатрин ик көвүг теврн авад үмсч бəəв. Түүнə ардас: – Ээҗə! 
– гиһəд гүүҗ ирснь  Алтн билə. – Көөркүм хөв заянчн бəəҗ, – гиһəд, Алтн болн 
Өргин көвүг дараһас үмсч бəəв. 

1 Аман хурггсар – уурлҗ.

– Эннь Шуран көвүн, ода арвн дөрвтə, тер Өргин көвүн, ода арвн тавта, эннь 
Төрбатын күүкн Алтн, ода күргнд мордҗ орксн бəəнə, – гиһəд, Һалднд таньлдулҗ 
бəəв. Һалдн соньрхҗ:

– Шура Өрг хойрас көвүд һарад, иим бөдүн болҗ орксн бəəҗ, – гив. Һалдн 
генткн Улан Нүдниг үзəд, хойр далын хоорндаһурнь ишклəд оркснд хамр, амнаснь 
хар нөҗг хагдн һарв. Һараснь һар бууһинь татҗ авад, Корлад өгв.

– Намаг таньҗ бəəнү? Би кенви? – гиҗ сурснд Улан Нүдн:
– Таньҗ бəəнəв, ю кенə гивл, дурарн бол, – гив.
– Үнəр ю? Үкнə гихəс чи үнəр əəшго ю? – гиһəд, Һалдн бас нег ишклəд оркхла, 

Улан Нүдн: 
– Əм авр!  Ю авнач ав! – гиһəд бəрклҗ бəəв. Тиигхин тенд Түвшн Һалдна герл 

зургиг эс олад:
– Хү, Улан Нүдн эрлг, мини хавтхас авсн юмиг нааран өг! – гив. Һалдн 

өкəҗ, өврəснь нег багла юм авад, Түвшнд өгв. Һалдн эврəннь герл зургиг үзəд, ик 
соньрхҗ, эцкнь яһҗ үксиг соңсад, ик хорсч, дəкн нег күчтəһəр ишклəд оркснд Улан 
Нүдн харһцҗ одв. Улан Нүдниг сергəҗ авад, Һалдн:

– Эн өдр чамаг Харңһуд хайх угав, урдар Адаг соңснав, – гив. – Эн болвл – 
мини һашун туршлһ мөн. Кезəнə би һар, көл, нүдн, чикн болгсдынь цокх гиҗ йовад, 
тер Маңһс амбниг алдҗ йовулсн юмн. Ода тиигшгов, эн өдр чамаг тəвҗ йовулнав, 
əмəрн олз кеһəд хəр, хəрəд яахан эврəн мед, – гиҗ келəд, һартнь нег бичкн боодһа 
юм өгəд: – Адан бийднь күргҗ өг, – гив. Тиигəд терүг цагдан үлдəсн цергүдтə 
хамднь туулһҗ йовулв. Тиигəд туулһҗ йовулсна дару экдəн: – Мини хань, – гиһəд, 
нег уйһр бас нег китд күүг таньлдулад, негнəннь нериг Турсн гив, бас негнəннь 
нериг Ваң гив.

Хойр

Сөрсəсн таҗрха гиҗг үсəн хооран илҗ оркад, сарвасн хойр һарин альхарн 
товч толһаһан хойр цохаснь бəрəд, үг, дун угаһар маңсисн бəəлə. Одн унсн кевəр 
тиигҗ суухдан Ада нүр үзгдм номин көк ширə деерк үнснə ноһан болр тəвүр, хəрин 
янҗур тəмк, шаазңта цə болн шил цөгцтə əркиг ширтҗ бəəв. Керг деерəн Ада тер 
бүкниг ширтҗ бəəсн биш, ширə деерк тольд тольдгдҗ бəəсн эврəннь дүрəн хəлəҗ 
бəəсн юмн. Хəлəх дутм генткн күмсгнь буугдн зəңгдрҗ, генткн нүднь гиллзҗ, 
акад бəəдл һарч бəəв. Яһҗ хəлəв чигн төмр көк өңгнь тер кевтəн баахн семəһəд 
цəəҗ, бүлтхр аньһр нүднь баахн көөмглҗ, бичкн хамрнь цулцасн хойр халхин дунд 
хавчгдад, дорк урлнь баахн шоваһад, барундан баахн киизңсн гер шүдднь хойр 
алтн сояла əдлшң болҗ шарлн, тиим кишго гимəр үзгдҗ бəəв. «Иим дүр уга əмтн 
билү би? – гиҗ нүдəн нухҗ арчад хəлəхлə, дүрнь тиим кишго болх деерəн таҗрха 
гиҗг үснь сөрсəсн, бичкн толһань кеврдг деернь товчин чинəн үзгдв. Тиигхин 
тенд: «Бухин тогтал уснас уухар булгин туңһлгас ундлнав, бугта Адад одхар бутас 
боогдҗ үкнəв», – гиһəд Нуурин əəлин көвүд дуулдг чигн гиҗ соңсснь сананднь 
орв. Тиигəд эврəн эрк уга сана алдҗ оркад: – Эн дууг кен зокаҗ һарһсмби? Пүрвəн 
күүкн Шурна ю? Җа, Төрбатын күүкн Алтн ю? Кеннь гивв чигн, Сəнбайр көгшнə 
хорн, Эрднин эмгнə хорн, – гиҗ бəəһəд, дүрəн бас нег үзхдəн: – Кишго юмн, – 
гиһəд, толиг авад, буру хəлəлһҗ тəвв. Тиигəд нүдинь нег сар дагни булаһад одсн 
мет болв. Ада толин ар бийдк көрг зургиг хəлəҗ: – Герлднь үүл бəрм, гегəнднь аду 
манм сар дагни гидг эн чигн. Пүрвəн күүкн Шурна энүнəс хоцршго өңглг үсркг һо 
сəəхн болх деерəн мөр унхларн тиим чаңһ-чиирг, цалм оркҗ алддго берк цалмч 
күүкн гигдҗ бəəсн билə. Төрбатын күүкн Алтн чигн түүнəс хоцршго, дүүрң һарсн 

сар гигдҗ бəəсн күүкн билə», – гиҗ эврəн эрк уга сана алдҗ оркн, зүн талан ардан 
эргҗ хəлəхлə, төмр орн деер нүүртəн севгтə, зермгр көк бер сууна. Тернь – Адан 
баһ хатнь билə, түүг Ада əм һолан таслх гиҗ йовад авсн юмн санҗ. Ада седклдəн: 
«Энүг юн гиһəд авсн санҗви? Нүр-чирəнь арва тəрə гимəр, альх дарм нүүртə, атх 
бəрм шииртə болх деерəн идəн уга тəрəн гиснь үнн», – гиҗ бəəв. Цаарлулн бодх 
гитл, Адан бийднь түүнəс үлү болмар юн бəəнə, дүрнь тер, тиим болх деерəн ад 
шеерң гиһəд ик бүсгəдəн һолгдҗ бəəсн санҗ гиҗ соңсснь бас бодгдв.

– Бəг цааран! – гиҗ шимлдн, толиг авад, зүн һаран суңһҗ сарвхин тегт деер 
тəвв. Тиигəд Ада толяс гетлəд одсншң болв. Тер зуур Адан сананд цагдан дарһин 
келҗ бəəсн үг орв. 

– Ай, амбн, – гиһəд, көк шүдəн ирзəлһн, – өдрин күслəрн сө нөөртəн ямр 
сəəхн зүүд зүүдлсмби та? – гиҗ инəһəд: – Би тер Җораг күмҗүлəд1, улм җора сурһҗ 
тəвхлə, Өндр Хəəрхнə ө дотр одад хойр хонҗ, мини заксар үүлəн бүтəһəд ирҗ, тер 
алмс эмгн болн цергəс орһад зулҗ одсн тоот хурҗ авад, тенд бослһ һарһх янзта, бүгд 
арвн хойр күн гинə, нег эмгн, нег бер бəəдг чигн. Тана алдсн сар дагни тер санҗ, 
нернь Алтн санҗ биш ю? – гиһəд, Адаг хəлəһəд, һош-һош гиҗ инəв. – Өдрəрнь хош 
деер тер эмгн һанцарн хоцрдг юмн гинə. Талдан арвн негнь цуһар тендəс тарад, аху 
кехəр үзг-үзгтəн йовҗ оддг чигн. Тер эмгиг авад ирдг үүргтə2 болсн болвл, авад 
ирдг билəв, – гив. – Тиигəд би тана тер нирвəр хаалһч кеһəд, арвн хойр цергиг 
һарһҗ йовуллав, цергин нег баһ нойн дахулҗ йовулув. Тедн лав бəрҗ ирнə гинə, – 
гиһəд, үгəн залһад: – Тер цагт сар дагниг танд хатн болһҗ бəрий, та хар үнгнə арсиг 
нанд өгх биз, өтгин арсиг тер цергин нойнд өгх биз, – гиҗ бəəтл, Ада үгинь таслҗ:

– Тиигвү? Зүүднд оршго сəн керг кесн санҗт, хар үнгнə арсиг танд бəрий, – 
гиһəд инəв. 

Ада эн күртл бодҗ ирəд, ардан эргҗ, баһ хатндан:
– А, бүсгə, – гиҗ инəһəд, – чи хəрҗ, мал-гертəн эзн бол, геричн Баңбан лам 

болн ик бүсгə эзлҗ авад, дурарн билгҗ бəəх, – гив. Ада тиигҗ келснь учр-утхта 
билə. «Ода Алтн тиигҗ таңһрглшго биз, əмнь хамрин үзүрт ирҗ орксн бəəхд тиигҗ 
келшго, – гиҗ бəəв. – Яах болв? Керг-үүл түүнə келсəр болх болву? Тиим амрхнар 
һарт орҗ одна гиҗ ю? Ядад хайҗ орксн эмгн эс билү? Тиигəд алмс гигсн эмгн 
эс билү?» – гиҗ бодҗ бəəхин тенд баһ хатниг күргҗ ирхдəн Баңбан лам келсн үг 
сананднь орв.

– Тана эцк – көгшн амбн үкрдə амбн гигдҗ, ки мөрнь киисч, кишг-буйнь 
ирҗ бəəх дүүвр цагтан арһ-сүв, омг-зөрг гидгəрн одаһин танас кедү дəкн давушң 
сангдна. Тиим гивв чигн, сө нөөрмү серəд, нутгин бослһ кесиг соңсхин тедүд мордҗ 
зулад, əм аврсн билə. Тиигхдəн баахн саатсн юмн болвл, Һалдна һарт орҗ, əмдəр 
арсан өвчүлҗ үкх билə. Хотд зулҗ одад, эн байна эцкин хотд бəəсн шил герт хойр 
җил бəəсн юмн. Əм аврхин хамт атаһан авна гиһəд, алтн мөңгəн барсн билə. Хойр 
җил хөөн һарч ирхдəн чееҗин зовлңгар арсн махндан хатҗ одсн билə. Ирəд, удлго 
өөд болсн юмн, – гиҗ келсн санҗ. Баңбан лам иигҗ келснəс керг деерəн кесн үүлин 
үрəр эцкиннь мөрəр йовх болнач гисн учр һарч бəəв. Ада суусн кевтəн иигҗ нег 
бодад, тиигҗ нег бодад һарв. 

– Җорлңгас эргҗ ирəд, байна герин бəрлһиг бахтад, «темəнə идснд яман 
бахтна» гидглə əдл хəлəҗ бəəв: – Па-па, юн гидг ке сəəхн бəрүлһсби? Иим бəрлһтə 
гернь ик хотд ховр гинə, кезəнə мана эцкин хойр җил суусн тер гермүднь ода эн 
герəр харҗ, тиим сəəхн биш санҗ, – гиҗ бəəв.

1 Күмҗүлəд – сурһад.
2 Үүргтə – даалһврта.

«Тиигхдəн мана эцк эн байнас малын алтн мөңг бодҗ1 авад, амбн җанҗнд 
татсн санҗ. Хөөннь эн байнд бəəсəн туулһсн билə. Ода мини һар хəлəҗ бəəсн арвн 
тавн үвлзңд үвлзҗ бəəсн хөн малыг мана эцкəс авсн малар үрс кеһəд өсксн гинə, эн 
гериг нег җилин эндк хөөнə ноосна өртгəр бəрүлсн юмн. Көл уга байн гинə, Намсра 
бурхн яһад иигҗ өршəсн юмби? – гиҗ бодад киилҗ зогсв. – Кезəнə мана эцкин 
бəрүлсн яамн энүһəс хоцршго гинə, көк буһшар кермлəд, үүдн, сарвхаһинь һулзлад 
ширдҗ, шил толь тəвсн ке сəəхн гер санҗ. Тер цагт малчлхин ормд тиим нег яамн 
бəрүлнə гидг амр биш гиҗ бəəлə».

Ада генткн ардан эргҗ, ик үүдəр орҗ аашсн цагдан дарһиг үзхин тедүд бодҗ 
бəəсəн дорнь оркад, өмнəснь гүүҗ одад, эзндəн эрклсн ноха метəр цагдан дарһиг 
дахулҗ авсн кевтəн тагтар һарад одв. Көк шөргтə тагт деегүр йовн йовҗ: – Тиим, 
тиим, – гиҗ инəһəд, үүднə ноһан булр бəрүлəснь татад, цагдан дарһиг герт залҗ 
орулв. Эврəннь суусн көгтə сандлд суулһҗ, хəрин янҗур тəмк яңнҗ татулв. Цагдан 
дарһа Көк нойн тəмкин көк саарл утаг толһа деегүрн мантулҗ оркад: – Аашх биз, 
олз омгта аашх биз, – гиһəд, өрчин хавтхасн кетс2 төгрг часиг авад хəлəҗ бəəһəд: 
– Ора болҗ оркв, – гиһəд, үгəн залһад: – Сер харһа гидгтн үзхд өөрхн, мөртə күн 
нег сунҗ хатрад күрч оркм үзгднə. Керг деерəн тиим биш юмн. Һарад одхнь, мөртə 
күүнд үдин һазр, бууһад ирхнь чигн амр биш, арвн кедүн күүг йовһар тууһад ирнə 
гиснь, – гиһəд келҗ бəəв. Күлəһəд бəəҗ ядн гүүҗ ирсн Көк нойнь нег лоңх сəн əрк 
өргүлəд ирсн санҗ. 

– Җа, амбн, – гиҗ Көк нойнь өсртлəн инəҗ: – Сансн үүлтн бүтҗ, сар дагниг 
хатн кеһəд авч … – гиһəд бəрснд Ада үкс босад авхин тедүд нег кииһəр ууҗ оркн: 
– Керг-үүл тана келсəр болтха! – гив. Тиигснə хəрүд Ада нег лоңх сəн əрк һарһад: 

– Җа, дарһ нойн, – гиҗ инəһəд: – Олзин дееҗ гиһəд хар үнгнə арсиг танд 
бəрий, – гив. Тиигəд байр күртəхəр əрк ууҗ бəəтл, орҗ ирəд, цагдан дарһ Көк нойнд 
йослҗ:

– Керг-үүл тана заксар бүтв. Нисх мет түргн күрч одад, дарһ нойнд байрин 
чимəг күргҗ кел гиһəд намаг нааран йовулсн юмн, – гиһəд, цагдан һазрин нег церг 
медүллт кеҗ зогсв. 

Əркин омг деер байрин бардм ниилəд, хойр нойна оошк-зүркнь делврм болсн 
мет бəəв. Көк нойнь көк шүднь өсртл, көөстə шүлснь цацгдтл ха-ха гиҗ инəһəд, 
барун һар талднь суусн Адан далар ташч:

– Бодсар үүл мана бүтҗ, бүтү бəəсн дəəсн сөңглгдҗ, сансн үүл мана бүтҗ, сар 
дагни тана болҗ, хар үнгнə арсн мини болҗ, – гиҗ бəəв. Тиигснə дару Ада нег цөгц 
əрк кеҗ:

– Бодсн үүл мана бүтҗ, бүр седкл тавар амулң эдлх болла, – гиҗ келəд бəрв.
Алмс эмгн, чөткр Корлаг яах кергтəви? Əмдəрнь авч ирхмби, аль тенднь цаснд 

мөр уга, цааснд нерн уга кехмби? Наадксинь яахм? Цергин һазрт күргҗ тушахмби? 
– гиҗ хоорндан зөвч кехднь хойр нойна санл зөрəтə болв. Ада хуучн туршлһарн: – 
Тер хойриг тенднь алад, үкр үнрлҗ, үнгн шиңшч олшго кеһəд хəрий, – гив. Түүнлə 
эсргүцсн Көк нойн: – Тиигҗ болшго, тер эмгн кергтə күн, – гив. Тиигəд ора сө 
болтл тендəн байрлн җирһəд бəəв. Бүсгəнь күүкдтəһəн хəрҗ йовсн болхас гиичиг 
герин эзнəхн тооҗ бəəв. Əмтн нег зерг үүдн уру хəлəв. Орҗ ирсн күн цергин йос 
кеҗ зогсв. 

– Яһва? Ирвү? – гиһəд, Көк нойн чочмг сурснд:
– Ирв, – гиһəд, церг үгəн залһад: – Амбна нирвлə долан-нəəмн церг ирв, цуһар 

йовһн, һар хоосн шал болад аашна. Амбна нирвнь күнд шавтад, дөрвнь тендəн үкҗ, 

1 Бодҗ – тоолҗ.
2 Кетс – кевтə, сəəхн.

негнь – цергин баһ нойн, бас негнь – цагдан һазрин баһ нойн чигн, – гиһəд келҗ 
бəəтл Көк нойн болн Ада:

– Юн гинə? Яһад? – гилдəд, суусн кевтəн һозалдад, нүднь ора деерəн һарад 
одсн мет болв. Тер церг:

– Амбна нирв болн нег церг ирв. Учр-йовдлыг теднəс сурҗ медтн, – гиһəд, 
тедниг орулв. Барун һаран ораһад, күзүндəн өлгсн өндр шар күн болвл – Адан Улан 
Нүдн нирв билə. Тер зүн һаран өргҗ, улан нүдəн арчҗ, уралан хойр алхҗ одад, туш 
гиҗ доран өвдглҗ сууһад:

– Таң-таң гисн бууһин дуунла юн болсинь медсн угав. Нег цагт сергҗ өндəһəд 
хəлəхлə, өвəрц том күн алмс эмгиг үмсч бəəхнь үзгдв. Дəкн нег хəлəхлə, күүндҗ 
зогсснь үзгдв. «Э-э, Һалдн ирсн санҗ, намаг тер шавтасн санҗ», – гиһəд, чидл-
юуһан хураҗ, барун ташадк һар бууһан авхар орлдҗ бəəтлм, сүркə күнд көлəрн дал 
деерəсм ишклəд авсншң болв. Тиигəд бас удан харһцҗ одсн санҗв. Хамр, амнасм 
хар нөҗг хагдн һарсн санҗ. Дəкн сергəд хəлəхлə, акад арг том күн намаг хəлəсн 
зогсч. «Намаг таньвчи?» – гиҗ сурв. «Таньлав, чи Һалдн санҗ биш ю», – гилəв. 
«Чамаг яах кергтəви?» – гиҗ сурв. «Ю кенə гивл, дурарн бол», – гилəв. «Үкхəс 
əəшго ю?» – гиҗ сурв. «Əəһəд яах юмби?» – гилəв. Тиигəд бас ишклсн санҗ, бас 
нег уда үкҗ сергəд, зовалго ал гиҗ һууснд тер: «Мөрнə бөгтрһд авч одад, Харңһуд 
хайҗ алхнь үүнəс амр биш биз», – гилə. Тиигəд арһ уга үкхəс əəдг санҗв гихлəм, 
ода чамаг тəвҗ йовулсв, эн белгим Адад күргҗ өг гиһəд, эн бичкн боодһа юм өгсн 
билə, – гиһəд, зүн һарарн Адад өгəд: – Һалдн гидгтн келтə юмн, келшго бүдүн, бөк 
баатр санҗ. Түүнə нег көлин ишклһнд хойр үкəд, хойр əмдрв би. Кемр тер девсч 
орксн болвл, билцрҗ оддг санҗв, – гиһəд, зүн һаран маңнадан бəрəд келҗ бəəв. 

Ада тер бичкн боодһа юмиг эркə хумха хойрарн чимкҗ авад, чичрҗ əəсн 
бəəдлəр тəəлҗ үзхдəн нүднь төгргтн, цаһань икдəд хəлəҗ бəəв.

Һурвн

Күр-күр гисн аньр-чимəһəрнь олҗ одад, Түвшн амн дотран: «Па-па, юн гидг 
сəəхн үзмҗви! – гиһəд, күркрəг хəлəҗ зогссн кевтəн көшх гимəр болҗ одсншң 
бəəв. – Күр-күр гиҗ һазр көдлгх юмн, – гиһəд хəлəҗ бəəхднь, нүр-чирəднь чииглг 
болчкад зекүн уур үлəҗ, хурин умш өсрҗ бəəв. – Па-па, үнəртəн сəəхн үзмҗ бəəҗ, – 
гиҗ бəəхд нүднднь күркрə цаһан дурдң көшг мет көвлзҗ, келкə-келкə сувс санҗлһн 
мет тиигҗ бəəсн көшгин хойр бийəр унҗсн замг ноһан торһн киисхшң бүслүртнь 
кесг өңгин солңһ үзгдҗ бəəв. – Па-па, һəəхҗ ханшго сəəхн үзмвҗи! – гиһəд, бахтн 
бишрн хəлəҗ бəəхд шур улан хад, шоңх улан хад, цəкр цаһан хад, хаш цаһан хад 
чимəд улм сəəхрүлҗ бəəв. Түвшн кесг алхм хооран һарч одад хəлəхлə, күркрəн 
экндк Хаңһан хадд яман, гөрəсн гүүлдҗ йовхнь, хойр тек мөрглдҗ бəəхнь үзгдв. 
Тендəс Түвшнə нүдиг булаһад одсншң болснь – ө-модн дотрк һəəхмшг үзмҗ билə. 
Орань теңгрин орг саарл үүлиг зааглҗ бəəсн өндр һольшг харһа модна заг-завсрар 
туяарн орсн нарна герл күркрə деер солңһ татҗ, өвч1 сəəхрүлҗ орксн бəəв.

Тиигхин тенд: – Ээҗə! – гисн дун цовахн соңсгдҗ, ө дотр гүүҗ аашснь Алтн 
бəəҗ. Əмсхлəн дарҗ ядн:

– Ээҗə, та энд ирҗ орксн билү, – гиһəд маасхлзҗ бəəв. Түүнə əəҗ сандрсиг 
медəд, Түвшн:

– Эрлг ирəд шүүрч одсн болһву чи? – гиҗ сурв.
Алтн инəһəд:

1 Өвч – цугинь.

– Наадн биш, оошк-зүркм амарм һарч одм болв, – гив. Өмннь ирəд, Бор тохад 
түүсн һандьһриг1 өгəд: – Тиим сəəхн амтта чигн, – гив. Түвшн һандьһр идҗ бəəтл: 
– Ээҗə, геесн юман угальснго ю? – гив. Түвшн алң болсар:

– Ямр юм би геесн санҗ? – гиһəд, лавшгин хораг дарҗ үзхин тедүд инəһəд: – 
Зүүл, зүүл, көвүдин герл зургиг унһаҗ орксн санҗв, хама унҗ? – гиҗ сурв. Хамаһас 
олҗ авсан келəд, хар цəəһин киртə боодһа юм өгхлə, Түвшн авад: – Ю-у, яһлав, 
тиигҗв ю? Чи үзҗ олснго болвл, кецү болдг санҗ, – гиһəд, хойр күүнə герл зургиг 
хəлəв.

Түвшнə һарас авад, Алтн хəлəҗ бəəв. 
– Ши Ю Ми гиснь сəəхн өңгтə, үзсклң бер болдг янзта. Һалдн ах иим дүңгин 

китд күүкиг яһад авсмби? – гив. Түвшн инəмсклн:
– Тиимə! Тенүлəр йовсн гецл күн иим сəəхн күүк авна гиснь күүнə сананд 

чигн оршго керг, – гиһəд, Һалдн Ши Ю Ми хойрин герлсн үлгүриг эклəд келв: – 
Һалдн тиигхдəн күнд шавтад, сө ирсн санҗ. Ханьнь Турсн ах болн Ши Ю Мииһин 
эцк хойр түүнə үгəр боллго, нег герт нууц бəəлһхəр орулснд Һалдн кесг зүүлин 
нөкцлəн тəвəд, кесг зүүлин закдлан келəд кевтсн санҗ. Зовлңгин хатуд унтсн серүн 
хойрин завсрт үрглҗ, нөөрмүлəд кевтҗ, өр маңхаҗ бəəсн цаг санҗ. Һалдн баахн 
сегəрəд, нүдəн секҗ хəлəхлə, хаҗуднь нег сəəхн күүкн суудг чигн. Халвһар амнднь 
унд залмҗ, толһаднь чиигтə альчур бəрəд, халуһинь хəрүлҗ, нүүринь илҗ, нүдинь 
арчҗ бəəхд тиим нег зүүлин сəəхн үнр каңкнҗ, нең бүлəкн болад бəəҗ. «А, җигтə 
юмн, яһсн билəв? – гиҗ хəрүлн бодхла, кергин өңгрлтнь бүрг-барг болад бəəҗ. – 
Энчн зүүдн ю? Экн, адг уга ямр гисн зүүднви?» – гиһəд ширтҗ бəəҗ.

– Кен гигч күүкмбч? Мини энд ю кеҗ суух күүкмбч? Мини ямриг медшго 
ю чи? Би болвл, нег тенүлəр йовсн гецл эс билү? Мини толһа авхулна гиһəд, алтн 
мөңгəн барсиг медшго ю? – гиҗ. 

– Һалдн ах-а! Намаг таньлго бəəнү? Би Ши Ю Ми биш ю? Таниг асрҗ хəлəхəр 
ирв би, – гихин тедүд Һалдн чочад, өндəһəд ирсн санҗ.

– Хү, Ши Ю Ми, яһҗ бəəснчн энви? Мини үгиг эцкчн келснго ю? Келсн 
болвл, мини энд яһад ирнəч? Би ямр күн болхиг медшго ю чи? – гиһəд, ик алг нүднь 
бүлт өсрəд одм болҗ одсн бəəҗ. Үгəн залһад: – Эврəннь толһа бодад, эврəннь сəн-
сəəхнигл бодад, нег өрк əəлин яахиг яһад эс бодх юмби? Учрх маһд үүлиг баргцан 
медҗ бəəһəд, иньг дурллар чамаг яһҗ тамд унһахв би? «Дəəнд көөгдҗ йовад, ялм 
көөнə» гидг кергиг кеҗ чадшгов. Ши Ю Ми, чи мини үгиг соңсад, өр цəəхəс өмн 
мини эндəс зəəлҗ йов, – гиҗ бəəснə хəрүд Ши Ю Ми:

– Би тана тер ачиг яһад мартҗ оркх юмби? Тиигҗ əмндм орснго болвл, эн 
өдр хама бəəх билəв, мини эцк-эк ямр янзта болх билə? Керг деерəн та нег өрк 
əəлиг үклин зеткрəс аврҗ авсн. Тиим ачта күн эн өдр иим зовлңд учрсн бəəхд би 
медҗ бəəһəд яһҗ нам бəəх юмби? Мини хоолд яһҗ хот орх юмби? Мини зовлңгиг 
үзҗ бəəһəд, мини эцк-эк яһҗ чадх юмби? – гиһəд уульҗ. Тер үгəн залһад: – Та 
иигдг юмн болвл, эрлгин һартас гетлгҗ авсн намаһан бас нег эрлгин һарт хайҗ өгх 
гиҗ бəəнə, – гиһəд, учрх гисн зовлңгиг тоочн келҗ бəəҗ. Зуг Һалдн итклго бəəҗ. 
Тиигəд Һалдн тендəс орһҗ зəəлхиг бодҗ орксн бəəҗ. Һалдна тиигҗ бодсиг Ши Ю 
Ми чигн седҗ орксн бəəҗ. Бодх дутм Ши Ю Ми болн Ши Ю Мииһин эцк-экин 
менд амулңгин төлə тиигҗ зəəлснь зүүтə бодгдҗ. «Тиигшго юмн болвл, көлдəн нег 
өрк əəлиг му учрлд күргх болнав, – гиҗ бодхла, Һалдна нөөрнь сергҗ одсн бəəҗ. 

Сө дунд өңгрснə хөөн аҗглхдан Ши Ю Мииг сүрклн унтҗ бəəнə болһҗ. 
Тиигəд Һалдн орнасн сервс гиҗ өндəһəд, ирвс гиҗ босч. Көлин үзүрəр үүднд ишкҗ 
күрəд, үүдиг тəəлҗ һархар оралдҗ бəəтл, Ши Ю Минь бəрҗ авад уульҗ. 

1 Һандьһр – зерлг урһмл.

– Би хүв-заяһан негдкҗ холвсн юмн, үквл – хамдан үкнəв, əмдрвл – хамдан 
əмдрнəв, зовлң, җирһлиг хамдан үзнəв, – гиҗ бəəҗ. Тиигəд Һалднд келдг үг үлдсн 
уга бəəҗ. Тиигəд Һалдн зəəлҗ гетлсв, зовлңгиг толһадан авад зəəлсв гисн бодлан 
арһ уга тевчəд, Ши Ю Ми юн гисəр бəəдг болҗ. Ши Ю Ми эцк-экəрн дамҗад, 
эмин сəəниг авхулҗ, Һалднд уулһҗ, шав-шархднь түркəд, түргн эдгəҗ, замд һархиг 
түргдүлҗ. 

Ши Ю Мииһин эцк-эк хойр зөвлҗ батлсар гер-хораһан хулдҗ оркад, мөңгнə 
нег кесгинь замин һару кетн гиһəд, Ши Ю Миид өгсн бəəҗ. Нег кесгəрнь нүүҗ 
зəəлхин зарвр кесн бəəҗ. Тиигəд нүүһəд йовсн бəəҗ. Һалдна шавиг сəн эмнүлəд, 
сарин хонг деерəн сəн болһҗ оркҗ. Тиигəд Һалдн Ши Ю Ми хоюрн хойр мөрəр 
замин айнд һарсн юмн. Эцк-эк хойрнь ил замар нүүҗ одсн бəəхд Һалдн Ши Ю Ми 
хойр уулар мөр унад йовсн бəəҗ. Үсншң сарин сарул бəəсн нег сө хойр сəн мөрнə 
ишкдлһəр одҗ йовҗ. Том бийтəнь цаһан махлата бəəҗ, хаҗуднь көвүд гимəр йовснь 
толһаһан бүтлгəр бооҗ авсн бəəҗ. Һалдн Ши Ю Ми хойр тиигəд хасг күн гимəр, 
ямр нег учрар зулҗ йовсн эр эм хойр гимəр йовҗ йовсн бəəҗ. Тиигəд йовхин зуур 
өмн бийднь усна ик эрг, хөөт бийднь бедин хуурһ бəəсн хашл хавчгар һарч йовҗ. 
Намрин сүл сарин барг болхас хаалһин хойр бийнь цəəдм болад, туула чигн бултҗ 
хорһдм һазр уга бəəҗ. Генткн өмнəснь: «Зогс!» гисн дун һарад, хойр мөртə күн 
бууһан делдҗ бəрсəр тəвəд ирҗ. «Бу! Көдл!» – гиһəд арднь хойр күн бууһан делдҗ 
зогсч. Үүл гидг эн гиһəд, Һалднь урлан зууҗ орксар үг, дун уга зогсад бəəҗ. Чавас 
гиһəд күзүндəн эглдрглсн һаран көдлгҗ ядҗ. Тиигхин тенд Ши Ю Минь өмннь 
одад:

– Бидн хойр болвл, иньг дурллын седклəр зулад йовҗ йовсн хойр хасг залу 
билə. Бидн хойриг уучлтн, – гиҗ. Дахлдулн хойр һариннь һуурас хойр мөңгн 
буһуһан суһлҗ авад, сурҗ бəəснднь өгч. Тиигҗ уучлгдхин кев бəəдлиг эс олсн 
болхас зүн һарин нерн уга хурһнасн алтн билцгəн суһлҗ авад бас өгч. Бас эс болсн 
болхас барун һарин нерн уга хурһнасн бас нег алтн билцгəн суһлҗ авад өгч. Иигəд 
эцүстəн уучлгдад тəвгдҗ. Һалдн Ши Ю Ми тиим арһ олснд нең таалрхҗ: 

– Ай, Ши Ю Ми! – гиһəд: Дав деер тиигҗ сүвлəд, даван деер тиигҗ арһлад 
чадвч, эсклə керг кецү болдг билə! Мөңгн буһу, алтн билцг бəəтхə, мөн бийсмдн 
хар герт үкҗ чилх билə, – гиҗ йовҗ. Тедн йовсн кевтəн өдр сө хойр цаг гүүлгəд, 
гүн уулын дотр күрəд ирҗ. Давад одх даван дор өнҗҗ хонхин зуур нег хаалһч олад, 
тиигəд берк кецү хаалһар давад одхар мордҗ. Тоһс шовун ораднь һарч үзəдго, 
турута юмн даванднь ишкҗ үзəдго гимəр кецү даван өөд һарч йовхин зуур нег мөртə 
күн əрə йовм нəрн хаалһар цувад йовҗ йовхин тенд Һалдна мөрн хальтрҗ унхдан 
Һалдна зүн көлиг дарад, шаһаһарнь булһлад орксн бəəҗ. Һалдн булһрсн көлəн чик 
ишкҗ чадлго бəəсиг үзсн идр наста хаалһч күн: – Нерн уга бəəсн чиирг, баатр залу 
санҗ биш ю чи? – гиҗ бахтад, көлин булһраһинь эмнҗ орулсн бəəҗ. Тендəс цааран 
йовхдан хаалһ беркдҗ, мөр унад йовҗ болшго болхас Һалдн тайг тулад, ардаснь 
йовһн йовҗ. Тиигхдəн Һалдн ара шүдəн зууҗ йовҗ. Зовлңгин хатуд толһаһаснь 
хар көлсн урсч бəəҗ. Даванд өөрдҗ ирəд, Һалдн эвго болад, сүрт цокгдсан медҗ. 
Мөрнднь унулҗ йовий гиһəд, Һалдниг эмəлднь мордулҗ эс чадҗ. Тиигəд Һалдниг 
Ши Ю Ми үүрч авад, əрə йовад, орань орг саарл үүлнд бəəсн өндр даваг давад, 
давана хөөт сүүд бəəсн малчх нутгин захд күрəд, Һалдна көлиг һоснаснь салһҗ ядн, 
һосна түрəг утлад тəəлҗ. Тенд хонҗ-өнҗҗ бəəхдəн тер нутгт нер һарсн мергн сəн 
нег эмч бəəдгиг соңсад, тендəс тер эмчиг хəəһəд йовҗ. 

Нутгтан нер һарсн тер эмчиг олад одхла, цал буурл толһата тер эмчнь Һалдна 
судциг бəрҗ аҗглад: – Цуснчн шиңгрҗ, бийчн даву уйдсн бəəнə. Күнд шавтҗ, цусн 
ик һарсн керг-үүл билү? – гиҗ сурҗ. Һалдна нүдиг секҗ үзəд: – Яһад иигҗ үүлтсн 

нүднви? – гиҗ сурҗ. Тиигəд эмнҗ болмар гисн санҗ. Һалдн Ши Ю Ми хойр эмч 
хəəҗ одсн эр эм хойрин кевəр бəəҗ. Һалдна бий болн нүдинь эмнүлəд, тер үвлин 
өдр, сариг тенд өңгрəҗ, хаврин ик зууһинь чигн тенд өңгрүлҗ. Тенд бəəхдəн эцк-
экнь тендкин бичкн базрт ирсн чимəг олҗ медсн бəəҗ. Тендк һазрин өрнь сəəхрсн 
бəəхд Һалдн Ши Ю Ми хойрин чееҗнь байрар билхсн бəəв. Учрнь – Һалдн эдгҗ, 
угин бəəдлдəн тохрҗ, тиим сəəхн нүдтə болҗ оркҗ. Тиигəд тер эмчд ачлл медүлҗ, 
нег мөрəн бəрсн бəəҗ. Тендəс һурвн сарин адгар базрт одҗ йовҗ. Мөрəр болн йовһар 
йовад, зууран нег хонад, базрт күрч. Ли модч гиһəд сурҗ одхла, эцк-эк хойрнь нег 
амн бичкн герт бəəҗ. Генткн үзсн күн тедниг эс таньмар болсн болв чигн, тедн 
Һалдн Ши Ю Ми хойриг үзм цацу таньсн бəəҗ. 

– Көөркүм, – гиһəд, Ши Ю Мииһин экнь үмсəд уульҗ бəəхд Ши Ю Мииһин 
эцкнь Һалдниг хəлəсн кевтəн маасхлзҗ: 

– Цогцчн иим чиирг, нүднчн бас иим сəəхн болҗ орксн санҗ, – гиҗ бəəҗ. Тедн 
көвүдəн үзҗ тиигҗ байрлҗ. Орҗ ирсн хоша əəлин улст, үзл-таньл əмтнд эдн өвчəн 
эмнүлхəр эндкин мергн сəн эмчиг хəəҗ ирəд, өвчəн эмнүлəд сəн болҗана, мадниг 
энд ирсиг соңсад, хəəҗ ирҗ гиһəд келдг бəəҗ. Тиигҗ келхин учрнь – Һалдниг бəрҗ 
өгтхə гисн амбна, җанҗна зар зəрлг эн шийани һазрт ирҗ гисиг соңссн бəəҗ. 

Ар нутг, аав-ээҗиннь дарңһулгдсиг1 Ли модчас соңсад, Һалдна үг, дунь 
ширгəд, зовлңгин далад унсн мет болҗ. 

– Бөөснд утх һарһҗ болшго гиҗ бəəсəн оркад, алтн мөңгнə татлһд цадад, эцк-
экм бөөсн биш, хуурсн болв чигн терүнднь утх һарһсн болх, – гихд Ши Ю Мииһин 
эцкнь үгинь залһад:

– Эн үгиг маһдлхин тедү юмн. Үнн, худлнь хөөннь йилһрнə, ода сана зовх 
керг уга. Тер амбн, җанҗна бичəчнр худлыг зокахдан тиим мергн эс билү, бослһ 
кесн нутгиг иткүлҗ орксн эс билү, – гиһəд инəҗ. Үгəн залһад, Ли модч: – Мини 
үзхəс зəəлх һазрин захас бас һарад уга бəəнə. Бидн энд бəəҗ болшго, эндəс зəəлҗ 
йовх кергтə, йовхдан түргн зəəлҗ йовх кергтə. Зəəлəд хама күрч зогсх юмби? Сана 
амр бəəҗ болдг һазрт күрч зогсх кергтə, – гиҗ. Һалдн Ши Ю Ми хойр эцкиннь 
келсн үгиг зөв гиҗ, яах кергтə гихəн зөвчлҗ авад, нег цə уусна хөөн һарад йовҗ. 

Һалдн Ши Ю Ми хоюрн хойр мөрəр Эрəн Хəврһин өндр хар уулыг барадад, 
нарн һарх үзгүр гүүлгҗ. Өдр сө хойр гүүлгəд, Хар усна һазрт күрəд одҗ. Базр деерəс 
гер-хора көлслҗ авад күлəҗ бəəтл, эцк-экнь нүүһəд одҗ. Тенд бəəрлснə дару Һалдн 
Ши Ю Ми хойриг герлүлҗ, тиигəд тедн сəəхн əмдрəд бəəҗ. Эцк көвүн хоюрн модна 
болн бəрлһин аҗл кеҗ бəəсн болхас орунь чигн сəн бəəҗ. Герлəд нег җилин нүр 
үзснə дару ууһн көвүнь һарч. Неринь наһц ээҗнь Хоңһр болтха, Хоңһршң бөк баатр 
болтха гиҗ тəвҗ. Хоңһр дөн орх настад нег күүкн һарсн санҗ.

Хоңһрин арвтад Һалдн бəргдəд, хар герт орхдан чиг-чимəн уга болад одсн 
санҗ. Һалдн тиигхдəн модчар биш, шийани һазрин нег алвна һазрин толһачар бəəҗ. 
Шиңгин2 цагдан һазрас Һалдниг Җо Шийанҗаңла эңгин биш хəрцəтə гиҗ харлад 
бəрсн юмн чигн. Хөөннь соңсхла, Җо Шийанҗаңнь эв хамт наминкн3 гинə, Һалдниг 
тернь эңгин нег модч бəəснəснь аҗлд авч, теднə хəмəрнь эңгин биш санҗ. Һалднь 
эв хамт наминкнə бичг материал үзҗ умшдг санҗ, Җо Шийанҗаң бəргдх аюлас 
гетлəд зəəлсн йовдлд Һалдн туслҗ бəəсн санҗ гидг үг тарҗ одҗ. Цагдан һазрас 
одад, Һалдна гериг негҗəд бəəцəҗ, хадм эцкинь бəрҗ одад хөрсн юмн. Өвчтə бəəсн 
болхас удл уга хадм эцкнь хар герт нас барҗ. Тиигəд бүсгəнь Ши Ю Ми көвүн күүкн 
хойран болн экəн авад, уулд, Моңһл нутгт, һарч одад, арһлн əм торч бəəҗ. Хоңһр 

1 Дарңһулгдсиг – даҗргдсиг.
2 Шиңг – һазрин нерн.
3 Эв хамт наминкн – коммунист.

арвн һурв ордг наста бəəхднь Һалдн нег сө күрəд ирҗ. Тиигхдəн Һалдн гоминьдана 
хар герəс орһад зулҗ ирсн санҗ. 

Эн күртл Түвшн келҗ бəəтл: – Ээҗə! – гиҗ цовхан дууһар дуудсн Баатрин 
элəд көвүн Санҗ ө-модн дотр гүүҗ аашхиг үзəд, Түвшн:

– Көөркүм, бас əəҗ сандрсн ю? – гиһəд инəҗ бəəв. 

Дөрвн

– Юнви? – гиһəд, Түвшн өндəҗ ирəд, барун һар талднь суусн Мергнд дурнав 
өгч оркн: – Юнви? – гиҗ зүн талан эргҗ, «ээҗə, ээҗə» гиҗ ханцнаснь кедү татсн 
Элдң Шариг хəлəв. Борвтр шиш киилгəн зүн ээм деерəн тохҗ авсн чирм нүцкн 
көвүн хойр һаран өвдгтəн тəвҗ өкəһəд, хом арһмҗин дүң холцр бəəсн харһа модна 
үзг хəлəҗ: – Тер, тер! – гиһəд һарарн зааҗ бəəв. 

– Юнви? Үзснчн ямр юнви? – гиһəд, түүнə һарин даху хəлəһəд, Түвшн ю чигн 
олҗ үзсн уга. Учрнь – һолын харһашң биш, гешүдцн ацнь ик багзһр бүтү бəəсн 
юмн. Тиигəд Түвшн ик алң болсар: – Юнви, кукн, ямр өврмҗ, ямр юм үзəд орквч? 
Терчн үзгдшго болад хамаран хəлəҗ одсмби? – гиҗ бəəв. Тиигхин тенд Элдң Шарин 
бүлтхр хос нүднь шөвгшң болад, һарарн зааҗ:

– Тер, тер өсрҗ йовна. Шовун гихлə – җивр уга, мис гихлə – баһ, хулһн гихлə 
– бүдүн, тиим нег җигтə əмтн йовна, – гиҗ бəəв.

Тиигхдəн тедн Барун Шовһрин орад бара харҗ бəəсн юмн. Тер мет зүн ораднь, 
сеерин харһан тенд бас һурвн күн бара харҗ бəəҗ. Һурвн күн хош деер хот буда кеҗ 
хоцрснас наадкснь бүтүһин экнд хаалһ ясна гиҗ йовсн бəəҗ.

Түвшн юм олҗ үзлго хəлəҗ бəəтл, нүднднь əрə тормар нег бичкн əмтн цаадк 
модна ац дотрас харвсн сумн гимəр өсрҗ ирəд, наадк модна ац деер суув. Əмтн 
түүг соньрхн хəлəҗ бəəхд тер хəрнь əмтиг соньрхн хəлəҗ бəəв. Тернь Түвшн болн 
Мергнə аңхрлыг татад одсн, сум харвхар оралдҗ бəəсн Элдң Шар билə. Зес үзүртə 
сумиг хусм нумин көвч деер тəвҗ, эркə хумха хойрарн чимкҗ бəрəд, өвшəлгн1 
татҗ, шаһаҗ бəəв. Тиигəд шаһаҗ бəəхднь Түвшн ки һарһлго дүң болад хəлəҗ бəəв. 
Мергниг гивл – өөшəхго бəəдлəр урлан ирзəлһҗ бəəв. Генткн шув гисн аньр һархин 
хамт модна ац деерəс тер бичкн əмтн һазрт унад ирв. Түвшн Мергн хойр эврəн эрк 
уга нег-негəн хəлəҗ, бишрдсн илрл һарһв. Тиигəд Мергн бас келəн һарһад, толһа 
зəəлв. Тиигҗ сум харвснднь бахтҗ бəəсн Түвшн:

– Энчн нерн уга йовсн мергн санҗ биш ю? Иигҗ харвхиг кезə сурҗ авсмби? – 
гиҗ Мергниг хəлəв. Тиигҗ хəлəснəснь чамас ямр санҗ гисн учр һархшң билə.

– Сананд уга юмн, – гиһəд, Мергн эркəһəн һозалһад: – Тиигх гиҗ бодсн уга 
билəв, кермн унад ирснь намаг алң болһулҗ оркв. Тер өдр Җораг ө дотр бөкəҗ 
бəəсинь үзсн болвл, цецгəһинь онад харвхв гиҗ бəəснь ор уга үг биш санҗ, – гиһəд 
магтҗ бəəв. Элдң Шар кермниг авч ирəд, Түвшнд өгв.

– Юн гидг сəəхн ке нооста əмтнви! Сəəхн цацг сүүлтə юмн чигн, – гиҗ бəəв. 
Түвшн үгəн залһад: – Хəəмнь, арснаннь сəəхнд хəəрн əмиг алдҗ бəəх юмн чигн, 
– гиһəд, Элдң Шариг хəлəв. – Тиим цова серглң, тиим сəəхн өсрдг эрдмтə бəəҗ 
бəəһəд, тиим генн əмтн бəəҗ. Моднас моднд өсрҗ ирəд, дəəсəн һəəхҗ бəəтл, дəəснь 
сум харвхар бəəхд зулҗ зəəлхнь бəəтхə, ширтн хəлəҗ бəəв, хəəмнь, агчмин зуур 
əмнəсн салв, – гиһəд, сана алдҗ бəəв.

– Ээҗə! Генндəн əмнəсн салв гинү та? Тиим биш, омг, бардм бəəсн болхас 
əмəн алдсн юмн. Тиим эс ю? Түүнə ирҗ соньрхснь, түүнə соньрхад хəлəҗ бəəснь 
тиим эс ю? – гиһəд, Элдң Шар Түвшниг хəлəҗ бəəв. Тер үгəн залһад: – Тер өдр 

1 Өвшəлгн – телн.

Һалдн ахм иигҗ келсн эс билү? Ямр учрл токалдсн цагт сандрҗ одхас кицəх кергтə. 
Учрл токалдад, һаруд учрсн цагт һутҗ цөөкрхəс кицəх кергтə. Дииллт олҗ байрта 
бəəсн цагт омрхҗ бардмнхас кицəх кергтə гисн, – гиҗ бəəхд Түвшн үгинь зөвшəрн, 
толһа докҗ бəəв. 

– Һалдн ахчн чамд юн гисн билə? – гиҗ Түвшн  седкҗ сурснд Элдң Шар:
– Тер өдр Һалдн ахм намаг дуудҗ авад: «Чи ода ямр күн болҗ орксан меднү? 

Дəəснə дəəснь болҗ орксан меднү? Чи ода Нуурин əəлдк тиим нег элдң көвүн биш 
болсн бəəнə. Өндр Хəəрхнə бүтүд шин ирсн үйин тиим нег зерлг əмтн биш болсн 
бəəнə. Чи нег партизан болсн шү, тиим эс ю? Тиигəд Адан тоот чамаг нүднднь 
ордг өргсн гиһəд үзҗ бəəнə, гоминьдана тоот чамаг зүркнд шаагддг җид гиһəд үзҗ 
бəəнə. Тер өдр Адан Улан Нүднə баһ көвүн гилго, чамаг чирəд цокҗ күлснь тер», – 
гилə. «Партизан ямр болх кергтəви?» – гиҗ сурснд: «Əмəн цүлҗ бəрх сəклһтə бəəх 
кергтə, йос алдҗ, сəклһ зөрцҗ болшго», – гилə, –  гиһəд келҗ бəəтл, үгинь таслад, 
Мергн:

– Чи Һалдн ахиннь өмн «җа» гисн үгəн эн өдр мартҗ орксн ю? – гиҗ сурснд 
Элдң Шар:

– Уга, би мартсн угав, эн өдр би яһад йос алдҗ, сəклһ зөрцсмби? Тиим йовдл 
уга, йос алдҗ, сəклһ зөрцсн угав, «җа» гисн үгəн кезəд мартшго билəв, – гив. 

– Хү, юн гинəч? – гиһəд, Мергн бас: – Бара харҗ бəəһəд, кермн харвҗ йовснчн 
йос алдснд тоолгдшго ю? Сəклһ зөрцснд тоолгдшго ю? – гихлə, Элдң Шар элк 
көштлəн инəһəд:

– Йос бəрнə, сəклһиг сəкнə гихиг, Мергн ах, та яһҗ үзх юмби? Танла əдл 
дорасн көдллго тиигəдл сууһад бəəх юмн ю? Тиигхд күрвл – тер йосн гидгтн, сəклһ 
гидгтн мадниг дəəснд бəрəд күлҗ өгснь тер эс ю? – гив.  – Кермнлə əдл гүүһəд 
йовхла болну? Тиим биш, Мергн ах. Мини үзхəс йос бəрх кергтə, сəклһиг сəкх 
кергтə. Зуг йос бəрнə гиһəд, сəклһ сəкнə гиһəд, көшə болҗ одҗ болшго. Маднд 
бəрҗ йовсн зевсгəн керглҗ чаддг эрдм, медлһ кергтə, тиим биш болвл, тер бу гидг 
юмнчн тайгин тедү юмн болҗ эс одхв? Тер өдр булаҗ авсн бууһин негиг Ада нанд 
өглго Номһн Борд өгсн юмн. Тер ода күртл яһҗ делдх, яһҗ шаһахан чигн медхш, 
түүг бийəсн салһлго йовҗ бəəнə. Əмтн түүг йос бəрҗ, сəклһəн сəн сəкҗ бəəнə гинə. 
Мини үзхəс тер йос алдад, сəклһиг зөрцҗ бəəнə, – гив.

– Яһад? – гиҗ Мергн сурхла, Элдң Шар:
– Зевсг бəрсн күн тер зевсгиг керглҗ чаддг болх кергтə, тиим болвл, тиигəд 

йос бəрсн сəклһ дахснд тоолгдх, – гив. Тиигəд иим нег үлгүр келҗ өгв. Тер үлгүрнь 
иим бəəҗ:

– Тер өдр Һалдн ахм хойр ханьтаһан Шар Көтлин даван ца йовхар һарч йовад, 
даван деер һарч ирəд, гоминьдана зесүлин цергүдтə таш-паш учрҗ одсн санҗ. 
Һалдн ахм йос бəрҗ, сəклһ сəкхəр биш, сəн харвх мергҗлəрн ус идсн эрг дотрас 
һурвн сумар һурвинь мөрн деерəснь сарвалһад орксн санҗ. Тиигəд гоминьдана 
цергүд үксн тоотан, зевсг болн мөрдəн чигн авч чадлго зəəлсн санҗ, – гиһəд келҗ 
бəəхд Түвшн нең зөвшəрҗ бəəв. Мергн чигн түүнə келснь зүүтə гиҗ бəəв. 

Тиигхин тенд Элдң Шар кермн болн нум сумиг чолун деер тəвҗ оркн, өлкин 
захасн нег юм авв.

– Энчн юн гидг юмби? – гиҗ Мергн сурснд Элдң Шар:
– Эн ю? – гиҗ мусг-мусг инəһəд:
– Шавдур гидг эн, дүүвр чигн гиҗ келдг, – гиһəд, һазрас хөөнə хорһсна чинəн 

нег чолу авад, альхн деернь тəвв. Эркə хумха хойрарн чимкҗ татад, шаһаҗ бəəв. 
Шув гитл тəвəд оркхин тенд модна ацас нег бичкн шовун унад ирв. 

– Па-па, – гиһəд, Мергн эврəн эрк уга босад ирв. 

Тиигхдəн Элдң Шарин келсн үгнь, үүл йовдлнь Түвшнд тер өдр Һалдна хань 
Лоу Ваң гидг китд залу келҗ бəəсн үгиг бодулв. Тиигхдəн Лоу Ваң гидг китд залу:

– Таанр болвл – йирин нег орһдлмуд биш болсн бəəнə, тер мет гоминьдана 
тоотын йирин нег дəəснь чигн биш болад таанр һартан бу зевсгтə арвн зурһан-долан 
күн болсн бəəнə. Таанриг нег очн чигн гиҗ болх юмн. Очн болхдан харудад унтрҗ 
одшго очн болсн бəəнə. Ода иим очн цөөкн биш юмн. Очнас түүмр шатдг, баһ 
түүмрəс ик түүмр шатдг. Эн түүмр оңдан юмиг авад одшго, тер гоминьдана тоотыг 
авад одх. Ода гоминьдана тоот əəһəд нөр, хот уга бəəдг чигн, тиигəд гоминьдана 
тоот Өндр Хəəрхнə бүтүһин өмнк сеерин харһаг хəлəҗ, шүднь тачкнҗ бəəнə, эн нег 
түүмр болх гиҗ бəəсн бичкн очиг сөнəхəр орлдҗ бəəнə. Тер нег өдр бəəсн күчəрн 
дəврх, керг-үүл иим бəəхд бидн яах кергтəви? Зөвчлҗ үзтн, – гиҗ зөвчүлҗ орксн 
билə. Тер өдр хурнь нəрəр татад, бүр-бүр орҗ бəəсн болхас əмтн нег бүдүн харһа 
модна уңгд сууһад, зөвч кеҗ бəəлə. Ода яах кергтəви гиҗ зөвч кеҗ бəəлə. Һалдн 
болн Һалдна хойр хань чигн билə. Кенви негнь:

– Мана ямр дүңгин болсиг гоминьдана тоот арвн хурһншң меднə, учрнь – 
манахсин олнкнь гоминьдана цергəс орһад зулҗ ирсн юмн. Тер мет мана һарт кедү 
баргин ямр-ямр зевсг бəəдгиг чигн гоминьдана тоот сəн меднə. Мана һарт ода бəəсн 
зевсгин олнкнь тедн эврəн күргҗ өгсн юмн. Энд бас Һалдн болн Һалдна ханьнь 
ирсн бəəхиг нүдəрн үзəд йовсн. Һалдна тиим аюлта кегдсн тер белгиг гегəн цаһан 
өдрəр герлтə нарн дор Адан һарт күргҗ өгч гинə. Гоминьдана тоот көөрлдҗ бəəһəд, 
тер тоотыннь тиигҗ хад мөргəд одсн земдгиг үзəд əəҗ оркҗ, – гиһəд келҗ бəəтл, 
үгинь залһад бас негнь:

– Өндр Хəəрхн Хаңһан орад эрт урдас ямр чигн дəəсн ишкҗ үзəд уга, Өндр 
Хəəрхнə барун сү болсн эн бүтүд чигн орҗ үзəд уга. Ишксəр орҗ ирсəр Өндр 
Хəəрхн Хаңһан сəкүснд нирггдх болна, – гилə. Тиигəд əмтн инəд алдад, күр-күр 
гиҗ инəлдлə. Һурвдгч негнь тиим биш гиһəд келхдəн:

– Гоминьдана тоотыг тиигҗ хоосн хомхрусар1 үзҗ болшго. Бидн энд хулһна 
хург нееҗ бəəхшң, – гиһəд, иим нег үлгүр келҗ өглə. Тернь иим үлгүр билə. 

– Хулһн багшин баасн нооста һарч бəəнə гиһəд, хург нееҗ гинə. Мана бəəсн 
то өдр өдрəс цөөкрəд бəəнə, лав мис багш идҗ бəəнə гилдəд, мис багшин күзүнд 
хоңх зүүҗ оркий гиҗ зөвч кеҗ гинə. Сүүлəрнь мис багшин күзүнд хоңх авч одад 
зүүдг негнь чигн һарч уга гинə, – гихлə, бас инəд алдад, күр-күр гиҗ инəлдлə. Тиим 
чигн биш гиһəд, дөрвдгч негнь келхдəн:

– Гоминьдана тоот мисшң болв чигн, бидн хулһн биш юмн. Бидн ода бийəн 
харсч чадна. Бидн бийəн харсхдан Өндр Хəəрхнə сəкүснд түшх керг биш, хəрнь, 
эврəннь күчндəн түшх кергтə, – гиһəд, улм цааран келв: – Һалдн ахин хань Лоу 
Ваңгин келснь зүүтə. Гоминьдана тоот мадниг үзҗ, медҗ бəəһəд, нам бəəҗ оркх 
гиҗ ю? Гоминьдана тоот мана күчнəс биш, мана нөлəһəс ик əəҗ бəəх юмн. Зуг 
гоминьдана тоот бəəсн күчəрн мадниг дəврҗ сөнəхəр орлдх юмн. Лав тиигх, 
тиигхдəн хойр замар генткн дəврхнь маһд, негнь – бүтүһин амн хавчг өөдлҗ ирəд, 
накуһар һарад ирхнь маһд. Бас негнь – сеерин харһан тендəһүр ирхнь маһд, Улан 
Нүдн болн Җора хойрар хаалһч кех. Тер хойр эрлг эндкин һазрин бəəдлиг маднас 
сəн меднə. Тиигвл бидн яах кергтəви? Үкн туллдад чадну? Аяандан чадшго, тегəд 
яахви? Бүтүд ирҗ бүтүлгдх. Оңдан арһ уга юмн, – гилə. Үгəн залһад: – Мини үзхəс 
иим нег арһ бəəнə. 

– Терчн ямр арһви? – гиҗ сурснд:
– Мини келдг үг болвл, бүтүлгдшго арһ бəəнə. 
– Яһад бүтүлгдшго юмби? – гиҗ сурснд:

1 Хомхрусар – хагссн урһмлын иш мет.

– Мини келдг үг болвл, бүтүһин экəр хаалһ һарһх кергтə, – гиһəд инəлə. – 
Тиигхд мана күчн күрнү гихд, мини бодлар, чадна, – гиһəд инəлə. Түүнə үгиг зөв 
гиҗ бəəсн Һалдн одад бəəцəҗ үзхиг дурдсн билə.

Түвшн тиигҗ суухдан эн күртл эргцүлн бодҗ бəəв.
Тиигхин тенд Элдң Шарнь дурнавар хавчгин амна хүвиг хəлəҗ бəəв. 
– Мергн, Мергн, Мергн ах, – гиһəд, Мергнə һарас татад: – Хавчгин амнд 

һурвн йовһн күн һарч аашхшң, – гив. – Теднə хойрнь буута, негнь бу уга арднь 
дахҗ йовна. Бу угань – мана номһн бор. Бор-бор хувцдарнь үзвл, лав гоминьдана 
цергүд мөн. Əəл хар уга эҗго һазрар йовсарнь  үзвл, лав цергəс орһад зулҗ аашсн 
цергүд кевтə, олз меңнҗ йовсн цергүд болвл, тиигҗ йовшго билə, – гиһəд келҗ 
бəəтл, дурнавиг Мергн авад хəлəв:

– Тиим чигн, гоминьдана цергүд мөн чигн, лав орһҗ йовсн цергүд, хойрнь бу 
үүрч, негнь арднь дахҗ йовна, ирмəгəс наадк салан уру орв, – гиҗ бəəв. 

Тавн

Хойр күүнə теврг күршго тиим бүдүн уңг үзүрлəнь əдл гимəр тиим сəəхн 
урһцта, нүд булам ноһан өңгтə харһа модыг соньрхҗ өңгрəд һарв. Корла тиигəд 
юмн шурһшго ө-модн дотраһур бөгшн гүүҗ йовхдан уңгасн ора күртлəн хадсн1 
уга шувтрха һольшг сəəхн модыг чигн хəлəлго гүүҗ йовв. Бийнь модч күүнə көвүн 
болхас баһасн мод кеҗ, моднд шүлтңһү бəəсн болв чигн, харач кем сəəхн хусм модн, 
эмəл кем сəəхн ур модн, терм кем бура модн, уур тевш кем уласн модн бəəсиг, тер 
бүриг аңхарлго гүүсн кевтəн йовв. Тиигхдəн Корла сеерин харһан тенд мөрəн оркад 
гүүсн кевтəн йовв. Тиигхдəн Корла тиим ярмта йовв. Төрл бүрин модар хучгдсн нег 
бичкн сеериг давад одв. Тоһс шовун гимəр урһцта тиим сəəхн хадыг чигн соньрхҗ 
хəлəсн уга. Нег хадын иргəр өңгрҗ йовхин зуур Корла чочад хəлəхлə, барун һар 
талк хадт цəəвр цоохр юмн хадар əврəд һарч йовхинь үзв. Корла тиигхдəн ээмдəн 
хурдн буута, һартан һар буута йовв чигн, сумлад авхан бодҗ амҗснго билə. Нүр-
чирəһəн, урсч бəəсн көлсəн чигн арчҗ амҗлго яарҗ йовла. Тиигҗ гүүсн кевтəн хош 
деер күрəд ирв. Чочад одсн кевəр доран зогсад: – Күн уга болдгнь юнви? Эрлг 
ирəд, цугинь авч йовсн ю? – гиһəд, урлнь медг үлү көдлв. «Зуух деер хəəснь буслҗ 
бəəх ю, хош деер Алтн хоцрсн болх ю? Тер хамаран одсмби?» – гиҗ бодсар одад, 
хəəснə бүркəсинь авч үзхлə, хəəсəр дүүргəд гөрəснə мах чанҗ орксн бəəҗ. Тендəс 
барун талан эргҗ хəлəхлə, цокурнь – ууртан, үслсн тəрəнь – тевштəн бəəҗ, негнь 
үслəд, негнь тевшəр севҗ бəəсншң бəəдлəс үзхд ямр нег учрл болсн мет. – Һанцар 
ирсн эрлг яһад тиигҗ чадх юмби? – гиҗ тендкиг нег ширтҗ хəлəхдəн нег модна 
дор сунад унтҗ кевтсн хойр күүг үзв. – Кен кенви? Яһад иигтлəн нөр алдсмби? 
Дəн ирəд өргҗ одв чигн медшго дүңгинəр? Сөөни зесүлд һарад ирсн боллта, нег 
сөөһин нөр алдсндан иим дүңгин болсн ю? – гиҗ толһаһан зəəлв. Һалднар харҗ, 
бидн гидгчн кедү чинəн ял уга əмтнви? Өдр, сө үрглҗлн боса кевтəн йовв чигн, 
иигəд оддго санҗ. Юн гидг чиирг төрсн цогцви? – гиҗ бəəв. Негинь таняд: – Хү, 
хү! Мергн ах! – гиҗ дуудв. Мергн серсн кевтəн сарвлзн өндəһəд ирв. Нөөрмүһəр 
нүдəн нухҗ арчад:

– Э-э, чи ирсн билү? Һалдн ах бас ирвү? – гиҗ сурв.
– Би һанцарн ирсн юмн. Манахс яһсмби? Хош деер хот буда кедг күн хоцрсн 

уга ю? Ээҗ яһсмби? – гиҗ сурснд Мергн:
– Хаалһ яссн кевтəн. Эн өдр цааран давулҗ одна гиҗ бəəсн хош деер Алтн 

Бора хойр билə, тедн хама одсмби? Түвшн ээҗин тенд одсн болх ю? – гиһəд, Корлаг 

1 Хадсн – көрсн.

нег аҗглҗ хəлəһəд: – Яһва, юн гиһəд көл болад ирсмбч? Ямр нег му юм соңсад 
ирвү?  – гиҗ сурв. Корла түүнə сурврт хəрү өгч амҗлго гүүв. Гүүсн кевтəн Түвшн 
ээҗин өвлңд күрəд одв. Түвшн ээҗин орн деер кевтсн Алтниг үзəд:

– Яһвч? – гиҗ сурв. Алтн өндəҗ сууһад, генткн эвго болсан келҗ бəəтл, Корла 
чочад: – Умлҗ бəəсн му бөсин үнрт гинү? Тенд ямр бөс умлҗ бəəсмби? – гив. – Ээҗ 
яһсмби?

– Ээврт һарч суунав гиһəд, кецд һарч одла. 
– Юн гинə?  – гиһəд, Корла чочад одв. Тер зуур Бора көвүн ээҗиг дуудҗ ирхəр 

гүүҗ йовв. – Ямр бөс? Хама умлҗ бəəнə? – гиһəд Корла сурҗ бəəхд, Алтн алң болҗ 
одв. 

– Ямр учртави? Үнринь соңсхин тедүд Бора көвүн чигн эвго болҗ одҗ, – гив. 
Тедн тиигəд гүүлдҗ бəəтл, Бора көвүн гүүсн кевтəн ирв. Хойр нүднь ора деернь 
һарч одҗ:

 – Ээҗ одҗ суусн тер бəəрндəн уга, кедү дəкҗ дор дууһар дуудснд хəрү ду 
һарсн уга, суусн бəəрнднь альчурнь үлдҗ, – гив. Тиигəд Корла:

– Теңгр цокҗ! Чи тоот ээҗиг гегəн цаһан өдрəр, герлтə нарна дор эрлгт көтлгəд 
тəвҗ, – гиҗ келн, толһаһан чичəд уульн доран суув. Алтн Бора хойр: – Ээҗə, ээҗə! 
– гиһəд өлкнə бут дотр хəəҗ йовв. Тер зуур Мергн, Мендə багш хойр гүүлдəд ирв. 
Ээҗиг эрлгт өгəд тəвҗ гисинь соңсад, тедн дор-доран менрəд одв:

– Хү, юн гинəч, Корла? – гиҗ Мендə багш сурв. Тегəд Корлань Алтн Бора 
хойриг дуудҗ авад, сө дүлəд энд һарч ирсн учран келҗ бəəхд Мендə багш болн 
Мергн суухдан эмкəһəн зууҗ авсн билə. Алтн Бора хойр нəрн геснь оралдҗ одсншң 
уульҗ бəəв. Корла шагшрҗ, толһаһан зəəлҗ бəəһəд:

– Түрүнкəсн сурһмҗ олҗ болдго ямр үүлви? – гиһəд, толһаһан нег чичв. – 
Яахв, учрл негт өңгрснə хөөн юн гихви? Зовҗ ууляд керг уга, əəҗ сандрад чигн 
керг уга, бидн ода яах кергтəв гидгəн зөвчлх кергтə. Эрлгин ардаснь мордҗ некəд, 
ээҗəн алдулҗ авх кергтə, – гив. Үгəн залһад, Корла: – Эрлг гисм – оңдан эрлг биш, 
Улан Нүдн чигн биш, мана Нуурин əəлəс һарсн тер эрлг. Бидн тиигхдəн алҗ орклго 
цагдан һазрт күргҗ өгсн санҗ. Тер эрлг цагдан Көк нойн болн Адад һавъя1 үзүлəд, 
уучлл олхар амн андһар болн һарин батлһан өгəд, Түвшн ээҗиг хулхалад авч одҗ 
өгхəр йовҗ, йовад хойр хонҗ. Эн чимəг Һалдн ах өцклдүр олҗ соңсад, сөөһин нүд 
чичм харңһуг завдн одад, шийани цагдан һазрин үүднə зесүлиг бəрҗ авад, бу зевсг, 
хувцдынь авч, цагдан мөрнə хораһас нег сəн мөриг эмəлтəһинь авч ирəд, намаг 
зевсгүлҗ мордулад, Өндр Хəəрхнə бүтүд ниссн метəр күрəд од, ээҗм менд бəəсн 
болвл, сəəнəр сəкҗ хадһлҗ бəəтн гиҗ йовулсн юмн. Тендəс гүүлгəд Хар Усн деер 
һарсна хөөн сеерин харһан тенд ирлəв. Сеерин харһа дотр мөриг уйҗ оркад, тендəс 
гүүҗ ирсн кевм эн, – гив. Үгəн залһад: – Мини үзхəс, Җорань эндк һазриг сəəхн 
меддг болхас тер эрлг бүтүһин кецүһəрнь одх, – гиһəд, Мергниг хəлəв. Тиигəд 
Мергн залһад:

– Мини үзхəс, тер эрлг эндк һазрин дамиг нанас сəн меднə. Учрнь – җил бүр 
тер энд ирəд аңһучлҗ бəəсн юмн. Сеерин харһан тендəһүр огт йовшго, негнд – зам 
хол, хойрт – əəл əмтн бəəнə, накуһар чигн одшго, ораднь бара харҗ бəəх зесүлч 
бəəхиг меднə. Тиимəс бүтүһин хавчгар одх. Эн бүтү сала урудҗ одад, экн хавчгин 
наадк өлкнə хадар һарад одх. Тиимəс бидн хойр замар некҗ бəрх кергтə. Мендə 
багш, бидн накуһар дөтлн давҗ одад, өмнкинь авч тенд тосна. Корла Алтн хойр 
ардаснь некҗ көөтхə. Бора көвүн Бүтүһин экд одҗ Баатрт чимə өгтхə, – гив. Үгəн 
залһад: – Кицəх зөвтə хойр аюл бəəнə, негнд – гоминьдана цагдан һазрин тер Көк 
нойн туслхар Җоран өмнəс кү йовулсн болхнь маһд; хойрт – гоминьдана цагдан 

1 Һавъя – ачлвр.

һазрин тер Көк нойн тер эрлгиг һар хоосн йовулснго болхнь маһд, – гив. Мергнə 
тиигҗ келсн санлыг нег амр зөв гиҗ босад йовцхав. 

Корла Алтн хойр бүтүһин денҗгин ирмəг уру орҗ йовхдан җөөлн шората 
һазрас мөр ул хəлəҗ йовв. Алтн доран зогсад:

– Өтгин мөр ю эн? – гиһəд хəлəҗ бəəв. Корла ирҗ үзəд:
– Өтгин мөр чигн, ээҗин нарнд ээврлҗ суусн һазрт бас иим мөр бəəлə, – гив. 

– Җигтə юмн, ээҗиг өтг авч одсн гиҗ ю? – гиснд Алтн:
– Тиим үлгүр бəəнə, – гив. Тиигəд Корла ду һарсн уга. Учрнь – тиим үлгүр 

бəəсиг Корла олҗ соңссн уга. Тиим үлгүр бəəлə гивв чигн, Корла иткшго билə. 
Учрнь – Җора ирəд авч йовла гидгт бүрн бəрмтг бəəх юмн. Тер кевтəн усна барун 
ирмəгəр урудн мордад гүүлгҗ йовв. 

– Өтгин мөр биш янзта, – гиһəд, Алтн хəлəҗ зогсв. 
– Яһий? – гиҗ Корла шинҗлн хəлəҗ үзəд: – Эн эрлгчн көлдəн өтгин тавг зүүҗ 

авсн гиҗ ю? – гив.
– Тиим янзта, – гиһəд, Алтн немҗ келв. Тедн тендəс урудҗ йовад, ус һатлад, 

зүн ирмəгəр урудх зөвтə болв. Тиигəд һосан тəəлəд, шуңһрцган өөдəн имкрҗ, 
көөстн урсч бəəсн усиг һатлв. Тер талднь һатлҗ одм цацу усна захдк җөөлн элсркг 
шорад үлдсн нүцкн мөриг үзəд, Алтн зогссн кевтəн орань көвң цаһан үүлнд шурһсн 
өндр уулыг хəлəҗ:

– Җигтə юмн, тер эрлг иим эрс һаңһ хадар, хашлгдсн эн өлкəр һарад одсн гиҗ 
ю? Үүрч йовснь юн гивв чигн, нег күн эс ю? Энүгəрчн шуд күн гивв чигн һарад 
одхнь берк эс ю? – гиҗ бəəв. Алтн тиигҗ келснд Корла:

– Бидн хойр юмиг лавлҗ авла. Негнь – өтг биш, хəрнь, Җора авч йовсн бəəнə. 
Негнь сеерин харһан тендəһүр биш, накуһар чигн биш, эндəһүр йовҗ. Ода ардаснь 
некҗ медхм, – гиһəд, Корла Улан хадта өлкн өөд һарад йовв. Ардаснь Алтн чигн 
һарч йовв. 

Хадд күрхд асх чолун эсклə тəвлһ, ярһа зерг бут бүтəсн болхас шурһад йовҗ 
болшго дүң билə. Бүтү бутас һарад одхла, көл ишкхин арһ уга гимəр улан асх чолун 
билə. Өмннь холҗад йовҗ йовсн Корла ардан хəлəҗ зогсад:

– Энүгəр һарч одҗ, өткн өвсн дотраһур йовад одсн мөр улнь бəəнə, түргн йов, 
– гиҗ хəəкрв. 

Алтн түргн-түргн ишкҗ, мааҗҗ мацн һарч йовла. Тиигҗ йовхдан Алтна нүр-
чирəнь көлсн болн нульмсндан уһагдн улаҗ одсн билə. – Эн өдр намаг ямр пад1 
дарсмби? Ээҗиг яһад һанцарнь тенд суулһсн санҗви? Бораһар эс гиҗ эврəн яһад 
хəлəсн угав? Му бөсин тасрха умлсиг седҗ бəəһəд, яһад седвр эс авсн санҗв? Күүнə 
генн гидг баргддго юмн чигн. Тер өдрин учрлас яһад сурһмҗ авсн угав? – гиһəд 
гемшч бəəв. – Хəəрн көөркү ээҗəн эрлгт тиигəд өгч йовулсн билү би? – гиҗ йовв. 
– Көөркү ээҗм кедү чинəн зовлң үзҗ йовх болв, хойр һарнь күлəтə, амнь бөглəтə 
болх ю? Ээҗим арвн нəəмн тамин адгтнь хайна шү! – гиһəд уульҗ, нульмсан арчн 
бəəҗ бөгшн гүүҗ йовв. 

Нег зураг һатлҗ йовад, Алтн чочад хəлəхлə, бут дотр җигтə нег юмн бəəхнь 
үзгдв. «Ээҗиг авад одсн эрлг ю?» – гиҗ лавлн хəлəхлə, биш санҗ. Хулһр чиктə, 
улан нүдтə, саарл өңгтə, түдгр том əмтн чигн. Тиигəд Алтн өтг гиҗ медəд, түргнəр 
нег чолунд һарад одв. Һар бууг делдхин тедүд тер өтг дəврн ирв. Əəҗ сандрхдан 
Алтн һар бууһин чавгинь дарад орксн санҗ, таң гисн бууһин дуунла тер өтгнь кесг 
көлврəд бүтү бутар орад зəəлв.

Тиигхин тенд сандн-мандн гүүҗ ирсн Корла эн кергиг соңсч медəд, эврəн эрк 
уга:

1 Пад – «му йорта керг харһад» гисн чинртə үг.

– Үүл угаһар менд һарч, – гиһəд, толһаһан зəəлв. Тендəс цааран йовхдан 
Алтниг ардан хайҗ орклго, өндр-өндр керм хадар һархдан һараснь татҗ йовв. 
Тиигəд одҗ йовхин зуур Корла доран зогсад өкəҗ хəлəв. 

– Үзич, – гиһəд, җөөлн шорадк нүцкн көлин мөриг үзүлəд: – Энүгəр һарад 
одснь лав болла, – гиҗ келəд, цааран йовв. Нег чолун деерəс тəмкин хайгдсн 
бөгсинь олҗ үзəд: – Тер кевəрн чигн, шинкн татҗ, – гив. Генткн сана авсншң болад, 
толһаһасн авсн ширəст көквтр махлаг бууһин үзүрт өлгҗ, толһа деерəн нег тоха 
деер өргəд бөкн һарч йовв. Тиигəд ик арһмҗин дүңгə һазрт йовад одв. Генткн таң 
гисн бууһин дуунла хамт Алтна өөрнь күрəд оркв. Бууһин үзүрəс махлаһан авч 
үзəд, Корла эврəн эрк уга келəн һарһад:

– Үзич, – гиһəд, хурһн багтм нүкиг үзүлҗ, – энчн иим кецү эрлг бəəҗ  биш 
ю, – гиһəд, Алтниг хəлəв. – Ода яах кергтəви? – гиҗ Алтниг бас нег хəлəһəд: – Бидн 
түүнəс даву бəəх кергтə, – гив. – Ээҗиг үүрсн кевтəн тер эрлг өлкəр һарч йовдг 
чигн. Бидн ардаснь көөҗ болшго, – гив. – Бидн эн өлкнə арарнь һарч одхм, түүнəс 
урдар һарад одхм, тер эрлг ода таварлхнь маһд юмн, – гив.

Тиигəд тедн арин модн дотраһур, сеерин хадын иргəр аль болхарнь  əврн һарч 
йовв. Тедн нег цə буслхин дүң болад, ораднь һарад одв. Һарч одад хəлəхлə, сер 
деерк өвдгцə сəəхн өвсн җөөлн салькна аюһар халтрн давлһлҗ бəəлə. Тендəс күүнə 
көлин мөр ул олҗ үзснго болхас доран бəəһə чигн гилдв. Тендəс дам-дамар бөкилдн 
гүүлдəд йовв. Өмн йовсн Корла доран сууһад хəлəҗ бəəхд Алтн өөрнь күрч ирəд 
хəлəҗ бəəв. 

– Эн эрлгчн яһҗ бəəснь энви? Ээҗиг яһҗ орксмби? – гиһəд, Алтн шимлдҗ 
бəəв. 

– Көдлшго ю? Ямр нег арһ мек авч бəəх ю? – гиһəд, Корла шимлдв. 
– Чи эндəс бууһан шаһаҗ бə, би тус цааһаснь ирҗ үзсв, – гиҗ келн, Алтн 

цухрҗ одад, сеериг давад одв. Нег һанз тəмк татхин дүң болсна хөөн деедк бийəрнь 
Алтна толһа үзгдв. Тер зуур Корла долда болҗ амарнь һарч одн гиҗ бəəсн зүркəн 
дарҗ, бууһин харулыг шаһасн кевтəн бəəв. Алтн хойр дəкҗ чолу хайсншң болв. 
Тиигəд эс көдлснд Алтн һар бууһан делдəд, босад йовв. Корла тендəн көшч одсншң 
шаһасн кевтəн бəəв. 

Алтн өөрнь күрəд, бөгсəрнь ишклснд тиигəд Корла босч ирəд, толһаһарнь нег 
ишклəд гедргəнднь көлврүлв. 

– Ээҗиг яһҗ оркад энд ирҗ үкснь энви? – гиҗ келəд, Алтн һашун нульмсан 
хур мөндр болһҗ орксн бəəв. Корла аҗглн, нег хəлəҗ авад:

– Көлинь үзич, – гив. Барун көлин сеернь бал көкрəд болҗ одсн деерəн шу 
гүүһəд, шилв күртлəн хавдҗ одсн бəəҗ.

– Моһа зууҗ биш ю, шар шүүсн һарч эс бəəнү? – гиҗ Алтн немəд келснд 
Корла тү гиҗ нульмҗ:

– Зуһу җора əмтнь адгтан үздг үүлнь иим болдг юмн, – гив. Тер үгəн залһад: 
– Теңгр тулм ялынь һазр-усна эзн сəкүсн сəн өгч, – гив. 

Тедн тендəс гүүлдəд йовхд Алтн һазр ишкҗ йовсан, эс йовсан медлго бəəв. 
Хадын эргəс бор сумлта юм үзəд, алг нүднь бүлт өсрн гисн мет болв. 

– Ээҗ! – гилдҗ ирəд, сумлас хəəртə ээҗəн татад һарһҗ авв. Юмни урд Алтн 
ээҗиннь өрчднь чикəн тəвəд, зүркиннь цоклтыг чиңнҗ үзв. Тиигəд Алтна нүр-
чирəд байрин белг темдг агчмин зуур илрҗ одв. 

– Менд чигн, менд чигн, – гиһəд, байрин нульмсан арчҗ оркн, зүн ээмəсн 
бичкн бор богцан авад, дотраснь давсгта юм авв. Бульңһр өңгтə шиңгн юмиг 
давсгин амна увҗар увҗад уулһҗ бəəсиг Корла үзəд:

– Чи эмтə ус авад ирсн санҗ, – гиһəд, Алтниг таалрхсн харцар хəлəҗ бəəв. 

Зурһан

Сар-сур гисн аньр-чимəһəр уулын уласна хамтхасн унҗ бəəлə. Нарна туяанд 
гилр-гилр гилдəд улавр шар өңгəр гиллзҗ бəəсн намчиг соньрхн хəлəҗ суусн 
Түвшн ээҗ шиимг болсн цал буурл хойр үснəннь аюг дахулн илҗ бəəв. Тиигҗ 
суухдан Түвшн ээҗ эврəн эрк уга сана алдҗ бəəв. «„Цаг цагарн бəəһəд бəəшго, 
цаклдг1 көкəрн бəəһəд бəəшго“ гинə. Бидн эн бүтүд хавриг зунар орлулҗ, ноһан 
торһн дотр бəəсншң бəəлə, зуныг намрар орлулҗ, шар торһн дотр бəəсншң бəəлə. 
Ода намриг үвлəр орлулхд күрлə. Туңһлг сəəхн усн чигн, алтн өңгтə һазрин өр чигн 
үзгдшго болх. Һазрин өрнь цаһан немнəһəн көдрх, тиигəд зəрм əмтднь ичəндəн 
орҗ, зəрмнь дулан орнд аянчлҗ, зəрмнь төрлк заңшларн энд үвлзх. Бидн яах юмби, 
цасн, мөсəр хучгдсн эн бүтүд үвлзҗ чадну? Тескм киитнд зерлг əмтншң тесəд бəəҗ 
чадну? Зерлг əмтн болвл, киитнд тесч чаддг төрлк заңшлта болх деерəн нөкцлтə 
юмн. Маднд юн бəəнə? Гоминьдана тоотд һə үзгдҗ, олнкнь ээмдəн чигн уга, көлдəн 
чигн уга, улан нүцкн гимəр бəəнə. Тер мет хучдг чигн, девсдг чигн уга юмн. Тиим 
деерəн гесндəн чигн идх-уух уга юмн. Гоминьдана өдрнь өөр болла гисəр намрнь 
үвл орулхд күрсн бəəнə. Тиигəд өдрнь улм цаашдан2 сундг болвл, керг кецү болна», 
– гиһəд зовлң бодҗ суув. 

Хучата кевтсн Бора көвүн нөөрмүлхшң бəəлə. Түвшн ээҗ үкс босч одад, 
хучаһинь ясч:

– Көөркү минь, «дəəнд көөгдҗ йовад ялм көөҗ» гидглə əдл ялм көөҗ йовад 
көлəн авснь, – гив. 

Зесүлчдт үдин хот күргҗ өгəд ирҗ йовхин зуур Алтна өмн йовсн Бора көвүн 
доран зогссн кевтəн нег юм соньрхн хəлəҗ бəəв. Ардаснь Алтн күрч одад:

– Юнви? Ямр юм соньрхн хəлəҗ бəəнəч? – гиҗ сурснд Бора көвүн:
– Нүднд бəргдшго дүңгин хурдн юмн санҗ, – гив. 
– Кермн болх.
– Кермн биш, – гиһəд, Бора көвүн: – Бөгс толһа хойрнь бүдүн, дундаһурн тасм 

нəрн, яг шорһлҗншң юмн, – гив. 
– Шорһлҗн болх, – гихлəнь, Бора көвүн инəһəд:
– Цогциннь бүтцнь шорһлҗншң юмн, – гив.
– О-о! – гиһəд, Алтн: – Ялмн гидг юмн чигн, – гиһəд хəлəҗ бəəтл, ялмн нег 

модна бутас һарад, бас нег модна бутар орв. Тиигəд Бора көвүн домб суулһ хойриг 
доран хайҗ оркад, ялмиг көөһəд зəəлв. Тиигхлəнь, Алтн:

– Хəй, Бора, – гиҗ дуудад эргүлҗ ядв. Алтн ардаснь домб, суулһан өргəд 
одхла, Бора көвүн унсн һазрасн босч чадлго көлврсн кевтҗ. – Яһвч, унсн ю? – 
гиҗ ирəд һаринь татхла, Бора көвүн бəрклəд уульв. Өңг зүсинь аҗглҗ үзəд, Алтн 
седклдəн нег учр болҗ гиҗ бодв. – Чавас, чавас, номһн бор көвүн эс билү чи, ямр 
үүл хатхад оркснь энви? Харцхас хорһгдсн богшурһа мет бəəсəн медҗ бəəһəд, ялм 
көөһəд, көлəн авч оркснь, – гиҗ келн, үүрч авад йовла. 

Түвшн ээҗ сана зовҗ, Бораг хəлəҗ суухдан: «Чини иигəд зовлң эдлҗ бəəхиг 
гертк экчн Өрг яһҗ медх билə? Ээҗин өөр туслҗ бəəдг биз, номһн бор көвүн 
бəəһəд…» – гиҗ бəəв. Тиигхин тенд модна цааһас хойр көвүн күүндҗ аашч. 

– Элдң Шар ю? – гиһəд, Түвшн ээҗ барун һарарн һазр түшəд өкəҗ хəлəхлə, 
негнь Элдң Шар санҗ. Бас негнь Буха байна көвүн санҗ. Тус өмннь зогссн тер 
көвүнд саадг суман делдҗ үзүлəд:

1 Цаклдг – өвснə нерн.
2 Цаашдан – цааранднь.

– Терчн, – гиҗ ээмдəн үүрсн бууһинь зааҗ үзүлəд, – чини хүвд авч келвл, тус 
уга юмн, керглҗ чадшгоч, керглдг һазртнь керглҗ чадшгоч. Би энүгəн, – гиҗ саадг 
суман үзүлҗ, – керглҗ чаднав, ямр чигн һазрт керглҗ чаднав, модна ацд йовсн 
кермниг сумдад авч чаднав, – гиҗ бəəтл, үгинь таслад, тер көвүн:

– Мини эн, – гиҗ бууһан авч үзүлəд, – иим! – гиҗ эркə хурһан һарһҗ магтв. 
– Чини тер, – гиҗ Элдң Шарин һартк ном сумиг үзүлəд, – иим, – гиҗ чигчə хурһан 
һарһҗ үзүлв. Тиигəд тесвр алдсн Элдң Шар:

– Чи түүгəн, – гиҗ бууһинь зааҗ, – гоминьдана тоотд керглҗ чадну? Адан 
Улан Нүднд керглҗ чадну? Тер тоотын зүркинь онлад, цецкəһинь онлад харвҗ 
чадну? – гиҗ сурад: – Чадшгоч, əəҗ, зүрк алдад, һар, көлчн чичрх, – гив. – Би 
энүгəрн, – гиҗ саадг нум суман үзүлəд, – гоминьдана тоотын, Улан Нүднə зүрк, 
цецгəһинь онлад, харвҗ чадхв, – гив. Тиигҗ хорсл һарһад инəв. Иҗл биш хойр 
көвүнь тиигəд керлдҗ бəəсиг соңсч суусн Түвшн ээҗ мусг-мусг инəҗ, хойр көвүг 
дуудҗ авад, хаҗудан суулһҗ, һартнь неҗəһəд шикр өгч идүлəд, Бух байна көвүнə 
җил насинь сурҗ медəд: 

– Чи хойр насн ах болхас ахнь болнач. Элдң Шар, чи хойр дү болхас дүнь 
болнач, – гив. – Ахан алд күндлҗ, дүүһəн делм күндлдг юмн, – гив. Тиигəд бас 
Элдң Шарин толһаһинь илҗ: – Тиигҗ келснчн баахн зү уга, – гив. – Тер, – гиҗ, 
Бух байна көвүг зааҗ, – гоминьдана тоотс болн Адан Улан Нүднəс əəдг юмн болвл, 
мана энд ирнү? Эцк-экнь Өндр Хəəрхнə орад нүүҗ ирнү? – гиҗ сурв. – Бидн болвл, 
гоминьдана тоотд шулм чөткр гигдсн болхас мана энд яһҗ ирх юмнви? Гоминьдана  
тоотас əəх угаһар мана энд ирсн тоот мана хань болна, – гиҗ келсн Түвшн ээҗин 
үгиг таалрхн соңсч суусн тер көвүн өңг зүсəрнь болн өмссн хувцарнь үзəдл байн 
күүнə көвүн гиҗ медмəр билə. Байн күүнə көвүн болхдан Буха байна олн күүкд 
дотр һанц көвүн үрн болна. Эцкнь Буха байн болвл – Нуурин əəлин һурвн ик байна 
негнь мөн болад, миңһн үлү хөөтə, хойр зун үлү адута, зун үлү үкртə, хөрн үлү 
темəтə. Тер кезəнə нутг босч бослһ һарһад, бошх зергинь татсн Манҗ байна көвүн 
болна. Буха болвл – Манҗшң тиим үкл1 хармч əмтн биш гиҗ əмтн келдг. 

Гоминьдана нойрхл сүүр авсн үйд Буха байна эгч-дүүһəс төрлцсн бүл гисн 
Адан үгиг иткҗ, эцкиннь учрлас сурһмҗ олҗ, гоминьдана засгиг харм уга седклəр 
селвҗ туслсв гиҗ бодсн бəəҗ. Тиигəд бас эн засг болвл, өңгрснəшң засг биш, «ачиг 
тусар хəрүлнə» гисн Адан үгəр долан атн темəн, нег бууриг улсан селвнə2 гиҗ өгсн 
бəəҗ. Бас арвн кедүн сəн мөр, арвн кедүн бүдүн цар, зу өңгрү ирг хө өгсн санҗ. Нег 
саамин ик хурл деер үкрдə амбн бəəсн Адан дару суусндан байрлад, кесг лаң алтн, 
кесг йөмбү цаһан мөңгəн улсан селвнəв би гиҗ өгсн бəəҗ. Тиигхдəн эцкнь хармч 
модьрун күн бəəсн деерəн засгиг харасн болхас, Шең Ши Цайин төр бəрснə эклц 
үйд цаг үйин урсхлын сөрү бəəсн болхас нег уда ялд унҗ, хаалһ ясулҗ, ик һару 
татв, хөөннь һарудан сана зовсар бəəҗ өвчлн үкҗ. Буха эцкиннь иим нег учрлыг 
бодхдан Адан өгəд бə гисəр тиигҗ өгсн санҗ. Ачиг тусар хəрүлнə гиснь күүнə 
йиртмҗин йосн бəəтл гоминьдана засгин һазр Бухан ачиг яһҗ хəрүлсмби? Ачинь 
тусар хəрүлсн юмн болвл, Буха байн яһад Өндр Хəəрхнə орад нүүҗ одсмби? Ор 
һанц үрəн партизанд яһад күргҗ өгсмби? Эннь медх зөвтə нег керг бəəсн юмн. 

Улс орндан тиим ик селвг, туслмҗ өгсн болхас Буха омаҗ3 сана амр бəəсн 
санҗ. Нег өрүн тер солдат цеңгмиг4 немсг көдрəд, өмн толһад һарад, тендəс сул 
йовсн хар буур үзҗ: «Ю, яһлав, яһад күрəд ирсмби? Алдрад зулҗ ирсн ю? Кеерəс 

1 Үкл – үктлəн.
2 Улсан селвнə – шаңд өгчəнə.
3 Омаҗ – омг авч.
4 Солдат цеңгмиг – цергə хувциг.

зулҗ ирсн ю? Һазр-усн болн иҗлəн санад темцҗ ирҗ, – гиҗ седклдəн көөркүлҗ 
бəəв. – Кишгтə мал санҗ, – гиһəд хармсч бəəв. – Гивв чигн эдлҗ бəəсн эзнь хəəҗ 
тенсн болх ю, улсин зөөврин кергт саад болхнь маһд», – гиҗ бодад, хар бууран 
көтлҗ авад йовв.

Зам зуур одҗ йовхдан Буха:
– Тиигхдəн үкрдə амбна дару суулһҗ, гоминьдана төв засгин һазрас ик шаң 

хəəр олһна гисн эс билү? Ода хар бууриг күргəд одхла, байрлхдан тер үйд келсн 
шаң хəəриг өгхин хамт орһҗ хəрсн хар бууриг күргҗ одсн шаң хəəриг бас өгхнь 
маһд. Тиим олн шаң хəəриг яһҗ авч хəрхв, унҗ ирсн мөрм даашго болхнь маһд, – 
гиҗ йовв. Цагдан һазрин үүднəс Улан Нүдн үзҗ дуудад:

– Амбна өгсн селвг туслмҗин хəрүд ик шаң хəəрн һарв. Һар бу зевсг күртл 
өгв. Тиигхдəн амбна дару шəəшəгдҗ1 сууснь чи билəч, чамд хəрнь ик олн шаң хəəрн 
һарһсн бəəх, гоминьдана шийани намин һазрт түргн од, – гив. Хар бууриг күргəд 
одхла, гоминьдана шийани намин хоран һазрин нойн Бухад ик юм келҗ бəəв. Зуг 
нег амн китд үг меддго Буха терүг алң болсн бəəдлəр ширтҗ бəəв. Тиигəд сууҗ 
бəəтл, һараснь татад, нег күн йов гиҗ дока өгв. Буха мөрн темə хойриг көтлҗ авад, 
цагдан һазрт күрггдҗ одв.

Авч одсн күн Бухаг нег герт суулһҗ оркад йовҗ. Буха тенд күлəҗ суухдан 
овалһата цə, бөс, авдр-авдр, багла-багла юмиг хəлəҗ: 

– Энүг цугинь нанд шаң өгх гиҗ ю? Тиигəд намаг энд авч ирсн биз, – гиҗ бəəв. 
Тиигҗ суутл, нег келкə чөөҗ түлкүр өргсн китд күн ирəд, Бухан һараснь татад, йов 
гиһəд дока өгв. Тиигəд Бухаг дахулҗ, төмр көштə2 үүдиг тəəлҗ бəəхд Буха: «Өгх 
зөвтə шаң хəəрнь энд бəəх янзта», – гиҗ бодв. Тиигҗ бодсн болхас Буха харңһу герт 
санамр орҗ одв. Харңһу герт орад кесг болсна хөөн тиигəд хар герт орсан медв. 
Буха əəҗ сандрн, үүд цокҗ, кү дуудҗ ядн уульҗ суухдан эврəн эрк уга иим нег 
үлгүриг бодв. «Эрт цагт ик нойн күн хар үнгнə арсиг авхдан хар үнгн бəрсн күүг 
һурвн долан – хөрн нег маля цокҗ босхад, барчдынь əрлһлə гиҗ, хар үнгнə арсна 
өртгиг шаңнҗ өгдг бəəҗ гилə. Гоминьдана засгин һазрнь бас тиим йоста бəəх ю?» – 
гиҗ бодв. Харңһу герт нөр, хот уга кедү хонсна дару сургт авч одснд цагдан һазрин 
нег нойн Адан Улан Нүдн:

– Хар буурин авч одсн ацан яһва? – гихд Буха нульмста нүдəн арчн бəəҗ:
– Ю, яһлав, ямр үг келҗ бəəнəт? Сананд уга үг келвт. Хар буурин одсн кевнь 

тер, гегəн цаһан өдрəр көтлҗ авад йовхдм мана малчнр цуһар үзҗ бəəсн юмн, – 
гиһəд, тер өдр яһҗ йовад үзсн болн ю бодад күргҗ ирсəн цугинь келҗ бəəтл, тер 
нойн Бухан зүрк хаһрм сүрəр ширə чичəд:

– Хар буурт цə, бөс, бу зевсг, дəр, сумн зерг юмн ачгдсн билə, юмна түрүнд бу 
зевсг, дəр, сумиг тушч өгшго болвл, толһаһан алдхд күрснчн тер, – гив. Залһад: – 
Өндр Хəəрхнə бүтүд бəəсн орһдлмудт күргҗ өгсн ю? – гиҗ хашч сурв. – Орһдлмудта 
хəрцəн сүлҗə уга болвл, Өндр Хəəрхн Хаңһан хормад əəҗ чочлго яһад зусч бəəлəч? 
– гиҗ хашч сурад, сүүлəрнь «долан хонгин дотр олҗ ирəд тушанав» гисн һарин 
батлһинь авад, Бухаг тəвəд йовулсн санҗ. Тиигснь бас арһин тедү юмн санҗ. Буха 
хəрҗ ирəд, учрлан бүсгə, көвүдтəн келҗ, цə ууҗ бəəтл, Бухан мөрнə моднд һурвн 
буута күн ирəд бууҗ бəəв. Тернь Бухан ардас гетəд ирсн гоминьдана цагдан һазрин 
улс санҗ. 

Бухаг бəрҗ күлəд, һаза хур дотр мөрнə моднас уйҗ оркад, хойрнь Бухан гериг 
негҗҗ бəəв. Махльг улан өңгтə бүсгəнь зүн бийд боса кевтəн чичрҗ бəəхд күүкднь 
түүг эргн төгəлҗ зогсад, чичрлдн уульҗ бəəв. Тиигəд агчмин зуур Бухан гериг темəн 

1 Шəəшəгдҗ – магтгдҗ.
2 Төмр көштə – төмрəр кесн, бат.

туулсншң болһҗ оркв. Хойр цагдан негнь нег келкə түлкүриг шар-шур гилгҗ, герин 
эзн бүсгəһəр заалһҗ, авдр хəəрцгин амиг нег-негəр секҗ, дотраснь өңгтə сəəхн үнтə 
эрдниг авад: – Хар буурт ачсн юмн биш ю эн? Эн биш ю? – гиһəд хайҗ бəəхд наадк 
негнь санда-манда авад, сумлд дүрҗ бəəв. Агчмин зуур нег сумлыг дүүргəд, аминь 
бооһад тəвв. Бас нег сумлын амиг секəд, залһад сумлдан кеҗ бəəв. Олзд нүднь улаҗ 
одсн хойр цагда үүдəр əрə багтҗ орҗ ирсн өвəрц том күүг оварснго билə. Генткн 
толһа деернь һар бууһан делдəд: 

– Бичə көдл! – гиснд тиигəд тедн өвəрц том күүг үзəд, нүднь алгар эргəд, 
үг, дун уга, хойр һаран өргəд, чичрлдн босч зогсв. Корла Турһн хойр һар бууһинь 
авч, хавтх-хоринь негҗҗ болад, цагдан хувцн-хунр, махла, һосинь тəəлүлҗ оркад, 
нүцкəр күлəд келкҗ оркв. Турһн аминь боосн сумлыг зааҗ:

– Энчн юнви? Юн гиһəд дүрҗ авсмби? – гиҗ сурв. Үгəн залһад: – Хар буурин 
ацаг хəəҗ ирсн ю, харц ардын гериг тонхар ирсн ю? – гиҗ бас нег сурад, сумлыг 
бөгсəснь саҗҗ асхад оркснд Бухан нүднь бүлт өсрн гиһəд одв. Буха:

– Эднчн тонулҗ санҗ биш ю, мана авдр-хəəрцг дотрк сəн-сəəхн юмиг цугинь 
дүрҗ авсн санҗ биш ю? – гихд Бухан бүсгə:

– Юн? Күүкнəмм боодһаг яһад авч орксмби? – гиһəд хəлəхлə, күүкнəннь ах 
гиҗгин боодһаг керчəд авч орксн санҗ. 

– Мини нерн Һалдн болна. Хəрҗ одад, тер Көк нойндан келҗ орк, хар буурин 
ацаг Буха биш, бидн даван деерəс олҗ авсн юмн. Хар буурин ацана дееҗиг нег өдр 
тер Көк нойнд күргҗ однав би, – гив. Һалдн үгəн залһад: – Эн өдр чи тоотыг уучлҗ 
тəвий, хөөннь дəкҗ эн янзта юмн учрдг болвл, уучлшго  болна, – гив. 

Тиигəд Корла күлəтəһəрнь тууһад йовв. Нуурин əəлəс өңгрүлҗ оркхар Корла 
тер һурвн цагдаг тууҗ йовсна хөөн Һалдн:

– Гоминьдан ямриг та медвү? – гиҗ Бухаһас сурснд əрə бəəсн Буха үкс гиҗ 
Һалдна бүдүн һариг бəрҗ авад:

– Һалдн минь, чини ачиг кезəд мартшгов би. Эн өдр əм мөч ирəд, əмндм орвч. 
Гоминьдан гидгчн керг деерəн деермчд, тонулчд бəəсн санҗ биш ю? – гив. Иигəд 
тер сө Буха байна гериг нүүлһəд, Өндр Хəəрхн Хаңһад одсн санҗ. Түвшн ээҗ эн 
күртл эргцүлн бодҗ ирəд, эвтəһəр күүндҗ суусн хойр көвүнд таалрхн толһа докҗ 
бəəв. 

Долан

– Энд ирəд, эн бүтү дотр хорһдҗ, əмдрҗ бəəхин йовцд хойр уда учрлыг 
толһаһасн өңгрəсн би. Тер нег удаһин учрлас көөркү Һалднм əм мөч күрч ирəд, 
утхин ир деерəс татҗ авсн, бас нег удаһин учрлас көөрксм Корла Алтн хойр үклин 
ирмəг деерəс татҗ авсн билə. Күүнə генн гидг баргддго юмн чигн, – гиһəд, Түвшн 
ээҗ залһад: – Сеерин харһад одҗ хошлсар учрл болла гиҗ гемшəд, энд ирсн бидн. 
Түрүн удаһин тер нег сурһмҗиг мартҗ, нарнд ээврлнə гиһəд, кецд һарад, сүүлин 
нег удаһин учрлд учрсм тер, – гиһəд Шурад келҗ, өрм, зөкəһəр тавлсн сəəхн цəəг 
оочлн ууҗ суув.

– Эгчə! Ээзгə идтн, башлг1 идтн, – гиһəд, Алтн Шуран ааһд ээзгə, башлг кев. 
Түвшн ээҗин ааһиг авад, Өрг домбас цə кеһəд бəрв.

– Таанран эдү дүңгин бəəнə гиһəд бодҗ угав, сəəхн əмдрҗ бəəнəвидн гисн 
Баатрин үгиг сəн итксн угав, көөрксм яһҗ бəəдг болхв гиһəд, хамр деер һарад, 
сеерин харһаг хəлəҗ уульдг билəв. Бүтү модн дотр əмдрнə гидгнь амр ю? Көөрксм 
хот күмсəр түрҗ бəəх биз, өмсч зүүдгəр түрҗ бəəх биз, хучҗ девсдгəр түрҗ бəəх 

1 Башлг – цаһан идəнə нег зүүл.

биз гиһəд өдртнь бодҗ бəəсн болхас сөөднь акад му зүүдн чигн орҗ бəəв. Таанрин 
негдгч удаһин тер нег мууха учрлыг кесг өдр өңгрснə хөөн Баатрас соңсад, чавас, 
эгчм тиигəд менд авргдсн болву, Һалдн тиигəд əм мөч ирəд, аврҗ авв гихлə, бүр 
зүүдншң болҗ бəəв. Баатр тиигəд харһҗ одсн бəəхд, эгчм яһҗ чадх билə гихлə, 
хойр нүдм айндан бульглҗ бəəсн юмн. Кесг өдр өмн хойрдгч удаһин чигн учрлыг 
соңсад, бүр бəəҗ чадсн угав, бичкн күүкəн үүрч авад йовхла, Баатрин тер төрл 
ардасм нег мөр көтлҗ ирəд, Бухан əəлд күргҗ ирв, – гиһəд келҗ бəəтл, Түвшн ээҗ 
үгинь таслад:

– Санан амр бəəшго, тиигəд гүүҗ йовад тиим кецү учрлд учрҗ биш ю чи, – 
гиһəд инəв. 

– Тиимə, – гиҗ келəд, Шура: – Энд бүтүд бəəсн таанртан сана зовҗ, хамт тенд 
хоцрсн Өргт сана зовҗ, чееҗин махиг идҗ бəəвв. Намаг генткн үзсн күн өвчлəд 
эдгсн ю гиҗ бəəсн юмн, – гив. Үгəн залһад: –  «Холын дуург хормцаһан боодгта» 
гиһəд, Өрг күнд өвчлəд үкн гиҗ бəəдг чигн гиҗ бəəлə. Тиигəд бүр бəəҗ чадсн угав, 
Баатрин тер төрлнь хөрглҗ ядад, мини мөр унад йов гив. Мөртə йовснас йовһн 
йовсм сəн гиҗ келəд, күүкəн үүрч авад йовлав. Гүн салаг урудн йовад, зүн һар талк 
хадд кедү боһнь сеериг давад одхд, өмнм һарин тавн хурһн мет адрһ шар торһар 
бүтəһəд орксншң халюрсн өлң өвснд көл ишкҗ боллго бəəв. Тиигəд хальтрад унҗ 
чигн йовлав. Үүргдҗ йовсн күүкм үргəд ниссн какльг, гүүлдҗ йовсн һулҗу, арһлыг 
соньрхн: «Меемə, меемə! Тер, тер!» – гиһəд, какльг, һулҗу, арһл зергиг һарарн 
зааҗ, нурһн деерм дервҗ йовла. Нег толһа деер һарад амрч суухдм күүкм зүн бийин 
нег зура уру һарарн зааҗ: «Юн гидг юмнви? Кенə ки мөрнви?» – гиҗ бəəв. «Юн 
гинəч?» – гиһəд, зүн һар талан эргҗ хəлəхлəм, зура дотр нег күүнə маань үзгдв. 
Тегəд бийм тер доран зекүрəд одв. Тендəс босад йовх гитл, күүкм: «Тер, тер!» – 
гиҗ бас зааҗ бəəв. «Юнви?» – гиһəд бас нег уда хəлəхлəм, нег ноха цаадк кецəс 
тəвсн кевтəн мааниг өңгрҗ, наадк кецд һарв, дəкн цаадк кецд һарч одад эргҗ ирв. 
Маань дотр хучата кевтсн күүрин деегүр нааран-цааран өсрəд татад идхəр орлдв. 
«А көөркү, иигəд нохад идүлҗ бəəнə», – гиҗ сана алдхин тедүд иим нег хорслта 
керг санандм орла. Дунд зергин нег байна герлəд кедү хонсн көвүн бер хойрнь 
баһ гертəн нəəрлн сууҗ бəəтл, һаза генткн хəəкрсн дун һарч.  Товшур цокҗ бəəсн 
шин бер чочс гиһəд чиңнҗ. Цергт кү бəрхəр буута олн церг аашна гилдəд хəəкрсн 
көвүдин дун соңсгдхд шин герлсн көвүн гүүҗ һарсн кевтəн мордад зулҗ йовтл, таң 
гисн бууһин дун һарч. Тер көвүн бууһин дуунла мөрн деерəсн киисəд одҗ. Шин бер 
гүүҗ һарад, күргнəннь хаҗуд күрч, күргəн теврəд уульҗ бəəтл, тер цергүд берин 
хадм эцк эк хойриг бəрҗ авад, цокҗ бəəсн санҗ. Тиигəд тер бер цергүд тал хадм 
эцк-экəн аврхар хурдлн гүүҗ йовтл, таң гисн бууһин дуунла тер бас киисəд одҗ. 
Иигҗ шин герлсн бер көвүн хойр гоминьдана зесүлин цергт алгдҗ. 

Шура эн күртл бодҗ ирəд, нульмсан арчҗ оркн: – Көөркс, тедн зесүлин 
эрлгүдт тиигҗ хорслтаһар алгдсн санҗ, – гиһəд, дəкн залһад: – Хəəмнь минь! – 
Шура нульмсан дəкн арчҗ хəлəхлə, дөрвн маанин цань бас дөрвн маань үзгдв. 
Тиигəд Шура седклдəн: «Теднə күүринь нег һазр хайҗ гинə гиснь үнн бəəҗ», – 
гиһəд, зогсад хəлəҗ. 

Тендəс йовад, Бор толһаһар урудн йовҗ бəəтл, күүкнь:
– Гоминьдана цергүд үнəр му əмтд санҗ шү, Һалдн ахм бəəсн болвл, тер му 

əмтдиг цокад алҗ оркх билə, – гиҗ зав уга ду һарч йовсн күүкнь генткн чочхдан 
нурһн деерəснь унҗ. 

– Яһв? Ямр юм үзəд тиигҗ чочсмбч? – гиһəд сурҗ бəəсн Шура нег бүүрин һазр 
тəвлдҗ йовсн гоминьдана зесүлин цергүдиг үзəд əəҗ чочхдан, зүркнь пард гиһəд 
амарнь һарч одн гив чигн: «Бичə ə, җу», – гиһəд, күүкəн төвкнүлҗ келəд, лавшгин 

хормаһан өргəд, арһс түүҗ йовх кевəр йовв. Тиигҗ йовхдан таң гисн бууһин дун 
һарад одх болву гиһəд, махмуднь менрҗ одв. Мөрдин көлин түвргнəр толһаһан 
өргҗ хəлəхлə, хойрнь тəвлдҗ аашна, тəвлгдсн кевтəн күрч ирəд, бууһан делдҗ, үг 
сурҗ бəəв. Негнь му чирəлн бəəҗ негндəн:

– Дүринь үзҗ бəəһəд, ямр олз кеҗ буухв… – гив. Шуран өмссн хувцн болн 
чирəн өңг дүрнь үнəртəн күн үзхин арһ уга бəəҗ. Нүр-чирəнь көлстə, нульмста 
болсн деерəн кө һалзн болҗ, җигтə дүртə болҗ одсн бəəҗ. Негнь мөрнəсн бууҗ 
ирəд, кишго дүр һарһад, Шурад үг келҗ бəəв. Шура түүнə му санаг медəд, зүн өмн 
үзгт харҗ, көндлң харлҗ бəəсн хамриг зааҗ:

– Тенд баячуд бəəнə, яат, – гиҗ, эркə хурһан һарһҗ үзүлəд: – Толь, толь, – гив. 
Һазрас чолу авч үзүлəд: – Җин җи, йин җи, – гиҗ хойр һарин хурһан кедү дəкн 
тоолҗ: – Толь, толь, – гив. Тиигəд мөрн деер бəəсн негнь инəһəд: 

– Тер хамрин ца, – гиҗ үзүлəд, – тенд байн əəл олн гинə, өңгтə сəəхн бер, 
күүкн олн гинə, алтн, мөңгн, эд, эрднь ик гинə, тенд одхм, – гиһəд довтлад оркснд, 
буусн негнь мордад, ардаснь довтлад зəəлв. Шура тиигҗ аюлас менд хоцрад, буцҗ 
эрглго тендəс цааран йовв.

Йовсн кевтəн Нуурин əəлин захд бүрүллə күрəд одв. Харңһуг завдн Җавин 
хоран үүдəр орад: – Өрг, Өрг! – гиҗ кедү дəкн дуудв. Җав үүд тəəлҗ өргəд дотр герт 
орҗ ирəд, му шумрин герлд: 

– Шура билү чи? – гив.
– Шура гинү? – гилдəд одв. Җав:
– Яһад ирвч? – гиҗ сурснд Чүрм эмч:
– Ю кеҗ ирвч, яһҗ йовснчн энви? – гив.
– Ю-у, Шура минь, күрəд ирвү чи? – гиһəд, орн деерəс босад ирсн Өрг Шураг 

теврəд уульҗ бəəв. Тедн менд-сендəн сурлцсна дару Чүрм эмч:
– Шура, чи түргн эндəс зəəлҗ йов, Улан Нүдн ирəд бəрҗ авдг юмн болвл, кецү 

болна, чини ирсиг Җоран тер бүсгə медҗ оркдг юмн болвл, эдниг ховлад, зовлң 
болһна, – гив.

Шура алң болсар Чүрм эмчиг хəлəҗ бəəһəд:
– Эмч, та ирҗ болх һазрт би яһад ирҗ болшго юмби? – гиҗ сурснд Чүрм эмч 

инəһəд:
– Ю-у, яһлав, Шура минь, ямр үг келҗ бəəнəч? Чи бидн хойр яһҗ əдл болх 

юмби? Мини одсн һазрт чи яһад одх юмби? «Һалуг дураһад, керə көлəн көлдəҗ» 
гидглə əдл керг үүсх юмн, – гиһəд, үгəн залһад: – Би болвл, лам хуврг күн болсн 
деерəн эмч күн эс ю? Шаҗн шүтлһиг сəкҗ хамһална гиҗ гоминьдана нойд келҗ эс 
бəəнү? Тиимəс би хөрлт уга йовҗ чадх юмн, – гиһəд, үгəн залһад: – Түвшн, Баатр, 
Корла гиһəд, Адан тоот хурһан дарҗ, шүд, араһан зууҗ бəəнə, үүлəр теднə һарт 
ордг юмн болвл, менд тəвшго, – гив.

– Көөркү Шура минь, – гиһəд, Өрг залһад: – Намаһан үзнəв гиҗ аюл зөрəд 
ирҗч, негт күрəд ирсн болхас эн сө хонтха, чееҗəн уудтл күүндҗ авий. Өр цəəхин 
өмн босад, Җав күргҗ йовтха, – гив. Җав бодс гиҗ авад:

– Тиигтхə, – гив. Чүрм эмч чигн:
– Тиигтхə, эн сө дəəсн күрəд ирх уга биз, – гив. Тиигəд Шура санамр сууһад, 

ирҗ йовхин зуур учрсн учрлан келҗ бəəхд Өрг Җав хойр хот кехəр орлдсн билə. 
Нег һанз тəмк татхин дүң болсна дару нег зерг чочад, сарвх, үүдн тал хəлəлдв. Җав:

– Мөрдин көлин түвргн хорад орад ирҗ орксншң, – гихд Чүрм эмч: 
– Тиигсншң болла, – гиҗ босад, сарвхин бүтəлгин заагар һазаран хəлəв. Өрг 

сандрҗ одсн болхас Шуран һарас татад:
– Һазак герт һарад булт, – гиҗ бəəв.

– Хү, Өрг, иигҗ сандрснь кергго, – гиҗ Шура келн, Өргиг түлкҗ орнднь 
кевтүлв. Чүрм эмч Җавиг түлкҗ орнднь кевтүлв. Тер зуур харс-хурс гилгəд үүдиг 
ишклҗ бəəв. Чүрм эмч һарад, үүд тəəлҗ өгснд ахлн орад ирснь Улан Нүдн билə. 
Тер һар бууһан делдсн кевтəн гер дотркиг ширтҗ нег хəлəһəд, сүүлəрнь Чүрм эмчиг 
ширтҗ:

– Чи энд ирсн билү? – гиҗ сурв.
– Эдниг, – гиҗ Җав болн Өргиг хəлəв. Улан Нүдн:
– Хəлə, келҗ бəəх үгинь! Үзл деер эдниг эмнхəр гиһəд, үнн керг деерəн теднд 

туслхар ирсн ю? – гихд Чүрм эмч:
– Би болвл – арвн хойр нүүлин тевчл сəксн гелң самнртн, лам хуврг күн би. 

Тиим болсн деерəн эмч күн би, кен чигн болтха, өвчтниг зовлңгаснь гетлгҗ авх 
гиһəд чирмəҗ йовх күн би, гоминьдана засгин һазрас шаҗн шүтлһəн сəкҗ хамһална 
гиҗ эс бəəнү, – гиһəд келҗ бəəтл, Улан Нүдн киитнəр инəҗ оркад:

– «Сəн хулхач хəрү хəəкрнə» гидг эн. Чи Һалдна хамгин үннч бəəсн ханьнь эс 
билү? Һалдн гидг кенви? Бурхн шаҗна һал-усн мет дəəснь эс ю? Бурхна өршəлтə 
байн, нойн күүнə дəəснь биш гиҗ ю, бурхн шаҗн шүтгчдин дəəсн биш гиҗ ю? – 
гиҗ келəд, Чүрм эмчиг күлүлҗ оркв. Өргин өмн суусн Шураг өкəҗ хəлəһəд, улан 
нүдəн арчҗ хəлəһəд, һараснь татҗ босхад, таньҗ оркад:

– А! Чи санҗ ю? – гиҗ нег инəһəд, «килнцтə күн килһсн гүр деер» гинə, 
«үүлнь хатхсн күн утхин ир деер» гинə. Эн өдр энд учрснчн бурхн теңгр чамаг 
иигҗ учрасн, тер үйд ахим ховлад, тиигҗ алулсн билəч. Эн өдр əмдəр арсичн өвчəд, 
ахиннь өшəг авнав, əмнчн һартл аль дурарн авнав, – гиҗ бəəхднь Шура седклдəн: 
«Тер өдр Һалдна күнд көлин тавг дор яһҗ бəəлəч, əм авр гиҗ бəəсəн мартҗ орксн ю? 
Тиигхдəн Һалдн юн гиҗ келəд, чамаг тəвҗ йовулсн билə? Мартҗ орксн ю? Үүлчн 
дууссн тер өдр мөрнə бөгтрһд авч одад, Харңһуд хайна, тер цагт əмд зовлңд тесвр 
алдад, əм авр гиҗ ду алдад һуув чигн өршəгдшго болнач! – гиҗ бодсан келлго, тер 
керг ямр болсиг келхəр:

– Юн гинəч? Ховлад алулсн гинү чи? Чини ахин кесн хорнд чадлго үкҗ гетлс 
гиһəд гүүҗ йовхдан чини ах Харңһуд хайгдсиг медлго йовлав. Үклин замас Һалдн 
татҗ авад, Тайг Харин дүриг ода үзс гив чигн үзҗ чадшго болсичн кесн юмн, – гив. 
Шура күлгдҗ бəəхдəн: – Ахчн тиигхдəн тер Маңһс гигдсн амбна тайг өргҗ, кү алҗ, 
темə шулҗ, нүүлин тамиг дүүргсн болхас  Харңһуд хайгдсн билə. Ода чи ахиннь 
цуста мөрəр йовҗ, ахиннь келсиг улмҗлн кеҗ, Адан тайгиг өргҗ, нүүлин тамиг 
дүүргҗ йовнач. Тиигəд нег өдр мөрнə бөгтрһд əмдин зовлңгар одад хайгдх болнач, 
– гив. 

Эн өдр өшə авна гисəр һанц Шураг тууҗ һарсн биш, цугинь тууҗ һарв. Шинкн 
эрвəҗ1 боссн Өргиг чигн тууҗ һарв, хуучн өвчтə бəəсн Җавиг чигн тууҗ һарв, лам 
хуврг би гисн Чүрм эмчиг чигн тууҗ һарв. Шуран күүкн ахта бичкн көвүд уульлдҗ, 
өвчтнр инцгллдҗ бəəв. Хамт хоша бəəсн əəлəс бас тавн-зурһан кү тууҗ ирəд, арв 
өңгрү күүг хойр церг бууһар худрҗ цокад тууҗ йовв. Тиигəд туугдҗ йовхдан ямр 
учрар базр уру эс туугдад, Нуурин барун тасрха əəлин үзгүр туугдҗ йовхан йир 
аңхрҗ уга. Нуурин барун тасрха əəлин захд һарһад тууҗ йовхд Нуурин зүн тасрха 
əəлəс болн барун тасрха əəлəс бас арвн кедүн күүг тууҗ ирəд, бүгд хөрн өңгрү күүг 
долан-нəəмн буута церг туусн кевтəн барун хөөт үзгиг хандулн тууҗ йовв. 

Туугдҗ йовсн Шура: «Гоминьдана цагдан һазрт авч одад, хорһдл бух малтулдг 
юмн болвл, базр уру туудг эс билү? Хар герт хөрҗ авдг юмн болвл, базр уру туудг 
эс билү? Барун хөөтиг хандулн туудгнь ямр учрви? Кеер авч одад алхар бəəх ю? 
Җав, Өргиг алмар биш эс билү? Бадм көгшн эмгн хойриг алмар биш эс билү, хотд 

1 Эрвəҗ – дəəвлəд.

күргхəр авч йовхнь эс ю? Тиим биш бəəнə? Хотнь бас үүмəтə гиҗ эс бəəнү? – гиҗ 
бодв. Залһад: – Җигтə юмн, нилх көвүд, насндан күрсн көгшд, өвчтə күүг тууһад 
хама авч одх юмби? Тер Улан Нүдн өшə авна гисəрн болвл, намагл авч йовмар эс 
билү?» – гиҗ бодв. Тиигəд зерглҗ йовсн Бадм көгшнд шимлдəд: – Мадниг хамаран 
авч одх юмби? – гиҗ сурснд: – Хəрнь, – гив. Шура: «Җигтə юмн, – гиһəд цаарлулн 
бодҗ йовад, генткн сана авад: – О! Бүтүд дəəрхдəн өмнəн халхвч кехəр юн гиҗ 
бодла? Иигəд теднəн яахин арһ уга болхд күргх юмн ю?» – гиҗ бодх дутм Шуран 
зүркнь долда болад, амарнь һарч одн гиҗ бəəв. Тиигəд юунас чигн əəшго дүң болҗ 
зерглҗ йовсн Чүрм эмчд бодсан келв. Чүрм эмч сана авч: –  А-а, тиим ю? Хəрнь 
тиимшң, – гилə. Тиигəд туугдҗ йовсн улсин дотр шивр-шивр болҗ одв. Бичə үг 
келцхəтн, түргн-түргн йовцхатн гиһəд, гоминьдана цергүд бууһин хундгар чичəд 
цокҗ йовв. 

– А чавас, – гиҗ Шура сана алдҗ оркад, амн дотран: «Теднəн арһ уга болһҗ, 
бууҗ1 өгхд күргнү бидн, юмна түрүнд «меемə» гиҗ чишкəд, Элдң Шарм гүүҗ ирх 
биз. «Ю кенə гивл, намаг кецхəтхə, нүл уга тер əмтиг тəвҗ йовулцхатн», – гиһəд, 
эгчм орҗ ирхнь маһд», – гиһəд уульҗ йовв. Тиигҗ йовад Шура бодсан зерглҗ 
йовсн Бадм көгшнд шимлдəд келхд «арһул, арһул йовтн, доран ишкəд бəəтн» гисн 
үг шивр-шивр болҗ одв. Тер зуур:

– Түргн-түргн йовцхатн, бичə үг келцхəтн! – гиһəд, гоминьдана зерлг цергүд 
цокҗ, ишклҗ бəəх шав-шув, пид-пад гисн аньр-чимəн һарч бəəв.

Əмтн аарглн зогсв. «Җавиг, Җавиг», – гиһəд шивр-шивр гилдҗ бəəв. Үзхд 
Җав харһцад унҗ одсн санҗ. Əмтн бичə цок гиһəд, Җавиг күрəлн зогсхд, толһаһаснь 
өргҗ бəəснь Өрг бəəҗ. Бичкн көвүд нир-цур уульҗ бəəцхəв. Тиигəд үүмлдҗ бəəтл, 
Һалдн ахта партизанмуд үзг-үзгəс гүүлдҗ ирəд, агчмин зуур гоминьдана зерлг 
цергүд бийснь күлгдҗ чичрлдн зогсч бəəтл, Буха байна көвүн бөрв көкүрəр əəрг үс 
авад ирсн бəəҗ.

Нəəмн  

Модна заагар нивт орсн нарна туяад нəрн җим сəəхрəд, модна заагар  һотьхлзсн 
моһа гимəр билə. Нəрн җимиг модна бүчр намч хучҗ, улм сəəхрүлҗ орксн билə. 
Һурвн күн түүгəр цувлдад, зүн шовһр өөд һарч йовв. Өмннь һарч йовснь – Элдң 
Шар. Эн өдр тер саадг нум сум бəрсн биш, хəрнь барун ээмдəн нег бу ээмдҗ, түүнə 
хундгиг барун һарарн бəрəд йовв. Түвшн ээҗин ард йовснь – Алтн билə. Тер чигн 
барун ээмдəн нег бу ээмдҗ авсн билə. Элдң Шар ардан эргҗ зогсад, зүн һарин 
альхарн нүр-чирəһиннь көлсиг илҗ арчад:

– Ээҗə! Əмсхл авад, баахн амрҗ эс авий? – гив. Тер бас: – Алтн эгчə! – гиһəд 
инəмсклҗ: – Чи келич, эн өдр мана иим дүңгин болҗ чадсн кенə күчмби? Кенə ач-
тусв? – гиҗ сурснд Алтн инəһəд:

– Гоминьдана күчн, гоминьдана ач-тус, тер мет Адан күчн, Адан ач-тус, 
түүгəн медшго ю? – гиһəд инəв. 

– Тиим ю? – гиһəд, Элдң Шар бас сурв.
– Инəх юн бəəнə? Мини келсн ор уга ю? Герч татад келдг юмн болвл, ээмдəн 

өмссн бор бүшмүд, шалвр, көлдəн өмссн бор шаахаг чамд кен өгсмби? Ээмдəн 
ээмдҗ авсн тер бууһичн кен күргҗ ирсмби? Теңгрəс унад ирсн биш эс ю? Бүтү 
дотрас олҗ авсн биш эс ю? – гив.

– Алтн эгчə! Буха байна хар буурнь маднд ик туслсн эс ю? – гихлəнь, Алтн 
инəһəд:

1 Бууҗ – орҗ.

– Тиимə! Түүнə кесн ач-тусиг мартҗ болшго. Тиигəд түрҗ бəəтл, кедү авдр 
цə, кедү сумл цаһан тутрһ, кедү багла бөс, дəр, сум зерг юмиг авад аашч гинə биш 
ю? Шар көтлин даваһар нааран орҗ ааштл, Харңһуд салҗ хоцрсн боллта. Көөркү, 
һазр-усан темцəд, нааран аашсн санҗ. Сө учрсн Баатр, Корлаһас зулҗ уга гиһəд 
келҗ бəəтл, Болд көвүн:

– Хар бууриг Баатр ах Корла хойр олҗ эс авсн болвл, Буха байн гоминьданд 
сəн үзгдх гиһəд, күргҗ өгх юмн, – гив. Түвшн ээҗ немəд:

– Буха байн тиигхдəн гоминьдана ямриг сəн медəд уга юмн. Төрдəн үннч бəəх 
кергтə гиһəд, күргҗ өгхнь – бəəх керг. Тер ода гоминьдан ямриг медлə. Тиигəд 
Өндр Хəəрхн Хаңһан орад нүүҗ ирсн юмн. Тииглə гиһəд, манахс өдр, сө уга манҗ, 
хамһалҗ бəəнə, – гив. 

Тендəс йовсн кевтəн сер деер һарч йовад, сеерин харһан тендəс гүүһəд аашсн 
Бора көвүг олҗ үзҗ. Бора көвүн гүүсн кевтəн ирəд:

– Ээҗə! Хавчг дотр нег мөр көтлсн күн аашхнь үзгдв. Хəлəһəд бəəхлə, Мендə 
багш янзта, – гихд Түвшн ээҗ чочад одсн болад:

– Юн гинə? Бичə йов гисн эс билү би? – гихд Бора:
– Баатр ахас чөлə авад йовлав. 
– Көтлснь юн мөрнви?
– Күмс ачсн мөрншң.
– Күмс ачсн гинү?
– Тиимə! Баатр ахд тиигəд келҗ бəəлə. 
– Юн гиһəд келҗ бəəсмби?
– Баахн күмс авад ирсв, – гиһəд келхлəнь, Түвшн ээҗ сана алдҗ:
– Менд хəрҗ ирсн болвл, болҗ, – гив. Үгəн залһад, Бора көвүн:
– Нурдн ах Корла ах хойр тосч авна гиһəд, өмнəснь тендəһүр орад йовла. 

Тиигхин учрнь – Хавчхан өмнк хамр деер хойр мөртə күн зогсч бəəһəд, Хавчха уру 
орҗ йовсн гоминьдана зесүлин цергүдшң үзгдҗ. Мендə багшин ардаснь некҗ керг 
һарһхнь маһд гиһəд, тендəһүр орҗ йовҗ. Намаг түргн одҗ, Барун Шовһрин орад 
бəəсн улст чимə өг, тендəс Турһн Мергн хойр түргнəр тендəһүрн тосч ортха гилə, – 
гиһəд, Бора көвүн гүүсн кевтəн йовсн юмн. Тиигəд Түвшн ээҗ сана амр уга болҗ, 
амн дотран: «Чавас, чавас, – гиҗ сана алдҗ, – өңгрсн кергəс сурһмҗ авч болдго ямр 
му үүлви», – гиҗ бəəв.

Зүн Шовһрин ораһас барун өмн тал киирлн1 Хавчха һол уру шудрн орад одсн 
сеерəр хойр күн гүүлдҗ одҗ йовв. Тедн сеерин ар талар, сеерин өлкн талар, бут 
дотраһур,  ик өвсн дотраһур эвтə гисн һазрарн гүүлдҗ йовв. Негнь – Адан адуч 
Нурдн билə. Адуһан дүүдəн өгч хəрүлүлəд, бийнь Һалдниг дахсн санҗ, эндкст 
туслхар өцклдүр шин ирҗ. Һучад насна шатыг өңгрəһəд һарх гиҗ бəəсн тург өндр 
бийтə, мөөлүр өндр хамрта, бүтү хар күмсгтə, тогтун заңта күн. Тедн гүүлдсн кевтəн 
Шар Нагсу тал һарсн салан амн туск сеерт күрəд одв.

Цагдл модна дотрас хəлəҗ бəəсн Корла:
– Мендə багш мөн санҗ, – гив. Мендə багш сумл ачсн мөриг көтлəд, арһул 

өгсч йовв. – Ардчн дəəсн некҗ йовна, көтлҗ йовсн мөрəн тенднь оркад, бийчн 
түргн зəəлəд од! – гиҗ келн шимлдҗ бəəв. Корлан һульдрулад орксн чолуна аньр-
чимəһəс Мендə багш чочад, барун һар талан эргн, ар өөд хəлəв. Тиигəд Корла, 
Нурдн шимлдҗ бəəсн үгин докаг һарарн заңһҗ өгв. 

Тедн тендəс киирəр урудҗ одад, киирин үзүртк арзһр хад дотр күрəд хəлəхлə, 
Хавчха һол гидгнь тер кевтəн юмн шурһшго ө-шуһу бəəҗ. Йовһн күн һатлҗ болшго 
гимəр уснь чигн үзгдшго бəəҗ. 

1 Киирлн – уулын эрс дахсн хаалһар.

– Үзл деерəн иим бəəв чигн, үнндəн дотран хаалһта юмн, – гиһəд, Нурдн келҗ 
бəəв. Эндк һазрин дамиг Нурдн сəн меддг чигн. Учрнь – җил бүрин үвл энд аду 
хəрүлҗ йовхдан аңнҗ йовсн санҗ. Һарарн һатцин арин цагдлиг зааҗ:

– Дəəсн тенд һарч одсн болвл, керг му болна, эндəс Мендə багшин һарч йовсн 
сала экн күртлəн сəəхн үзгднə, – гиһəд, үргəд гүүлдҗ йовсн зүриг үзəд, Нурдн: – 
Үзвү? Зүр юунд көөлдҗ йовх юмби? – гив.

– Гоминьдана зесүлин цергүд үзл деерəн нег əдл бор-бор болснчн керг деерəн 
кецү гинə. Мөрнд чаңһ деерəн бу хахдан мергн гинə гиҗ бəəлə.

Тиигəд хəлəҗ бəəтл, таң гисн бууһин дун һарснд Нурдн чочад, оңкр нүднь бүлт 
өсрн гисн болад одв. Тиигхдəн зүн һарин эркə хурһан зууҗ авсн бəəҗ. Ханцнаснь 
татад, Корла:

– Бууһин дун кецү һарсншң ю? Мендə багшиг одҗ үзсв, – гив.
– Тииг, – гиҗ келн, Нурдн бас: – Цаадк зураһар орад од, һолднь орад, салаһар 

бут дотраһур һарад од. Болһаҗ йов, – гив. 
Корла гүүсн кевтəн зурад одад, зура урудн һульдрсн чолун мет орад одв. 

Һатцин ар үзгдшго болв гиһəд, барун һар талан хандад, кедрҗ гүүв. Гүүсн кевтəн 
салад орад, өөд хəлəхлə, юмн эс үзгдв. Һатцин кецд һарад хəлəхлə, юмн эс үзгдв. Өөд 
һарад, ардан эргҗ хəлəхлə, Корлан яснь яарад, үснь үүрəд одсншң болв. Тиигхдəн 
бут дотр йовсн хойр мөринь үзҗ. Генткн сана авч: «Юуһинь чигн үзлго бəəҗ, яһҗ 
бəəсм энви?» – гиҗ бодад, тендəс гүүһəд оркв. 

– Багш! Ме багша! – гиһəд ардаснь татҗ бəəв. Һооҗад одсн цусинь үзəд: – 
Даларнь орад, өрəрнь һарад одҗ биш ю, хəəрн көөркү! Иигəд агчмин зуур эрлгт 
көтлгдəд одснь эн билү! – гиһəд уульҗ оркв. Уульҗ бəəһəд, толһаһинь теврҗ авад: – 
Багша! Ме багша! – гиһəд дуудҗ бəəв. Һарин судцна лугшлт болн зүркнə цоклтынь 
аҗглҗ үзəд хəлəҗ бəəв. Нүднднь Мендə багшин көрслг бор чирəнь цəəһəд одсн мет 
үзгдəд, генткн нүднəннь бүрквч көдлхшң болв. 

– Багша! Ме багша! – гиһəд дуудҗ бəəтлнь, нүднəннь бүрквчиг арһул секəд 
хəлəҗ бəəв. – Багша! Ме багша! – гиҗ бəəсн Корлаг үзҗ таняд:

– А, көөркү Корла минь, күрəд ирвү чи? Хамр деерəс заңһҗ дока өгснь чи 
билү? Чини тиигҗ өгсн докаһар йовад одсн болвл, иим учрлд учршго билəв, арһ 
уга, эврəн бийинм кесн үүл. Корла уучл, Түвшн ээҗ уучлх биз, – гиһəд, үгəн залһад: 
– Хəмə уга, бүсгəм көвү һарһҗ гинə, – гиһəд, инəмсклсн болад, нүдəн аньсн кевтəн 
əм тəвв. 

– Багша! Ме багша! – гиһəд Корла дуудҗ ядн уульв. Генткн сана авч, толһаһан 
өргхдəн өлкнə хадар орҗ аашсн хойр күүг үзəд, үкс гиҗ бууһан авхдан: – Мендə 
багшин өшə авдг зав ирлə, – гиһəд делдҗ шаһахин тенд өмннь гүүҗ аашсн Турһниг 
үзҗ таняд, чочхдан босад одв.

Тиигхин тенд таң гиһəд бас нег бууһин дун һарв. Тиигəд тедн нег зерг чочад, 
Хавчха һол уру хəлəҗ бəəһəд, дор-доран суув. 

– Нурдниг бас онтаһад1 оркву? – гиһəд, Турһн сууҗ ядн овхлзхд Мергн:
– Тиигсншң эс болву, – гиһəд, нүд чирмлго Хавчха һол уру хəлəҗ бəəв.
Корла, Нурдн тиим амрхн авгдад одшго, хəрнь Нурдн лав тер эрлгиг нег-

нег сумар өсргəд орксн болхнь маһд, – гиҗ бəəв. Угтан Корла Нурдн хойр сар үлү 
Һалдниг дахҗ йовсн санҗ. Тер үйд Һалдн Нурдниг магтҗ, шаһасарн авдг, келсəрн 
һардг2 сəн күн гиҗ бəəсн санҗ. Түүг бодсн Мергн:

– Тиим чигн ю? Мергн гиҗ соңслав би, – гив. 

1 Онтаһад – төвлəд.
2 Келсəрн һардг – келсн үгдəн күрдг.

Корла күүриг модна сүүдрт тəвəд, мөрдиг тенднь уйҗ оркад, тендəс тедн 
Нурдн тал гүүлдəд йовв. Гүүлдсн кевтəн күрəд одхла, Нурдн нег хад деер зогсч 
бəəҗ. Тер Мендə багшин учрлыг соңсад:

– Хəрнь тиимшң болла. Онтасн эрлгиг нег сумар өсргсн би, наадк негнь зулҗ 
зəəллə. Одҗ йовсн барань Тохан захд үзгдв. Тер эрлгин мөрн болн зевсгинь авад 
иртн, – гихлə, Турһн Корла хойр гүүлдəд йовв. 

Түвшн ээҗ: – Хəəмнь көөркү, – гиһəд, тендəн сууҗ ядн, – ямр үүлин үрнь 
хатхад орксн санҗви? Мини үгиг биш гиҗ үзəд уга эс билү? – гиҗ шимлдəд, сеериг 
давад, өлкнəр орҗ ирсн бəəҗ. 

– Ээҗə! – гиһəд, Алтн Бура хойр дөңнҗ, модн дотр суулһад: – Эндəс дурнавар 
хəлəтн, – гиһəд, хойр бийəснь бəрҗ бəəв чигн, суусн кевтəн уралан шилҗсəр бəəв. 

Тиигҗ бəəхднь Түвшн ээҗин сананд Мендə багшин тускар соңсад таалрхҗ 
бəəснь бодгдҗ бəəв. «Терүгəр ном заалһҗ бəəсн сурһчд: – Сəн багш, кү йилһдго, 
цөм нег əдл үзнə, эс медхлə, зааҗ өгнə, өвчтə көвүдиг гертнь хəəҗ одад, үзгəр 
барлго, күнд өвчтə бəəвл, үүрəд, эмчд авч одад үзүлнə, – гиһəд, Мендə багш нааран-
цааран йовхла, арднь кедү-кедүһəрн Мендə багшиг дахҗ йовдг билə. Көвүдин эцк-
эк Мендə багшиг сəн багш гиһəд магтҗ келлцдг билə», – гиҗ бəəв. 

Йисн

Теңгрин барун иргд тасрха-тасрха торлзҗ бəəсн хар уулын толһад нарн хотлад 
җирһҗ бəəлə. Тиигəд теңгрин тендкнь шуңх улавр1 өңгəр хачрлҗ киитрсншң билə. 
«Нарн хотлхла, немнə белдкнə» гидг зүүр үг2 келгдҗ бəəлə. Зекүн салькн зүүнəс 
севр-севр гиҗ өвснə, модна ораг барун тал мөргүлҗ бəəлə. Яг эн үйд олн мөртə күн 
сер хамриг урудн орҗ йовла. Түрүнкнь зүн һар талан хандад, кецин хаалһар цувад 
орҗ йовла. Тонь олн бəəхəс биш, бу зевсг үүрсн болхарн, гоминьдана цергин хувцта, 
гоминьдана цагдан цергин хувцта болхарн үзсн күүнə хуухин үсиг ширвтрүлм3 билə. 
Хаалһ деер белчҗ бəəсн хөөнə сүргүд үргəд, цаадк һатцдан һарв, шур улан үкрмүд 
соньрхн хəлəҗ бəəхшң бəəв. Нег салан амнд адун мал белчҗ бəəлə. Һөвь көдəһəс 
үргəд һарч ирсн нег байн əəл кесг өдр өмн энд нүүҗ ирсн болхас сала дотрас утан 
һарч бəəлə. «Хəй!» – гиһəд хəəкрсн күүнə дун хадын дүүрəн болад, хəңк-җиңк болв. 
Юн гинə гиһəд чиңнхлə, кү бəрдг эрлгүд ирҗ йовна, əəл гер тондг цергүд аашна 
гиһəд, нир-цур, шуг-дун болҗ одсн бəəҗ. Цувҗ йовсн улсин дотрас нег күн толвт 
бор мөрнə җолаг татҗ зогсад, гоминьдана цергин нойна махлаг авч дайлад: – Хə! 
– гиҗ хəəкрсн дунь одак һарсн дууһас кедүн дəкҗ сүркə икшң болв. – Бидн болвл, 
кү бəрдг эрлгүд биш, əəлəр тондг цергүд чигн биш, бидн болвл – үндстнə партизан, 
би болвл – Һалдн, – гиҗ бəəв. – Гоминьдана хувцд өмсəд, гоминьданиг дəəлхəр 
йовна, – гив. Тиигхин тенд Һалдна унсн толвт бор мөрн толһаһан тоңх-тоңх дарҗ, 
өмн хойр көлəрн һазр чавчҗ, тасм болад тавнь орсн мөрн үзтл өдрə һазрт гүүһəд 
одм бəəв. Туг сəəхн сүүлəрн орх нариг даллҗ, ботхна сəəхн саңнаһарн һарх нариг 
даллхшң бəəв.

«Хəй!» – гиһəд Һалдниг дуудсн дун һарч, һатцин хамрин нег зураһар нег 
күн уулас һульдрсн чолуншң ирҗ йовв. Тер болвл – Һалдна хуучн хань хөөч залу 
билə. Нурһн, цогцарнь биш, насарнь келвл, Һалднас нег-хойр насн ах юмн. Һалдн 
нүднə үзүрт ханян таньҗ, мөрəн көтлəд тосч йовв. Хойр залу уулзхдан теврлдəд 
одв. Толһаһан Һалдна өрчд нааҗ оркад, зүркиннь цоклтыг чиңнҗ бəəхшң бəəв. 

1 Шуңх улавр – улан өңгин нег зүсн.
2 Зүүр үг – үлгүр.
3 Ширвтрүлм – босхм.

Инəлдəд, нег-негəн ораһаснь көлин тавг күртл хəлəҗ бəəв. Һалдн хойр һаран ээм 
деернь тəвəд:

– Чи тер кевтəн санҗ эс ю, – гив. Хөөч залу инəһəд:
– Чи улм күдр чиирг, улм өңглг сəəхн болҗ, хойр нүднəсчн очн түүмр асм 

болад ирҗч, – гиһəд, Һалдниг ширтҗ бəəв. – Чини ирсн чимəг соңслав, нанд əмнə 
белгəн өргүлсичн бас соңслав, хармслтань – тер бəəх уга болсн, – гив.

– Тиигви? Кезə үксмби? – гихлəнь, хөөч залу инəһəд:
– Хулхач нохан кевəр зулҗ одҗ, эцкиннь мөр мордҗ унад, тер байнад бəəҗ, – 

гихлə, Һалдн инəһəд:
– О-о! Тиим ю? – гив. Хойр залу тиигəд седклин үгəн күүндҗ бəəв. 
– Эн өдр мордад мадниг дахҗ чадну? Чи əəдг болҗ орксн ю? – гихлəнь, хөөч 

залу:
– Əəх юмн уга, басл һоң бий, һозң толһа1 би, – гив.
– А, тиим билү! Хəəһəд эс ирхлəчн, көөркүм бүсгə, күүкдтə болҗ орксн ю? 

Гер-малта болҗ орксн ю? Тернь ацан болҗ бəəх ю гиҗ бодлав, – гив. Хөөч залу 
инəһəд:

– Бүсгə авхас чигн авлав, юн гивв чигн нөкд кергтə биш ю? – гиһəд: – Нег 
мөчнь дуту юм авсн билəв, түүг эрлг үлү үзəд авч одв, – гив. – Нанла əдл иим сарха 
күн яһҗ байҗх юмби? Кедү җилəс нааран хуучн кевтəн тохрад, ханцн дертə, хорма 
орта йовҗл бəəнəв, – гив. 

– Тиим ю? Тиим бəəҗ бəəһəд намаһан юунд хəəһəд ирсн угавч? 
– Юн гинəч, Һалдн, һанц бий күүнд хань олн бəəдг эс билү.
– Терчн ямр олн ханьви? Нег кедүһинь дахулад ирсн уга ю?
– Авад ирлго яах юмби! – гиһəд, хөөч залу бор өрмг лавшгин өврəс нег лоңх 

əрк һарһснд Һалдн ха-ха гиҗ көштлəн инəв. – Чини ирсн чимəг соңсад, əрк хураҗ, 
əркəр арз нерүлəд, нег лоңх арзиг зуурм авхулад, бийəсн салһлго авч йовсм эн, – 
гиһəд, өврəсн цөгц һарһҗ цөгцлəд, Һалднд бəрв. Бас Аюш цаһан хадг бəрҗ: – Җа, 
хəəртə хань мини! – гиҗ нүдндəн нульмс авад: –  Чамаһан үзхв гиҗ йир бодсн уга 
билəв, – гив. Нульмсан арчҗ оркн: – Өшəтн дəəсиг көлдəн ишкҗ йов, өлгə нутгтан 
таалгдҗ йов, хадгин утцна тооһар диилҗ йов, хань анддан хəəрлгдҗ йов, арз мет 
күчтə йов, ард түмəн хамһалҗ2 йов, толвта борин толһад нар тусхаҗ йов, сəəрднь 
сар тусхаҗ йов, – гиҗ йөрəв. Тиигəд Һалдн арзинь ууҗ оркв. Хөөч залуд чигн уулһв. 
Мал уласн хойр залу толвта борин дөрвн турунас һал цацрулн одв. 

Һалдн тендəс партизанмудан дахулҗ йовсн кевтəн бүрүл тасрсна хөөн 
болзглсн Бор Толһад күрəд ирхлə, партизанмудан дахулад ирсн Нурдн Турһн хойр 
күлəһəд бəəҗ. Базр балһснас3 нег кесг кү дахулад, Ло Ваң Турсн хойр чигн ирсн 
бəəҗ. Бор Толһа деер бууҗ, кесг дуңһралҗ сууһад, гоминьданиг цокх арһан зөвчлҗ 
бəəв. Яһҗ цокхин тускар Ло Ваң бодсн санлан дурдҗ келв. 

Теңгриг таш бүркҗ, салькн һал манда болҗ, юм үзхин арһ уга дүң болһҗ 
орксн бəəв. Тиигхин тенд базр балһсиг гивл, дүң дүлə, нам-җим бəəв. Бууһин дун 
бəəтхə, нохан дун чигн уга бəəв. Тиим болҗ одсн учрнь – гоминьдана засг цергин 
нойд гоминьдана шийани цагдан һазрин дарһ Көк нойна алвн герт хурад, зөвч кеҗ 
бəəҗ. Тиимəс гоминьдана шийани цагдан һазрин ик үүднə хойр бийднь дөрвəдəр 
нəəмн церг зогсад, бууг делдҗ бəрəд зогсч бəəв. Үүднə зесүлин цергин нойн ик 
үүднə һаза нааран-цааран алхлҗ йовад: 

– Һалдн гидг деерм хулхач гоминьдана цергин ик нойна кевəр эс гиҗ эңгин 
нег алвтын кевəр ирхнь чигн маһд. Юунд чигн хүвлҗ чадна, – гиһəд келҗ бəəв. – 

1 Һоң бий, һозң толһа – һанц бий, һанц толһа.
2 Хамһалҗ – харсч.
3 Базр балһснас – балһсна базрас.

Ахлад авшго юмн болвл, агчмин зуур таанрин һарас бууг татад авч оркх болна, – 
гиҗ бəəв. Иигəд келҗ бəəснь керг деерəн зесүлд зогссн цергүдин зүркиг əəмрүлҗ 
бəəв. Зесүлин цергүдин негнь:

– Дарһа! Ямр керг үүсх гиҗ бəəх юмб? – гиҗ сурснд үүднə зесүлин цергин 
нойн:

– Ямр керг үүсх гиҗ бəəхинь би чигн медхшив, теңгрнь чигн, һазрнь чигн 
хүвсч одсншң эс бəəнү, – гив. Тиигхин тенд гоминьдана шийани цагдан һазрин нег 
нойн һарч ирəд, үүднə цергин нойнд шимлдҗ:

–  Бүк шийани нам, засг, цергин ик нойд энд хург цуглран кеҗ бəəнə, теднə 
мендиг сəн сəкх кергтə. Ямр нег керг үүсдг юмн болвл, толһаһарн хəрү өгх болнач, 
– гиҗ келəд, гедргəн эргҗ йовв. 

Яг тер цаг мөчд гоминьдана нам, засг, цергин нойд, гоминьдана шийани 
цагдан дарһ Көк нойна алвн герт үүдн күртл чикгдəд суусн бəəлə. Цуһар гилтə 
үг, дун угаһар янҗур тəмкəн залһаһарнь татҗ бəəсн болхас тəмкин көк саарл утан 
мантҗ одсн билə. Тер нойдын өңг зүснь бəəтхə, кермин цаһан хан чигн үзгдшго 
дүң болсн билə. Ла шумрин герл шовлзҗ бəəв чигн, өмн суусн нойдт халхлгдҗ 
бəəсн юмн. Шүүрс алдх, сана алдх аньр-чимəн зерг һарч, əрк-тəмкин җигтəхн үнр 
каңкнсн бəəлə. Тиигҗ суухдан олн талын нойд нүд чирмлго гимəр болад, цагдан 
һазрин дарһ Көк нойниг хəлəҗ, хүв заяһан түүнд даалһҗ бəəхшң бəəв. Тиигхин 
учрнь – Көк нойн ик ширə түшч зогссн кевтəн телефоһар гоминьдана ик силиң1 
нойнла күүндҗ бəəв. Тиигхд зəрмнь келəн һарһад, зəрмнь толһаһан зəəлəд, зəрмнь 
сана алдад, өңг зүсəн алдсн бəəв.

– Хəй-хəй! – гиһəд, Көк нойн баас алдтлан бəрклҗ бəəв. – Хəрцəн тасрла, 
кишг баргдла! – гиһəд, Көк нойн телефона хəрүлцəн хайҗ оркн, ардан сандл ширəд 
пад гиҗ суув.

– Юн гисмби? Ик силиң ямр зəрлг-заавр өгсмби? – гиһəд, үзг-үзгəснь Көк 
нойниг ширтҗ бəəв. Цагдан һазрин Көк нойн өкəһəд, ширəн көл татурас нег лоңх 
əрк авад, дараһар кесг цөгц əрк ууҗ авад:

– Ик хотдк гоминьдана нам, засг, цергин нойд хойр һазрт хурҗ хорһдсн 
бəəдг чигн, негнь – ик силиңгин яамна һазр, негнь – ик цагдан һазр. Гер-бүл, бүсгə, 
көвүдəн тенд авч одҗ. Бус һазрнь цөмдəн алдрҗ, хотыг партизанмуд бүслəд авч 
орксн бəəдг чигн, – гив. Үгəн залһад: – Ода мадна өмн хойр зам бəəнə, негнь – 
һаран өргəд орҗ өгх кергтə, бас негнь болвл – амҗад зулҗ гетлх кергтə, – гив. – 
Тиим ик цергəр күрəлүлҗ бəəсн хотын ик силиң нойн арһан барҗ, яст меклəн кевəр 
хорһдҗ авсн бəəхд маднд ямр арһ бəəнə? Һацата юмн, эндк ик цергиг цугинь тиигəд 
шилҗүлҗ одснас көлтə ода кел авлцхин арһ бас уга болв. Телефона утциг лав эндк 
дəəсн таслҗ оркв, – гиһəд, Көк нойна өңгнь улм көкрəд, акад болҗ одв. Хүв заяһан 
түүнд даалһсн гоминьдана нойд шивр-шивр гилдҗ, арһ уга болсан күүндҗ бəəв: – 
Ик силиңгин өгсн заавр, – гиҗ янҗур тəмкəс негиг авад зууҗ оркн умлһҗ сорад, 
хамр-амарн тəмкин көк утаг бүргүлҗ оркн: – Зулҗ гетлтн, түргн зулҗ гетлтн гиҗ 
зəрлг болсн юмн. Яһҗ зулхв? Бүсгə, көвүдəн яахв? Авад йовҗ болх ю? Зулад гетлдг 
зам бəəх ю? – гиһəд, шивр-шивр гилдҗ бəəв.

Лоңхта əркəс бас нег цөгц кеҗ авад, нег кииһəр доңһдҗ оркад:
– «Шулм хорлҗ эс чадхдан шееҗ өңгрнə» гидг юмн. Бидн зулҗ йовхасн урд 

ке зүүлин кергиг кеҗ оркад йовх кергтə, – гиһəд, янҗур тəмкəсн бас негиг авв. – 
Аль кедү зүүлви гивл, иим һурвн зүүл. Негнь – хар герт хөрəтə бəəсн улс төрин 
ялтниг түүмрдҗ алх кергтə, – гихд негнь: 

– Хү, юн гинə? – гиһəд, босад ирв. – Тиигҗ болшго, – гиҗ бəəв. 

1 Силиң – цергин нойна цол.

– Тиигҗ болна, – гиһəд, Көк нойн үгəн залһад: – Хар герт бəəсн улс төрин 
ялтниг гивл, кен чигн болг, ямр чигн күн болг, китд күн чигн болг, цуһар мана 
дəəснлə кел авлцсн, кииһəн негдүлсн, киисəн холвҗ орксн харта əмтн мөн. Мана 
дəəсн кенви гивл, эв хамтчуд болхиг бас медшго күн бəəнү? Мана толһа өөд түүмр 
яһад ассмби? Эв хамтчуд тəвсн түүмр биш гиҗ ю? – гив. Үгəн залһад: – Бас негнь 
болвл – тəрə будана көмрг саңгиг түүмрдҗ оркад йовх кергтə. Эн болвл – ик 
силиңгин зəрлг, – гив. 

Тиигхин тенд хар герин торһуляр1 бəəсн һурвн церг бууһан делдҗ бəрсн 
кевтəн нааран-цааран алхҗ учрлцхдан:

– Һацата юмн, эн сө иигҗ оддг теңгрнь альви, һазрнь альви? Йилһҗ үзхин 
арһ уга болһҗ оркв. Иим бəəдлд үүл үүсхнь маһд, яһҗ толһаһарн хəрү өгх юмби? 
Һалдн гидг деермчнь кецү юмн гинə биш ю, – гилдҗ, шивр-шивр күүндҗ бəəв. 
Генткн хар герин ик үүдəр һар шумр бəрсн кесг күн орҗ аашхиг үзəд: – Түүмр тəвдг 
əмтнь ирҗ йовх юмн ю? – гиҗ шудрлдн2 ирсн нойдт йос кеҗ зогсв. Хамаһас ирсн ик 
нойн болхинь чигн медҗ амҗлго, керг алдҗ гиһəд, бууһан булалһҗ күлгдв. Тиигəд 
туугдҗ йовв.

Гоминьдана ик нойн гиһəд йос кеснь Һалдн санҗ, дахҗ ирснь – Турһн, Корла 
ахта кесг залус чигн. Турһн яарч сандрсн болхас хар герин үүднə ик хар чөөҗиг 
балв цокна гиһəд, нохан толһаһин чинəн чолуһар күрс-харс гилһəд цокҗ бəəв. 

– Альви? – гиһəд, Һалдн ик хар чөөҗиг нег мошкад татв, ханцарн бəрəд бас 
нег уда мошкҗ татв. Тиигəд эс болснд Һалдн: – Ай, иим кецү санҗ ю, – гиһəд 
ишклҗ татхдан ик хар чөөҗиг сөң татад авхла, үүднə көшүр төмр харс гиҗ унв. Хар 
герин үүдиг секəд, Һалдн ик дууһар хар герəс чөлəлгдсиг келҗ бəəхд Турһн хар гер 
дотр орад: – Ата, ата! – гиһəд хəəкрн дуудҗ бəəв. Хамгин сүүлəр һарч ирсн Турһн 
үг, дун угаһар уульв. Ханцнаснь татад:

– Чини эцкиг эдн заагт бəəлһшго, лав онц хар герт авч одсн болх, – гиһəд, 
Турһниг дахулад гүүв. Тиигхдəн Һалдн эцкичн алх тоотын дотр авч одсн болх гиҗ 
келсн уга. Гүүсн кевтəн бас нег хар герин үүднд ирв.

– Энчн күн сууҗ бəəсн3 гер билə, – гиҗ Турһн келснд Һалдн:
– Күн суусн гинү? Нойдын алвн гернь чигн хар гер, җорлңнь4 чигн хар гер 

болҗ одсн бəəнə, – гив.
Хар герин үүдиг балвчн секəд, Турһн: – Ата, ата! – гиснд хəрү уга болсн 

болхас: – Хəəрн көөркү атам алгдҗ, – гиһəд уульҗ бəəв. Һалдн үкс гиҗ ханцнаснь 
татад:

– Энд бас кедү хар гер бəəнə, – гиһəд дахулҗ одв. Дараһар һурвн хар герин 
үүдиг балвчн секəд: – Ата, ата! – гиҗ дуудснд хəрү дун һарсн уга. Тиигəд Турһн 
орклн уульв. Һалдн өмннь ирəд, барвһр ик альхарн нульмсинь арчад:

– Уульҗ энлхин ормд өшə авхан бодыч, нульмсан унһахин ормд  нудрман 
зəңгдич, – гиһəд, тендəс гүүлдəд, шийани цагдан һазрт ирхлə, үүднə зесүлин цергүд 
һаран өргəд, бу зевсгəн тушаҗ өгв. Тедн тиигхин учрнь – гоминьдана шийани 
цагдан һазрин дарһ Көк нойн болн цергин баһ нойн кесг кү дахулад зулҗ одсн 
санҗ. Гоминьдана шийани нам засгин һазриг авхар одсн Турсн Нурдн ахта күрəд 
ирв. Тəрə будана саң көмргиг авхар одсн Ло Ваң ахта улс чигн күрəд ирв. Тиигəд 
тус бүрдəн үүргəн5 яһҗ бүтəсəн келв. 

Сүүлəрнь Турсн Нурдн хойр хоцрҗ, базр балһсиг тогтнулх аҗлыг кехəр, 
Һалдн Ло Ваң хойр зулҗ йовсн тоотыг некҗ бəрхəр тогтв. Тиигəд Һалдн Ло Ваң 
хойр кесг кү дахулад мордв. 

1 Торһуль – манач.
2 Шудрлдн – шудрмгар, адһҗ.
3 Сууҗ бəəсн – бəəршсн.
4 Җорлң – һарч ирдг һазр.
5 Үүргəн – кергəн.

Арвн

Барун хөөтəс күрисн зузан хар үүлн үүд-түүд күрлго, Өндр Хəəрхн Хаңһан 
ораг хамҗ бүрксн кевтəн көк көшг гимəр бəəсн теңгриг эвкəд, хамҗ бəəв. Күр-
хар, лиш-таш гисн сүркə ик дун болн гилс-далс гисн догшн хурц герлəснь һазрин 
өр деерк əмтн бүкн сүрдҗ, зүрк алдм бəəхəс баршго теңгрин таңнад зə завср уга 
бирзлдҗ бəəсн одд чигн сүрдҗ əəһəд, үүмр-чүүмр гилдҗ бəəхшң бəəв. Борана 
түрүнд хар шуурһн гидгчин һал манда болсн салькн һазрин өр деерк өвсн шарлҗн, 
түңг мод, гер бəəшң күртл сөңглəд, хураһад одм билə. Хар үүлниг зүсəд-зүсəд, 
гилс-далс гиҗ бəəсн цəклһнə сүркə догшн герлд һазрин өр деер этəсн-эрвəсн бүкн 
энд-тенд тодхн үзгдҗ бəəв. Тиигхин тенд өнчн бор довң деер һурвн күн бəəхнь 
үзгдəд одв. Негнь – цергə хувцта Шурна чигн. Эн ора амҗҗ ирəд, сө манҗ, дəəсиг 
күрəд ирхнь күлəсн бəəҗ. Шурна хəəснə чинəн бор чолуг түшч суухдан:

– Турһна тиигҗ келснь орта, мал алад, гиичд дуудснд деерəс ирсн əмтн одҗ 
уга, кемр оддг болвл, дотад, һазад дəəсн ашглҗ1, түүмр тəвҗ үүмүлх болна, юмна 
түрүнд Нуурин əəлд түүмр тəвəд үүмүлхнь маһд. Учрнь – деерəс ирсн əмтнə нег 
кесгнь эн өдр Нуурин əəлин тенд одсн бəəнə, – гиһəд, яһҗ сергəлхин тускар санлан 
закҗ келсн санҗ. 

Шурнан санан амр уга бəəхин бас нег керг болвл – Нуурин əəлəс зəəцн одсн 
күндтə гиичнр болн настнр, көвүд хур боранд орҗ үүддг болв гиҗ бəəсн юмн. 
Тиигхин тенд Шурнан сананд эн өдрин инəдтə керг орв. Тиигəд Шурна эврəн эрк 
уга мусг гиҗ инəһəд: «„Һартан зевсг бəрсн дəəснəс һартан биир авсн дəəсн кецү 
болна“ гидг эн чигн. Чолунбат үндстнə хүвсхлт дəəнə үйд дəəснə бекллтиг2 эвдхəр 
делврдг3 бомб сүүвдҗ авад, һалдсн сумн дооһур мөлкəд одҗ йовхдан, дəəсн дотр 
орҗ таңнул кеҗ йовхдан эндсн уга күн билə, ода Адан Дусл Хамрин бичсн тер 
хуурмг заканд эндүрв чигн, тиигəд тер күмсгəн зəңгдəд, хорслта ирсн санҗ. Амбна 
Дусл Хамр бичəчд ам алдҗ орклав гисиг үнн болһҗ оркҗ. Үүнəс үзхд керг деерəн 
мини ямриг бас сəн медəд уга санҗ, – гиҗ нег бодад, баахн һундрххшң болв. Дəкəд 
нег бодхдан: – Тиигхин зуур би яһад тиим дүңгəн болсмби? Энд бəəшгод күрсн эс 
ю би?» – гиһəд, инəднь күрв. 

Цəклһнə сүркə герлд хойр мөртə күн түңг дотр ирҗ йовхнь тодхн үзгдəд одв. 
– Шурна эгчə! – гиһəд, Корла дор дууһар: – Хойр мөртə күн ирҗ йовхиг үзвү 

та? – гиһəд шимлдҗ бəəв. 
– Үзүв.
– Дəəснə талкс биш ю?
–  Тиим, Нимə ахшң үзгдв.
– Хəрнь, тиигҗ үзгдв. Нимə ах болдг болвл, маһд кел күргəд аашна.
– Тиим болхнь маһд. 
Тер зуур: – Кенви? – гисн чочмг дун һарв.
– Кенви гиснь, Чолунбат ах болх ю?
– Тиим. 
Тиигҗ чочмг сурснд:
– Би, би, Нимə, – гив. Ирсн хойр күүнə негнь Нимə санҗ. 
– Чолунбат ахла мендлҗ бəəнə, – гиһəд, Шурнан зүн һар тал суусн күүкн 

Альмн келҗ бəəв. 
– Эдн хойр кезəнə аһу дотр түрүн уда уулзсн санҗ, хөрн кедү җил хөөн эн нег 

сө түңг дотр уулзв, – гиһəд, Шурна инəв. 
1 Ашглҗ – олзлад.
2 Бекллтиг – дəврлтиг.
3 Делврдг – хаһрдг.

Хойр мөр көтлсн һурвн күн довң өөд һарч аашла. Негнь – Бухан көвүн санҗ. 
– Шурна-а! – гиҗ Чолунбат шоглҗ: – Наачн эрднь толһата хүвлһн бурхн ирҗ 

йовна. Босч мөргəд, əдс автха, – гиһəд инəв. 
– Хойр мөриг далд уйнавидн, – гиһəд, Корла Бухан көвүн хойр авад йовв. 
– «Зул бөкхəс өмн падрна» гидг эс билү? – гиһəд, Нимə күргҗ ирсн келəн1 

экнəснь татн дөкмкнəр: – Кедү өдрəс нааран Ада амбн деер, дор һар, көл болгсдан, 
нүдн, чикн болгсдан, өөр үздг тоотан дуудҗ авад, өдрəр яамнд бөкүлгҗ, сө бийəн 
манулҗ бəəлə. Эн ораһин һал манда шуурһн дотр таньгдшго өвəрц хойр күн ирəд, 
күүһəр үүд хəлəлһлҗ, нег цə буслхин дунд Адан герт нууц зөвч кеҗ. Бүрүлин баргт 
хөр өңгрү күн яамна нег герт күлəсн бəəҗ. Тиигхин тенд тəмкин утан мантҗ, əркин 
үнр каңкнад бəəҗ. Улан хальң бəəсн баячудын көвүд альхнь җаһшнҗ бəəхшң үмгҗ, 
нег-негəн базһҗ, инəлдҗ бəəлə. Генткн амбна Улан Нүдн нирв:

– Тагчг бəəцхəтн! – гив. – Босад чик зогсцхатн, ик нойн ирҗ йовна, амбн бийəрн 
дахулад ирҗ йовна, – гив. Дусл Хамр арвн кедү йовһн бууг авч ирəд бичсн нерн 
йосар тархаҗ өгв. Бу авсн тоотнь бардмнҗ бəəв. Бу эс күртсн тоотнь һундрхсншң 
зогсв. Тиигхин тенд хойр күүнə теврг күршго дүң болсн Ада амбн орҗ ирв. Түүнə 
арднь Ада амбнас тоха турш өндр нег күн болн толһань Ада амбна ээмд күрм бас 
нег күн орҗ ирв. Һорзһр өндр күн Адан барун һар тал, маштг боһнь күн Адан зүн 
һар тал зогсв. Адан торһульчдын хос нүдн тер таньгдшго хойр өвəрц күүнд туссн 
билə. Ада амбн уралан хойр алхҗ ирəд:

– Цуһар бүрн бəəнү? – гиҗ сурв. Дарунь: – Таанр ю бодҗ бəəсмби? – гиҗ сурв. 
Торһульч гигсдин дотрас кен чигн хəрү өгч чадлго зогсв. Амбна Улан Нүдн нирв:

– Бидн болвл – тана торһульч болна. Тиимəс тана зəрлгəр болна. Хүв заяһан 
танд даалһҗ, өдр, сө үрглҗлн таниг торһҗ бəəсн бидн, – гив. Түүнə үгиг залһад, 
Дусл Хамр:

– Уласн һал, урссн уснас хəршговидн, – гив. Тиигəд Ада амбн мини тоот ямр 
санҗ гисншң зүн һар талан  нег хəлəв, дəкн барун һар талан нег хəлəв.

– Ай, торһульчд мини! Мана дəəсн кенви? Мана хань таңһрг кенви? – гиҗ 
сурснд күр дүнь Хара гигч:

– Мана дəəсн болвл – эв хамт нам, мана хань таңһрг болвл – гоминьдан болна, 
– гив.

– Зөв, – гиһəд, Ада амбн бас: – Эв хамт наминхн яһад мана дəəсн болна? – гиҗ 
сурснд ачнь Халда:

– Эв хамт наминхн бурхн киистнриг алҗ, буйн кишгтниг чилəҗ, йосн дүрм 
уга кедгтəн мана дəəсн болна, – гив. Амбн:

– Зөв, – гиҗ инəһəд,– Америк гигчиг таанр меднү? Түүнə тускар кедү уда 
келҗ өгсн эс билү би. Түүнə атомин бомб гидг юмнь, – гиһəд, һарин хойр альхан 
маңнадан бəрəд, – уулыг көдə болһҗ, көдəг уул болһҗ, сөөг өдр болһҗ, өдриг сө 
болһҗ оркна. Түүнə дем тусар мана гоминьдан алдҗ орксн дотр һазран хəрүлəд авч 
оркҗ гинə, Үрмчиг бас хəрүлəд авч оркҗ гинə, – гиһəд келҗ бəəтл, кенви негнь:

 – Мана гоминьдана төр сергҗ босдг2 чигн. Атн темəһəн, агт мөрəн, алд өвртə 
царан, акҗ насҗсн ирг хөөдəн белдх кергтə, – гиһəд киг-киг инəҗ бəəхиг соңссн 
Улан Нүдн ардан эргҗ, өрчəрнь худрад:

– Үкдг үүлчн хатхҗ бəəнү? – гив. Тер зуур деерəс ирсн һорзһр нойн һарад, үг 
келхдəн:

– Ада амбна келснь – бүрмөсн зөв, түүнə үгəр болх кергтə. Эн сө хама һазрт 
нег зергəр босад, алдрсн төрəн хəрүлҗ авнавидн, эн сө эндк бүк шийани эркиг татҗ 

1 Келəн – зəңгəн.
2 Сергҗ босдг – босхгдҗ.

авна, түрүлəд Нуурин əəлинксиг авна. Тиигəд цуһар бу зевсгтə болҗ авад, сүүлəрнь 
бурхнд мөргҗ, бууһин ам долаҗ, уласн һал, урссн уснас əəшго бидн. Деед амбна 
зəрлгəр болнавидн, цухрҗ зəəлдг юмн болвл, теңгр бурхна шоодвр амбна нойна 
шиидврт учрг! – гиҗ таңһрг тəвв. 

– Нуурин əəлинксиг кел, ки һарһлго дорнь бəрҗ авхин төлə тедн Нуурин 
əəлин һурвн таласнь бүслн дəврхнь маһд. Нег кесг күүг Ада амбн болн һорзһр эрлг 
ахлҗ йовх. Наадк хойр кесг күүг Улан Нүдн, Дусл Хамр, Маштг Эрлг ахлҗ одх. 
Ада ахлсн нег кесг күн лав энүгəр ирхнь маһд, – гиһəд, Нимə Чолунбат хоюрн: – 
Нуурин барун тасрха əəлд одый, – гиҗ йовв. 

Шурна, Корла, Альмн һурвулн тендəн зесч суула. Шурна бор чолуг түшсн 
кевтəн нүд алдлго бор довңгин барундк түңг уру хəлəҗ бəəв. Корла түрглү кевтсн 
кевтəн бор довңгин зүүндк түңг уру хəлəҗ бəəв.

– Корла, – гиһəд, Шурна дор дууһар шимлдəд, – Чолунбатын заксиг мартҗ 
оркснго биз, – гив.

– Уга, яһҗ мартх билə! Шурна эгч, сана амр бəəтн, – гив.
– Аль келҗ үзич?!
– Яарч, сандрҗ болшго, дəəсиг чочаҗ болшго, Нуурин өмн тасрха əəлəр орҗ 

йовсинь ар хаалһ деер тосад гетҗ бəəтн, зулҗ ирсн дəəсиг өмнəснь буудад, нег 
сумар негинь унһатн, алдрад зулсинь некҗ бəртн гисн эс билү? – гихд зүн һар 
таласнь Альмн:

– Үзвү? Барлзсн бараг үзвү? – гиһəд шимлдҗ бəəв. 
– Аньр уга бə, – гиһəд, тохаһарн чичҗ, дока өгəд, Шурна нүд алдлго хəлəҗ 

бəəв. Олн мөрдин көлин аньр-чимəн болн мөрдин түргҗ йовх аньр-чимəн һарч 
бəəв. Тер зуур гилс-гилс гитл цəклсн цəклһнə герлд өңгрəд һарч йовсн олн мөртə 
улс тодхн үзгдв. Дунднь йовснь – Ада амбншң билə. Йовсн кевтəн Җавин хоран 
үүднд күрəд одв. Һорзһр нойн:

– Яһад иим дүң дүлəви? – гиһəд сеҗглҗ келснд Ада амбн:
– «Унтсн күн үкснлə əдл» гидг юмн, нөөртəн чивҗ одсн бəəнə, байрлсн болхас 

əрк уусн болх, – гив. Нойн:
– Нохаснь бас хуцшго болснь юнви? 
– Нуурин əəлинхн гидгчн нооста ноха чигн уга гигдсн юмн, – гив. Негнь гүүҗ 

ирəд:
– Əмтə юмн уга, үүдəн хааҗ оркад зəəлҗ, – гив. Ада:
– Нимə! – гиҗ кедү дəкн дуудад, Нимəг угальҗ: – Тер һавл толһа мадн дотр 

йовхшң эс билү, – гив. Кенви негнь Адан үгиг залһад:
– Бухан көвүн бас тоньлҗ, – гив. Тиигəд Ада амбн толһаһан чичəд:
– «Күүнə үг соңссн күн хəəсəн хулдна» гиһəд, тер Улан Нүднə үгиг соңсад, 

хад мөргҗ бəəхм эн, – гиһəд: – Тер хойр кел күргсн санҗ, – гилдəд, Нуурин барун 
тасрха əəл үзгүр йовв. 

– Нуурин барун тасрха əəлд хонснь маһд, тер эмгнə шин герт хурад, ирсн 
гиичнрəн тооһад хонснь маһд, – гиһəд одҗ йовтл, өмнəснь Адан күр дү Хара күрч 
ирəд:

– Нуурин барун тасрха əəлд əмтə юмн үлдҗ уга, цуһар үүдəн хааҗ оркад 
зəəлҗ, хораднь ноха чигн уга, – гихд Ада:

– Аль тасрха əəл гинəч? Нуурин барун тасрха əəл ю?– гиһəд: – Келн алдрҗ, 
келн алдрҗ! Һавл толһа мадн дотр орсн дəəсн санҗ, Бухан көвүн түүг дахад йовҗ, 
дəəсн мана дер дор бəəҗ, – гиһəд яхлҗ, яахан медлго бəəв. 

– Хү, амбн, – гиһəд, һорзһр эрлг: – Нуурин əəл алдрснд сана зовад кергго, 
ода түргнəр одад, шийани цагдан һазриг авий, – гиһəд келҗ бəəтл, таң гисн бууһин 

дуунд цуһар чочад одв. Мөрнəннь буру бийəр унад одсн һорзһр эрлгин мөрнь 
көглəд зəəлснд Ада амбн:

– Мини ардас, – гиҗ дуту зуурм келəд, Нуурин зүн тасрха əəл тал тəвəд оркв. 
Дахгсднь ардаснь тəвлдҗ йовтл, өмнəснь Улан Нүдн болн Маштг эрлгəр ахлҗ  
йовсн кесг күн тəвлдəд аашч. Тедн хойр талас нүүрцəд ирҗ йовтл, таң гиһəд һарсн 
нег бууһин дуунла Улан Нүднə ард аашсн Маштг Эрлг мөрнəннь зөв бийəр киисч 
унв. Тедн тиигҗ сандрсн болхас Нуурин өмн тасрха əəл тал тəвлдҗ йовв. Дараһар 
һарсн хойр бууһин дуунла Халда Хара хойрин мөрднь оңхлад1 унв. Тедн тендəн 
хурһчад2 зогсч бəəхин зуур:

– Бууҗ өгцхəтн! Бу зевсгəн тушавл, таанрин əмнд хор күргшго бидн, – гиһəд, 
үзг-үзгəснь хашкрлдҗ бəəв. 

– Юн? – гиһəд, бедин хуурһ дотраһур зулҗ йовсн нег мөртə күүг үзсн Шурна: 
– Альмн, мини мөриг нааран авад ир, – гиҗ хəəкрн гүүв. Мөрнəннь эмəлиг ясч, 
олн җирминь чаңһаҗ бəəсн Шурна: – Бəəрəн чаңһ сəктн, мини йовсн учриг Корлад 
келҗ орк, – гиҗ, хар килһсн арһмҗан цалмлн эвкҗ бəрəд мордв. Мордсн кевтəн 
алдрҗ зулсн тер нег күүг көндлң хаалһд күргəд күцв. 

– Зогс! Ода мини цалмас гетлҗ чадх угач, – гиҗ хəəкрн түүг мөрнəснь татҗ 
унһаһад чирҗ йовв. Тиигхд түрүлəд гүүҗ ирсн Альмн:

– Кен санҗви? О, Ада санҗ биш ю? – гиһəд Альмн келҗ бəəтл, Чолунбат чигн 
күрлцн ирв.

Корла Бора хойрар Адаг цагдан һазрт күргүлəд, Чолунбат Шурна хойр Төрбат 
көгшниг аврҗ авхар тендəс цааран гүүлгəд йовв. 

Арвн негн

Нуурин əəлд үлдҗ хоцрсн һурвн көгшн, һурвн эмгн зурһалн Бадм көгшнəд 
хурҗ ирəд, күүндҗ суула. Сарвхиг дотраснь бүтəҗ оркҗ. Хамхрха шаазңгин йоралд 
ассн му шумрин герлд гер дотркнь барг-бүрг үзгдхшң билə. Өлзəт көгшн барана 
өмн зəмлҗ сууҗ. 

– Җир өөрдсн наста, зурһан көк шүдтə көгшəв, – гиһəд, цав цаһан толһаһан 
хойр һарин альхар илҗ: – «Түлəнə мунь бүүр сəкнə, күүнə мунь гер сəкнə» гидг. Эн 
үг үнəртəн бидн зурһаг келсншң, – гив. – Һурвн көгшн, һурвн эмгн зурһалн Нуурин 
əəлин бүүр сəкҗ хоцрсн санҗвидн, Баака, тиим эс ю? – гиһəд, орна өмн барун көлəн 
тəкиҗ, зүн көлəн сөгдҗ суусн кевтəн һанзар тəмк татҗ бəəсн Бадм көгшнд келəд 
инəв.

– Бидн зурһанчн авдг эрлг ирсн тер цагт əəдгəн мартҗ орксншң бəəх юмн. 
Зəрм улс бидншң эс көгшрəд одсндан һутрн һундҗ бəəсн юмн, тиим эс ю, Мөөҗə? 
– гиҗ дор бийднь суусн Мөңкə көгшниг хəлəҗ инəв. Тиигхдəн Бадм Мөңкə хойр 
көгшниг хəлəҗ: – Хар толһаһан мини иҗл болһад цаһалһҗ ядсн биз. Би тиигəд цаһан 
толһатадан бардм бəəсн юмн, – гив. – Би толһаһан бардм үзүлҗ бəəхд Баака шүдəн 
үзүлҗ бəəлə, Мөөҗə болвл, бүр юм эс соңсхшң болҗ авсн билə. «Əмнд күрхлə, арһ 
олдна» гидг тер санҗ, – гиһəд инəҗ бəəв. – Бидн һурвн көгшнəс эн һурвн дүр уга 
эмгн бардм бəəсн юмн. Цергт кү бəрдг гоминьдана цергүд эдниг хəлəсн чигн уга 
билə, – гиһəд инəв. Өлзəт көгшн нертə шогч күн болхас тиигəд шог келҗ суусн 
юмн. Бадм көгшн һанзин толһаг царгтан гүвҗ оркад:

– Иигҗ шоглхан бəəһич! Удсн билəч, базрас ямр байрта чимə соңсад ирвч? – 
гиҗ сурснд Өлзəт көгшн бас:

1 Оңхлад – нəəхлəд.
2 Хурһчад – əəҗ чичрəд.

– Өңгрсн кергиг алдлго тоочад, ирəд уга кергиг алдлго баргцан медəд 
бəəдгтəн Нуурин əəлин Күңкəн Алтн Чееҗ гигдсн эс билү та? Эн өдр теңкə ямр 
йорар бүрксмби? Салькн һалв болад хамгиг киискəд одм эс бəəнү? Күңкəн Алтн 
Чееҗ гигдсн та мини баргца медҗ бəəх биз. Тиим бəəтл нанас сурад ю кенəт? – 
гиһəд инəв. 

Бадм көгшн инəмсклҗ:
– Өңг зүсəрчн, үг-күүрəрчн аҗглҗ үзхлə, ямр нег байрта чимə олҗ соңсад 

ирсншң бəəнə. Терүгəн эк татн келҗ ядсншң медгдəд бəəнə. Гоминьдана өдрнь 
өөрдҗ, Адан цагнь өөрдсн бəəнə гиҗ Һалдн келҗ гинə биш ю, теңгр тиигəд хүвсч 
бəəх ю? Тер тоотын өдр цагиг улм өөрдүлсн бəəх ю? Барун чикм цоңнад бəəнə, 
ямр нег байрта чимəн соңсгдх ю, зүн нүдм татад бəəнə, ямр нег сəн керг үзгдх ю? 
– гиһəд, Мөңкə көгшнд һанзан өгəд: – Һурвн тасрха əəлин цугинь дарҗ1 йовад, гер 
хораһинь хəлəсн ю? – гиҗ Бадм көгшн сурснд Мөңкə көгшн:

– Өмн тасрха əəлд одад, Җоранкнас талдан əəлин хораднь орҗ хəлəлəв, тендəс 
барун тасрха əəлəр йовад, хораднь орҗ үзлəв, гер хорань менд, – гив. 

– Баатрин тер ноха бас үзгдшго болҗ. Сө бүр уульн хуцдг билə, эн ора үзгдшго 
болҗ, – гив. Бадм көгшн үгəн залһад: – Эн сөөг сəн өңгрəһəд авий, «үкрин сүүлд 
утхин үзүр хуһлҗ» гидглə əдл бичə болый, – гив. Тиигхлəнь Өлзəт көгшн ха-ха гиҗ 
инəһəд:

– Гертəн сууҗ бəəһəд, хамгиг та медҗл бəəсн санҗ биш ю? – гив. 
– Тиимə, – гихлəнь, Өлзəт көгшн бас: 
– Тана келсн зүүтə, гоминьдана өдрнь өөрдсншң медгдсн юмн. Өдрнь өөрдснь 

нүүлтə нойдын нүр-чирəһəс медгдҗ эс бəəнү, – гиһəд келҗ бəəтл сарвхин модыг 
тоң-тоң гиҗ цокҗ бəəх чимəн һарснд эмгд чочад, нег-негəн хəлəһəд, зүрк алдҗ əəсн 
бəəв. Бадм көгшн аҗглҗ:

– Эн өдр дəəсн тиигҗ цокх йосн уга, лав байрин чимə күргҗ аашх күн, – гив. 
Тиигҗ келснд эмгд алң болҗ, Бадм көгшниг хəлəв. Бадмин эмгн:

– Байрин чимə күргҗ ирсиг та яһҗ медҗ орксмби? – гиҗ сурв. Ода юн гидгҗ 
гиһəд, цуһар Бадм көгшниг хəлəв. Бадм:

– Сандрсншң тиим түргн-түргн цоксн уга ю? – гихлə, эмгнь бас:
– Юн гинə? Тер сө Улан Нүдн чигн иигҗ тоң-тоң гиҗ цоксн эс билү? – гихд 

Бадм көгшн:
– Тиигхдəн Улан Нүдн адһҗ сандрн цоксн юмн. Эн өдр тер уга, Адаг дахад 

хот  орҗ гинə, – гив. – Хү, эмгн, босад үүд тəəлҗ өг, мана Мергн ирв, – гив. Тиигҗ 
келəд, эмгн эс босснд Бадм көгшн бийнь үкс босч һарад, үүд тəəлҗ өгхин зуур: – 
Кен чигн? Мергн биш чигн ю? Төрсн эцкнь көвүнəннь дууг йилһҗ таньдго керг 
бəəх ю? – гиһəд инəҗ йовв. 

Мергн болвл – Бадм көгшнə өмн герə көвүн. Тоострсн бор нүр-чирəһəрнь 
үзхд байрин чимə күргҗ ирснь ил билə.

– О-о! Таанр унтад уга бəəсн санҗ, – гиһəд маасхлзҗ бəəснд эцкнь Бадм көгшн:
– Чини байрин чимə күргҗ ирхиг күлəҗ бəəсн билəвидн, – гихд Мергн:
– Байрин чимə күргҗ ирхим яһҗ медлəт? – гихд Бадм:
– Медлго, эн өдр барун чикм цоңнад, зүн нүдм татад бəəсн юмн, – гив. 
– Тиим ю? – гиҗ Мергн инəһəд, доран сууҗ, күргҗ ирсн байрин чимəһəн 

экнəснь татн келҗ бəəв. Турһна һашудлыг соңсад, Бадм көгшн:
– Тиим ю? – гиһəд, үгинь таслад: – Хəəмнь көөркү, мууха болҗ биш ю? – гиҗ 

бəəтл, эмгнь:
– Турһн гинү? Терчн кенви? – гиснд Бадм көгшн:

1 Дарҗ – даралдулҗ.

– Тер сө мадниг эрлгин һарас гетлгҗ авсдын негнь болна. Һалдниг дахҗ ирəд, 
мини көлəр эцкм бəргдв гиҗ сана зовҗ эс бəəлү? 

Бадмин эмгн:
– Эцкнь ю кеҗ бəəсмб? 
– Эцкнь төмрч дархн бəəсн юмн, – гиһəд, Бадм залһад: – Тер Көк эрлг өөрəн 

кедү дүңгин кү дахулад йовҗ? – гихд Мергн:
– Арвад кү дахулад йовсн янзта. Цергин баһ нойн дахҗ йовв гиҗ келҗ бəəлə, 

– гихд:
– Һалдн кедү кү дахулад некҗ? 
– Ло Ваң гисн китд анднь бас дөрвн-тавн кү дахулад йовҗ.
– Хамаһар зулхар йовҗ? Һалдн меднү?
– Меднə, дөтлəд тосч цокна гиһəд йовсн юмн, – гив.
– Энчн зүүднд чигн оршго керг болҗ биш ю? – гихлə, цуһар инəлдҗ бəəв. – 

Түвшн тендəн бəəһə ю? Чимə күргҗ өгсн ю?
– Тиимə! Чимə күргҗ одла. Би мордад, эн уулар йовҗ чимə күргнəв. Маңһдур 

үдин өмн Нуурин əəл деер хурҗ ирх болла, – гиһəд, Мергн босад һарв.
Сананас һаршго тер нег сөөг иҗл зурһан настн суусн кевтəн, күүрсч күүндсн 

кевтəн өр цəəлһв. Тедн тиигҗ байрлсн санҗ, келəд-келəд – үгнь чилшго, сууһад-
сууһад – нөөрнь күршго бəəв. Келн уга юмн кезəд дун-шун уга, өөд уга1 суудг 
Мөңкə көгшнə эмгн чигн үг-күүртə болсн деерəн инəҗ бəəв. Түүнə маңнань тиниҗ, 
ик сəəхн заңта болв. Өлзəт көгшнə эмгн кииһəн тасллго үг келҗ, тер һурвн эмгн 
серглң цова һольшг инəдтə бəəв. Тедн зуухин амнд суусн кевтəн:

– Э-э көөркү, хөв заята эмгн, – гиһəд, Түвшнə тускар булалдн келҗ бəəхд 
барана өмн суусн һурвн көгшə: – А көөркү Һалдн, – гиһəд, Һалдна тускар келҗ 
бəəв. Тиигəд нег əрк нерм дүң цагиг агчмин зуур өңгрəҗ оркв. Һарад ирсн Бадм 
көгшн:

– Мөчн ора деер ирəд оркҗ, сө дунд өңгрҗ бəəхшң. Мана Мергн мордсн кевтəн 
мөрнəннь дөрвн турунас һал һарһад одв. Тер кевтəн гүүлгхлə, Җав Өрг хойрин бəəсн 
əəлд, Шура болн Өнрин бер, көвүн бəəсн əəлд күрəд, чимə күргх. Көөркс, тедн яһҗ 
байрлх болв! Нуурин əəлдəн хəрнə гиһəд, көл болх, амҗснь мордад нааран һарх, 
түрүлснь өр цəəхин өмн күрəд ирх, – гиҗ бəəв. Бадм көгшнə үгиг залһад, эмгнь:

– Көөркү Түвшн соңсад яһҗ байрлсн болх! Баатр чимə күргəд одҗ гиҗ келсн 
билə. Тер гүүлгҗ йовсн кевтəн Буха байнд күрч оркснь маһд, Түвшн көвүдтəһəн 
теднəд ирəд хонҗ. Теднə мөрднь тохатаһан бəəлə. Тедн чигн өр цəəхин баргт күрəд 
ирхнь маһд, – гив. Тиигəд күүндҗ бəəтл, Мөңкəн эмгн сертхлзəд, һазаһас нег аньр-
чимə авсншң болв. 

– Яһв? Ямр аньр-чимə аввч? – гиҗ эмгдин негнь сурв. Түүнə үгиг залһад, 
Мөңкə көгшн:

– Терчн тиигəдл таңх дүлə намаг дөөглəд бəəҗ заңшч орксн тиим адта юмн, 
– гиһəд инəв. 

– Юн гинə? – гиһəд, көгшəһəн му нүдəр нег хəлəҗ оркн: – Эн суусн əмтнчн 
иҗл ю? – гиһəд, босч һарад, үүд тəəлҗ бəəв.

Үүдн уру хəлəҗ бəəсн Өлзəт көгшн:
– Ор уга үг эс келҗ, энчн юн гидг саг җигтə əмтн санҗ ю, – гиһəд инəҗ бəəв. 

Бадм көгшн яһҗ одсн болв гиһəд Һалднд сана зовҗ бəəсн болхас:
– Ода ямр чимə күргəд ирсн болв? – гиһəд, үүдн уру чирмлго хəлəҗ бəəтл, 

күрң дампр махлата, күрң бархд лавшг деерəн шарвтр өңгтə бүс бүслсн хуврг күн 
орҗ ирв. Бадм:

1 Өөд уга – номһн.

– Э-э! Эмч санҗви, – гиһəд, көгшд нег зерг босад, Чүрм эмчин амриг сурв. – 
Хамаһас ирҗ йовнат, юунд сө дүлə йоввт? – гиҗ көгшдин негнь сурснд Чүрм эмч 
инəһəд:

– Күрəһəс күрəд ирлəв. Мини ямр учрта ирсиг сурлго, хəрнь нег герт хурҗ, 
сө дунд өңгртл сууҗ бəəсн учран нанд келҗ өгтн, – гиһəд инəхлə, цуһар инəлдв. 
Үгəн залһад, Чүрм эмч: – Эн ора ар белəс шин ирлəв. Хулхач нохан кевəр Ада зулҗ 
тоньлсиг соңсад ирлəв. Ирəд, һал түлҗ, хəəс нерəд, хот буда кеҗ бəəтлм, Баатр 
күрəд ирсн юмн. Тер күргҗ ирсн байрин чимəһəн дөкмкнəр нанд келҗ өгəд, мордад, 
Өндр Хəəрхн Хаңһад һарч йовв, би мордад нааран йовсн юмн, – гив. 

– Тер кевтəн йовад ирснтн эн ю? – гиҗ Бадм сурснд Чүрм эмч:
– Уга, зуур нег əəлд бууһад, нег өвчтə өвгиг аҗглҗ, эм таң залҗ өгхин зуур 

эн чимəг келҗ өглəв. Тиигəд тедн чигн көл болҗ, сө дүлəд хө алҗ, əрк нерҗ, байр 
кесн юмн. Нанд тиигəд хөөнə ууц, толһаг зоогсн билə. Гоминьдан цөмрсиг соңсад, 
бəəхтə байн əəл чигн тиигҗ одсн юмн, – гив.   – Али, – гиҗ, Мөңкə көгшниг хəлəҗ: 
– Мини мөрнə һанзһд нег көкүр болн даальңд ууц, толһа бəəнə, авад ир! Эн сөөг 
байрар өңгрəхм, – гиһəд инəв. Чүрм эмч байрлсндан тевчлəн алдҗ, əрк ууҗ орксн 
бəəҗ. – Эн сө күүнə сананас һаршго юмн. Учрнь – бидн арвн нəəмн тамин зовлңгас 
гетлҗ һарсн юмн. Гоминьдан гидгиг юн гих юмби? Ирəд, кедүкн җилин дотр нутг-
ориг хумхарулҗ оркв. Хамг му йорта кергин цугинь кесн юмн. Түүг бурхн бичə 
үзүлтхə, – гиҗ намчлад: – Төрбат күүкнəннь төлə кедү чинəн зовлң үзв! Келҗ 
баршго: Шурнаг авсндан Делəн ик көвүн Дорҗ тиигҗ үкв, Алтниг авсн Делəн баһ 
көвүн кедү җил һаза тенв. Чолунбат тиигəд чигн чимə уга одв. Мини тер кер дөнн 
сəн мөрн болдгиг медҗ оркад, намаг яһҗ генүлв! Тер мөрнə төлə намаг алхд күргсн 
юмн. Келəд бəəхлə, баргдшго, – гиҗ бəəв. Бадм көгшн Һалднд сана амр уга бəəхиг 
медəд, Чүрм эмч: – Тиим баатр күүнд үкл гиҗ килврхн болдго, – гиһəд, тер җил 
Балдн нирв Оср гелң хойриг бəрҗ ирсн үлгүриг келхдəн: – Сəн баатр залуд сəн агт 
мөрн учрсн цагт бахта юмн һардг. Балдн нирв Оср гелң хойриг некəд көөҗ йовхдан 
бүргдин шүүрлһəр одҗ йовсн юмн. Үүд-түүд күрглго цаһан бор мөртə йовсн Оср 
гелңгиг күцəд һархин зуур маляһар нег цокхдан Улан Тулм гигдсн Оср гелңгиг 
цаһан бор мөриннь делиг теврүлəд оркҗ. Оср тендəн татҗ күлгдəд, мөрндəн унулад 
одҗ йовхдан:  «Балдниг яһсн болв? Хар Хуух Балдниг дардг залу гиҗ хама бəəхви, 
мини хар саарлыг дардг күлг мөрн гиҗ хама бəəхви гиҗ бəəсн эс билү?» – гиҗ 
бодад, кесг сер деер давад одхин тенд Һалдн Балдна хар саарлыг көтлҗ авсншң 
үзгдҗ. Тер Балдниг хар саарлын бөгтрһд бөгтрҗ орксн аашч. Тиигхдəн Һалдн кедү 
сеериг давҗ одад, Балдна хар саарлыг өңгрҗ һархин зуур бүргдин шүүрлһəр дал 
деерəснь балв атхҗ авад, һазр уру түрглү хайсн анч, – гиҗ келҗ бəəтл, Бадм көгшн 
сана алдҗ оркад:

–  Көк нойн һартан бу зевсгтə эс болву? «Баатр гидгчн нег бууһин сумнд» гидг 
эс билү? – гихд Чүрм:

– Тиигхдəн Балдн һар буута йовсн санҗ, ардан Һалдниг кедү-яду сумдад онлҗ 
чадҗ уга, əəҗ сандрсн цагт бу зевсг гидгчн тус уга юмн гиҗ Һалдн келлə, – гив.

Тедн тендəн байрта күүндсн кевтəн өр цəəлһв. Өр цəəхин тедүд цуһарн һарад 
йовсн кевтəн Баатрин гер деер һарч хəлəв. Мөңкə көгшнə эмгн генткн:

– Тер, тер, – гиҗ һарарн зүн үзг өөд зааҗ, бор зооһин ирмəгəр давад гүүҗ 
аашсн Баатрин шар нохаг үзүлҗ бəəв. Бадм көгшн нарвчлн хəлəҗ:

– А көөркс, Шура, Өрг эдн аашдг чигн, – гиҗ келəд хəлəҗ бəəтл, мөртə, царта 
олн улс бор зоог бүтəм болад һарад ирв. – Йо! Ямр олн күнви! Арднь йовһн күн 
бас һарад ирв. Уулын нутг үүдəн хааҗ оркад аашх ю? – гиҗ бəəтл, Чүрм эмч һаран 
өргəд, Нуурин хөөт бор зо өөд заав. Нег баг хүрмин улсшң ик олн күн аашч. Тер 

зуур Баатрин шар ноха тəвсн кевтəн гер деер һарч ирəд, шарвадҗ, əмтиг нег эргҗ 
ирəд, Бадм көгшнə һариг долаҗ, Бадм көгшнə эмгн өөд өсрҗ, байр күргҗ бəəхшң 
бəəв. 

– Йо-о, – гиҗ Чүрм эмч базр уру һарарн зааҗ, базрин наадк бор зооһин ирмəг 
дорас ик олн мөртə күн аашхиг үзүлҗ: – Көөркү Һалднм дəəсəн дарад аашдг чигн, 
даргддгоһар төрсн баатр! – гиһəд магтҗ бəəв.

Үзг-үзгəс əмтн гидгнь Нуурин əəл уру цудхгдн ирв. Нуурин барун тасрха əəл 
деер хөн, хурһн ниилəд одсн мет болҗ бəəв.

 – Меемə, – гиһəд, Түвшн ээҗд Һалдн седклин үгəн келҗ бəəв. Юмна түрүнд 
Корла күндəр шавтҗ, түүг шийани эмнлһин һазрт авч ирҗ кевтүлсəн келв. Дарунь 
гоминьданиг бүрнəрнь сөнəхин төлə сəн дурарн цергт мордх кергиг келв. Тиигəд 
толһа докҗ бəəсн Түвшн ээҗнь Һалдн болн Һалдна анд хань Ло Ваң, Турсн, Нурднд 
цаһан үс амсулҗ:

– Сəксн бурхнтн өршəҗ, сансн үүлтн бүтҗ  бəəтхə! Ататн дəəсəн дарҗ, 
дəəллттəһəр эргəд, мөрнəннь саңнаднь нар тусхаһад, сəəрднь сар тусхаһад иртн, 
– гиҗ йөрəв. Иигəд үндстнə хүвсхлт дəəнд күч немхəр Нуурин əəлин залус цергт 
мордад йовв. 

Тиигхин тенд теңгрт хун һалун һаңһр-һуңһр гилдҗ, Нуурин əəлд байр күргҗ 
бəəхшң бəəв. Теңгр чилгрҗ, тал сарулдҗ, алтн нарна толянд амулң сəəхн евəгдҗ 
бəəв. 

